
        
            
                
            
        

    
	ЖАГАРВАДИЙ РААЖГОБАЛАЖАРЯ

	РААМЫН ҮЛГЭРИЙН ЦОМОРЛОГ – 1
(1-38) 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Аливаа ард түмний бүтээсэн соёлын өвөөс шилж сонгодог зүйл нь аяндаа нийт соёлт ертөнцийн мэдэлд шилжин дэлхий дахины соёл эрдмийн их далайд цутган нийлдэг билээ. Дэлхийн соёл урлаг, уран зохиолын зүйл нь хүн төрөлхтөн аль эрт олон зууны тэртээ бий болгосон бат бэх суурь дээр тулгуурлан хөгждөг билээ. Тэрхүү суурь дэвсгэрийг бүрдүүлэгч соёлын өв сан нь янз бүрийн үед, янз бүрийн оронд олон хэлээр бий болсон байдааг. Одоо үед хүн төрөлхтөн гагц зарим хүн байтугай хэсэг бүлэг хүмүүс үе уламжлан судлавч баршгүй их утга бичгийн арвин баян өв сантай болжээ. Эртний сонгодог соёлын тухайд гэвэл өрнө зүгт Грек, Ромыг нэр цохдогчлон, дорно дахинд эртний өндөр их соёлт Энэтхэг орныг зүй ёсоор нэрлэх буй заа. Эртний Энэтхэгчүүдийн домог түүх, мөргөл бишрэл, гүн ухааны сэтгэлгээний орчлонг багтаасан жагар түмний утга уран зохиолын маш эртний дурсгалт зүйлс нь одоогоос олон мянган жилийн өмнөх бишрэл домгийн зохиол бүтээлээс эхлэх учиртай. Үүний зэрэгцээгээр, бас хууч түүх, үлгэр домгийг нэгтгэсэн «Махаапарад» буюу Парадын удмынхны их дайн «Рамаяна» буюу Раамын баатарлаг явдлыг өгүүлсэн өөр нэгэн нөр бүтээл ийм хоёр их туульс Энэтхэгийн соёлын амьдралд үлэмж учир холбогдолтой ажээ. Энэтхэгчүүдийн домгийг баримтлах юм бол «Махаапарад»-ын дотор 4—5 мянган жилийн тэртээх явдлыг өгүүлсэн гэх боловч шинжээч мэргэд уг үйл явдал гурван мянган жилийн өмнөх хэрэг явдлыг тусгасан болов уу гэх ажээ. «Рамаяна»-д «Махаапарадаас» ч өмнөх явдал буюу тухайлбал энэтхэг газрын аймаг овог умраас өмнө зүг нүүн шилжиж байх явдлыг тусгасан мэт байдаг. Зохиол бүтээл бүхэлдээ сайн сайхан хийгээд үнэн зөв бүхэн муу муухай хийгээд ёсонд үл нийцэх үтэл бэртэгчин явдалтныг ялна гэсэн ардын бодол санаа тод томруун харагддаг. Түүнчлэн ах дүүгийн барилдлага, нөхөр найзын журамт ёс, янаг амрагийн үнэнч сэтгэл зэргийг хамгаас өндөрт өргөсөн байдаг. Мөн дайн байлдаан ард олонд юутай ч зүйрлэшгүй их гай гамшиг болж хүний бүтээсэн үлэмж гайхамшиг бүхнийг устгадаг тул эв найрамдлыг эрхэмлэх нь зүй гэсэн үзэл энэ зохиолд нэвт шингэжээ. Энэтхэгчүүдийн эрт дээр үеийн амьдралын нэвтэрхий толь болсон энэхүү зохиол бүтээл бол зөвхөн Энэтхэгийн төдий биш хүн төрөлхтний бичиг соёлын эртний гайхамшигт дурсгалт зүйл мөн. «Махаапарадыг» Энэтхэгийн домог ёсоор бол Вияса хэмээх цэцэн шүлэгч Ведийг зохиогчийн нэг зохиосон гэх ба энэ «Рамаяны» анхны эхийг их бичгийн хүн Ваальмики зохиожээ. «Рамаяна» энэтхэгийн болон дэлхий дахины олон судлаач шинжээч нарын анхаарлыг зүй ёсоор татдаг юм. Дэлхийн соёлт улс орны олон хэлнээ энэ зохиол орчуулагджээ. Бас энэтхэг болоод бусад соёлт улс түмний уран дүр бүтээх үржил шимт хөрс болсоор ирсэн нь түүний агуу гайхамшгийг илтгэх ажээ. 

	Рамаяна бол олон эх зохиогчидтой, олон олон найруулан хянасан эхтэй. Тэр байтугай Рамаяны үйл явдал, зохиомжийг ашиглан бичсэн зохиол бүтээл ч олоон. Жишээлбэл ЗСБНХУ-ын шинжлэх ухааны академийн Этнографийн хүрээлэнгийн эрдэм шинжилгээний ажилтан энэтхэгийг судлагч Н. Р. Гусева Рамаяны зохиомжоор жүжиг бичиж, түүнийг нь 1960 онд Москвагийн хүүхдийн төв театрт тоглож эхэлснээс хойш энэ жүжиг одоо хүртэл үзэгчдийн талархлыг хүлээн, дур сэтгэлийг татсаар байна. 

	Энэ нөр бүтээлийн зохиогчийн талаар гэвэл, «Бүлэг бадаг бүрээс уншигч түмэн амьдралдаа тус болох зүйл олж аваасай хэмээх нэгэн үзүүрт санааг хамгаас эрхэмлэн, хүчээ шавхан, оюунаа дайчилж туурвисан энэ зохиол минь зорилгоо хангах болтугай! Тэр цагт ном зохиол туурвин бүтээх гэж нойр хоолоо сойн байж, зарсан бие сэтгэлийнхээ чилээг умартах болтугай!» гэж өгүүлж байсан Энэтхэгийн их бичгийн хүн Махаараш Ваальмикийг хамгийн анхны «Рамаяны» эх зохиогч гэдээг. Мөн Дүлсийдаас, Габан нарын нэрт найрагчдын алдар энэ зохиол бүтээлийн хувь заяатай шууд холбоотойгоор үл барам XVI зууны Энэтхэгийн цуут яруу найрагч Дүлсийдаасын Рамаяна бол хамгийн алдартай нь бил ээ. Өмнөд Энэтхэгийн яруу найрагч Габаны зохиосон эх нь нөгөө хоёрынхоосоо арай бага тархсан боловч умард Энэтхэг хүртэлх өргөн уудам нутагт ихээхэн түгж тархсан юм. Зохиомжийн байдал төлөв нь гэвэл Ваальмики, Дүлсийдаас хоёрынх их адил агаад Габаных нэлээд өвөрмөц ажээ. 

	Надад XVI зууны үед Дүлсийдаасын эртний хинди хэлээр туурвисан яруу найрган эх, түүнийг орчин үеийн хинди хэлнээ яг хадаж, үргэлжилсэн үгээр буулгасан эх хоёроос гадна, Рамаяныг анх бичигт буулган, зохиол бүтээл болгон туурвисан Ваальмикийн эхийн дагуу Энэтхэгийн нэрт бичгийн хүн Жидрвади Ражгобалажарягийн бичсэн «Раамын үлгэрийн цоморлог» тэргүүтэн нь байгаа юм. Үүнээс би «Раамын үлгэрийн цоморлог» гэгчийг нь орчуулсан юм. Жидрвади Ражгобалажаря бол Ваальмикийн эхийн яг дагуу нь бичсэн боловч уг эхийн гүн ухаан, шашин шүтлэг, улс төр, зан суртал тэргүүтнийг номносон уянгын гажилт, оруулбар бүхий зүйлийг нь орхин, үйл явдлыг нь шууд дэс дараалан хэн бүхэнд ойлгогдох энгийн хэлээр, үлгэрийн маягаар буулгасан байна. 

	Ер нь тэгээд Рамаяны эдгээр эх бичиг хоорондоо тун ч адил төстэй. Баримт болгон энд ганц зарим жишээ авч үзье, Дүлсийдаасын яруу найрган эхэд:

	 

	... Ухаалаг сайхан сэтгэлтэй Парадваж

	Угийн номой, тэвчээртэй нөхөрсөг 

	Баряагт амьдран суудаг тэр хүн 

	Баатар Раамын домогт зүрх сэтгэлээ өгчээ. 

	Өвлийн дунд сарын хэрд 

	Өргөл буянд хатамжлагч нар 

	Ариун мөрнүүдийн уулзвар болсон тэр газар 

	Ариутгал үйлдэж биеэ угаах ажээ. 

	Нутаг усны жирийн хүмүүс хүртэл

	Нийт олныг дагалдан усанд бас орно

	Сэтгэлийн зовлон биеийн хир мэт арилав гээд 

	Сэрүү татах их мөрөнд хоолойцоо усанд зогсоно. 

	 

	гэж бичсэн байхад орчин үеийн хинди хэлэн дээр буулгасан эхэд: 

	 

	... Баряагт амьдран суудаг Парадваж хэмээх аглагч, эрхэм дээд Рагмын өлмийд сөгдөн түүнийг зүрх сэтгэлээсээ хүндэтгэдэг ажээ. Энэ аглагч туйлаас их хатамжлагч, даруу номой, элэгсэг дотно үнэнч ариун сэтгэлтэй, ухаалаг хэрсүү хүн байлаа. Өвлийн дунд сарын хэрд буяны аялал хийж яваа бүстэй бүсгүй хатамжлагчид өдөр бүр үд хэвийж байхад энэхүү Баряаг хэмээх гурван мөрний уулзварт хуран цугларна. Бас нутаг усны жирийн хүмүүс хүртэл тэднийг дуурайх мэт бөөн бөөнөөрөө түмэнд алдаршсан гурван мөрний нийлэх цутгаланд ирж буяныг бодож, хоолойцоо усанд зогсож хирээ угаадаг байжээ. Тэд Бодь модны мөчир салаанд өргөлийн өглөг өргөж, ер юмны нарийн учир шалтгаан танигдахын аргагүй мэт бодогддог хүмүүс сүсэг бишрэлдээ сэтгэл нь тайвшран баясна 

	 

	гэх бөгөөд цааш нь өгүүлэхдээ... Парадваж, Яакшавала хэмээгч ухаалаг даяанчийг агуйдаа урьж залан, ёс төрийн эрхэм дээд хүндэтгэлээр хүлцэн хүлээж, хөөрч баярласан хөг аялгаар:

	— Найз нөхөр минь ээ? Миний сэтгэлд нэгэн зүйл их эрмэлзэх юм байна. Хэцүү хүнд ямар ч хөлгөн судрыг би арван хуруу шигээ мэдэх атал эрт эдүгээгийн хүмүүс эрхэм дээд Раамыг элдвээр алдаршуулан магтах чихну чимэгтэй чин утгат шүлэг дууллаан аялгуулан хөгжөөсөөр иржээ. Учир явдал ийм тул ухаант мэргэн эзэн мину та үлэмжийн тэр Раамажандарын тухай өчүүхэн надад өгүүлэн хэлж өгөхийг гуйх байна. Ийнхүү хүссэн хүслийг минь гүйцэтгэж өгвөөс хүн болон төрсөн заяандаа би баярлаж явах сан билээ гэснийг миний орчуулсан эхэд Раамажандар гэж ямаршуу баатар хүн байсныг шууд ярилцаж байгаагаар эхэлдэг бил ээ. 

	Үеэс үед уламжлагдан дамжиж ирэхдээ энэхүү зохиол Энэтхэг ардын гүн гүнзгий сэтгэлэг, цэцэн цэлмэг үг хэлээр улам бүр сэлбэгдэн чамбайрч ирсний тул уншигч түмний санаа сэтгэлийг эзэмдэх их чадалтай. Дашрамд нь хэлэхэд, дэлхий дахины соёлт улс гүрэн бүрийн уншигчдын хүртээл болсон нэртэй энэ туульсын дээжээс монгол уншигчдаа танилцуулъя гэсэн чин санаа өвөрлөсөн хүсэл минь их байвч далай баян хинди хэлэн дээр ойлгосон бүрээ, аялгуу сайхан эх хэлэндээ аятай тавтай буулгаж эс чадсаны тул уншигч түмнээс уучлалт гуйх байна. Орчуулгын талаарх алдаа мадгийг шүүмжлэн хэлэх сайн санаат уншигчийн саналыг би дуртайяа хүлээн авах байна.

	 

	Д. НЯМСҮРЭН

НЭГ : ГҮН УТГАТ ЯРУУ ҮГС

	Эрт дээр цагт Наарад хэмээх даяанч Ваалмийки ришийн агуйд хүрч очжээ. Ваалмийки Наарадын амгаланг айлтгаж ёс төрийн эрхэм дээд хүндлэлээр түүнийг угтан аваад Энэтхэг газрын заншил ёсоор алга юугаан хавсран мөргөж ийн өгүүлрүүн:

	— Хэзээд мэргэн минь ээ. Замбуулин хорвоод гайхагдмаар төрсөн тэнгэр мэт тэнэгэр бодолтой, далай мэт гүн ухаант эрдэм юун төгс, хатан зоригт баатар, эр хэн болохыг мэдэх сэн гэсэн цаглашгүй хүслэнд минь ачтан та гоц ухаантан мөний тул хариулж соёрхож ажаамуу? гэхэд даяанч Наарад риши надаас ийм зүйл юуны тулд асуудаг бил ээ? хэмээн хэдэнтээ эргэцүүлэн бодож тунгаагаад хариу болгон ийн өчив,

	— Хорвоо дэлхийд нэрд гарахаар овоохон хүмүүсийн нэгэнд Аюутяагийн хаан ширээг эзлэнхэн төрсөн Сүүреэваншийн Раама орох ёстой гэж түүнийг би бахархан биширдэг болой гэж хэлээд Наарад даяанч Ваалмийки ришид Раамын амьдралыг дэлгэн дүрсэлсэн атал сонин домгийг сонсгосон гэдээг.

	Амтат домгийн сайханд риш туйлаас шунаж баярын мишээлд умбажээ. Эрдэмт Наарадыг явснаас хойш эрхэм домгийг цээжиндээ бясалгаж их л гүнзгий бодолд орсон Ваалмийки нэгэн өдөр усанд орохоор эвтэйхэн газрыг хайн их мөрний хөвөөг өгсөн уруудан хэсэж явтал хос хоёр Гаруунж шувуу далдуу модны мөчир дээр эрхлэн наадаж ижилдэн цэнгэж байхыг олж хараад ихэд сонирхон ажиж байтал гэнэт нэгтэйгээс буу тасхийн гэнэн хонгор хос жигүүртний нэгийг хөсөр унагав аа. Өнчрөн хоцорсон хөөрхийлөлт эмэгчин гаруунж өдөр турш модноос модонд элэн дэлэн нисэж элэг эмтрэм гаслант дуугаар ганганан гунганан байхыг үзээд ришийн сэтгэл уйтгар гунигийн мананд бүрхэгдэв. Нүдээр үзсэн дээрх явдлын тухай бодон бодон харамсан өрөвдөхийн гасланд живсэн риш ижил хосыг хагацаасан нүгэлт хар гөрөөчнийг

	 

	— Хээ хилэнцэт хар гөрөөчин минь

	Хэрхэн юу үйлдэнэ вэ чи!

	Жам ёсоор нийлсэн 

	Жигүүртний ижил хосыг 

	Үхэл хагацалд учруулсан 

	Үхээрийн хар хилэнцтэн чи 

	Бүтэлгүй үйлийнхээ үрийг 

	Биеэрээ амсан эдэлтүгэй!.. 

	 

	хэмээн хараан зүхжээ. 

	Занал зүхлийн утга учир нэвт шингэсэн дээрх хэдэн бадгийг хэлснээсээ болоод зангирч горойсон хэцүү бодолд дахин автагдсан риш, нэгэн мөрийн амьдрал хөөсний улмаас нигүүлсэх хайрлахыг умартан яваа тэр гөрөөчин эрийг тэгтэл ихээр харааж занасныгаа гэмшин буруушааж, эргэх хорвоогийн элдэв олон өнгө увдисыг санан урван хөрвөгч амьдралын утга учрыг ойлгож ядан гайхалд оржээ. Цаг өнгөрөх тусам хараалын үгс нь чих дэлдэн хангинах шиг болж, өнчрөл, хагацал, үхэл зовлон эд бүгдийн тухай ёроолгүй гүн бодолд, сэтгэл санааг шаналган явтал Ваалмийки ришийн зовлонт байдлыг сайтар мэдсэн ариун Брахмаан тэнгэр түүнтэй учран золгож ийн өгүүлрүүн:

	— Риш минь, та ингэтэл их зовж шаналахын хэрэг юун. Харин та Раамажандарын тухай аялгуу сайхан бүтээл туурвин дэгэл догол элдэв явдлын хор уршгийг дэнсэлж түүндээ бүрэн багтаавал хойшид үлдэх олон түмэнд нэмэр тус болж юуны магад бил ээ. Туурвин бүтээх зохиол юугаан таныг зовоосон дээрх шүлгийнхээ хэв хэмжээгээр шадлан хэмжиж ашид мөнхөд дурсагдахаар юм амжиж бүтээхээ бодвол зүй биш үү? Брахмаан тэнгэрийн энэхүү зөвлөгөөг авч, нээрэн бас зөв л юм хэллээ гэж бодонгуут ришийн сэтгэлд за байз юу сан бил ээ гэдэг аугаа санаа төржээ. Аа тийм ээ,

	 

	— Хээ хилэнцэт хар гөрөөчин минь 

	Хэрхэн юу үйлдэнэ вэ чи!

	Жам ёсоор нийлсэн 

	Жигүүртний ижил хосыг 

	Үхэл хагацалд учруулсан 

	Үхээрийн хар хилэнцтэн чи 

	Бүтэлгүй үйлийнхээ үрийг 

	Биеэрээ амсан эдэлтүгэй!

	 

	хэмээн ахин дахин уншин хэв хэмжээ тохируулан шадлан бичсэн найраг шүлгээрээ Раамаяни хэмээх алдарт зохиолоо анх ингэж эхэлсэн намтар домгийн дурдахуйд сонин бил ээ. 

	Дээд төрөлтөн бурхан Наараян энэхэн хорвоод хүнийг анх буй болгож ёс төр, журам горимыг нь таалан тогтоосон гэдэг. Намтар түүх арвинтай буурал хорвоод мөрөн гол, мөнх цаст уулс байсан цагт хүн төрөлхтөн Рамаяныг бахархан уншиж бишрэн хүндэтгэж тэр чанараараа түмэн амьтан нүглээ наманчилж байх болтугай. 

	
ХОЁР : СҮҮРЕЭВАНШИЙН АЮУТЯА

	Үзэсгэлэн төгс Ганга мөрний эхэнд Сарюу голын хөндийд Гоошил хэмээх тансаг баян муж улс оршин тогтнох ажээ. Энэ муж улсын нийслэл нь Аюутяа хот бөлгөө. Өнгө жавхлан бүрдэн цогцолсон энэ хотыг Сүүреэваншийн хаан Ману бээр үндэслэн байгуулжээ. Өндөр өндөр орд харш сүндэрлэсэн өргөн цэлгэр гудамж талбайтай ногоон цэцэрлэгт нь өнгийн цэцэг алаглан зүсэн зүйлийн жигүүртэн шувуу жиргэх агаад цэнгэг усан сан энд тэндгүй мэлтэлзэн туналзсан ёстой л нэг үлгэрт гардаг гоо үзэсгэлэнт гүнжийн хот буюу үйл явдалд холбогдох үе нь Гоошил муж улсын төрийн ширээнд Дашрат хаан залран сууж байхын цаг аа. Эзэн хаан цаг ямагт нийслэл хотдоо морилон суудаг байжээ. Дээд тэнгэр эзэн боловч Дашратаас дайн тулааны цагт дэм тус авахаар буун ирдэг байжээ. Дашрат энэ мэт гурван тивд дамжин цуурайтахаар гайхамшигт их хүн байсан ажээ. Түүний хүчин чадлыг Индэраа бурхан Гүвэр тэнгэртэй зэрэгцүүлүүштэй. Хаан эзэн ухаантай болохоор харц түмэн нь жаргалтай сайхан амьдардаг байжээ. Тоо томшгүй олон баатар эрээр их хотоо сэрэмжлэн хамгаалуулж байдаг байлаа. Эзэн хаан Дашратын ухаан самбааны хүчээр дайсан этгээд Аюутяад халдан довтлох байтугай ойртож ирсэн нь үгүй. Зүсэн зүйлээр урван хөрвөгч дайсанд нэрвэгдэж байсан удаагүйгээс энэ нийслэлийг Аюутяа (аюулгүйн, энхийн) хот хэмээн нэрлэсэн учир энэ буюу. Алдар суут Дашрат эзний найман шадар түшмэл хаан төрдөө тулгуур болохуйц ухаант мэргэд байжээ. Эд бүхэн цөмөөрөө үнэн шударгаар зөвлөн яригч үтэр түргэнээр зарлигийг биелүүлэгч, эзэн төрийн түшээ нар байжээ. 

	Эднээс гадна Васишта, Ваамадээва тэргүүтэй ёс төрийн судрыг номлогч, шашин ёсны тахилга үйлдэгч төрийн багш болон шилдэг брахма нар хаан ордонд байдаг байв. Дашратын төрд хүч тулгасан албан гувчуур байсангүй. Хэрэгтнийг шийтгэхдээ юуны өмнө түүний нөхцөл шалтаг, хүчин чадлыг нь анхааран хардаг байжээ. 

	Нэг талаас түшмэд нөгөө талаас эрдэмтэн мэргэд хоёрын хоорондын харьцааг хаан өөрөө гайхамшигтай урнаар зохицуулна. Дашрат хаан ширээнд залраад олон жил болсон хэдий боловч түүний сэтгэлийн ганцхан хүслэн одоо болтол биелээгүй юм санжээ. Өдий болтол түүнд ганц ч үр заяасангүй. Цэцэг навч дэлгэрсэн нэгэн урьхан хавар цаг бил ээ. Үр хүүхэдтэй болохын гүн бодолд дарагдсан хаан элдэв арга сүвэгчлэн ядаж эрдэмт багшаасаа тусламж гуйлаа. Мэргэд түүнд тусалж, Гришъяшринг гэдэг мэргэнийг дуудан ирүүлээд хаан эзэнд хүүхдийн заяа ирүүлэх «Морин элч1» гэдэг тахилгыг үйлдүүлэхээр боллоо. Дээж тахил бэлэн болж дээд ихсийг залж урилаа. Зочид гийчид суудалдаа заларчээ. Тэр цагт ийм буяны үйлдэл хийнэ гэдэг тийм ч амар зүйл биш байлаа. Хамгийн тэргүүнд тахилчид номтнууд суудалдаа залрахуйд урлагийнхан тэдэнд тусгай бэлтгэсэн ёслол үйлдэх агаад түүний дараа түшмэд байраа эзэлнэ. За бас онцгой янз маягийн тавил савнууд бэлэн зэхэх шаардлагатай болдог байна. Энэ бүхнийг хийж бүтээхэд худаг ус гаргагчдаас аваад уран барималч, дархан, мужаан зохиолч, хөгжимчин, дуучид жүжигчид, гүн ухаантан хүртэл өдий төдий олон ажил мэргэжлийн хүмүүсийг шаардагдах хэмжээгээр олж зэхжээ. 

	Түм буман гийчдийг тохитой тухтай зочлоход зориулан нэгэн бүхэл хот барьж босгожээ. Бас тэнд зочид гийчид хооллож ундлах, жаргаж цэнгэх дүүрэн бололцоогоор хангагджээ. Бас тэнд бэлэг хадагт зориулан эд хэрэглэл, хувцас хунар, үнэт эдлэл, үхэр мал тэргүүтнийг бэлтгэх хэрэгтэй. Тийм ч учраас улс орон даяар хөл болдог өнөө үеийн их наадмын адил тийм лут ажилд хааны ордныхон гар хумхиж борви бохисхийх чөлөөгүй хөдөлж байв. Ингэж бэлтгэл ажил бүтэмжтэй болсны хойно дөрвөн зүг найман зовхисыг байлдан дагуулахаар тахилгын морийг их цэргийн хамтаар аян замд үдэн гаргав. Ингээд нэгэн жил өнгөрсний хойно дайснаа дарж дархан цолоо мандуулан, өшөөтнөө дарж өргөн алдраа цуурайтуулсаар тахилгын морь их цэргийнхээ хамтаар Аюутяа хотноо буцаж ирлээ. Эд бүхний эцэст шастир судрын ёсоор хааныг үр хүүхэдтэй болгох өлзий хутагт буян номлол ёс төртэй эхэллээ. Энэ үед диваажингийн оронд тэнгэр дээдсийн нэгэн чуулга хуран цугласан байлаа. Тэнгэр Бурхад Брахмаа бурханд хандаж ийн гомдол мэдүүлжээ. 

	— Эрхэм дээдэс минь та нар Раавана2 мангасыг хөөргөн түүнд шан тэтгэвэр олгосны уршгаар бид бүгдийн эсрэг үргэлж дайсагнаж байна. Түүнийг ялж, дийлэх, устгах гэдэг бол одоо бидний санал зоригоос давахад хүрэх нь байна. Та нарын хүчинд дулдайлагдаад Рааваны хэнд ч захирагдашгүй хэрцгий байдал нь улам бүр гаараад бүхнийг дарангуйлан доромжилж байна. Түүний эрх мэдэлд үнэхээр хэмжээ хязгаар үгүй болжээ. Тэрхүү Раавана мангас энхжиний оронд халдан дайрч бурхдын хаан Индраг айлган сүрдүүлнэ хэмээн галзуурдаг боллоо. Энэ бүгдийг үзээд наран саран, агаар салхи, ус бороо цөм сандран чичирч байна. Аюулт энэ явдлыг арилган хорт Мангасын эрх мэдлийг хязгаарлан дарах арга ухаан юу байгааг та нар бодож толилон соёрхохыг хүсье! гэсэн дээд бурхад өндөр тэнгэрийн гомдол саналыг Бярман нар анхааралтайгаар сонсоод хариу болгон ийн өчжээ:

	— Раавана бид нараас хүч сэлбэг авсан гэдэг нь арга буюу эргэлзээгүй үнэн бил ээ. Харин азаар тэр биднээс хүчин тус эрж байсан цагтаа мөнх амьд байхыг гуйхаа умартжээ. Бодвол тэр хүн төрөлхтнийг их л хөгийнд бод оо биз. Эсвэл ч бүр мартсан байсан биз. Тэгэхлээр одоо түүнийг дуртай цагтаа арилган устгаж болох бил ээ. Тэр үхэх сөнөх замаа хааж эс чадсаны учир энэ буюу гэх үгийг сонсоод тэнгэр дээдэс Вишнүү3 бурхныд хуран цугларчээ. Эрхэм дээд бурхны амар амгаланг айлтгахын хамтаар тэд цөм нэгэн зэргээр ам нээн ийн өгүүлрүүн,

	— Хээ эзэн тэнгэр минь ээ! Хилэнцэт Раавана бурхан тэнгэрийн тусламж дэмжлэгээр хорвоо ертөнцийг үймүүлэн түйвэргэж байна. Бид түүнд хүч эс хүрэлцэх бөлгөө. Учир нь тэр манай бурхад дээдэс мангас тэргүүтэнтэй эв түнжин эвдэрлээ ч гэсэн үүрд мөнх байхын хатуу тохиролцоо хийжээ. 

	Харин тэр хүн төрөлхтнийг доордод үзэн түүнтэй ийм хэлэлцээ хийхээ мартжээ. Бид Вишнүү эцэг таныхаа ачийг дурсаад барахгүй. Одоо та хүний төрлийг олон ертөнцөд очиж төрөөд биднийгээ тэр аюулт Рааванаас хамгаалан соёрхоно уу. Нараян4 тэнгэр бурхдын гуйлт хүсэлтийг хүлээн зөвшөөрч тэдний сэтгэлийг тайвшруулан засах өнгөөр ийн өгүүлрүүн:

	— Одоо замбуулин дээр хаан Дашрат үр хүүхэдтэй болохын тулд тахилга буян гүйцэтгэж байна. Би тэднийд очиж дөрвөн хүүгийн төрөл олъё. Тэгээд Рааваныг устган дарж та нарыг золгүй явдлаас үүрд ангижрааж өгье. Хэлсэн үгэндээ эзэн болохоор Вишнүү бурхан Дашратын хатны умайд төрөл олох тангараг тавилаа. 

	Дашратынд буяны чуулга болж байлаа. Гришъяшринг тахилгын галыг шар тосоор хөгжөөхөд галын бурхан тосон зоог хүртэн дээш дүрэлзэхэд нар мэт хурц гэрлээс нь хамаг амьтны нүд гялбан юм харж чадахаа болилоо. 

	Тэр хурц дөлөн дотроос хоёр гартаа алтан бумба барьсан нэгэн хөрөг тодрон гарч ирээд их хэнгэрэг шиг гүн дуугаар нүргэлэн хаанд хандаж өгүүлрүүн:

	— Хаан эзэн минь ээ, таны хүсэлтийг сонсоод дээд тэнгэр бурхдаас таны хатанд нэгэн зүйл рашааныг хайрлаж байна. Та нар үр хүүхэдтэй болно. Энэ рашааныг хатандаа уулгагтун. Та жаргалын дээдийг эдлэх болтугай гэхэд Дашрат хаан хэмжээлшгүй их баярын мишээлд умбав. 

	Хаан эзэн, аав ээжийнхээ алган дээр дэгж дэрвэж байгаа хүүхдийн адил баярласнаасаа болоод байж ядан хөөрсөн сэтгэлийнхээ догдлолыг барьж эс чадан уг галын бурхнаас алтан бумбатай рашааныг хоёр гараа тосон авлаа. Буяны ёслол үйлдэж дууссаны хойно Дашрат хаан уг рашаанаа барьсаар хатдынхаа өрөөнд хүрэлцэн очиж ийн өгүүлрүүн:

	— Тэнгэр дээдсийн өндөр их хишгийг та нарт авч ирлээ. Та гурав үүнийг ёс төртэй хүлээн авагтун! Ингэснээрээ үр хүүхэдтэй болцгоох болно гэх үгийг сонсоод хатдын сэтгэл өөрийн эрхгүй оволзон хөдөлж хэмжээлшгүй хайр сэтгэлээр угтан авлаа. Дашрат хааны гурван хатны Их хатан Гоушалъяа бумбат рашааны тэн хагасыг түрүүлэн авч хүртэв. Үлдсэн хагасыг Сүмитраа хатанд шилжүүлэв. Сүмитраа түүний хагасыг уугаад бага хатан Гайгэйд өгөв. Бага хатан хагасыг уухад үлдсэн хэсгийг нь Дашрат дунд хатан Сүмитраадаа өгч шавхан уулгав. Доорд ядуу хүнд эд баялаг, идэж уух юм олдсон баярын далайгаар Дашратын гурван хатан бялхан цалгив. 

	Ингээд ч гурван хатан цөмөөрөө бие шалтгаантай болжээ. 

	
ГУРАВ : ВИШВААМИТРА ВАСИШТА ХОЁРЫН ТЭМЦЭЛ

	Тахилга буян хийсний дараагаар алтан бумбаас рашаан хүртсэн хишгээр хааны гурван хатан хөл хүнд болжээ. Цаг ирэхэд Гоушалъяа хэмээх их хатан Раама хүүг төрүүлэв. Түүний дараа бага хатан Гайгэй Парадыг, дунд хатан Сүмитраа нь ихэр хүү төрүүлжээ. Тэр хоёрын нэгийг Лагшмана нөгөөг нь Шатрутна гэж нэрлэжээ. Алтан бумбатай рашааныг хэрхэн ямар янзаар хуваарилан уусанчлан гурван хатнаас төрсөн хүүхдэд нь Вишнүү тэнгэрийн дүр хувилгааны шидээр хуваагдан шингэсэн байжээ. 

	Тийм ч учраас хамгаас илүү чадалтай нь Раама тэгээд Лагшмана, Парад, Шатрутна нар эрэмбэ дараалан бүгдээрээ эрдэм чадал төгс эрчүүд болжээ гэлцдэг байв. Энэ яриа үнэн зөвийг батлан хэлэхэд бэрх юм. Бурхдыг хэсэг хэсгээр хувилан хувааж хүний чанарт шингээнэ гэдэг тун ч чухаг ажээ. Хааны дөрвөн хүү цөмөөрөө эрдэм номд өөгүй сайн бил ээ л. Тэднийг хэнийг нь хэн, хээрийг нь алаг гэлгүй хаан эцэг үргэлжийн хайр ивээлдээ авч хооллож хувцаслаж, өсгөн торниулаад хүний зэрэгт хүргэжээ. Хар нялхаасаа аваад Раама Лагшмана хоёр хоорондоо бусдаасаа илүү дотно байдаг байв. Харин Парад, Шатрутна хоёр хоорондоо гоц эв түнжинтэй байдаг байж. Нэг нь байхгүй бол нөгөөх нь тогтож сууж эс чадна. Энэ нь хатад ямар хуваарь дараатайгаар уг рашааныг уусан явдалтай холбоотой байж мэдэх юм. Хаан хөвгүүдээ ажил эрдэмд шургуу, ухаан цэцэн болгохын төлөөнөө өдөр бүр махруу хичээнгүй оролдсоор байв аа. Ингэж хаан үр хүүхдээр олон, өнөр бүлийн дүүрэн жаргалыг эдэлж байлаа. Нэгэн өдөр хаан эцэг үнэнч шадар хүмүүсээ өргөөндөө урин цуглуулаад хаан хөвгүүдээ хуримлуулах тухай аминчлан ярилцаж байтал хаалгачин гэнэт гүйн орж ирээд айсан бачимдсан дуугаар «Их эрдэмтэн Вишваамитра эзэн хаанд бараалхахаар үүдэн дээр хүлээж байна» хэмээн мэдээ сонсгов. Аглагч Вишваамитрийн нэрийг сонсоод ордонд байсан хүмүүсийн айдас хүрэн зүрх нь цохиллоо. Алдар нэр нь цуурайтсан тэр эрдэмт хүний нэрийг сонсоод хаан суудлаасаа босож очоод хөлгөн сударт заасан хөгшид дээдсийн уламжлал болсон эрхэм дээд хүндлэлээр түүнийг ёс төртэй угтлаа. 

	Вишваамитра бол уг нь урьд нэгэн улсын төрийн эзэн хааныг залгамжлагч байжээ. Тэгээд хорвоогийн амьдралаас залхан уйдаад даяанчийн замд орж хаан ширээгээ орхисон түүхтэй. Нэрт хатамжлагчидтай нийлээд тэр бясалгалын орчлонд дураараа зорчин түүндээ сэтгэл санаа хангалуун явах болов оо. Тэнгэр дээдсийн хараал зүхлээс болоод тэр бас зовж явсан удаатай. Гэвч сүүлдээ тэнгэр дээдэс ч хайр ивээлээ өгөх болжээ. Тэгээд Вишваамитра тэнгэр газрын аль алинаас нь салангид нэгэн өөр ертөнцийг бий болгохыг зорьж бас түүнийгээ агаар мандлын дээр оддын хүрээлэнд төвхнүүлэхээр шийдэв. Гэтэл тэнгэр дээдэс түүнээс энэ ажлаа орхихыг учирлан гуйсан тул ихсийн саналыг арга буюу харгалзан шинээр тэрлүүлэн босгохоор шийдэж байсан ажлаа бас хэсэгтээ ямар ч гэсэн зогсоохоор болжээ. 

	Вишваамитра даяанч болохынхоо өмнө Гоушиг хаан хэмээх нэртэй байжээ. Гоушиг хаан нэг өдөр цэрэг эрсийнхээ хамт зугаалж яваад Васишт ришийн агуйд хүрэлцэн иржээ. Хаан ришийн амрыг айлтган мэнд усаа мэдтэл бас хааныг риш өндөр хүндэтгэлтэйгээр угтаж авлаа. Сонин сайхан юмсаа асуулцсаны дараагаар их риш Гоушиг хаанд хандан,

	— Эрхэм дээд хаантан та дайчин баатруудынхаа хамт өчүүхэн агуйд минь түр зуур боловч тухтай морилон саатна уу? Өчүүхэн би та бүхнийг хүндэтгэн зоог барих хүсэлтэй байна. Та бүхнийг байдаг ийдгээрээ хүндлэн үйлчлэхэд бэлхэн байна гэхэд Гоушиг хаан,

	— Эрдэмт их риш минь ээ, та миний тулд манай дайчдын төлөө ийм их хүндэтгэл үзүүлэн хэлж байгаа энэ үг чинь болон хөл угаах ус хайрлан байгаа энэ их ач чинь л бидэнд боллоо. Бид таны энэ их ачийг чинь хэзээд санаж явах болно. Та одоо битгий зов. Энэ чинь л боллоо. Харин одоо биднийг эндээс явахыг соёрхон хайрлана уу? гэж гуйтал риш тэдний саналыг түр харгалзан үзсэн мэт болсноо цэргүүдийн хамт хооллоод мордохыг хаанд дахин учирлан гуйжээ. 

	Вишваамитра дахин

	— Та битгий муу санаарай! Би таны хэрээс хэтэртэл хүндлэн байгааг тань эс тоомсорлосон нь үгүй ээ. Та бол хээрийн агуйд ном бясалгагч даяанч, гэтэл манай цэрэг эрс хэчнээн олон байхад та тэр бүхнийг нэг амиар хооллон ундлах гэдэг чухаг хэрэг биш үү. Учир иймд би танд төвөг удахаас татгалзаж байна гэж хэлэхийг сонсоод даяанч үл мэдэг инээмсэглээд Шаблаа хэмээх саалийн үнээгээ өхөөрдөн дуудаж ирүүлээд түүнд хандаж ийн өгүүлрүүн:

	— Үнээ минь харж байна уу? Вишваамитра хаан гэр бүлийнхээ хамт морилон ирээд байна. Тэгэхлээр хааныхныг цэрэг эрсийн нь хамт хүндэтгэн зоог барих хэрэгтэй байна. Түргэхэн шиг амжуулж үзье! гэж хэлээд Даяанч хааныхныг уйтгарлуулахгүйн тулд ажлынхаа завсраар сонин хачин юм ярьж инээж хөхөрч байсан тэрхэн нэгэн хоромд нэг мэдэх нь ээ хамар цоргим сайхан үнэр ханхлуулсаар энэтхэг газрын амтат сайхан хоол өөрөө аяндаа бий болохыг хараад Вишваамитра ихэд гайхав. Сүү тараг, өрөм тос, төрөл бүрийн амтат жимс алаглуулсан таваг тариа тэргүүтэн зочдын мутарт хүрэлцэн очив. Гоушиг хааны хатан болон түүний төрд үнэнч түшмэд, шадар дотно хүмүүс, хааны бие хамгаалагч, торгон цэргийн бардам түрэмгий эрс цөм ришийн агуйд ханатал цадталаа идээлж будаалав. Тэд хатамжлагчийнд хээрийн сайхан агаар, байгалийн гоо орчинд тохилон сууж ийнхүү хүндлүүлсэндээ хүн бүр үнэхээр сэтгэл дүүрэн баяртай буцах болжээ. Вишваамитра Васишта ришийн зочломтгой сайхан хүлээн авсанд баяр талархлаа дэвшүүлээд эцэст нь түүнд хандаж,

	— Эрдэмт их риш минь ээ, та Шаблаа хэмээгдэх энэ сүүтэй үнээгээ надад хайрлахгүй юу. Үүний сааль сүүний гайхам сайныг би бишрээд барахгүй байна. Энэ мэт сүү сааль сайтай үнээ чухам л хааны сүрэгт байвал зохистой бил ээ гэв. Хааны гуйлтын үгийг сонсоод даяанч Васишта гэнэт уйтгар гунигт дарагдав. Тэгээд тэр Вишваамитра хаанд ийн хариу өчив. 

	— Их хаантаан, би Шаблаа үнээнээсээ салах дургүй бил ээ. Үнээтэйгээ байх гэсэн учир шалтгаан бол тун олон талын учир холбогдолтой бил ээ. Ямар ч гэсэн та үнээг минь авах гэсэн хүслээ орхиж хайрлаваас ямар вэ? гэв. Энэ мэтээр риш үнээгээ харамлах тутам л хааны авах гэсэн шунал улам их болсоор байв. Хаан үнээг худалдан авахын тулд өртөг хайрлалгүй хаяхад риш үнээгээ өгөхөөс татгалзсан хэвээрээ л байна. Түүгээр ч үл барам риш,

	— Таны бүх эд агуурс цөмөөрөө нийлээд ч миний үнээний үнэнд хүрэхгүй гэдэг нь мэдээж бил ээ. За тэр ч яах вэ. Надад эд хөрөнгөнд шохоорхсон юм өчүүхэн ч алга. Ерөөсөө л үнээгээ би хэнд ч болов өгөхгүй гэв. Энэ үгийг сонсоод Вишваамитрийн уур нь хүрч, уушги нь оволзонгуут түүний Шаблаа үнээг хүчээр дээрэмдэн олзлохыг цэрэгтээ тушаав. Шаблаа үнээ нүдээрээ дүүрэн нулимс мэлтэлзүүлэн уйлах зуураа, «Эрдэмт риш Васиштад би ямар гэм хийсэн юм бэ? Тэр юунд ийнхүү хааны хатуу гарт намайг хийнэ вэ? Эзэрхэг хааны хилэнцэт хэрцгий цэргүүд намайг хүчээр чирч гулдраад авч явна. Эзэн болсон даяанч та энэ бүхнийг харсаар үзсээр юуны учир ганц үг эс дуугарна вэ?» гэж боджээ. Тэгээд Шаблаагийн уур хүрч улайрсан мэт ухасхийн дайрч хааны цэргүүдийг сэлмэн эврээрээ хайр найргүй сэжлэн ольж холтгоод эзэн ришийнхээ дэргэд ирэн зогсжээ. 

	Риш Васишта Шаблаа үнээгээ охин дүү шигээ хайрлан үздэгийн учир түүнд учирсан зовлонг тэвчин эс чадлаа. Тэгээд үнээгээ салгаж авахын тулд «Шаблаа минь, чамайг зовоож байгаа эдгээр балмад цэргийг хөөн тараах цэрэг эрийг төрүүл» гэж үнээндээ хандан хашхирав. 

	Үнээний мөөрөлт тутамд тоо томшгүй олон цэрэг гарч ирэн хааны цэрэгтэй тулалдаж эхлэв. Вишваамитрийн цэрэг ялагдан зугтаж эхлэв. Энэ байдлыг хараад Вишваамитрийн хилэн бадарч хоёр нүд нь улаанаар эргэлдэв. Тэрээр жууз тэргэндээ үсрэн гарч дөрвөн зүгт суман мөндөр буулгаж эхлэв. Гэвч Шаблаагийн биеэс шинэ шинэ цэрэг хөвөн гарч ирсээр байв. 

	Эцэст Вишваамитрийн цэрэг бүрэн ялагдлаа. Тулалдаан аймшигт байдалд орлоо. Вишваамитрийн хөвгүүд Васиштын хүүхдүүдийг алахаар завдав. Гэвч Васиштын ганцхан хүчтэй цохилтоор тэд тэр дороо үнс болцгоочхов. Энэхүү ялагдлаас хүч чадалгүйгээ мэдсэн Вишваамитра, улс төр хаан ширээгээ нэгэн хүүдээ шилжүүлэн өгөөд Васишта риш шиг хувилгаан чадал олж аваад түүнийг хэзээ нэгэн цагт ялна гэдэг ганцхан мөрөөдөлд хөтлөгдөн үзэсгэлэн төгс, мөнх цасан оройтой Хималайн сэрүүн уур амьсгалыг бараадан тэр нутгийн зүг аяны жолоо залж нямба хийн, ном үйлдэж даяанч болох замыг амьдралдаа сонгон авсан түүх ийм бөлгөө. 

	
ДӨРӨВ : ВИШВААМИТРИЙН ДИЙЛЭГДСЭН НЬ

	Вишваамитра даяанч болох гэснийг мэдээд тэнгэр дээдэс хүртэл баярлаад түүнээс ийн асууруун,

	— Хаантан таны ариун хүсэл юу вэ? Ямар зорилгоор та ингэж хатамжлах замыг сонгон авч байна вэ? гэхэд Вишваамитра алга хавсран наманчилж Шива бурханд ийн айлтгав. 

	— Эрхэм дээд тэнгэр минь ээ, хэрэв та намайг хатамжлагч болсонд үнэхээр баярлаж байгаа бол нум сум харвах эрдэмд гоц цэцэн мэргэн болгож хайрла! тухайлбал ямар ч ид шидтэй ад шуламсыг боловч гартаа оруулж чадахаар болгож хайрла! гэж нэмж хэлэв. Түүний энэ хүслийг дээд тэнгэрээс зөвшөөрөв. Тэгээд Шива бурхан бүх бурхад, тэнгэр, чөтгөр шуламс, мангас махчныг Вишваамитрийн эрхэн доор шилжүүлэн өгөв. Шива бурхны итгэл найдварыг өвөрлөснөөр Вишваамитрийн омог бардам зан нь улам нэмэгдэв. Хүчиндээ эрдэн бие сэтгэлээрээ байж ядталаа сагсганасан Вишваамитрийн омог бардам байдал үлгэрлэвэл улаан хоормог болон эрчлэн хуйлрагч үерлэсэн мөрөн лүгээ адил буюу тэрээр «за одоо ч боллоо, муу Васишта даяанчийн эцэс болох цаг иржээ» гэж бодоод шууд Васиштын агуй руу явлаа. Тэр уураа барьж ядан хүрч очтол нь Васиштын агуй өөрөөс нь айгаад ийш тийшээ найган ганхаж, нахилзан бөхөлзөж орж байх газраа олж ядаж байх шиг Вишваамитрад санагджээ. Тэр очингуутаа агуйд нь байсан эд хогшил, ном судар болон агуйны нь хажуудах оромжийг галдан шатааж хоромхон зуур үнсэн товрог болгов. Васишта даяанч шавь нартаа ном эрдэм зааж байлаа. Тэр ямар ч үед хүнтэй ялангуяа тэнэг мангуу хүмүүстэй тэрслэн маргахыг ухаангүйд тооцож өөрөө үлгэрлэж байдгийн учир энэ удаа ч гэсэн эрдэмт даяанч эз түрсэн бузар явдлыг эсэргүүцэн тэмцэхээс болгоомжлов. Гал түймрийн аюулаас болоод эрдэмт шавь нар нь цөм айж сандраад амь хоргоох газар эрж ядан зугтав. Шавь нарынхаа ингэж зугтахыг хараад даяанч тэднийг өрөвдөн сэтгэлийн гунигт автагдан, үгүй ер энэ муу санаат хаан ямар олиггүй ажил үйлдэж олныг сандраан дайсагнана вэ? гэж бодон нэг үе зэвүү нь хүрсэн боловч эрдэмт дээд хүний дүрээр энгийн тайван байдлаар

	— Вишваамитра чи яагаад ийм ерөөлгүй мунхаг ажил үйлдэнэ вэ? гэж асуухдаа айж сандарсан шинж огтхон ч алга байжээ. Даяанчийн энэ үгийг сонсоод Вишваамитра ч улам гаарч

	— Хэ, гэгээн Васишта гуай та тогтож хайрла! гэж ёжлон хэлээд улаан галтай цуцлуудаар урдаас нь шидэлж байв. Даяанч Васишта хариу болгон, би зогсоод л байя! чамаас ер зугтаахгүй гэж хэлээд зогсох газраа тэмдэглэх мэт дүр үзүүлэн таягаараа газар хатган зогсоход Вишваамитра байдаг зэр зэвсэг, гал түймрээ ашиглан дураараа дургихад хамаг юм бэлэн болов оо. Тэгсэн мөртөө оволзон асаж байгаа гал усанд нам унтардгийн адил Вишваамитрийн галзуурсан уур хилэн өөрөө аяндаа гэнэт намдаж дарагдлаа. Вишваамитра ингэж зэр зэвсгээ өөрөө мохоож ямар ч хүч чадалгүй болжээ. Гэвч дараа нь тэр өөрийн хурц илдийн чадлыг туршихаар брахман даяанчийн таягийг нь байдаг хүчээрээ цавчихад ямар ч үр ашиг үзүүлсэнгүй нь түүнийг хүч чадлын мөхөс нь даяанчийн савнаас хавьгүй дор болохыг харуулав. Ингэж омог бардам Вишваамитра яаж ч чадалгүй брахман даяанчийг орхихоос өөр аргагүй болсон гэдээг. Энэ бүхнийг үзсэн сонссон бурхад тэнгэрүүд хүртэл айж ичихэд хүрч аргаа баржээ. 

	Тэгээд тэдний брахмын адил хүч чадал хэнээс гарч болох тухай маргаан болжээ. Гэвч үнэндээ брахман даяанч Васиштын таяг ямар ч зэр зэвсэгтэй зүйрлэхээргүй хүч чадалтай болох нь мэдээж ажгуу. Бярманы гал адил гялалзан дүрэлзэгч таяг бол тэр чигээрээ халгаатай халуун зэр зэвсэг мэт бөлгөө. Тэр хэрэгтэй цагт илбэчний урлаг мэт есөн шидийг үзүүлэх хувилгаанд төгс байдгийг сонирхон хараад Вишваамитра уртаар санаа алдаад ийн өгүүлрүүн,

	— Би одоо танд ялагдлаа. Миний бүх хүч чадал таны гарт байгаа таягаас долоон дор юм байна гэж мэдлээ. Их тэнгэр Шива надаар даажигнасан юм байлгүй. Би зөвхөн тантай адилхан л брахман даяанч болохоос өөр ямар ч замыг сонгон авахаа болилоо гэж хэлээд тулалдахаа больж өмнө зүг уртын аянд гарч номын мөр хөөсөн даяанч болохоор хатуу шийдлээ. 

	
ТАВ : ТРИШАНКУГИЙН ҮЛГЭР

	Вишваамитрийг хатамжлагчийн ёсонд бат сууж байх тэр цагт Сүүреэванш улсын хаан ширээнд Тришанку гэгч сууж байжээ. Энэ хаан тэнгэрт тулам өндөр нэр хүндтэй байв. Олон жилийн турш хаан ширээнд заларч улс орноо шулуун шударга удирдаж байсан хаан Тришанку бурхны орон гэж байдаг юм бол түүнд очиж үзэхээр санаа шууджээ. Тэр бодол санаагаа биелж болох эсэхийг ярилцахаар даяанч Васиштатай уулзахаар даяанчийнд иржээ. Васишта ч угаасаа түүнийг хүмүүжүүлж сургасан багш нь бил ээ. Васишта хаанд

	— Та ийм бодолд битгий төөрөлд өө. Энэ чинь үнэндээ биелэх бололцоогүй юм шүү дээ гэхэд нь Тришанку хаан эрдэмт багшийнхаа үгэнд сэтгэл нэг л дундуур байлаа. Тэгээд багш Даяанчийнхаа хүүхдүүд дээр очихоор шийдэв. Тришанку багшийнхаа хүүхдүүд дээр очоод

	— Би та нараас хүсэх нэгэн зүйл байна. Энэ юу хэмээвээс та нарын эцэг болж бүтэхгүй гэсэн зүйлийг та нөхөд болгож бүтээж өгөх арга байна уу? Би уг нь бурхны оронд очиж үзэх гэсэн юм аа. Та нөхөд надад тус болж цаглашгүй хүслэнг минь биелүүлэх арга сэдэж хайрлаач! гэсэн үг даяанчийн хүүхдүүдэд тун явцгүй зүйл мэт санагджээ. Тийм ч учраас тэд хаанд,

	— Та тун төвөгтэй юманд санаа сэдэж дээ. Таны багш бидний эцэг Васишта таны хүсэлд хүч хүрэлцэн туслаагүй байхад бид танд тус болно гэдэг үнэхээр хөх инээд хүрмээр хэрэг даруй мөн буй заа. Бид энэ тухайд бол танд хэзээ ч тус хүргэж эс чадахыг учирлан өчих байна. Иймд та буцвал баржээ гэхэд хаан багш багшийнхаа хөвгүүдийн бодол санааг эрс эсэргүүцэв. Тэгэхлээр нь даяанчийн хөвгүүд,

	— Та хаан хүн байна, хаан хүн ухаантай байх ёстой бил ээ. Гэтэл биднийг болон эцгийг маань хүч туслалцахаас татгалзав гэж зэмлэнгүй байдаг чинь ер нь л хол явахгүй гэсэн үг дээ гэв. Гэсэн ч мань Тришанку хаан нөгөөх үл биелэгдэх хүслээ эс орхив оо. Тэрээр,

	— Хэрвээ та нар ингээд надад эс тус болдог юм бол би өөр даяанчийн тусламж дэмээр хүслээ заавал биелүүлэх л болно. Та нар харж л байгаарай! гэх үгийг сонсоод Даяанчийн хөвгүүд нэлээд уурлаж түүнээсээ болоод «Багшийгаа доромжлон дайрагч тэнэг мунхаг хаан чи тэгвэл Жаандал5 бологтун!» гэж хараажээ. 

	Хаан маргааш нь сэрээд хачин өөр болсноо гайхав. Эзэн хааны сүр жавхлан Тришанкугаас нэгмөсөн алга болжээ. Улаан шаргал өнгөтэй, магнаг торгон өмсгөлийн нь оронд гуйлгачныхаас ч дор уранхай нооронхой хувцасны зэмд, хорчийж турсан биед нь нөмрөөстэй байх агаад нөгөөх сүрхий хаан титэм, үнэт ховор эрдэнийн чимэг зүүлт хаачсаныг бүү мэд хувхай хоосон болжээ. Гэв гэнэт ингэж инээдэмт байдалд орсон хааныг үзээд гэр бүл, шадар сайдууд, ордны бараа бологчид цөм түүнээс зугтан зайлжээ. Харц ядуус хүртэл түүнтэй нүүр учрахаас дургүйцнэ. Хэрээс хэтэрсэн зан гаргасны лайгаа эдлэн ичих нүүрээ буруулсаар хаан агсан Тришанку улс гүрнээ эх нутгаа орхиод харь орон харанхуй ширэнгэ эрж зугтан зайлжээ. Санаа сэтгэлээр унаж гүйцсэн хаан уух идэхээс гарч, унтах нойр нь хулжиж өдөр шөнө ялгаагүй өөдөө сөөргөө дэмий тэнэнэ. Ингэж үзэшгүй муухай дүртэй болсноосоо хойш нэг өдөр аглагч Вишваамитрийн агуйтай санамсаргүй дайралджээ. Вишваамитра хаан агсан Тришанкуг харангуут ихэд өрөвдөх сэтгэл төрж, ийн асууруун,

	— Чи чинь одоо Тришанку мөн байна уу, үгүй юу? Яахлаараа чи ийм болчихдог сон бил ээ? Ямар амьтны хараалаас болоод ийм болсноо над хэлж өгөөч! гэхэд нь Тришанку болсон бүх явдлыг дурдаад

	— Би хаан төрийн ёс журмыг сайн дагаж биелүүлж явлаа. Хэзээ ч гэсэн би хилэнц болохоор хилс юм үйлдэж явсан удаагүй бил ээ. Үнэнээс дургүйцэж явсан удаагүй. Хэн хүний боловч эрх мэдлээрээ төр барьж зовлонд учруулан залхааж явсан нь үгүй ээ. Гэтэл миний багш, түүний үр сад надад тус хүргэхийн оронд доорд муу язгуурын амьтан бол гэж харааснаас хамаг хэрэг иймд хүрлээ. Би одоо яая гэх вэ гэж хэлээд Тришанку Вишваамитрийн өлмийд сөхрөн уналаа. Хаан ширээнээс бууж хамгаас доорд болсон энэ хүний хувь заяаг эргэцүүлэн бодож Вишваамитра өрөвдөх сэтгэлээ барьж ядан байлаа. Гэвч уур хилэн, хайр дурлал тэргүүтэн бол юунд ч хүргэж болох тухай сайтар эргэцүүлж бодоход хүрлээ. Тэгээд Вишваамитра аргадаж тайвшруулсан зөөлөн үгээр ийн өгүүлрүүн,

	— Хэ нөхөр минь ээ, ганцаардан өнчирсөн хаантан минь чиний эдэлж яваа түмэн зовлонгоос би хуваалцахад бэлхэн байна. Би чиний шашин төрд ёс суртахуунд үнэнчийг чинь сайн мэднэ. Чи ямар ч зовлон зүдүүрээс айж хулчийхгүй байгтун! Аглагч, эрдэмтэд болон аливаа мэргэдийг урин залаад би чамд хүчин туслалцуулъя багшийнхаа хараалаас болоод доорд язгуурт орсондоо муу юм санаж сэтгэлээр унахын хэрэггүй. Та хэзээ нэгэн цагт чин хүслээрээ бурхны оронд очиж үзэх болно гэж хатамжлагч Вишваамитра арга учраа олохоо больсон Тришанку хаанд аргадан хэлжээ. Тришанкуд зориулж өргөл буян үйлдэх бэлтгэл хийхийн тулд Вишваамитра их ажилтай байлаа. Өөрийнхөө тусын тулд ингэтэл хүчин зүтгэж байгаа нөхрөө урамшуулахын тулд Тришанку,

	— Та миний тусын тулд ийм сайхан сэтгэл санаагаар ажилласныхаа үрээр энэ насандаа бурхны оронд очно доо! гэх мэт чихэнд чимэгтэй үгээр түүнийг хөөргөнө. Вишваамитра бүх юм бэлэн болсны дараа шавь нараа дуудаж цуглуулаад ойр тойрны бүх ном бясалгагчид хийгээд даяанчдад хүрэлцэн ирэхийг урьж зар тараахыг даалгалаа. Шавь нар нь түүний үгээр орж бүх хатамжлагчдад хэл хүргэн өөрийн багшийнд өргөл буяны учир хуран цугларахыг урьжээ. Ингээд бараг л бүгдээрээ түүний урилгыг хүлээн авлаа. Вишваамитрийг сүрхий номтой, ухаантай хатамжлагын тоонд оруулдаг улсад бол энэ урилга их л баярт зүйл мэт байх нь мэдээж бил ээ. Гэтэл Васиштын хөвгүүд дээр иртэл тэд Вишваамитрийн шавийн үгийг тоглоом тохуу хийх үл тоомсорлох байдлаар угтан авч,

	— Вишваамитра өөрийгөө сүрхий хатамжлагч гэж үзэх нь хэрээ. Харин түүнийг тэгтэл ихээр өргөмжлөгчид үнэхээр ховор гэдгийг бас бодолцох нь зүйтэй мэт санагдаж байна. Үнэндээ тэр дайны хэнээтэн, цэргийн эрхтэн болохоос биш түүнд эрдэмтэн байх хувь зохиол, түүгээр ч үл барам өргөл буяны тухай ярих ч эрх түүнд байхгүй! Бас тэгээд жаандал язгуурын хилэнцтэнийг дээд тэнгэрийн орон гэгчдээ очуулахын тулд Вишваамитра буяны өргөл үйлдэх юм гэнэ. Ёстой харин нэг таарсан хэрэг байна даа гэж шоолжээ. Вишваамитра шавь нараасаа энэ үгийг сонсоод ууртаа багтарч зүрх нь дэлбэрэх шахжээ. 

	— Миний хийсэн бүх ажилд хилэнц үнэндээ алгаа! Намайг доромжилсон Васишта даяанчийн хөвгүүд цөм хоромхон зуур үнсэн чандруу болон сөнөтүгэй! гэж хараал тавьжээ. 

	Дараа нь тэр өргөл буяныхаа ажилд орлоо. Энд хүрэлцэн ирсэн номтой эрдэмтэд олонд хандаж Вишваамитра,

	— Би хүнлэг ёс, буяны сайныг бодож шулуун шударга нэгэн хаанд золгүй явдал тохиолдсоныг арилгаж, энэ насанд нь бурхны оронд хүргэхийн арга ухааныг сүвэгчлэн чуулахаар буяны өргөл үйлдэхээр бэлтгэсэн бил ээ. Сайн үйлийн төлөө саарч бууралгүй тэмцэгч миний энэ үйлст эрдэмт хатамжлагч та бүхэн нэмэр хандив болно гэдэгт миний бие өчүүхэн ч эргэлзэхгүй байна гэхэд цугларсан олон түүний үгийг хүлээн хүлцэж байгаа дүр үзүүлэн зөвшөөрнө. Тэд Вишваамитрийн үгийг дагаж, нээрэн ч ийм ухаан эрдэм төгс хүний үгийг эсэргүүцэх хэрэг юун гэсэн шиг Вишваамитрийн заавар удирдлагаар уг буяны ёслолыг үйлдэж эхэллээ. 

	Өргөл буяны ёслолын шувтаргад зорилгоо биелүүлж үйлсээ амьдруулахын тулд бурхдаас тусламж гуйж хүрэлцэн ирэхийг урилаа. Гэвч түүний урилгаар ямар ч бурхан хүрэлцэн ирсэн нь үгүй ээ. Тэдний хүслэн ийнхүү эхлэхээсээ үйлс муутай болж байгаад сэтгэл зовсон нөхөд уг дуугүй болж дотроо хөх инээд нь хүрсэн боловч Вишваамитрийг зовоохоос болгоомжлов. Вишваамитрийн уур хязгааргүй оволзож байлаа. Тэгсэн ч гэсэн биеэ барин, өргөлийн юмаа бэлтгэн зэхэв. Түүдэг шатаан шар тос нэмж ёслолын гал бадраагаад хаан Тришанкуг дуудаад,

	— За Тришанку, миний хүсэл эрмэлзэл их зорилго биеллээ олохыг удахгүй чи үзнэ. Тэр бүхний ач тусаар чи сайн сайхан замд орох болно. Хэрвээ миний хүч чадал одоохон биеллээ олох юм бол та одоохон бурхан тэнгэрийн оронд очихын учир дээшээ нисэн одох болно. Бурхад тэнгэрүүд чамайг аваачихын тул эс ирлээ. За тэглээ гээд би түүний төлөө зовох юм алгаа. Харин хаантан та өөрөө бурхдын ордонд очихын тулд бие сэтгэлээ бэлтгэгтүн! гэжээ. Тэгж байтал удаж түдсэн ч үгүй Вишваамитрийн ид шид цугларсан олонд үнэхээр гайхал төрүүлэхээр юм боллоо. Хаан Тришанку тэнгэрт өөдлөн нислээ. Тришанку тэнгэрийн оронд очсон боловч түүний байдал төлөвийг ажиж мэдсэн Индра бурхан түүнийг тэнд байхыг эрс татгалзаж

	— Жаандал хэмээх доорд язгуурын хилэнцэт амьтан та ямар арга мэх хэрэглэн ийнхүү тэнгэрийн оронд хүрэлцэн ирэв ээ? Эрдэмт багшаа эс хүндэлж түүнээс жигшигдэн хөөгдсөн танд энд орох орон яахан олдох бил ээ. Үтэр түргэн зайлагтун! гэж хэлээд түүнийг тэнгэрийн орноос доош эргээж газарт илгээтэл хөөрхий Тришанку уйлан гомдон байж

	— Тэнгэр дээд эзэн минь намайг өршөө! Тэр бүх бурууг би хүлээж нүглээ наманчилъя! гэж бархирсаар толгой нь уруугаа харж хоёр хөлөө гозгонуулсаар доошоо унаад ирж явааг харсан Вишваамитра яаран сандарч

	— Зүгээр миний хараал ерөөлөөс болсон хэрэг заримдаа ингэдэг юм. Тришанку та тэндээ тогтож хайрла! гэж хэлэнгүүт Тришанку замдаа агаар мандалд тогтчихжээ. Ингэж зорилгоо амжилттай биелүүлсэндээ Вишваамитра сүрхий, эрдэмт даяанчийн дүр байдал үзүүллээ. Тришанку агаар мандалд одон гаригийн адил эргэлдэн хөвж үзэгдэнэ. Энэ үед Вишваамитра дахин бас нэг ид шидийн эрдмээ гайхуулахаар болов оо. Тришанкугийн эргэлдэн байх тэр орчимд би дахин өөр нэг орчлон бий болгож чадна гэж амлалаа. Бас тэрээр,

	— Би Индра бурхны өлмийг дэрлэсэн шинэ бурхан болж, тэр орчлонг эзэгнэн сууна гэхийг сонссон даяанчид, тэнгэр бурхад цөмөөрөө түүнээс айн сүрдэж дагжин чичирч байлаа. Тэр одоо ер нь тусгүй юм болох нь байна. Ерөөсөө Вишваамитрийг тогтоон барихын тул цөмөөрөө Вишваамитра дээр ирээд зөөлөн тайван байдлаар ийн өгүүлрүүн,

	— Та одоо тайвшир! Тришанку агаар мандлын тэр орчиндоо өөрөө тусгай орчлон тогтоож амжлаа. Та тийшээ явчихвал бидний оршин амьдардаг энэ ертөнц маань юу болох вэ? Та биднийг бодож эх дэлхийдээ энх амгалан сайн үйлс бүтээхийг бодолцож эндээ тогтож хайрла! Энэ үгийг сонсоод Вишваамитра арай чамай тогтлоо. Гэвч Вишваамитрийн хувьд ид шидээ эцэст нь хүргэхэд их саад тотгор болжээ. 

	
ЗУРГАА : ВИШВААМИТРА ЗОРИЛГОО БИЕЛҮҮЛСЭН НЬ

	Хатамжлагчид ихэд уурлан бачимдах юм уу хэн нэгийг хорлохоор хараал тавивал өөртөө их л зовлон хураадаг бил ээ. Вишваамитра ч гэсэн дээр өгүүлсэн зөрчлөөс болоод бас бусад хүмүүстэй дайсагналдсанаас болж санаа сэтгэлийн талаар хэцүү хүнд байдалд орж өмнө зүг алсыг чиглэн буяны аялалд гарлаа. Тэр уг нь өчнөөн төчнөөн жил хатамжилж бие сэтгэлээр ихэд хатуужжээ. Үнэн чанартаа даяанч хүн гэдэг хатамжлагч хүн болохын хувьд уур хүрэм, сэтгэл догдлом ямар ч зүйлд цаг ямагт тэсвэр тэвчээртэй хандаж өөрийн зорьсон гол шугамаас хэзээ ч гуйвшгүй байх ёстой бил ээ. Вишваамитра хүүхдүүдээ хүртэл өөдгүй явахыг хүсэж хараасан агаад түүнээс болоод өөрөө сүүлдээ ихэд гэмшсэн гэдээг. Түүнээс хойш ямар ч үед гэсэн уурын мунхагт орон зай өгч байхгүй гэж бузгай хатуу шийджээ. Тийм учраас энэ удаа бас холыг зорин буяны аялал хийж байгаа нь энэ буюу олон жилийн дараа тэнгэр бурхад түүний өмнө тодрон ирж,

	— Вишваамитра, чи одоо эзэн хаадын эгнээнд тоологдохоосоо өнгөрч эрдэмт мэргэдийн зэрэгт бүрэн орох болжээ гэж хэлээд брахман тэнгэр нүдэнд эс үзэгдэн алга болжээ. 

	Хэдийгээр Вишваамитра Шива бурхнаас бүрэн зэвсэг авч, брахман тэнгэрээс эрдэмт мэргэдийн хүчин соёрхон хүртсэн боловч Вишваамитрийн сэтгэл бүрэн яаж ханах бил ээ. Түүний гагцхүү зорилго бол Васиштын адил хүчин чадлыг эзэмших явдал ажгуу. Энэ ажил одоо бүхлээрээ хоцорч байгаа учраас тэр цаашдаа ямар ч бэрх хатамжлалыг хийх амлалт өөртөө авлаа. Бурхдад энэ суудал таалагдсангүй. Вишваамитраг зорилгоос нь булзааруулахын тулд буян ном үйлдэж байсан газарт нь хурмастын дагина Мээнакааг6 илгээжээ. Вишваамитра түүний сэтгэл булаам дүрийн нь аз болж түүний хамтаар зугаа цэнгэлд булхан арван жилийн урт хугацааг өдөр шөнө өнгөрөөсөн мэт түргэн өнгөрөөв. 

	Вишваамитра эцэст сая нэг сэрж юу болсныг хараад ихэд сандран, ихэд гэмшин гоморхов. Вишваамитрийн гэмшиж байгааг хараад Мээнакаа ч гэсэн түүнээс айн чичрэв. Вишваамитрийг хараан зүхнэ гэдгээс үхтлээ айсан Мээнакаа алга юугаан хамтатган залбирч түүний өмнө таг зогсов. Гэвч Вишваамитра уураа даран биеэ барьж

	— Чамд ямар ч гэм буруу байхгүй. Ганцхан миний тэнэг мангуугийнх. Чи одоо дээд тэнгэрийн орондоо буцаж харигтун гэж хэлээд Мээнакааг уян зөөлөн хайрын сэтгэлээр үдэн явуулжээ. Тэгээд өөрөө Гималайн ууланд очиж хүсэл тачаалаа номхортол мянган жил шахам даяан хийн хатамжлан суужээ. 

	Тэнгэрүүдийн хамтаар брахман тэнгэр нэг өдөр Вишваамитрийн өмнө бас дахин тодров. Өгүүлрүүн:

	— Эрхэм Вишваамитра! Та Мээнакааг харааж зүхэлгүйгээр өнгөрөөгөөд дахин даяан аглагчийн замд шуудран орж үнэн шударгыг гол болгоход чинь тэнгэр бид цаглашгүй баярлалаа. Хатамжлах чин сэтгэлийнхээ үр дүнд чи одоо их эрдэмтэн ёстой даяанчийн тоонд орох боллоо. Тэнгэрийн элчийн үгэнд Вишваамитра туйлаас баярлажээ. Гэвч түүний алсын их зорилго бүрэн биелээгүй байжээ. Тэгээд тэр дахин урьд урьдаас илүү хэцүү хатуу зарчимтай даяан хийх ажлаа эхлэхээр шийдэв. Түүний энэ удаагийн хатамжлах зорилго маш өндөр байлаа. Ертөнцөд энэ мэт хатамжлагч урьд өмнө ер гараагүй, сонсогдоогүй тийм хэцүү хатуу зорилгыг өмнөө тавьжээ. Нээрэн л энэ мэт ер бишээр хатамжилж нэгэн мянган жил болов. Тэнгэр бурхад хүртэл түүний тухай бодол болжээ. Тэд Ранпаа дагиныг Вишваамитрад илгээхээр шийдлээ. Индра:

	— Ранпаа, чи Вишваамитра дээр очоод түүний байдал төлөвийг ажиж мэдээд түүний хатамжлалыг зогсоолгохыг бод гэж захив. Ранпаа явахыг эс зориглов. Гэвч Индра тэнгэрийн зарлигийг зөрчөөд гарах толгой түүнд хаанаас заяах бил ээ. Ранпаа дагина очингуутаа Вишваамитрийн сэтгэлийг догдлуулан хөдөлгөж, нямба хийхэд нь саад болоход Вишваамитра түүнд уцаарлан юуны тул ингэж зориудаар ажилд гай болж байгааг тэсэж үл чадан Ранпааг энэ дороо чулуу бол гэж хараав. Хүн ялангуяа даяанч номч хүмүүс, бусдыг нүд үзүүрлэн харааж зүхвээс тэр хараал нь эргээд эзнийхээ хар толгойг ороодог бил ээ. Ухаандаа хэн нэгийг харааж зүхсэний харгайгаар өөрийн нь хийж буй буяны үйл ажил нэгмөсөн нуран унадаг байна гэдэг бодолдоо хүлэгдсэн Вишваамитра тэнгэрийн элчийн өөдөөс тэрсэлж эс маргав. Харин ямар ч үед гэсэн уурлаж болохгүй биеэ барихын хамт түүнийг хүлээж хүндэлж хамт хооллож ундалж нэг их ном болох ч хэрэггүй ганцхан л тэсвэр тэвчээртэй даяанч хүн шиг зоримог шийдвэртэй бясалгал үйлдэх хэрэгтэй гэж шийджээ. Энэ мэтээр бүтэн зуун жилийн хатамжлалаа бүрэн төгсгөжээ. Бурхад тэнгэрүүд түүний ажилд аль болохоор саад тотгор болохоор оролдсон боловч амжилт олсон нь үгүй. Ингэж ихэд хатамжилсны учир Вишваамитрийн бие сэтгэл яшил зандан адил яхир хатуу болжээ. Зөвхөн түүний хүнтэй зүйрлэмээр юм гэвэл амь амьсгаа хоёр л байлаа. Бурхан тэнгэр эзэд түүнийг захирч чадахаар болсон ажээ. Вишваамитрийн хатамжилсан байдал төлөвийг үзээд тэнгэр дээдэс гайхан биширчээ. Тэдгээр тэнгэрүүд дээд тэнгэрийн эзэн хаанд ирж алга хавсран наманчилж хүндэтгэл ёслол үйлдэж бараалхахдаа,

	— Тэнгэрийн эзэн минь ээ танд айлтгах нэгэн зүйл болбоос бид Гоушиг хааны даяанчлал хийж байхад нь элдэв арга хэрэглэн түүнийг саатуулахыг мэрийн оролдсон боловч бүх үйл ажил маань талаар өнгөрлөө. Түүний хатамжлах үйлсийн дэргэд бид хүчин мөхөс байгаагаа сайтар ойлголоо. Тэр юуг хүсэж ийнхүү хатамжилж байгаа вэ? Түүний бүх хүслийг нь биелүүлж өгөх цаг аль хэдийнээ болжээ гэдгийг таны сонорт айлтгах байна гэв. Ингээд тэнгэрийн элчийн саналыг харгалзан үзэж эргэцүүлэн бодсон тэнгэрийн эзэн биеэрээ Вишваамитра дээр залран очиж, түүний хүслийг нь ёсоор тэр өдрөөс эхлэн тэнгэр язгуурт их эрдэмт номтон Вишваамитра гэдэг өндөр алдартай болгожээ. Асар их үнэ хүндтэй шинэ алдраа сонсоод Вишваамитра цээж дүүрэн, баяр хөөр болжээ. Гэвч тэр тэнгэрийн эзэнд хандаж,

	— Би ийм өндөр дээд алдар хүртсэндээ баярлаж байна. Харин Васишта өөрийн биеэр над дээр ирээд намайг үнэхээр тэнгэр эзний их номч болсон гэдгийг хүлээн зөвшөөрч надад баяр болгон хэлсэн тэр цагт л би ёстой санаа нэг амарч сэтгэл ганц ханах байна гэхэд нь тэрхэн дороо Васиштаг дуудан ирүүлтэл тэр Вишваамитрийг их тэнгэр эзний номч мэргэн гэдгийг аль хэдийнээ хүлээн зөвшөөрч байгаагаа мэдэгдэхийн хамт түүнд бишрэн бахдах нэгэн үзүүрт сэтгэлийнхээ үгийг уудлан илчилжээ. Ийнхүү Васишта түүнд ямар ч эргэлзээ төрхөөр үг хэл гаргаагүйд хавь ойрх хамаг тэнгэрүүд цөм баяр хөөр болцгоожээ. Зоримог хатамжлагч Вишваамитра энэ мэтээр зорьсондоо хүрсэн гэдэг домогтой бил ээ. 

	 

	* * *

	 

	Тэнгэрийн эзэн хааныг Индра бурхан өргөөндөө ямар сүрхий ёс төр, хүндэтгэлээр хүлээн авдаг билээ. Мөн түүн лүүгээ нэгэн адил Дашрат хаан хэл мэдээгүй гэв гэнэт хааны үүдэн дээр хүрэлцэн ирсэн Вишваамитрийг лут гүн хүндэтгэлтэйгээр тосож хүлээж аваад, намуун даруу дуугаар ийн өгүүлрүүн. 

	— Тэнгэр дээд язгуурт их номчоо! та тухтай тавтай морилж ажаамуу? Урьдын үйлдсэн буян хишгийн сайн үрээр та өнөөдөр миний муу өргөөнд морилон гийгүүлэв. Түнэр харанхуй нам гүм шөнийг гүн нойрноос нь сэрээж шижир наран мандаж хорвоо ертөнцийг баярын мишээлд умбуулдгийн адил та энд ирж бид бүхнийг яндаж болшгүй тийм их баяр цэнгэлийн далайд хөл алдууллаа. Улс гүрний эзэн хаан байснаа тэнгэрийн номч багш болсон та мэт буян хишиг төгс номч мэргэн ямар тавилангаар ийнхүү манай босгыг алхдаг бил ээ? Та ямар ямар хэрэг зоригоор ирэв ээ? хэлж хайрла. Би таны үгийг дуулгавартайяа дагаж чадлын хэрээр тус болохыг чин санаанаас хүсэж байна. Таны өв тэгш сургаалыг хүлээн аваад түүнийг биелүүлэхийн төлөө зүтгэх гэдэг надад олдохуйяа бэрх аз завшаан гэдгийг би бүрэн ухамсарлаж байна. 

	— Хаан! та энэ мэт сайхан өгүүлэх чадалтай тань үнэхээр гайхмаар байна. Та улс омгийнхоо нэгэн бүлээс төрж өссөн бил ээ. Таны багш Васишта шүү дээ! Тэгэхлээр ухаант багшийн шавь удамт түмний хүү болохын хувьд хаан таны энэ мэт самбаатай байх нь нэгэн бодлын арга буюу зөв буй заа. Миний хэлэхийн өмнө та намайг дуртай үгээ хэлэхийг ийнхүү ухааран зөвшөөрлөө. Энэ бүгдэд чинь би сэтгэл хангалуун байна. Одоо би чухам ямар хэрэг зоригоор энд хүрэлцэн ирснээ өгүүлэх болно гэж хэлээд Вишваамитра өөрийн ирсэн учраа нэгд нэггүй тоочин ярьжээ. 

	
ДОЛОО : ДАШРАТЫН ГУЙЛТ

	Вишваамитра Дашрат хаанд ийн өгүүлрүүн;

	— Би буяны хатамжлал хийж байгаа юм. Тэр маань уг нь дуусах дөхөж байгаа юм сан гэтэл алдыг нь аваад дэлэм атгыг нь аваад чимх дээр нь гэгчээр тэсээд байя гэхэд Маарийч Сүбаахү хэмээх нүгэлт хоёр мангас өдөөд ер нь зүгээр суулгадаггүй шүү! Тэр хоёр хүч зориг мөхөс, цэрэг дайны арга залиар тааруухан тул бид мэтийн даяанчид түүнийг нүд ирмэхийн зуурт үгүй хийе гэсэн ч дур юм. Гэвч буяны гүйдэл хийж байгаа бидний нямбын ёсонд тэрслэх аюултай учир яахан тэгж болох ажээ. Тэгээд тэр муусайнуудаас болоод бүүр бодол болоод явна. Тэднээс болоод бүүр сандарч орхилоо. Энэ зэвүүн хар тархинууд миний ажил үйлст гай тарьж цусан далай махан овоо болгохоор хар муу санаа өвөрлөж байна. Иймд Дашрат хаан та хосгүй баатарлагийн шинж бүрдсэн Раама хүүгээ миний хамт илгээвэл би ямар ч зовлон зүдүүргүйгээр хамаг юм санаснаар болох зам нээлттэй байна. Раамыг шинжин ажваас ихээхэн зол жаргалд хүрч болох хувь тавилантай алдарт баатар эр байж болмоор санагдах юм. Тэр муу санааны эзэд түмэн баатар эрсийн боловч зүрхийг чичрүүлэн донсолгож, төв эрдэмтэн оюутны боловч хүслийг холбилуулан хөдөлгөхүйц жавхлан төгс баатар хүүг үзээд тэмцэхээсээ ухран шууд бууж өгнө гэдэг тодорхой байна. За миний хэлэх үг энэ байна. Иймд та хаан хүүгээ богинохон хугацаагаар надад хань болгон өгөхийг гуйх байна. Хүсэл минь талаар бүү болтугай! Юуны өмнө та надад энэ зүйлийг татгалзахгүй гэдэг ам өчгөө өгөхийг би бүхнээс чухалчлан гуйя. Хүүгийн хувь заяаг та бэлхнээ хариуцах эзэн нь бил ээ. Хэрвээ та үгэнд минь орвол сав ертөнц даяар мөнхийн алдраа мандуулах болно гэдэгт эргэлзэхийн хэрэг огтхон ч үгүй бил ээ. Васиштыг сайн замд оруулсны учир би нэг ёсондоо өөрийгөө ном мэддэг чаддаг боллоо гэдэг итгэлтэй болсон юм. 

	Дашрат хаан ордондоо морилон ирсэн мэргэн даяанчийн тухай айх гайхах хосолж байсан бол одоо түүний энэ үгнээс бүүр ч илүү их гайхал төрж бодолд автагдлаа. Номч даяанчид хүүгээ түр боловч өгөх гэдэг яасан хэцүү вэ? гэж бодоход зүрх нь өвдөх шиг болно. Би хүүтэй үр хүүхэдтэй болохын хэчнээн их хүслэнд хүлэгдэж байлаа. Хэчнээн олон жил тэнгэр бурхдаас гуйж буяны чуулга хийх гэж ямар их хөл хөдөлгөөн болсон бил ээ. Энэ бүхний эцэст сая гурван хүүхэдтэй болсон чинь тэдний минь дотроос энэ даяанч шилэн сонгож байж аль олигтойг нь авах юм гэнэ. Тэгээд бас Раама шиг балчир хүүхэд яаж ч тэр аюулт мангасыг дарах юм бил ээ. Бас тэгээд хүүгээ түүнд туслагчаар өгөхөөс татгалзъя! гэж бодоход шидэт даяанчийн хараал зүхлээс мултардаг арга олдохгүй дээ! гэх мэт олон зүйл Дашратын тархинд хоромхон зуур ээлж дараалан цутган орж ирсээр байлаа. Цөхөрч гайхсан хаан Вишваамитрад хандан ийн өгүүлрүүн,

	— Номч даяанч минь ээ! Манай Раама одоо бүтэн долоон нас хүрээгүй байна шүү дээ. Ийм балчир хүүхэд махчин мангастай яаж ч тулалдах билээ! Тулалджээ гэхэд ялна гэдэг мөн гайхмаар аа даа! Та энэ жаалыг авч яваад ямар хэрэг бүтээх юм бэ? Тэр дайн тулалдаанд ямар ч туршлагагүй нь мэдээж бөгөөд тэр талын авьяас билэг мөхөс гэдгийг эцэг хүний хувьд би бас гадарлаж байна. Хар нялх үрээ дайн байлдаанд баатарлагийн билэг төгс хэмээн явуулна гэдэг үнэхээр зохимжгүй хэрэг даруй мөн. Харин миний дайн тулалдааны ариун их туршлагатай цэрэг эрс байна. Тэд бүгдийг байсаар байхад жаал Раамыг очиж очиж та ийнхүү шохоорхон гуйдаг чинь ямар ёс вэ? Ид шид, муу ёр болгон шүглэсэн мангасын: хүчирхэг дайсантай бяцхан хүү Раамыг тэнцүүлэн үнэлэх зүрх бас гарна аа! Нялх балчир хүүхэд таны тэр бэрх хэцүү үйлсийг яахан бүтээж амжих бил ээ. Та түрүүнд бэлхнээ өөрийнхөө зориг баатарлаг, эрдэм ном, ид шид төгс болох тухайгаа хэлсэн бил ээ. Харин одоо би цэргээ аваад өөрөө танд бараа болон явахаас дээр юм ерөөс алгаа! Та дайн тулаан, ялалт амжилт юу ч хүснэ хүссэн болгон чинь санасанчлан бүтнэ. Эхлээд би дайсны хүч чадал байрлал зэр зэвсэг зэргийг мэдэж авъя! гэх мэтээр яриагаа Дашрат хаан өөр зүг булзааруулж ядна. Вишваамитра хаан хүүгийн төрөлхийн их авьяас билэг эрдэмт их чадлын тухай ахин дахин номнолоо. Тэгсэн хэр нь Дашрат хаан хүүгээ Вишваамитрад өгч явуулахаас татгалзсаар байлаа. Вишваамитра ч дахин дахин хүүг нь гуйж шалгаасаар байлаа. Дашрат хаан Вишваамитрад хандан ийн өгүүлрүүн,

	— Хэцүү хатуу бүрийг ялан дийлэхийн их зол хутгийг би Раамад заяасан юм. Тэгэхлээр Раамын тухай надаас илүү мэдэх хүн хаана ч байхгүй. Би яахан Раамаас салангид байж тийм сүрхий дайсантай тулалдахаар явуулж зүрхлэх вэ? Тэгсэнд орвол миний хувьд үхэж тонилсон минь дээр байх сан. Би ганцхан Раамыг л битгий аваач гэж танаас наманчлан гуйж байнам. Тэрний оронд намайг цэргийн минь хамт авч яв! Бид бүгдээрээ таны төлөө шударгаар тулалдахын ам өчгийг тангараглахад бэлхэн байна. Надаар толгойлуулсан манай цэрэг эрс дийлэхгүй юм бол Раама яаж дийлдэг бил ээ. Тийм юм гэж хэзээ хаана байлаа? гэх үгийг сонсоод Вишваамитра гал дээр тос хийсэн шиг дүрсхийн уур нь бадарч ийн өгүүлрүүн,

	— Та миний хэлсэн хүссэн болгоныг үг дуугүй биелүүлэн соёрхоно гэсэн чинь яалаа? Одоо болохоор харин хэлсэн үгэндээ эзэн, идсэн хоолондоо сав болдоггүйн учир юу сан бил ээ. Ингэж буяндаа цөв оруулахын хэрэг байдаг юм байж дээ. Та язгуур угсаа, нэр төрөө бодож явбал дээргүй юү! Хэрвээ та үнэхээр дургүйцээд байвал хамаагүй би буцаад явлаа. Та үнэнч шударга биш зан ааш гаргаж олон сайхан нөхөр сүүдэртэйгээ хамт жаргах юм байгаа биз. Даяанч ууртаа толгой нь эргэж дэлхий ертөнц дэнжгэнэн донслох шиг болж байв. Хилэнт түүний уурлахаас бурхад хүртэл эмээцгээв. Тэгээд Васишта аажим аажмаар Дашратад ийн ойлгуулжээ. 

	— Эрхэм хаантан та дээд язгууртны бүлд төрсөн бил ээ. Ёс журам дэг зарчмын тухайд боловсролтой хүн танаас өөр хэн байх бил ээ. Таны гэгээн алдар энэ ертөнцөд нарны гэрэл мэт арван зүгтээ цацран мандсаар байна шүү дээ. Санаа шийдвэр төгс байж ам алдсан бол хэлсэн үгэндээ бүрэн эзэн болох нь тань шиг хүнд бүү хэл хэн хүний хувьд зүйн хэрэг байдаг биш үү! Таны буянд цөв орох юм бол ганцхан агшин төдийхөн ихэд бодож байсан тэр буян чинь нүгэл болон хувирахад бэлхэн байх л юм шүү. Та даяанчийн хамт хүү Раамыгаа заавал явуул. Түүгээр ч үл барам Лагшманыг дээрээс нь нэмээд хоёулыг түүнд бараа болгон өгвөөс зохино. Раамыг дайн байлдааны туршлагагүй юм үзээгүй учир дайны хөлд үрэгдэнэ гэж дэмий зовох хэрэг байхгүй. Даяанч Вишваамитрийн далбаан дор яваа цагт хаан хүү хүч мөхсөдөн ганцаардахын зовлонд яахан учрах билээ. Тэр үнэндээ ажрахгүй. Цаглашгүй хүчит даяанч эзэн бол ганц хүүхэд төдийгүй хотол олноо аврахуйц их ид шидтэн гэдгийг та эрхбиш бодолцох хэрэгтэй шүү. Та ер нь энэ даяанчийн хүч чадлыг их наагуур үнэлж байх шиг байна. Үнэндээ энэ хүний дүрст тулмаар биеэ нуусан сайнаар яривал бурхан, саараар яривал чөтгөр гэж ойлгоход болох шүү. 

	Баатарлагаа гаргавал баатар, ид шид, эрдэм чадлаа гаргавал хувилгаан мэт хурц догшин ид шидтэн мөний тул та түүнийг хамгийн зөвөөр мэдэж соёрхох нь чухал бил ээ. Энэ муу юу мэдэх вэ? гэх буюу үүнийг л тэр мэдэхгүй дээ гэж бодоход үнэхээр бэрх юм шүү. Тэр үнэндээ манай гариг ертөнцөөр үл барам тэнгэр бурхдыг хүртэл хилэгнүүлэхүйц айлгахуйц, урдаа сөгдүүлэхүйц чадал эрдэм төгс хувилгаан их даяанч бил ээ. Ийм даяанчийн хүсэлд нийцэхүйц хүү төрүүлсэндээ та өөрөөрөө бахархах хэрэгтэй. Хүүгээ үг дуугүй түүнд бараа бологчоор өгөгтүн! Тэр үнэндээ амиа, буяныхаа чуулгыг дайснаас хамгаалж чадахуйц болсондоо ч биш гагцхүү таны сайн хүүгийн тусын тулд ирээдүйн их алдрын тул энд ирж ийнхүү танаас түүнийг гуйхад хүрснийг ёсоор ухааран соёрхоно уу? Учир иймийн тул та хүүгээ дуугүй түүнд өгөгтүн! Хүүгийн чинь хүслийг тэр эзэгнүүлэхээр тийм хүн гэдгийг ахин дахин танд учирлан хэлье. 

	Васиштын ийн сургамжлах үгийг сонсоод хаан Дашрат эндүүрснээ мэдэж Раама, Лагмана хоёрыгоо Вишваамитрийн хамт явуулахаар шийджээ. Хоёр хүү хаан эцэгтэйгээ аяны хүний ёсыг дагаж салах ёс гүйцэтгэхээр эцэг дээрээ орж иржээ. Хаан эцэг, хатан ээжүүд, номтон багш, ноёд шадрууд цөмөөрөө хоёр хүүд хэлэх захих бүхнээ хэлж захих агаад гол нь тэд цөм хоёр хүү даяанч багшийнхаа үгнээс гарахгүй явахыг бүхнээс чухалд захив. Бас хоёр хүүгийн хамт даяанч Вишваамитраг ч гэсэн нэгэн адил үдэж мордуулагдах ёслол хийгдэв. Энэ үед алаг цэцгийн үнэр ханхлуулсан агаар мандал дээд тэнгэрээр хоёр балчир хаан хөвгүүд Дашрат хаанаас салах ёслол гүйцэтгэж гүн бодолд гүнзгий уянгын дуу аялан аяны замд гарав аа. Ийнхүү эцэг үрсийн бие биеэ хайрлах сэтгэлийн тэмүүллийг харахад хүний сэтгэл уярам ажээ. Их даяанчийн хувцас хунараа өмссөн хийгээд алхаж гишгэж яваа байдлыг харахад үнэхээр сүр жавхлан төгс ажээ. Түүний баруун зүүн хоёр талд бяцхан хан хөвгүүд бараа болон сүүтийсээр холдож одов. Ташаандаа сэлэм зүүж, нум сум мөрөндөө агссан хоёр хүүгийн царайд баатар дайчин эрсийн шинж тодорсныг харахуйяа дайсан этгээд зүрх сэтгэл чичирмээр бөлгөө. 

	
НАЙМ : РААМА АЙМШИГГҮЙ НЬ ТОДОРЛОО

	Вишваамитра хоёр хаан хүүгийн хамтаар аянд гарсан шөнөдөө Сарюу хэмээх гурван мөрний эрэг орчим хоногложээ. Унтахынхаа өмнө их даяанч хоёр хүүд цөөн бадаг буяны шүлэг цээжлүүлжээ. Зааж цээжлүүлсэн шүлгийн нэр нь «тэсвэр» туйлын «тэсвэр» гэх ажээ. Шатлан шүлэглэсэн тарниа утгачлан сайн тогтоож санаандаа шингээж чадвал ямар ч үед номд эргэлзэн тээнэгэлзэх явдал огт үгүй болдгийг даяанч хаан хөвүүдэд нарийвчлан тайлбарлажээ. 

	Тэр гурав маргааш өглөө нь маш эртлэн босож үл мэдэх нутгийн зүг аяллаа үргэлжлүүлэв. Ингэж яв явсаар өөр нэг нутгийн Гаамаашрам гэдэг газар хүрч очлоо. Тэнд хатамжлан ном бясалгагч аглагчидтай Дашратын хаан хөвгүүдийг уулзуулж танилцууллаа. Тэгээд дараагаар нь Вишваамитра даяанч Раама Лагшмана хоёрт Гаамаашрамын тухай үлгэр домгийг сонирхуулан өгүүлээд энэ газар бурхны хутгийг олсон Шанкар тэнгэр сууж ном бясалгаж буян үйлдэн үйлдсээр эцэст нь энд чулуун баримал болон үлдсэн тэр дурсгалт нутаг бил ээ. Ухаанаар дульхан дурлалын тэнгэр Гаамадээв бурхны хутгийг олсон Шанкарыг харван алахаар сэдсэн боловч их тэнгэр Шанкарын хилэгнэлд өртөн энэ дороо үнсэн товрог болсон гэдэг бил ээ. Чухам тэр цагаас эхлэн энэ нутгийг Гаамашрам (дурлалын агуй) гэж нэрлэх болсон домог түүхтэй ажээ. Вашваамитра даяанч, хаан хүү Раама, Лагшмана гурвыг тэндхийн хатамжлагчид хүндэтгэн зочилж баяртай угтаж авснаас даяанчдын агуйд шөнийг өнгөрөөжээ. Маргааш өглөө нь эртлэн босож өглөөнийхөө хэвшилт зүйлийг эрэмбэ дараалан гүйцэтгэсний дараа Ганга мөрний эрэг дээр явж очлоо. Ганга ээж эргээ халин цэлэлзэж байлаа. Даяанчид аяны гурвыг их мөрнөөр гатлуулахын тулд хөнгөн завь авчирч тусаллаа. Мөрөн голыг гаталтал нэгэн ер бишийн чимээ сонсогджээ. Хаан хөвгүүд тэр сонин дуу чимээг сонирхон учрыг нь мэдэх гэв. Гэтэл түүнийг Вишваамитра тайлбарлаж, энэ бол Сарюу гол ганга ээжийн өвөрт урсан орж ирэхдээ ийм чимээ гардаг юм гэж хэлэв. Их мөрөн урсгал дөлгөөн боловч шуугиан чимээ ихтэй үнэхээр сүр жавхлан төгс ажээ. Үзэсгэлэн гоо Ганга ээжийнхээ буурал давлагааны өмнө өвдөг сөхрөн сөгдөж алга хавсран энэтхэг газрын заншил ёсоор хүндэтгэн бишрэв. Ариухан цэнгэг усанд нь алжааж ядарсан биесээ угааж, алтан шаргал торгон элсэн дээр нь хөрвөөж, агаар салхиар нь цээж дүүрэн амьсгалж, навч нахиагаа дааж ядсан саглагар бүдүүн моддын нь сүүдэрт суугаад сайх мөрний эрэг орчныг ажиглан харахуйяа бахдалтайяа. Тэндээс цаашлан шигүү ургасан ойн зөргөөр аяны замд гарахад улам бүр ширэнгэлэн өтгөрөх ойн дундаас махчин араатны архирах чарлах дуун сонсохуйяа бүх бие ийнхүү оргин айдас хүрч зүрх чичирнэ. 

	Эрдэмт даяанч Вишваамитра хаан хөвгүүдэд, «энэ ширэнгийг» «Даарагаагийн шугуй» гэдэг юм. Одоо аймшигт харанхуй шугуй байгаа энэ газар эрт нэгэн цагт онц сайхан нутаг байсан юм. Нэгэн удаа Вритраасүрийг алснаас Индра бурханд брахмыг хороосон нүгэл тулгарч улмаар Индрад байж суух аргагүй зовлон тохиолджээ. Бурхдын хааны энэ зовлон гунигийг тонилгон арилгахын тулд тэнгэр бурхад арга зам сүвэгчилжээ. Тэгээд ариун тунгалаг мөрнүүдийн цэнгэг сайхан уснаас том том шавар савнуудаар дүүргэн авчирчээ. Буян хишгийн тарнийг бясалган бүтээгээд рашаан болсон цэвэр ариун усаар Индраг угааж ариутгаад түүний үр дүнд Индра нэрт тэр бурхан тоост хорвоод хүний биеийг олж хувирлаа. Ийнхүү Индраг угаасан хир тоост бохир усыг асган бордогдсон энэ газар ой ширэнгэ, араатан амьтан бий болсон эндхийн намтар ийм түүхтэй. Ер нь нүгэлт муу ч бай буянтай сайн ч бай ямар ч амьтны үхсэн хүүрийн үлдэгдэл ялзран өмхөрч газрын хөрсийг бордоод тэр газар нь чихэр жимсний мод тэргүүтнийг суулган тарихад ариун ургац өгч хүмүүс дээдэс түүгээрээ идээ будааны дээж хийдэг нь үржилт хөрс газар эхийн гавьяа байдаг буй за. 

	Номтон даяанч, энэ аймшигт нутагт эрт цагт хүн ардууд удаан болтол жаргалтай сайхан аж төрж байжээ. Гэтэл сүүлийн үед Сүнд хэмээх тахилчийн эхнэр Даарагаа гэгч хүү Маарийзийнхаа хамт энд аз жаргаланд харш юм үйлджээ. Эх хүү хоёр энэ шугуйн гүнд амьдран суусаар байна. Тэднээс айж энэ ойд юу ч эс хавьтан амьдардаг бил ээ. Энд хүн амьтнаар үл барам ан араатан ч эс байдаг газар бил ээ. Даарагаа буман заан шиг хүч чадалтай. Түүний эрх мэдэл үнэхээр бусдыг бишрүүлэм лут ажгуу. Түүнийг тонилгохын тулд та хоёрыг энд би авчирсны учир тэр буюу номтон даяанчдыг саад тотгорт учруулагч эдгээр мангасыг та нар сөнөөгтүн! Хаан хөвгүүд та нар түүнийг бардам дийлнэ гэдэгт хэн эргэлзэх бил ээ. Та хоёрыг тэнгэр тэтгэж аз хийморь чинь өөдрөг яваг. Энэ бүгдийг сонсоод аймшиг төрөх аваас тайвширч зориг орохын хишиг буян хайрлагдах болтугай. Та хоёрыг тэнгэр тэтгэж зол заяа чинь өөдрөг хийморьлог яваг! Миний хүсэх зүйл ганцхан энэ л байна гэлээ. Вишваамитраас Даарагаагийн тухай сонсоод Раама ийн өгүүлрүүн,

	— Даарагааг та тахилчийн гэргий гэсэн байх аа? Эгэл нэг тахилчийн эхнэрт тийм их чадал байдаг гэгчийг би одоо хүртэл олж сонссон удаа огт үгүй бил ээ. Зөвхөн хүний дүрсээ алдсан чөтгөр шуламд л тийм айхавтар ид шид байхаас биш ямар ч байлаа гэсэн жирийн нэгэн эмэгтэйд тийм хүч хаанаас заяах ажээ гэж би бодох юм гэхэд нь Вишваамитра хариу болгон ийн өгүүлрүүн,

	— Чиний хэлдэг зөв, яг зөв байна. Би даамах хэмээх брахмын ачлалаар Даарагаа тийм ер бишийн хүч чадлын өлзий хутгийг олсон юм. Сүкэдү гэдэг нэртэй нэгэн тахилч байжээ. Тэр ганц ч үр хүүхэдгүй хүн байлаа. Сүкэдү үр хүүхэдтэй болох гэсэн хүслэндээ хөтлөгдөж хүслээ биелүүлэхийн тулд даяанч болон хатамжлан сууж хүүхэдтэй болохын өргөл буян үйлдэх сайн үйлсийг нь үзээд сэтгэлд нь ихээхэн таалагдсаны тул Бидаамах брахман Сүкэдү чамд би нэгэн үлэмжийн их хүчтэй үзэсгэлэн гоо охин хайрлая. Харин чамд хүү заяах учиргүй юм байна. Учир иймд чамд би хүү заяалгаж хүчин эс хүрэлцэв ээ! хэмээн айлдсаны тул Сүкэдүгийнхээс цасан цагаан царайтай, цэцгэн улаан уруултай, тас хар үстэй, харах нүдний хар цагаан нь хосолсон үзэсгэлэн гоогийн дээж баймаар нэгэн охинтой болжээ. Охиныг том болохоор нь Сүнд гэдэг тахилчтай хуримлуулжээ. Тэгээд нэгэн хөвгүүн төрүүлсэн агаад түүндээ Маарийз гэж нэр өгчээ. 

	Нэгэн удаа Сүнд номч мэргэн Агасдя гэгчийг дээрэлхэн доромжилсноос болоод түүний хараалд хорлогдон насан эцэслэсэн ажээ. Хийсэн үйлийнхээ үрд өртсөн Сүндийг өмөөрч Даарагаа Маарийз хоёр Агасдя нэрт номч мэргэн аглагчийг дайран довтолж эхэлжээ. Гэтэл номч мэргэн Агасдя хэрээ мэдэхгүй довтлогч тэр хоёрыг хүний махан хүнстэй муу ёрт мангас бол гэж хараажээ. Тэр цагаас эхлэн тэр хоёр хүний сайхан дүрээ алдаж мангасын шинжтэй болон энэ ойд тэнэн явах болсон юм. Одоо тэрхүү махчин шулмуудыг даруй устгаваас зохих болсон юм. Хорлонт муусайн амьтдыг тонилговол зохих тавилантайг судар номд нэгэнт заасан байдаг тул энэ тухайд чи сэтгэл зовнин бодолд дарагдахын хэрэг юун. 

	Ер нь ямар ч гүрэнд эмэгтэй хүнийг алах цаазлахаас аль болохоор тойрдог заншил ихэд дэлгэрчээ. Гэвч тэр болгоныг ёсоор болгох гэвэл түмэн ард хохирол сүйрэлд учрах нь бас бий. 

	Вишваамитрийн ингэж хэлэх үгийг сонсоод сэтгэл санаа шийдэж шулуудсан байдлаар Раама ийн өгүүлрүүн;

	— Багшаа, хаан ордондоо залран байх үедээ хайрт эцэг минь бидэнд аминчлан захисан үгэндээ, таны үгэнд орж хэлсэн бүхний нь үг дуугүй гүйцэтгэж байхыг чухалчлан хэлж бил ээ. Тэгэхлээр одоо таны үг бидний хувьд хууль болно. Бас тэгээд та биднээр хийлгэх энэ ажил чинь түмэн олны жаргалын төлөө тул таны үгийг даган Даарагаа мангасыг заавал даран сөнөөхийг таны өмнө амлая. 

	Раама хүү нум сумаа онилж зэхээд сумаа булцуунд нь тултал татаад тавьтал дөрвөн зүг найман зовхист нүргэлсэн дуу гарч ширэнгэн ойн доторх хамаг амьтад сүрдээд айн чичрэв. Даарагаа энэ сумны дууг сонсоод машид гайхан хэн одоо ийм их хүчтэй сум тавьдаг билээ гэж бодоод сум шунгинасан зүгээр чиг барин уур омог нь буцалсаар Раама дээр улаан галзуу амьтан дайран хүрч ирлээ. Раама эхлээд энэ муу Даарагаагийн чинь хөл гараар нь мөчлөөд хаячихвал яадаг бол гэж эргэлзэн бодов. Ер нь тэгээд үзье! гэж шийдлээ, Гэтэл хөл гараа мөчлүүлээд байгаа хэр нь мангасын хүч чадал улам бүр нэмэгдсээр байлаа. Раама хүү бүүр айх гайхах хосолж байв. Ийш тийшээ хөрвөн мөлхөж байсаар Даарагаа тэдний өөдөөс аймшигт чулуу мөндөр буулгаж гарлаа. Гэвч Раама Лагшмана хоёр элдэв арга сүвэгчилсэн боловч үр ашиг гарахгүй л байлаа. Тулалдаан болсоор л байлаа. Вишваамитра хаан хөвгүүдэд тал өгөхийг хичээж байдаг арга хэрэглэвч хэрэг тус болсон нь үгүй. Гайхшаа тасрахад түргэхэн шиг шөнө болгох гэтэл бүрэнхий болох тутам л мангасын довтолгоо гаарсаар байв аа. Раама эцсийн эцэст тас цохигч зэвээр сумаа цэнэглээд нэгэн сум явуултал Даарагаагийн: аварга биед тусаж амин газрыг нь онолоо. Мангас амиа алдан газар хөсөрт уналаа. Раамын энэ их баатарлаг зориг бурхан тэнгэрт хүртэл их таалагдаж, тэд магнай хагартал баярлажээ. Даяанч Вишваамитрийн жаргалын нар мандав. Номч даяанч Раамыг өндөр хүндэтгэлтэйгээр тэврэн аваад түүнийг аз жаргалтай явахыг ерөөн аймшиггүйн шан болгож түүний хүссэн юм болгоны нь биелүүлэхэд нь тусалж байхын ам өчиг өгчээ. 

	Махчин мангасыг сөнөөснөөс хойш энэ газар ямар ч аюул заналгүй болж ой мод ургамал ногооны үнэр өнгө хүртэл хувиран өөрчлөгдөж аз жаргалтай байдал тодрон үзэгдэх боллоо. Хаан хөвгүүд шөнийг эндээ өнгөрөөгөөд маргааш өглөө нь Вишваамитрийн агуйн зүг чиглэн явжээ. 

	
ЕС : ХЭРЦГИЙ ШУЛМЫГ ДАРСАН НЬ

	Даарагааг эцэс болсноос хойш Вишмаамитра сэтгэл тэнүүн хөөр баяртай байх боллоо. Дашрат нандин эрхэм Раамыг хажуудаа шавилан суулгав аа. Вишваамитра даяанч Раамыг дэргэдээ дуудан эцэг хүний хайраар толгойг нь илэн

	— Раама хүү минь чи тэнгэрлэг явах тавилантай хүндээ. Чамайг бурхан өршөөг! Чиний цог золбоог хараад хий морь минь сэргэх юм. Чамайг би одоо бас жаахан эр цэргийн эрдэмд мэргэжүүлмээр байна гэж хэлээд эрхэмсэг Раамад хориглох давшихаас аваад тулалдааны үед хүн ямар самбаа зориг гаргах хэрэгтэй байдаг тэргүүтнийг хааны цэргийн жанжин хүнээс дооргүй байхаар заасан бүгдийг нь Раамажандар сураад сурснаа Лагшмана дүүдээ сургажээ. Раама эрдэмтэд багшийнхаа өмнө үг дуугүй байдаг дуулгаварт шавийн адилаар Вишваамитрийг хүндэтгэн байж ийн өгүүлрүүн,

	— Та надад юу л зааж сургана тэр бүгдийг хэрэгжүүлэн биелүүлэхэд би бие сэтгэлээр бэлхэн байна. 

	Хожмын нэгэн өдөр Вишваамитра Раамад зааж сургасан эрдэм сургуулиа хэр зэрэг сурч хэлсэн үгэндээ эзэн болж байгаа эсэхийг шалган үзэхээр шийдэж, сэтгэл хангалуун омог бардам ихэмсэг байдлаар

	— Раама хүү минь, чи сурсан мэдсэн эрдэм чадлаа төрөлхийн ухаан сэргэлэн авьяастайгаа хослуулан чадамгай ашиглаад тэнгэр бурхад, чөтгөр шуламс тэргүүтэн их хүчтэнийг номхотгон дарж чадах уу? гэж асуувал хэсэг зуур гүн бодолд орсон Раама гэнэт сэхээ орох шиг болоод,

	— Танд одоо ямар амьтан дайсагнаад байна вэ? Түүнийгээ надад хэлээд өгөөч! Тэр дайсан чинь хаана байна? Түүнийг даран сөнөөх ямар арга ухаан байна вэ? Тэр бүгдийг та надад нэгд нэггүй сайхан хэлээд өгөөч! гэж хэлэхэд нь ямар хүчтэй дайсны боловч зүрхийг чичрүүлж донсолгож төв эрдэмтэн оюутны боловч сэтгэлийг догдлуулан хөдөлгөхөөр цог золбоо түүний царайд гэрэлтэн туяарч байлаа. 

	— Хөвүүн минь ээ! тэр хилэнцэт голчууд одоохондоо чамд тэр байна гээд заах ойр хавь юм алга: Харин зүгээр үгийн далимд хэлэхэд нэгэн цагт эрхэмсэг Маннараян гэгч хатамжлан сууж байхад нь их тэнгэр Вишнүү түүнийг доор амьтан болгон хувиргаж харин шударга үнэнч хатамжлагчийг шулам мэт доорд амьтан болгосон бил ээ. Тэр үеэс энэ орчны нутгийг Ситдааширам (бүтээн үйлдэх агуй) хэмээн нэрлэдэг болсон юм гэж Вишваамитра тайлбарлан өгүүллээ. 

	Брахлаадын хүү Вироожан гэдэг байсан бөгөөд Вироожангийн хүүг Махаабали гэдэг байжээ. Асу хааны их сүр хүч дэлхий даяарт алдартай бил ээ. Эдний ард иргэд маш өргөн дэлгэр нутаг усыг эзэмшин суудаг байжээ. Зарим эзэмшил нутаг нь бараг Индра тэнгэрийн орон зайтай хил хөрш байж гэхэд хилсдэхээргүй шахуу ажээ. Индра тэнгэрийн эцэг эх хоёр номч гэгээн Гашяб охин тэнгэр Адити эд цөмөөрөө Махаабали хааны харьяат гүрний довтолгооноос үнхэлцгээ хагартал айдаг байжээ. Махаабали эрхэн тэнгэр Вишнүүг дуурайн хатамжлан сууж түүнээс хишиг горилж

	— Хээ хорвоо ертөнцийг захирагч эзэн минь ээ чи надад хүүгийн дүрээр заяан төрж Индратай ах дүүгийн худ барилцан тэр догшин тэнгэрүүдийн довтлох омгийг барьж бай гэх түүний гуйлтыг эрхэм дээд тэнгэр эзэн Вишнүү хүлээн зөвшөөрч ёсоор болж Адитигийнд хүүхдийн нь дүрээр хувилан шингэжээ. Махаабали нэгэн удаа тахилга хийжээ. Тэр тахилгад нэгэн бяцхан брахман Вааман ч хүрэлцэн ирсэн байв. Асуурийн багш Шүкаачаария тэр бяцхан брахмыг үзэнгүүт, энэ лав нэг учиртай бий үнэн чанартаа хэн болдоо чи! Энийг ирэхэд заавал нэг юм дуулдана шүү гэж бодоод тэр Махаабали хаанд хандан, та энэ жаалхан брахмыг юу л гэнэв үгнээс нь битгий зөрөөрэй, авъя гэж гуйсан юмыг нь өгөөд салсан нь дээр бий вий гэж дохиогоор хэлэхэд нь Махаабали хаан эрдэмт мэргэн багшдаа хандан

	— Хэрвээ мэт бурхан Вишнүү үүдэн дээр минь гуйлгачин бадарчийн дүрээр ирээд гуйлга гуйвал надад үүнээс илүү хувь заяа хаа байх бил ээ. Тэр хөөрхий, надаас гуйлга гуйж л байг уу? гэж ярьж амжаагүй байтал нөгөөх бадарчин брахман тэдэнд хандаж миний гуравхан алхам дотор танай эзэнт улсын нутгаас хэчнээн газар нутаг орж ирнэ вэ, тэр газрыг л миний эзэмшилд хайрлагтун! Надад өөр гуйх юм алга. Надад өөр юмны ч хэрэггүй билээ хэмээн гуйжээ. 

	Хаан дуртайяа зөвшөөрөн

	— Тэгээ хамаагүй гэжээ. Гэтэл нөгөөх брахман жаал шидийг олж нисэхийн шахам ид шид үзүүлэн: эхлээд нэг алхахдаа энэ дэлхийг туулан, ахиад нэг алхахдаа агаар мандлыг туулан өглөгийн эзэн буянт хаанд алга хавсран, ёс гүйцэтгэснээ сүүлчийн гурав дахь алхам дээрээ хааны онгон догшин тэргүүн дээгүүр нь омог бардам алхан гарчээ. Ингэж Бали хаан хатамжлалынхаа үр ашгийг биеэрээ амсаж орон дэлхий даяар нэр нь дуурьсагдах үхэшгүй мөнх хүмүүсийн нэг Махаабали (туйлын хүчит) гэдэг нэрдээ жинхэнэ ёсоор тохирсны үлгэр домог энэ буюу гэж энэ үлгэрийг Раама Лагшмана хоёрт сонсгосны дараа Вишваамитра дахин хаан хөвгүүдэд хандан

	 

	— Энэ буянт буурлын нутагт Шрийманнаарааян хатамжлан сууж байсан бөгөөд мөн тэнд Гашяб хэмээгч номч мэргэн, тэнгэр дээдсийг сахин хамгаалж тэгэнгүүтээ брахман бадарч Бинад Вааманг хайрлаж байсан газар бил ээ. Ийм л газар би амьдарч явна. Тийм учраас агуй минь энд байдаг билээ гэв. Тэгээд хоёр гурван агуйгаар орвол хатамжлагчид тэднийг бөөн баяр хөөр болон угтаж байлаа. Агуйн хатамжлагчид Вишмаамитрийг туйлаас эрхэмлэн хүндэтгэх агаад бас хаан хөвгүүдийг ч гэсэн тэднээс дооргүй хүлээн хүндэлж угтлаа. Гэвч эрхэм хүн Раамажандар мангастай тулалдаж ядарсан тул хамаг бие нь суларчээ. Тэгээд тэр Вишваамитрд хандан зөөлөн намуун дуугаар ийн өгүүлрүүн

	— Та өнөөдөр тэр мангас махчныг тонилгосны буян мөргөлөө хийхийг бод!

	Вишваамитра ч Раамын хэлэх үгийг зөвшөөрөн дагажээ. Тэгээд буян мөргөл яаравчлан үйлдэж тахил өргөхийн өмнөх зарим ёслолыг сүүлд нь шөнө хүртэл хийжээ. Хааны хоёр хөвүүн маргааш өглөө нь машид эртлэн босжээ. Тэднийг босоход багш нь аль хэдийн босоод өргөл буянаа үйлдэж сууна гэнэ ээ. Раама багшаасаа ийн асууруун,

	— Одоо мангас махчид үзэх үү дээ? Бидэнд тэднийг дарсны улмаас болж муугаар нөлөөлөх базаахгүй үр дагавар ирэх үү? Бид таны хамт буян ном үйлдэхийн хэрэг байна уу даа? гэдгийг та бидэнд ачтай болоод хэлж соёрхоно уу?

	Гэтэл тэнд цуглараад байсан хатамжлагчид Раама хүүгийн үгийг сонсоод инээлдэж баяр бололцон ам нийлүүлэн ийн өгүүлрүүн,

	— Хээ хаан хөвгүүд ээ Вишваамитра авгай одоо дуугаа хураах бясалгал хийж байна. Тэгэхлээр одоо зургаан өдөр ярихгүй та хоёр ч гэсэн зургаан өдөр зургаан шөнө багшдаа тусалж тахил бурхан тавьж засал зүүлтийг нь янзалж өөрсдийнхөө аль чадахын хэрээр тахил бурхан тахихад зориулах хэрэгтэй гэжээ. Хоёр залуу хөвгүүн нум сумаа аваад зургаан өдөр агуйд буян үйлдэгчдийг хамгаалан харуулд зогсож байлаа. Зургаа дахь өдрийнхөө өглөө Раама дүү Лагшманад хандаж ийн өгүүлрүүн,

	— Өнөөдөр бид хоёр урьд урьдахаасаа бүүр илүү их хичээнгүй байх шаардлагатай болоод байх шиг байна. Яагаад ч тэр юм бэ бүү мэд надад мангас дайснууд л өнөөдөр довтлон ирэх байх гэж бодогдоод болохгүй юм энэ лав нэг учиртай байх гэж Раамыг хэлж дуусаагүй байтал гал дээшээ оволзон улалзаж ер биш хачин эрчлэн оргилсон дөл бадарч байв аа. Арга буюу галын бурхан, мангас шулмууд хүч хавсран агаараар довтлон айсуйг зөгнөн мэдэх байжээ. Буян өргөлийн ёслол үйлдэгсэд мэдээ ч үгүй сууж байгаа харагдана. Гэтэл дээд тэнгэрээр ер бишийн яхир дуу орилон чарлах нь сонсогдлоо. Раама бусдаас урьтан дээшээ харвал Маарийз Сүбаху хоёр өөрийнхөө ойр дотно төрөл садныхныхаа хамт Ягша тэнгэрээр хөлөглөөд довтлон айсуй. Аадрын бараан үүл агаарт тунаран бужигнах адил тэднийг харахад сэтгэлээр унам сүртэйеэ. Раама аргагүй айж сандарсан байдлаар Лагшманад хандан

	— Чи харж байна уу? Юу болж байна аа энэ чинь гэж асуув. Ингэж байтал нөгөөх хилэнцэт Маарийз тэдэнтэй тэрслэн тулалдахын тулд хөл алдам гүн устай хараа сунгам өргөн мөрнийг гатлан айсуй. Раама довтлон ирж яваа дайсны өөдөөс галт сумаар тулалдах бэлтгэл хийж байлаа. Одоо нэгэнт нар гудайж байгаа тул өглөө болохыг хүлээх хэрэгтэй. Өглөө болно гэдэг бас өдий санагдана. Бас Раамын зэр зэвсгийн ид чадлыг мангас мохоож болох бил ээ. Тийм учраас түргэн намнаж авах хэрэгтэй гэж шийдээд анхныхаа сумыг тавьтал агаар тэнгэрт улаан тоос босно. Авлигачин мангас арилан сөнөх нь тэрээ. Тэгж байтал удалгүй тэнгэр цэмцийн цэлмэв. Буяны өргөл уншлага дуусаж байлаа. Махчин мангасууд тонилов оо. Эд бүхний эцэст Вишваамитрийн баярын магнай тэнийн ийн өгүүлрүүн,

	— Би хаан Дашратын өмнө их сэтгэл зовмоор ам өчиг алдсан бил ээ. Ачит хааны тусыг та хоёр тэтгэн тэнхрүүллээ. Та хоёрын хувь зохиол, хүч чадал тамтаггүй их юм. Агуй маань өнөөдрөөс эхлээд бас дахин бүтэмжийн ордон боллоо. Энэ бол та хоёрын ач билээ гэж Вишваамитра хаан хөвгүүдэд өндөр дээдээр итгэмжилсэн үг хэлжээ. Тэр шөнөөсөө эхлэн хаан хөвгүүд бүтэмжийн ордон болсон агуйдаа санаа амар, сэтгэл төвшин нойрсож, долоо хоног бие сэтгэлээ тэнийтэл амарч авлаа өглөө босоод хийх юмгүй дээ уйдсан бололтой хаан хөвгүүд хатамжлагч даяанчийн өлмийд сөгдөн. 

	— Одоо бид юу хийх вэ? Бидэнд тушаал өгч хайрла! гэхэд Раама Лагшмана хоёрын адилтгаж зүйрлэшгүй чадал нь тэнгэр дээдсийн өөдөөс тэрслэн дайрсан ч хүрэлцэхүйц гэдгийг Вишваамитра сайн мэдэж байсан боловч хүчирхийлэл түрэмгийллийн замаар хүндэт алдрыг эс олдгийг бодолцжээ. Хаан хөвгүүн Раама ч гэсэн номч мэргэн даяанч багшаа аргалж байж Сийдаа нэрт үзэсгэлэнт охинтой гэрлэх ёслол үйлдэхийг бүхнээс илүүд үзэж байв аа. Вишваамитра болон бусад даяанчид цөм ингэсхийгээд хаан дээд язгууртны буян номын үйлдэл хийдэг газар очно гэлцдэг байлаа. Хаан хөвгүүдийг тэнд хамт очихыг урин тэдэнд тааламжит сайхан газар гэлцэнэ. Бас дээд тэнгэр язгуурт хаан угсаатны нум сум нь хүртэл Раамажандарын таалалд нийцэх бий гэлцдэгийн учрыг Раама олон талаар нь эргэцүүлэн бодно. Тэгтэл маргааш нь Вишваамитра Раама Лагшмана гурвуулаа Митилаабүрийг зорин аяны замд гарлаа. 

	
АРАВ : СИЙДААГ ТӨРҮҮЛСЭН НУТАГ

	Видээх орны хаан Жанаг гэгч харьяат ард иргэдээ зөв зүйтэй удирдан жолоодож байжээ. Жанаг их хаан Дашратын хуучин танил ажээ. Нэгэн удаа Дашрат хаан өөрийн тахилгадаа нэрд гарсан олон хаад ихсийг урьжээ. Тэгэхэд ер нь бараг бүх хаадын урилтыг зарлага элч нар хүргэж өгсөн атал хаан Жанагийнхныг ордны том түшмэл биеэр хүрэлцэн очиж Жанаг хаанд өндөр хүндлэлтэй гардуулан өгсний учир юун билээ хэмээвээсүү Дашрат эзний зарлиг энэ буюу. Зөвхөн үүнээс аваад үзсэн ч тэр Их хаан Дашрат, Жанаг хааныг хэр хүндэтгэдгийг төсөөлөн тааварлаж болох бил ээ. Жанаг ганцхан баатар зоригтон төдийгүй ном эрдэмд онц гарамгай, гүн ухааны эрдэм мэдлэг төгсийн дээр сүрхий нягт нямбай, ёсорхуу боловсорч гүйцсэн хүн байлаа. Кришин бурхан Аржуна гэгчид зарлиг буулгаж байж бурхны ивээлээр тэнгэрт тэтгэгдэж хаан Жанаг алтан дэлхийд хүний төрлийг олсон намтартай бил ээ. Нэгэн ёсны дагинын биелэл болсон Сийдаа түүнийг эцгээ хэмээн хүлээн хүндэлдгийн учир өөрөөр хэлбэл тэр лут (тэнгэр мэт) охин түүнд үр болон олдсоны учир Жанагийг тэнгэр язгууртан хэмээхэд хүргэдэг биз ээ. Хаан Жанаг нэгэн удаа буяны чуулга хийхийн тулд газар нутгаа ариун ургац бүрхсэн зөөлөн хөрстэй болгохоор санаа шулуудаад атрыг хагалан хайрга хатуу хөрсийг нунтаглан хагалагч анжсыг хаан өөрөө барьж явлаа. Ингэж газар хагалж явтал тоос шороотой хутгалдсан хүүхэд хэвтэж байхыг үзээд үр хүүхэдгүй хаан ухаан жолоогүй шүүрч аваад

	— Эх болсон газар, элгэн халуун өлгий нутгийн минь хөрс надад хүний үрээр бэлэг барьж байна гэж хэлэнгүүт бяцхан охиныг өвөртөө хийгээд шалавхан харьж эхнэртээ ийн өгүүлрүүн,

	— Харж байна уу! Би ийм олдошгүй эрдэнэ олоод ирлээ. Ёстой аз байвал эрээд олдошгүй эрдэнэ, сураад олдошгүй сувдыг эх дэлхий буянт газар, хөрс шорооноос олдог байна. Чи бид хоёр одоо үхэхдээ үлдээх үртэй боллоо гэхэд хатан ч ихэд баярлан охиныг хааны гараас шүүрч авангуут элгэндээ наан чанга тэврээд учиргүй их хайрлан энхрийлнэ. Түүний охиныг хайрлах хайр төрсөн үрээ энхрийлэх эх хүнээс юуны өөр вэ. Байгаль дэлхий хэчнээн үзэсгэлэн төгс байлаа ч хав харанхуй дунд гоо сайхан нь хэрхэн мэдэгдэх бил ээ. Харин хамгийг гийгүүлэгч алтан наран мандан гарахад эх дэлхийн маань үзээд үзээд ханашгүй үлэмж гоо бүхэн илрэн тодордог бил ээ. Түүн лүгээ нэгэн адил хаан Жанагийн үнэт эрдэнэ чимэгт үзэсгэлэнт сайхан ордныг үлгэрийн саран гүнж охин тэнгэр Сийдаа ер бишийн гоо үзэмжээрээ гэрэл гэгээтэй болголоо. Сүүн далайгаас гаралтай сүр алдарт их Лагшимий хэрэв Сийдаа гүнжийг үзвээс сүрд нь дарагдан гайхахаар бил ээ. Булбарай цогцос нь хоног ирэх тутам боргил бадируун болж бодол мэргэн нүд нь ухаан сууж хянуур гярхай болж яваа үзэсгэлэнт гүнжийг эцэг Жанаг, эх хатан хоёр амин голоосоо хайрлан арчилж, хооллон хувцаслаж, энгүй их хайр халамжаараа энэрэн тэтгэж өсгөнө. Сийдаа гүнж өсөн торниж нас бие гүйцээд хуримлах цаг бараг болоод ирлээ. Хаан эцэг охиныхоо ирээдүйн хувь зохиолын тухай элдвийг эргэцүүлэн бодох боллоо. «Охин минь ч одоо том боллоо доо. Яаж ч ганц хайртай үрээсээ хөндийрөн сална даа. Ийм гүнжид таалагдах эр хаана байдаг бол доо! Урьд нэгэн сайн эр надад лут хатуу нум сум нэгийг бэлэг болгон өгсөн билээ, түүнийг өдий хүртэл онилон сунгаж дийлсэн хүн гараагүй юм. Хэн энэ нум сумыг эзний ёсоор эзэмшиж чадна түүнд охиноо би өгнө» гэж шийджээ. Жанаг хаан нөгөөх нум сумыг эзэмшиж харвасан хаан угсаат хөвгүүнд Сийдаа гүнжээ эхнэр болгон өгөөд хуримлуулна гэдгээ нэр төртэй зарлажээ. Үзэсгэлэн төгс, гүн ухаант эрдэмт гүнжийг эхнэрээ болгон авах хүсэлтэй хаан хөвгүүд тал бүрээс хуран цугларсаар байлаа. Ирсэн эрчүүд хэн нь ч гэсэн тэр нумыг тэнийлгэж эс чаджээ. Тэгээд арга буюу гэр орондоо гунигтайхан эргэхээс өөр аргагүй болон эргэдэг байлаа. 

	
АРВАН НЭГ : САГАР БА ТҮҮНИЙ ХӨВГҮҮД

	Вишваамитра Нээдридва хэмээх газраас ойр дотно аглагчдаа тэргэндээ суулгаж аваад Митилаабүрийн зүг хөдөллөө. Вишваамитрийн агуйн ойр тойронд байж ижил дасал болсон араатан жигүүртэн, ан амьтад, гөрөөс шувууд хойноос нь цувран дагана. Гэвч Вишваамитра тэднийг хайр сэтгэлээрээ учирлаж аргадаж, хойноо үлдэн хоцрохыг хүсэн гуйжээ. Яв явсаар тэд Шоон голд дөнгөж тулаад байтал бараг бүрий болж бүхэл шөнийг тэндээ өнгөрөөхөөс өөр аргагүйд хүрчээ. Үлэмжийн урт шөнийг үлгэр ярьж нөхцөөхөөр шийдэхэд Вишваамитрийн хаан хөвгүүдэд ярьсан үлгэр домог тэдэнд онц их таалагджээ. Өглөө наран мандахаас өмнө босож голоо гаталцгаалаа. Голын сүр бараа дорвилог сүртэй боловч тийм их аймшигтай биш тул бас чуу азтай байлаа. Үдийн хэр эх болсон Ганга мөрний эрэг сав газартай золгон учирлаа. Цөмөөрөө Ганга мөрний рашаан болсон ариун урсгалд ангаж цангасан биеэ угааж амарч тэнхэрч жаргаж авлаа. Араатан жигүүртэн, ан амьтад, алаг жимс ганган цэцэг хорвоогийн хамаг сайхны бүрдэл болсон энэ нутагт оршин суугч номч мэргэд, хоол унд бэлтгэн, өргөл тахил болон Вишваамитрад зоог барилаа. Зоогт морилон ирэгчид зочин гийчнээ тойрон сууж гүн хүндэтгэн өндөр дээд өргөмжлөлөөр тэднийг зочлон дайлав. Энэ үед хаан хөвгүүд Вишваамитрад хандан ийн өгүүлрүүн,

	— Эрхэм цэцэн багшаа, та бидэнд алдар их цуут Ганга эхийн тухай сонин сайхан юм ярьж өгөхийг хүсье! Та ачтай тустайн хувиар энэ талаар ярьж соёрхоно уу? гэхэд Вишваамитра ариун Ганга мөрний алдар нэрийг өргөсөн сонин сайхан домгийг ийн хүүрнэн өгүүлэв. 

	— Барвадрааж Химваан бүх сайн чанар цогцлон бүрдсэн хоёр хүүхэдтэй байжээ. Том охины нь Бурхад гуйсан учир хурмаст тэнгэрт илгээжээ. Бага охин Умаагаа Шанкар тэнгэртэй хувь зохиолыг нь холбохыг бодон эцэг нь нугаршгүй өндөр зорилго өмнөө тавин хатамжлан суужээ. 

	Эцэст нь амжилт олж их тэнгэр Шанкар Умаатай ургийн холбоо барьжээ. Ингэж Химвааны хоёр охин хоёулаа арилсан орныг олон амьдрах болжээ. Тэр үед Ганга мөрөн тэдгээр бурхдын нутагт байдаг байж. 

	Энэ ертөнц дээр Аюутяагийи хаан Сагар хүүтэй болохын хүслэн тавьж хайрт хатад Кээшиний, Сумади хоёрынхоо хамт Гималайн ууланд очиж хатамжлан суужээ. Бхагу мэргэн хаанд баярлаж хүүтэй болохын ерөөл тавьж,

	— Зоригт баатар эр минь ээ чамд үр хүүхэд үлэмжийн өндөр алдар гавьяа ирэх нь ээ. Таны хатдын нэгэн нь хүүхэд олох агаад тэр хүү бол та бүхнийг удам судар үндэс угсаагаар нь алдаршуулна. Нөгөөхөөс нь долоон мянган эзэгнэн захирсан баатар эрс төрөх болно гэж хэлэхэд хаан номч даяанчид сөгдөн баяр талархлаа өргөн дэвшүүлээд ийн асууруун,

	— Эрхэм эзэн тэнгэр язгуурт номч мэргэн минь ээ та миний нэг хатнаас нэгэн сайн хүү, нөгөөхөөс нь долоон мянган хаан хөвгүүд төрнө гэж та айлдав уу? Даяанч;

	— Нэг хүү төрүүлсэн хатны үр бол алдар нэрийн дээдийг эдлэх хувьтай болог. Бас таны хүсэж байгаа тэр долоон мянган хаан хөвгүүд бол асар хүчтэн бас цуу алдрын эзэд гэдэгт итгэ! Бас хаан хөвгүүдийн ээж болох хатагтайнуудын хүсэл ямар байна тэр бүхэн биеллээ олох юм гэдгийг нэмж хэлье! гэв. Энэ үгийг сонсоод хатнууд юу гэдэг бол гэхээс хааны сэтгэл өөрийн эрхгүй догдлон хөдөллөө. Кээшиний, алдарт нэгэн хүүгийн эх болохыг хүсэж байгаагаа хэлтэл Сумади хатан зориг хатуужилт долоон мянган баатар эрсийн эх болохыг хүссэн ажээ. Тэгээд мэргэн даяанч тэдний хүслийг тэнгэр тэтгэнэ гэдэг ам өгчээ. Хаан Сагар дүүрэн баяр хөөртэй, магнай тэнүүн, сэтгэл төвшин болж хатнуудынхаа хамтаар Аюутяа хотдоо буцаж иржээ. 

	Цаг болоход Кээшиний нярайлж нэг хөвгүүн төрүүлжээ. Түүнд Асманжас гэдэг нэр өгчээ. Сумади нярайлсан чинь нэгэн бөөн нөж гарчээ. Гэтэл тэр нь хага үсрээд номч мэргэний хэлснээр долоон мянган хүү гарчээ. Энэ олон хүүхдийг хааны харьяатууд үрчлэн аваад тэжээн тэтгэж өсгөжээ. Долоон мянган хүү нас бие нь гүйцээд ирлээ. Харц олны үрчлэн авч тэжээн тэтгэж, сурган хүмүүжүүлсэн хаан хөвгүүд цөм эрэлхэг зоригтой, эр чадалтай цовоо сэргэлэн хүмүүс болжээ. Хааны ордонд хатны алган дээр бөмбөрч өссөн Кээшиний хатны ганц хүү бас л нөгөөх долоон мянган эрсийн адил өсөж өндийж товируу том эр болж байлаа. Гэвч ухаан тэнэг уурын мунхаг амьтан байв аа. Ухаандаа хамт тоглон наадаж байсан бяцхан хүүхдүүдээс шүүрэн авч ширүүн урсгалт гол руу шидчихээд амь тэмцэн хөвж яваа тэр хөөрхийлөлт амьтныг хараад баяр болж омойтон сагсуурч хөөрөхдөө газар дэвсэлж алга ташин хашхирдаг ийм мунхаг хаан хүүг ард иргэн үнэхээр зэвүүцэн харааж зүхнэ. Ардууд хааны ордонд олноор эсэргүүцэн ирж тэнэг мангуу хүүгээ энэ нутгаас зайлуулан алс хол газар арилган цөлөхийг шаардана. 

	Асманжас өөрөө хэдий ухаангүй тэнэг, уурын мунхаг боловч нэгэн хүү төрүүлсэн нь цог жавхлантай цовоо сэргэлэн зориг самбаатай хүүхэд байжээ. Түүний нэрийг Аншумаан гэдэг байлаа. Хаан Сагар нэгэн удаа ухаан зарж, арга сүвэгчлэн морин элч тахилга хийхээр шийдэв. Тахилгын морийг хамгаалан явах ажлыг Аншумаанд хариуцуулан өгчээ. Гэтэл тэр сайн хөлгийг нэгэн мангасаар хулгайлуулан авах сан гэдэг бодол Индра бурхныг гижигдэн зовоох болжээ. Санасан ч ёсоороо тэр морийг тэнгэр эзэн өөрийн болгон авчээ. Шандас сайт алдарт хөлөг хулгайд алдагдсаныг дуулаад Сагар хааны уур омог нь гал адил бадарчээ. Эзэн хаан долоон зуун хаан хөвгүүдээ дуудаж авчраад ийн өгүүлрүүн,

	— Аль байдаг арга ухаан эр чадлаа шавхан дайчилж байж ямар ч гарз хохирлоор хамаагүй, сайн хөлгийн минь сураг гарган олох хэрэгтэй байна. Орон даяар энэ тухай зар тараах хэрэгтэй. Ид шидэт тахилгын хөлгөө алдсанаас болоод хамаг ард түмэн ядууран хоосорч хаан төр бууран унах аюулд хүрдэг ёстой бил ээ. Учир иймийн тулд орон дэлхий уул ус онгон тэнгэрийн үүлэнд хүртэл эрэл хайгуул хийх хэрэгтэй. Үгүй болсон хөлөг тэр морийг үтэр түргэн эрж ологтун! гэжээ. Хаан хөвүүд цөмөөрөө хайрт эцгийнхээ үгийг даган алдагдсан хөлөг морийг олохын тул дөрвөн зүг найман зовхист зүглэн явлаа. Хаан хөвгүүд хавьтсан бүхнээ баривчлан сүрдүүлж тахилгын хөлгийг ямар хүн хулгайлсан тухай байцаан шүүж олон түмэн ардыг омгоор сүрдүүлэн эхэллээ. Гэтэл замбатив дээр зандан сайн хөлгийг хулгайлсан хүн үнэхээр үгүй тул арга буюу энэ тивд алга гэдгийг эзэн хаанд мэдээлжээ. Тэгээд сүүлд нь газрыг ухаж морио эрэн там болгожээ. Тэндээс өөр тив ертөнцөөр бас л нөгөөх мориныхоо эрэл хайгуулд үргэлжлэн гарчээ. Энэ мэт хайн хайсаар дорно зүгийн нэгэн үүлнээс нөгөөх морио олж харжээ.. 

	Эрхэм дээд тэнгэр Вишнүү бясалгал үйлдэн суух тэр орчимд нөгөөх шилдэг хурдан хөлөг идээшлэх ажээ. Үүнийг үзээд Сагар хааны омогт хөвгүүд,

	— Хараач та минь ээ? Ямар нүгэл шүглэсэн хулгайч бэ? Сэтэрт онгон хөлгийг сэм хулгайлан авчраад үүлэн буданд нуун тэгээд бас булайгаа булах гэж буян ном үйлдэж сууна шүү? хэмээн омогдон хашхирцгаажээ. Тэдний энэ сүржин дуунаас барсхийн цочсон Габилдээв нүдээ нээн хаан хөвгүүдийг нэгэн удаа гайхан харснаа амнаасаа бөөн гал бадруулан тургихад хааны омог бардам долоон мянган баатар эр хоромхон төдийд үнсэн товрог болов оо. Утаа манан дунд хөлөг нуугдан үлдэж, уур омог ихт хаан хөвгүүд бурхны хилэгнэлээс болж таалал төгссөний үлгэр энэ буюу. 

	
АРВАН ХОЁР : ГАНГА—ЭХ, ЭХ БОЛСОН—ГАНГА МӨРӨН

	Хаан Сагар тахилгын морь эрж гарсан долоон мянган хөвгүүд нь буцаж ирэхүйд сэтгэл ихэд зовниж юуны учир хайрт хөвгүүд минь өдий болтол эс эргэж ирдэг билээ хэмээн гүн бодолд дарагдан тэдний сураг алга болсон учир шалтгааныг тунгаан бодож суулаа. Арга барагдаад тэднийг эрж, орон дэлхийг бараад эцэст бүр цөхрөхдөө ач хүү Аншумааныг дуудан ирүүлээд ийн өгүүлрүүн,

	— Одоо болтол чиний эрэлхэг зоригт долоон мянган баатар ах нар чинь сураг чимээгүй алга байна. Хэрэв чамд эр чадал, эрдэм билэг байдаг юм бол тэр бүгдийгээ дайчилж хайрт ах нараа эрж сурвалжлан олохоор явах цаг нэгэнт болсон биш үү! Хэрэв чи тэдний хойноос явбал өөрт чинь хувь заяанд чинь эрхэм сайн үйлс болно гэдэгт хэн бүхэн яахан эргэлзэх билээ! Бас чамд ирээдүйн сайн сайхны бүх зам нээгдэх болно гэх үгийг сонсоод ач хүү Аншумаан аян замд гарч долоон мянган ахынхаа мөрийг мөшгөж яв явсаар тэдний үнсэн товрог болсон тэр газар хүрч тэр тивийн эзэд тэнгэр тэргүүнтэй уулзан учирч өөрийн ийн явж байгаа хэрэг зоригоо танилцуулжээ. Тэгтэл тэнгэр дээдэс түүний хэрэг үйлс бүтэмжтэй болно гэдгийг ам алдан өгүүлжээ. Энэ үгийг сонссон Аншумаан энгүй их баяр хөөр болжээ. Аянаа цааш үргэлжлүүлэн эрэл хайгуулаа улам эрчим төгс болгох зорилго тавилаа. Яв явсаар Аншумаан нэгэн газар баахан овоолоостой үнс хөсөр даан хэвтэж байхыг үзжээ. Тэгтэл түүний дэргэдхэн нөгөөх эрээд олддоггүй байсан шандаст сайн хөлөг морь нь тавтай тайван идээшилж байгааг олж харжээ. Хааны ач хүү харсан үзсэн бүхнээс болж хачин их гайхах эргэлзэх сэтгэлд автагджээ. Тэнд бас Аншумаан хүүгийн эх Сүмадийн ах Гарүр байж харагдлаа. Тэгээд тэр Аншумаан хүүд хандаж ийн өгүүлрүүн:

	— Аншумаан! Миний дүү битгий айж сүрдээрэй! Бие сэтгэлээ чанга барих хэрэгтэй. Энэ овоолоостой үнс бол чиний долоон мянган баатар ах нарын чинь хүүр чандар болоод байгаа нь энэ. Габилдэв гэдэг тэнгэрийн шуурган гал тэдгээр баатруудыг ийнхүү үнсэн товрог болгосон бил ээ. Одоо хүү минь чи морио аваад харигтун харин чи эцэгтээ тэр тахилгаа бүрэн хийгээрэй ид чадлыг эзэмшиж гэдгийг сануулан хэлээрэй! Хэрэв бас чиний баатар ах нарыг төрүүлсэн эх болсон түмэн ард чинь эдгээр баатруудаа эрж сураглан энэлэн шаналж гомдол эс тасрах аваас тэд бүгдийг бодолцон тэнгэр бурхдын тааллаар Ганга мөрнийг газар дэлхийдээ аваачиж болно. Тэгээд ариун тунгалаг Ганга мөрнийхөө рашаан болсон эрдэнэт урсгалд эдгээр баатруудын ариун чандрын үнсийг хийвэл хэрэг бүтэмжтэй болж юуны магад бил ээ. Аншумаан хөлөг сайн морио олж хөтөлсөөр Аюутяа нийслэлдээ цог заль бадруулсаар хүрч ирэв ээ. Ирээд өвөг эцэг хаандаа өвдөг сөхрөн ёс төр гүйцэтгэж болсон бүх явдлыг бодит үнэнээр өгүүлжээ. Хайрт баатар хөвүүдийнхээ харамсалтай явдлыг сонсож хаан эцэг гомдон гасалж гол зүрхнээсээ гашууджээ. Хэдий тийм боловч морин тахилгын ёслолыг бүрдүүлэн хийжээ. Гэвч хаан Сагар үргэлжийн дөрвөн цагт тэнгэрийн мөрөн Гангыг тэр чигээр энэ дэлхийд урсгах ямар арга байгааг сүвэгчлэн олох гэж сүг болтлоо ядарчээ. Энэ нь уг чанартаа хайртай олон мянган баатар хөвүүдээ санаж тэдний төлөө ингэтэл их зовсных бил ээ. Эцэст нь хаан эцэг хөвүүдээ санаснаасаа болоод нарт хорвоог орхин насан эцэс болжээ. Гучин мянган жил хаан ширээнд суусан их хаан Сагар таалал төгсжээ. Рамаяны үлгэрт энэ мэтчилэн Сагар хааныг долоон мянган хүү төрүүлж гучин мянган жил суусан гэж гардаг нь чухамдаа түүний өнөр олон үр хүүхэдтэй урт удаан насалсан хаан байжээ гэсэн санаа буюу Сагарын дараа Аншумаан, Аншумааны дараа Дилийп, Дилийпийн дараа Пагийрат эд цөм Аюутяа нийслэлт гэр нэг гүрний хаан ширээг эзэгнэж суусан намтар түүхтэй билээ. Аншумаан, Дилийн хоёр тун их нэр хүндтэй түмэн олондоо алдартай хаад байв. Эдгээр хаадад харц иргэд нь үнэн голоосоо халуун хайртай байжээ. Гэвч эд цөм тэнгэрээс Ганга мөрнийг авчирч газраар урсгаад насан эцэслэсэн баатар эрсийн чандрын үнсийг түүнд хөвүүлж чадах учиргүй юм гэж бодон түүндээ итгэсээр насан эцэс болсон бил ээ. Дилийпийн дараа түүний хүү Пагийрат гэгч Аюутяа нийслэлт гүрний хаан болон хотол олныг захиран суужээ. Тэр ганц ч үр хүүхэдгүй хүн байлаа. Тэгээд тэд үе залгамжлан хаан ширээнд суух эд агуурсыг нь өвлөн авах үр хүүхэдтэй болохын тулд тэнгэрийн тэр сайхан мөрөн Гангыг алтан дэлхийдээ урсгахын тулд даяанч болон сууж хатамжлахаар шийдэв. Тэгээд Пагийрат хаан төрийнхөө жолоог хайр итгэл хүлээсэн шилдэг сайн түшмэддээ шилжүүлээд буяны аялалд гарч хатамжлан суух болов. Пагийрат, гангийн халуун нар, гачаат ширүүн хур, гай гамшигт салхи зэрэг байгалийн түмэн бэрхшээлийг баатарлаг зоригоороо туулан давж бардам сайхан хатамжлал үйлдэв ээ. Бүтэн сард ганц өдөр хооллож бусад бүх хоногт нь буяныг бодож мацаг барина. Суут их хатамжлагчийн намтар домог алдартай тул сургаалт мэргэн үгэнд хүртэл оржээ. Ямар нэг юм бүтээхийн тулд ямар ч хохирол сүйрлээс үл эмээгчийг «Пагийратын хатамжлал шиг» гэж Энэтхэг ардын зүйр үгэнд байдгийн учир тэр бөлгөө. Баржаабади брахман Пагийратын тэсвэр хатуужилд сэтгэл нь сэргэн түүнийг ихэд тоон,

	— Пагийрат та юу хүсэж ийнхүү хатамжлан сууна вэ? гэхэд Пагийрат

	— Буянт бурхад бүхэн толилон мэдэх болтугай! Би ганцхан үр хүүхэдтэй болохыг л голлон хичээнэм. Хэрвээ мэт тэнгэр бурхдын таалалд нийцвэл үр ачтай болохын түмэн баясгалан эдэлж өөдрөг сайн үе залгах хойчийн ирээдүйтэй болсондоо бий баярлаж энэ насныхаа өлзий хутгийг эдлэх минь тэрээ. Бас тэнгэрийн тунгалаг мөрөн Гангыг тэр чигээр нь газраар угалзруулан урсгаж, өвөг дээдсийнхээ алтан шарилын өлзий буян шингэсэн үнсэн чандрыг түүгээр урсган хөвүүлбэл хотол олонд минь аз жаргал болох сон бил ээ. Тэнгэр бурхдаас бүхнийг бүтээгчдээс орчлон хорвоогийн жам ёсноос зөвхөн энэ хоёр зүйлийг зүрхэлж би гуйх байна. Үндэс угсаа овог аймаг омог төрлийнхөө төлөөнөөс үүнийг бүтээж, санасан хэрэг минь сэтгэлчлэн бүтэхэд та бас тусалж соёрхоно уу?

	Ачтай болоод та минь анхаарч үгийг минь сонсож соёрхсонд тань цаглашгүй их баярлаж байгаагаа чин сэтгэлээсээ би өчмүү! гэхэд брахмаан тэнгэр,

	— Чамд, чиний үйл явдалд бүх бурхад тэнгэрүүд сэтгэл хөхиүн баярлаж байна. Чиний гуйсан хүссэн юм бүр чинь сэтгэлчлэн бүтэх болно. Гэвч нэг л явдал байна даа. Тэр юу билээ хэмээвээсүү Ганга мөрнийг газарт буугаад хаагуур яаж урсах хийгээд тэнгэр заяат тэр мөрнийг газарт буулгах эд бүгд маш төвөгтэй бил ээ. Энэ бүх бэрхийг даван чадагч нь бурхан Шанкар бил ээ. Тиймийн тулд чи бурхан Шанкарын анхааралд өртөхөөр үйл ажил хийх хэрэгтэй байна гэлээ. Пагийратын зориг зүрх эс шантарлаа. Бурхан Шийвийг аргадаж олон жил хатамжлал үйлдэв ээ. Ихэмсэг бурханд хатамжлагч таалагдлаа. Их тэнгэр, Пагийратын дэргэд хүрч ирээд ийн өгүүлрүүн,

	— Зорьсон хэрэг чинь зовох юмгүй бүтнэ. Эрхт тэнгэрийн ивээлээр Ганга мөрөн танай нутгаар урсана. Ариун уст их мөрнийг агаар тэнгэрээс буулгаж ирэхэд чинь арга чаргаа дайчлан туслахыг ам өчиг болгон өгүүлэх байна. Эрхт тэнгэр ивээлт бурхад ийн өгүүлсний дараа номч мэргэн даяанчийн хүссэнчлэн номин цэнхэр Ганга мөрөн хүрхрээт хүчит урсгалаа шуугин долгин цалгилсаар бууж ирлээ. Сүр жавхлант мөрнийг газардахад Шанкар бурхан гар бие оролцон гавьяат үйлс бүтээжээ. Шанкар хэдий шалгарсан сайн ухаан мэргэн боловч Ганга мөрөн урсгалаа ахиулан салаа дүүрэн давлагаалан ирэхийн үед урсгал дунд боогдоод гатлан гарах гэж хүч чармайн зүтгэсэн боловч онцгой хүчит Шанкарын оролдлого талаар өнгөрчээ. Пагийрат Шанкарыг ийнхүү усанд автагдан сураггүй болохыг үзээд гүн эмгэнэл, гүнзгий бодолд орлоо. Эрчлэн хуйларсан хүчит давлагаан дунд юу ч үл үзэгдэх ажээ. Ийнхүү Пагийрат хөөрхийлөлд учирсан Шанкарыг аврахын тулд Пагийрат дахин хатамжлан буян үйлдэхээр шийдлээ. Тэгээд сүүлдээ Ганга мөрөн долоон салаа болон урсгал нь овоо зөөлөрч усан сан нь нэлээн нимгэрчээ. Өрнө зүг гурван салаа дорно зүг гурван салаа Пагийратын хойноос долоо дахь салаа салбарлан урсжээ. Ингэж Ганга мөрөн салбарлан мөнгөн утас шиг урсахыг нь тэнгэр бурхад дээрээс сонирхон ажиглахад аадрын бараан үүлэнд аянгын дуу нижигнэхийн өмнөх гялалзан цахилж, салаалан тахирлах зурвас цахилгаан адил бараантан харлах дэлхий газрыг гийгүүлэн үзэсгэлэн төгс харагдана. 

	Пагийрат хааны хөллөсөн тэрэгний удаан хурдан явахын аясаар Ганга араас нь даган урсахыг бурхад, тэнгэр цөм сонирхон дагаж, ихэс дээдэс тэд бүгдэд хатиран яваа сүйх тэрэг, хатан Гангын мөнгөн урсгал тэргүүтэн хачин сонин үзмэр болж байлаа. Гэтэл мөрөн хаан хоёрын замд нэгэн номч мэргэн даяанч буяны өргөл үйлдэж суулаа. Гэтэл үерийн ширүүн урсгал адил Ганга мөрөн түүний ажил үйлст саад тотгор болсны учир онгон мөрний омогт ширүүн урсгалаас татаж аваад алган дээр тогтоон ундаа болгон ууж ууртай омогтой юм шИг урсгал ширүүн хүчийг нь саав. Энэ бүхнийг мэдсэн их хаан Пагийрат эргэж даяанч дээр ирээд Гангыг цааш урсгахыг гуйж сөгдөн мөргөхөд тэнгэр дээдэс хүртэл түүний талд нэмэрлэж шидэт даяанч номтноос ариун мөрний урсгалыг атгаж зогсоохоо болиоч гэж аргадаж гуйж гэнэ. Тэнгэр дээдэс, тэр хааны хүсэлтээр шидэт нөгөөх даяанчийн мөрнийг боосон боолтоо тавин мөнгөлөг урсгалыг нь хорихоо болихоор шийдэхэд тэд цөм санаа амарч тэсгэлгүй их баярлахдаа Ганга мөрөнд хандаж ийн өгүүлрүүн,

	— Ганга минь чи одоо энэ Бярман даяанчийн хүү боллоо. Чамд номч мэргэн энэ брахмааны ач ирж чи цэнгэг далайд цутгах эрхтэй боллоо гэв. Сагар хааны долоон мянган баатар хөвгүүд тахилгын сайн хөлгийг эрж газрыг там болтол ухаж онгичсон тэр газар далай тогтсоны тул тэр далайд Сагарын хөвгүүдийн чандрыг хөвүүлсэн Ганга мөрөн цутгасны тул далай буюу Самагарад хэлээр «Сагар» гэж усан их санг нэрлэсний учир энэ билээ хэмээн өгүүлэн үлгэрээ төгсгөөд Вишваамитра хаан хөвгүүдэд хандан,

	— Раамаа хүү минь чи өөрийнхөө элэнц хуланцын өвөг дээдэс болох Сагарын хөвгүүдийн түүх намтар, Пагийратын цөхрөлтгүй хүч эрмэлзлийн үр дүнгээр бороо хурын үүлэн их үүлт болор мөнгөн тэнгэрээс бараалан эрээлжлэх алаг дэлхийд алдарт Ганга мөрөн урсах болсны гайхамшигт сонин намтрыг сонсох нь энэ ээ. Өвөг дээдэс ихэс хаадын буянаар мэлтэлзэн урсагч энэ мөрөн шатам халуун наранд цангаж хатсан түмэн ардыг ундаалагч цэнгэг ариун рашаан ундаа мөний тулд түүний урсгалаас хүртэж үдшийн уншлагаа энд өнгөрөөе! гэлээ. 

	
АРВАН ГУРАВ : АХИЛЬЯАГИЙН ХУВЬ ЗОХИОЛ

	Вишваамитра бүх бараа бологчдынхоо хамт Вишаалаа хотод түр саатан байзнав. Маргааш нь өглөө эртлэн босож тэд цөм Митилааг чиглэн явлаа. Жанагийн нийслэл хот дөхөж ирэхийн замд тэд нэгэн гоё агуйн ордонтой дайралдав. Тэр газрын үзэсгэлэн сайхан нь хосгүй сайхан боловч эзэгнэсэн хүн нь ер үзэгдэхгүй байлаа, Эрхэм алдрын эзэн эр баатар хөвгүүн Раама эрдэмтэд багш Вишваамитрад хандан ийн өгүүлрүүн,

	— Энгүй үзэмжит орчны энэ сайхан агуй эзгүй байдаг учир юу вэ? Ер нь энэ нутаг яагаад ингэж хүн амьтангүй байдаг билээ гэхэд,

	— Хүү минь чи тун зөв ярьж байна. Хүн амьтан байхгүй болсны учир утгыг чи ухаж мэдэх гэдэг чинь түмэн зөв. Уг нь энэ агуй ухаант Гоудамынх байсан юм. Харин одоо бол хараал шүглэсэн газар болж эзгүй хоосон байгаа юм. Бүүр олон хоногийн урьд брахмаан даяанч Вишваамитра Гоудам түүний эхнэр Ахильяа хоёр амар жимэр амьдран суудаг байжээ. Тэдний аж амьдрал эрэмбэ журам эх захтай, хатамжлал буяны үйлдэлд нь хөндлөнгийн саад бэрхшээл хэзээ ч тохиолдож байсангүй. Харин нэгэн өдөр тэдний гэр бүлд нэгэн золгүй явдал тохиолджээ. Ахильяа үзэсгэлэн гоо нь тив дэлхийд бүрэн төгс алдаршсан бил ээ. 

	Индра бурхан нэгэн өдөр даяанчийн хувцсанд орж нуугдаад Гоудам даяанчийн агуйд шурган оржээ... Индра Ахильяад өөрийн хүсэл дурлалаа илэрхийлэн мэдэгджээ. Даяанчийг эзгүй хойгуур Индра тэнгэр ийнхүү үзэсгэлэнт царай үлэмжийн их ухаанд нь дурлан буйг мэдээд гоо үзэсгэлэнгээ гайхуулан харилцан бие биедээ хайр сэтгэлтэй шиг элэгсэг дотно байж байснаа гэнэт цагийн байдлыг ажин мэдээд сэргэлэн бүсгүй Индрад хандан,

	— Чи одоо эндээс түргэхэн шиг зайл. Нөхөр минь ирэх цаг боллоо. Дэмий юм болж юуны магад билээ гэж учирлан хэлэв. Үүрээр Индра үзэсгэлэнт бүсгүйтэй салах ёслол хийгээд их баярласнаа илчлэн өгүүлээд гарч одох гэж байтал буян өргөлдөө аяншиж ядарсан хатамжлагч Гоудам гэртээ хүрч ирлээ. Гоудамын нүүр царай хувцас байгаа байдлыг нь харахад ямар ч бурхад тэнгэр ид шидтэн айж эмээхээр сүртэй харагдав. Усанд ороод ангаж хатсан биеэ аагим халуун нарнаас хамгаалахаар даавуу хувцсаа норгон биеэ ороож аадрын бараан үүл шиг айхавтар ширүүн царай гарган хайрт эхнэрийнхээ үзэсгэлэнт царайг мөрөөдөн хадан сууцныхаа сэрүүн сүүдрийг хүссэн шинж түүний царайд илэрхий! Босго алхаагүй явахдаа бултан зугтах санаатай яаран сандарч байгаа Индра тэнгэрийг харж их сүртэйеэ ажаад, заналтай ширүүнээр түүн руу ухасхийн заамдан ноцохоо дөхлөө. Эзгүй хойгуур нь эхнэртэй нь уулзсандаа тэвдэж сандарсан Индра салгалан чичирч хатамжлагч Гоудамын өлмийд хөсөр уналаа. Даяанч түүнд

	— Ээ хар хилэнцэт тэнэг минь, юу хийж байна аа чи? Миний дүрийг хуулбарлан залилж агуйд минь шургалаад ариун цогцост эхнэрийг минь арга залиар толгойг нь эргүүлнэ үү, чи?! Зайгүй хайртай эхнэрийг минь эзгүйчилж зэрлэг балмад зан гаргасны тул чи өнөөдрөөс эхлэн төмсөө сугалуулсан тайган хүн болно доо гэхэд нь уур хилэнгийн дөл бадарсан хатамжлагчийн хараалыг сонсоод Индра тэнгэр их л гэмшин буруугаа ойлгожээ. Тэнгэр бурханд тэр чигээрээ энэ мэдээнээс болж гунигт дарагдан уйтгарлажээ. 

	— Чи одоо надаас салж хагацагтун. Чи нар салхинд зэвхийрч үхсэн хүүр лугаа адил эндээ хэвтэн олон жилээр унтан нойрс! Тэгсээр байтал чинь нэг мэдэх нь ээ цаг ирвээс нэгэн өөр бидний удам судрын хойд үеийнхний нэг Раамажандар чам дээр очиж сэрээнэ. Хадан агуйд ирээд хараа нүдээ нээн түүний царайг үзсэн цагт чиний нүгэл арилна. Тэгээд чи түүнийг чадахын хэрээр энхрийлэн хайрлаж илбэн таалж хайр итгэлээ өг! Тэгээд чи хилэнцэт хараалаас минь чөлөөлөгдөн мултарч урьдын адил ховор тохиох үзэсгэлэн гоогоо гялбуулсаар хосгүй сайхнаар амьдран эхлэх болно. Тэгээд бид дахин хамт амьдрах болно гэж гэнээ гэснээ Вишваамитра,

	— Энэ мэтээр Гоудам даяанч авааль гэргийгээ үгүй хийгээд алд биеэ барьж даамай их Гималайн зүг даяанч буянчийн аялалд гарчээ. Одоо явъя! Тэр түүхт агуйд оръё! Миний хэлсэн үлгэрийн минь мэтгэшгүй үнэнийг үзэгтүн! Одоо тэр агуйд орж олон жилээр шаналсан орь залуу үзэсгэлэн гоо дагиныг үлэмж гунигаас нь үүрд хагацуулан хайрлагтун! гэв. Раамажандар номч мэргэн багшийнхаа үгээр орж агуйд оржээ. Бас бусад бараа болж явсан нөхөд нь ч хамт оржээ. Эрдэмт Раамын дүрийг үзээд энэрэлт түүний хайр ивээлээр өнө удаан нойронд дарагдан байсан үзэсгэлэнт бүсгүй Ахильяа хараалын ялаас чөлөөлөгдөн хамаг сайхнаа гялбалзуулсаар босож ирэн амь ороод болзоот хугацаандаа ийнхүү бодит амьдралдаа эргэн оржээ. Мансуурсан их хайр дурлалаас болж мундахгүй нүгэл хилэнц хийсэн үзэсгэлэнт тэр бүсгүй залхаан цээрлэл хүлээснээс болж зарчимч байдалд эргэлтгүй оржээ. Ичгүүрлэн эмээсэн ихэмсэг хатан зовж бишүүрхсэндээ болоод зориглон хэний ч өмнөөс хараагаа эс хандуулан харцаа тэднээс булзааруулна. Тэгээд Раама түүнд дөхөхөд тэсгэлгүй их баярласнаа тэсэж ядан барина. Үзэсгэлэн гоогоо гайхуулан үлэмжийн сайхан өнгөө цацруулж хувь зохиолоороо хүүхэн хоромхон зуур биеэ барина. Нарны сайхан туяа шиг найган ганхах түүний зүг Раама Лагшмана хоёр ойртон очиж булбарай зөөлөн өлмийд нь буяныг бодон сөгдөөд хараал хорлолыг тонилгохын тулд зөөлөн гоо өлмийд нь зөвхөн шүргэж мэндэлжээ. Даяанчийн эхнэр Ахильяа даамай ихээр баярлаж Дашрат нандины хөвгүүдэд даруу хүндлэлээр үйлчилж тэсгэлгүй их баярласнаа тэдэнд үгээр илэрхийлэхэд чадал эс хүрэлцэн чадан ядан байжээ. Чухам энэхэн үед чухаг хурамт тэнгэрээс цэцгийн хур буун цэнгэлийн манлай болж ялын хугацааг давсан ялдам хатан Ахильяа тэнгэрийн дагина шиг өнгө үзэсгэлэн бүрдэж байтал мөн тэрхэн үед хатамжлагч даяанч Гоудам хатагтайдаа буцан ирэв ээ. 

	
АРВАН ДӨРӨВ : РААМЫН ХУРИМ

	Митила хэмээх газар хаан Жанагийн буян өргөлийн их чуулга болохоор хамаг юм бэлэн зэлэн болжээ. Энд тэндхийн олон овог улсуудаас брахмаан, номч, мэргэд, аглагчид зэрэг сүрхий сүрхий улс олноор хуран цугларчээ. Тэд бүгдийг тухтай тавтай морилуулахын тулд таатай тохилог орон байр, амттай шимтэй хоол хүнс тэргүүтнээр бүрэн дүүрэн үйлчилж байв аа. Мэргэн даяанч Вишваамитра ч гэсэн мэдэл ихэд номч хатамжлагчид болоод хаан хөвгүүдийнхээ хамт энд бас нэлээд хэсэг тухлахаар шийджээ. Жанаг хааны ордны их гэгээрүүлэгч Садаананд, Вишваамитрийг биеэрээ хүлээн авч хүндэтгэн дайлаад өндөр их өргөмжлөл хийж байхын цагт эзэн хаан Жанаг тэдэн дээр бас орж ирж уулзав. Тэгээд хаан Вишваамитрад хандан,

	— Номч мэргэн их гэгээнтэн минь ээ, та манайхаар морилон ирсэн тань ямар сайн хэрэг вэ? Бид таны ирснийг эрхэм дээд хувь заяа хэмээн үзэж байна. Хаадын үр садны титэмтэй, нүүрэндээ цогтой нүдэндээ галтай, шилэндээ шөрмөстэй, шилбэндээ чөмөгтэй энэ хоёр хүү хэний хэн гэгч хүний үр сад гэгч вэ? Суу алдрыг нь сонсгон хайрлагтун. Эртнээс алдарт Аюутяагийн иргэн баймаар энэ хоёр хүүг харваас эрдэм ухаанд төгс мэргэн, эр зориг үлэмж их, жавхлан хиймориороо тэнгэрлэг улс байх юм. Бас сайтар ажвал хоорондоо усан төрлийн зайгүй ойр холбоотон нэгэн эцэг эхийн хүүхэд шиг байх юм. Нээрэн мөн тэнгэрлэг хөвгүүдээ. Эдний тухай номч мэргэн минь эрээ цээргүй үнэнээр хэлж айлдана уу? гэхэд нь Вишваамитра хаан хөвгүүдийг тэдэнд тов тодорхой цөөн үгээр хэлж танилцууллаа. 

	— Хаантан минь ээ энэ хоёр бол суут Дашратын үр сад билээ л. Энэ хоёрыг би өөртөө хань болгон Аюутяагаас олж авлаа. Түмэн амьтны тусын тулд аюулт олон мангас махчдыг эд эр зоригоороо ялан давсан билээ л. Сайн эрсийг шалгахаар тун сүрхий нум сум танайд байдаг гэж би сонссон билээ л. Эд түүний тань ид хавыг үзэх их сонирхолтой улс даа. Хэрэв таны санаанд эд нар тоогдохоор байгаа бол та тэр сүрхий нум сумаа эдэнд үзүүлэхгүй юу? хэмээхийг сонсонгуутаа хариу болгон ийн өчрүүн;

	— Эрхэм журмын нөхөд минь ээ? Хэрвээ мэт хаан хөвгүүн Раама тэнгэрийн таалалд нийцсэн тэр нум сумаар харваж чадах аваас харин ганц би ч биш хамаг бүгдээр ханатлаа баярлаж цэнгэлийн манлайг эдлэх болно. Тэгээд би үзэсгэлэнт гүнжээ Раамад эхнэр болгон өгнө. Миний охин бол бодол гуниг тогтоогүй гэнэн хонгор настай, булбарай махаа шуугаагүй нялхынхаа мариатайгаа байгаа юм. Хэн азтай хүү нь түүнтэй хурим ёслол хийж ёс төртэйгөөр ертөнцөд нэгэн өрх нэмэх болно. Газар газрын олон аавын хөвгүүд тэр нумыг тэнийлгэх нь байтугай сумыг нь өргөж чадахгүй байгаа юм. Харваас Раама дөнгөж мэднэ. Түүнийг үзэж өөрийгөө сорихыг би дуртайяа зөвшөөрнө. 

	Бат бэх төмөр авдарт хийсэн тэр нумыг олон хүн дамжлан морин тэргээр ачиж авчирлаа. Тэгээд хаан Жанаг авдартай нум сумыг заан,

	— Энэ үнэхээр лут нум сум байгаа юм. Үүнийг манай тэнгэр язгуурт овог дээдэс болох их тэнгэр эзэмшиж байсан юм гэнэ билээ. Үүнийг эзэмшин харваад эр чадлаа гайхуулж эрдэнэт гоо гүнж Сийдааг гэргий болгон авахаар хаан дээд язгуурын хэчнээн олон эрс ирэв ээ. Тэд цөм эс чадаад тэнхээ тамиртаа гомдон буцсан юм даа. Яах вэ Раама чи санаа байвал үзээд алд хамаа байж вэ гэж хэлэх ам өчгийг сонсоод Вишваамитра Раамад хандан,

	— Сонсож байна уу? Раама нааш ир! энэ авдрыг онгойлгоод нум сумыг аваад харваад үзүүлэгтүн! гэх багшийнхаа үгийг даган Раама хүү авдрыг нээгээд нум сумыг авч үзээд

	— Ээ бас лут эдээ. Би үүнийг эзэмшин харваж чадах болов уу? над шиг эр ч горьдлогогүй эд шиг харагдаад байх чинь вэ? үзээд алддаг ч юм бил үү? яах вэ байз?

	— Хүүд санаа байвал үзээд алд ямар хамаа байх вэ! Чадвал аштай юу? гэж Жанаг Вишваамитра хоёр нэгэн зэрэг түүнийг зоригжуулан хэлэв. Гэтэл тэнд байсан улс амьтад цөмөөрөө нум сумын том сүртэйг гайхан Раамыг яах нь вэ гэлцэн амандаа элдэв таамаг ярилцан түүнийг сонирхон гайхацгаана. 

	Раамыг огт түүртсэн шинжгүйгээр авсаархан өргөөд авдраас гаргаад ирэхэд нь ойр тойронд нь байсан улсууд, үгүй ер нь энэ чинь энэ янзаараа бол харвахаас зайлаа гэж үү? ямар их хүч тэнхээтэй эр вэ? гэлцэж байтал аварга том нумд сумыг нь онилон сумын нь булцуунд нь тултал татахад нум жавхайн нумарч сум барьсан гараа чихнээсээ өнгөртөл татаад тавьтал асар хүчтэй сум шунгинан нисэж сүртэйеэ чимээ шуугиан сонсогдов. Ийнхүү хоромхон зуурын дотор хосгүй баатарлаг гавьяа бүтээж Раама хүү хайр итгэлийг булаан агаар тэнгэр боловч түүнд сүр дарагдан нам гүм болох шиг болов оо. Эд бүгдийн эцэс арга буюу хэлсэн ам байна газар яая гэхэв. Бас тэгээд ийм түмэн баатар эрсийн зоригийг донсолгон хөдөлгөхүйц чадалтай эрийг хайрлах хүндэтгэх хосолсон хаан Жанаг

	— Раама хүү минь одоо миний амь голоосоо илүү хайртай ариун цагаан буяны дээд бүрдсэн охин Сийдаа арга буюу чиний гэргий боллоо. Үзэсгэлэнт гүнжээ чамд өгье! үүрд сайхан жаргах болтугай! үр хүүхдээр өнөр үнэт эрдэнээр цул баян болтугай? гэхэд хааны үгийг тосож аваад хайрт багш эрхэмт Вишваамитра нь ийн өгүүлрүүн,

	— Одоо даруйхан түргэн шиг Аюутяад элч буухиа мордуулан буянт эцэг Дашратыг нь урин ирүүлье! Тэр хаан эцгийн хувьд энэ хуримд дээгүүр сууж дээж амсаж хөл мах хөхүүр айраг эзэгнэх учиртай бил ээ. Ийнхүү шийдээд элч илгээтэл тэр нь гурван өдөр гурван шөнө довтлон хурдалсаар Аюутяагийн барааг сая нэг юм харжээ. 

	Хааны тансаг оронд Дашрат эзэн залран сууна. Элч буухиа очлоо. 

	— Хаан эзэнд бараалхсаны хамаг учир минь бол санаа сэтгэл тань сэргэмээр сайхан үг дуулгах гэсэн юм. Номч мэргэн даяанч Вишваамитра номин эрдэнийн чимэгт их хаан Жанаг биднийг зориуд хэрэг болгон бие элчээр танд илгээв ээ. Эзэн хаан таны эрхэм хүндэт хөвгүүн Раама Жанаг хааны үзэсгэлэнт гүнж Сийдаатай хуримлах ёстой эрд шилэгдэн сонгогдож шийдсэний тул язгууртан дээдсээс ядуу зүдүү бүх хүмүүсийн утсыг хөглөн хөгжөөх уг хурим найр эхлэхэд бэлэн болоод байна. Хүүгийн эцэг таны хүндэт суудал онгорхой байгаа тул түргэн морилон ирэхийг тэр хаан ёс төрийн дээд хүндэтгэлээр урьж байна. Тэр нутгийн түмэн ард түүний дотор хаад ихэс таны дүрийг үзэж таалан хүндэтгэж угтахаар хөл хөдөлгөөн болж байгаа тул ачтай болоод та минь Раамын хурим болох Митилаа хэмээх хотод миний хүссэнээр заларна уу? гэлээ. 

	Дашрат анх Вишваамитрад хүүгээ шавь болгон өгөхдөө сэтгэл ихэд зовж байж бил ээ. Тийм ч учраас одоо хүртэл тэр хайрт хөвгүүдийнхээ хойноос хоног тоолон чих тавьж сэтгэл ихэд зовниж байсны тул гэв гэнэт ийм сайхан үг сонссондоо сэтгэл зүрхнийхээ хөөр баярыг тэсэж ядан барьж байлаа. Тэгээд тэрхэн дороо хаан ордны түшмэд олон хиа нараа цуглуулан яаруу давчуу аялалд гарах болсон тул яг таг бэлтгэх зарлиг тэдэнд буулгав. Маргааш өглөө нь эрт гэгч босож мандах улаан нарнаар хаан бүлийнхнээ аваад хүүгийн хурим болох зүг хөлгийн жолоог заллаа. Хаан Дашрат Митилаа хоттой цээж дүүрэн хөөр баяр, чин ариун хүсэл эрмэлзлээр золголоо. Жанаг хаан ч түүнийг дээд хүндлэлээр тосож ураг төрлийн адилаар угтаж хүлээж авлаа. Хаад ихэс цөмөөр Дашрат эцгийг эрхэм хүндэтгэлээр зочлон өргөмжилж байлаа. 

	Энэ үед Жанаг Дашратад хандан

	— Өргөл мөргөл буян номын оршил ёслолыг түргэхэн шиг хийчхээд жинхэнэ хурим найраа жинтэй сайхан эхэлье! гэхэд Дашрат

	— Бэр та л бүхнийг зохицуулдгийн учраа гүнжийн эцэг та гүн их холбогдолтой тул яах ийхээ өөрөө мэдэгтүн! ямар ч гэсэн би үгнээс тань эс гарнам. 

	Хуримын ёслол эхлэхэд Сийдаа, Раама хоёрыг гар гараас нь бариулан гүнжийн эцэг хаан Жанаг ийн аялгуулан уншив,

	 

	Охин минь чиний 

	Үүртийн хань болог 

	Үзэсгэлэн гоо царайтай 

	Үлэмжийн гүн бодолтой 

	Сийдаа минь чиний 

	Сүүдэр адил хамт явах 

	Үе зайгүй ойр дотно 

	Үүрдийн хань чинь болог 

	Аавын хоёр үр 

	Ангирын ижил хос

	Хэзээ ч хагацашгүй бат бэх

	Хэлхээ холбоотой явж

	Амьдралдаа тууштай ижилдэн дасах

	Аз жаргалын дээдэх өлзий хутаг оршиг

	 

	хэмээн бэлгэ дэмбэрэлт сайхан үгээ Жанаг хэлжээ. Хаан Жанаг амин голоосоо хайртай алаг хонгор охиноо энэ мэт ёс төртэйгөөр Раамажандарт гэргий болгон өгчээ. 

	
АРВАН ТАВ : БАРШҮРААМЫН БАРДАМНАН ХЭНЭЭРХСЭН НЬ

	Номч мэргэн Вишваамитра хаан Дашратад хандан ийн өгүүлрүүн,

	— Эрхэм дээд хаан би таны хөвгүүнийг биеэ барьж амлан байж өөртөө татаж авсан бил ээ. Одоо би түүнийг танд халуун чихийг нь атгуулж тушаалаа гэж хошигнон хэлээд хуримын ёслол ингээд цааш улам хөл хөгжөөнтэй үргэлжлэх биз! Харин надад та бүхэн халамж өршөөл үзүүлж хурим найраас чөлөөлөхийг хувиас би хүснэм гэх үгийг нь зөвшөөрөн хаад бараа бологчдынхоо хамтаар эрдэм мэргэн даяанчийг их л хүндэтгэлтэйгээр буурал Гималайн зүг үдэж мордууллаа. Раамаяни дотор аглагч Вишваамитрийн түүх намтрын хуудас үүгээр төгсдөг ажээ. Улс орноо тэжээн тэтгэгч ухаант иргэд цөмөөрөө хаан хөвүүний хурим найрт ханаж цадталаа идэж уугаад хуримын хөлтэй найр өндөрлөх болж хувь хувийн гэр орондоо буцацгаах болжээ. Өндөр дээд титэмт хаан эзний урилгаар морилон ирсэн хүндэт зочин: эзэн хаан Дашрат эргэж харих болж бэр гүнжийн эцэг билигт цэцэн хаан Жанагийнхантай салах ёслол гүйцэтгээд хүү бэрээ дагуулан Аюутяа хотынхоо зүг эргэн буцах боллоо. 

	Харин тэд харьж буцах замдаа золгүй нэгэн явдалтай золгож учирсан гэнэ. Чарлан бархирч, бархиран орилох олиггүй тэр дуун чухам юуных болохыг нь чуулж тэд хэлэлцэхэд хаан Дашрат зөвлөгч мэргэн багш Васиштаасаа ийн асууруун,

	— Янз маяг нь үл ойлгогдох ямар хачин чимээ вэ? Ийм дуун гарахын учир юун бил ээ? гэхэд Васишта хариу болгон ийн өгүүлрүүн,

	— Энэ ямар ч гэсэн олигтой юмны дуу чимээ бишээ. Яаруу түргэн шиг зайлах хэрэгтэй боллоо. Хаан Дашрат эрдэмт багштайгаа ярилцаж байхын цагт орчин тойрны ой шугуй шуугин найгаж хан далдуу моддын навч хар салхинд тасран унаж, хуй салхи тэнгэрт тулан босож, газар дэлхий ганхан холбилзох мэт болж, алтан нарны шижир туяаг адгийн муу шороо тоос хаан бүрхэж, дөрвөн зүг найман зовхисоос огторгуй дэлхийн хязгаар замхрах адил болж одгүй бүрхэг шөнийн харанхуй шиг боллоо. Хамаг бүгдээр тэвдэн сандарч байлаа. Учир юуны шалтгаанаар ийм аюул нөмөрч байгааг ухаарч мэдэхүйеэ үнэхээр бэрхээ. Дайнч угсааны бараан хар өнгөт хилэнцэт Баршүраам нэг мэдэх нь ээ тэдний өмнө тулан зогсож байлаа. Мөрөндөө нум зүүн гартаа цусанд зэвэрсэн сум атгасаар тэр сүртэй аймшигтай харагдах эрлэгийн элчийг санагдуулам эвгүй муухай ажээ. Зэр зэвсгээ хангинуулсан эрлэг догшин түүний бараа сүрийг харахуйд баатрууд ч сүрдмээр авлигач мангасын адил амнаас нь гал улалзана. Өрөвдөх нинжин сэтгэлгүй өөдлөхийн хувь тавилангүй Баршүраамын хувьсганах ширүүн аашийг нь даган хуй салхи өрвөлзөн босож хөлөө дэвслэн алхах бүрд нь хөрст газар хотолзож дайнч удмын цэрэг эрс түүний сураг чимээгээр түгшин чичирч сандран айна. Дашратын талын эрдэмт мэргэд дагалдан яваа бараа бологчид нь

	— Баршүраам өөр нэг хилэнцэт эзний өв хөрөнгө эд агуурс эхнэр хүүхэд ард олны нь дээрэмдэн тоноод эзэд баячуудыг нь алж хядсаны учир одоохондоо овоо сэтгэл нь тэнүүн явах шиг байна. Гэвч түүнд итгэх ямар ч найдвар алга тул гай тотгор тарина гэж бодоход үгүй гэх газаргүй хэмээн хоорондоо аминчлан ярьж холдож зугтахын арга ухааныг хэлэлцэж ядан явах ажээ. 

	Тэнэг муу амьтадтай тэрсэлж маргадаггүйн үлгэрээр замд тохиолдсон хааныхан зан сайт удмаа бодож Баршүраамыг хүндэтгэн хүлцэж анхааран угтахад, өндөр дээд хүндлэл өргөмжлөх шулуун үгийг хүлээн хүлцэж аваад, Раамын дэргэд очин сүр бараагаар бардамнаж сүйд болон омгорхож

	— Хээ Дашратын хүү би чиний тухай тулалдааны чинь баатарлаг түүхийг бишгүй олон сонссон ч биширч гайхсан удаагүй бил ээ. Харин би чамайг хан тэнгэрийн зэр зэвсэг хатан болд адил бат бэх зэв нумыг хөвчийг нь тасартал тэнийлгэн хүчит сумыг нь онилоод мэргэн цэцэн харвасныг мэдэж сонсоод гайхсан юм. Тэгээд би чиний тэнхээ чадлыг сорихоор зориуд замыг чинь тосон золгон учирсны шалтгаан энээ. Надад бас нум байна. Үзэсгэлэнт гүнжийг авсан өнөөх нумын чинь адил гэж мэд! Аугаа тэнгэр Вишнүү ахад чинь бэлэглэсэн юм даа. Үүнийг миний эцэг Жамгин дурсгал болгон хадгалж байсан юм. Нумыг чи одоо авагтун сумыг нь бас нэмж өгье аварга энэ нумыг хоёр үзүүрийг нь нийлтэл хөвчлөн татаж чадлаа үзүүл! Хэрэв эс чадваас хэрэг биш болж эр чадлаа хоёулаа энд үзэлцэх болно. Хаан эцэг үүнийг сонсоод зүрх сэтгэл нь зовон шаналж дотор нь бачимдан харанхуйлав. Ганц хайртай хүүгээ гамшигт хар Баршүраамын нүгэл хилэнцэт гараас яаж мэнд салганаа гэж санаа сэтгэлийн зовлонд шаналан гасалж байлаа. Тэр бүдүүн хахир хоолойгоор,

	— Та бол брахман тэнгэрийн язгуур бил ээ. Би бол доод язгуурын хилэнцтэн юм. Та уур омгоо тэвчин барьж байна. Бас та тулалдаж алж ялж явсан. Тэгсэн ч гэсэн нүглээ наманчлахын тулд буяны бадарчлалд гарч хатамжилсан миний хүү одоо хар нялхаараа байна. Тэр тантай яахин тулалдаж хүч хүрэх бил ээ. Та тэнгэрийн нэрийг барьж, дахин зэр зэвсэг барьж зэрлэг догшин авирлахгүй гэж тангарагласнаа санагтун!

	Гашъябт хамаг ажил үүргээ шилжүүлээд та өөрөө хатамжлан суухын нэгэн үзүүрт хатуу зорилгод хөтлөгдөн Махэндарын ууланд нямба хийхээр яваа биш бил үү? Бид тантай юуны тул маргах чадал байх билээ л. Та Раамыг миний ганц голын хайртай хүү гэж зөвөөр ойлгон соёрхоно уу? Хэрвээ мэт та хүүд минь хүч гаргавал бид цөмөөрөө тэр дорхноо нь амь насаа хорлон алга болно билээ л гэх Дашратын энэ гуйлт үгийг Баршүраам дуулж сонссон шинж даанч үгүй байлаа. Эцгийн учирлан ярихад хүний урмыг бодож эргэж харсан ч үгүй. Харин Баршүраам хаан хөвгүүн Раамын зүг хандан,

	— Их тэнгэр Вишвагармаа хоёр нум сум хийжээ. Тэр хоёр нум ёстой тэнхээ хүч сорихоор бил ээ. Тэдэнтэй жишихээр нум сумыг чамд би үзүүлж байна. Чадал тэнхээгээ соригтун! Эс дийлбэл чи бид хоёр эр чадлаа үзэлцэнэ гэж аварга хүчит Баршүраам архирах мэт бүдүүн хоолойгоор өгүүлэхэд зөөлөн намуун дуугаар Раама,

	— Омог түрэмгий омголон нөхөр минь сонс? Эцэг өвгийнхөө өшөө хонзонг авах гэж тэмцэж тулж алж дийлж явсан удаа олон хаад ихэстэй танилцаж тангараглаж явсан намтар ариун тантай өөрийгөө зүйрлэх тэнхээ үнэндээ над алга. Гэвч би эр хүний хувьд эрхийн мэргэн булчингийн чадлаа хүссэн ёсоор чинь үзүүлж өгье! гэж хэлээд гараас нь нум сумыг нь аваад эцэж цуцах шинжгүй эр чадлаа ч гаргасан юмгүй шууд ганцхан онилоод сур харвах сорилтыг даваад түүндээ бас эрэмгийрхэн бардамнасан царайгүй харин бяд барьсан маягаар үл мэдэг инээмсэглэн ийн өгүүлрүүн,

	— Ээ харла аа, эрхэм журмын нөхөр минь та юу л болж байна даа? Энэ нум сум чинь тэгтэл нэг их эрийн чадал чансаа шалгаад байхаар юм огт биш байна шүү дээ. Хэн хүнгүй эдэлдэг хэрэгцээний нэг л нум сум байна гэж хэлж байхад газар дэлхий галав ертөнцийн хамаг амьтны өмнө Баршүраам нүүрээ хийх газар олохгүй болтлоо зовжээ. Хэр байдлаа гадарласан Баршүраам хиртэж бишүүрхсэн хүүхэд шиг зовж,

	— Ээ Дашрат нандны Раам аа! одоо би чиний эр чадал, эрдэм ухаан эрхэм найрсаг зан төлөвийг чинь таньж мэдлээ. Санасандаа хүрсэнгүй гэж надад санаа сэтгэлийн зовлон болох хар буруу бодол алгаа. Харин би чамайг хэн болохыг чинь мэдлээ. Бас өөрийнхөө хэр чинээг ч мэдлээ. Гэвч надад нэгэн өчих зүйл байгааг минь өршөөн хайрлаж хүлцэн сонсож хайрлана уу? Махэндарын ууланд хан хорвоогоос уйдсан хатан зоригт даяанч шиг өдөр шөнийг тэндээ өнгөрөөж байхыг амлаад анхны шөнийн аймшгийг тэсэн өнгөрөөж чадалгүй тэр чигээрээ эргэж ирсэн юм. Ийм л хулчгар амьтан гэдгээ илэн далангүй хэлье би. Чадал тэнхээ хайрлахыг чамаас би гуйя гэж хэлээд Баршүраам, Раамын өвдөгт сөгдөн мөргөөд алтан шар замдаа алжаалгүй сайн явахыг ерөөгөөд зайлан оджээ. 

	
АРВАН ЗУРГАА : ДАШРАТЫН ХҮСЭЛ МӨРӨӨДӨЛ

	Жагарбадп Дашратын хөвгүүн сүй бэлэгт эхнэр аваад хаан эцгийнхээ ханагар гэрт эргэж иржээ гэсэн мэдээ Аюутяа хотоор түгэн тархлаа. Энэ сайхан бэлгэ дэмбэрэлтэй мэдээг олж сонссон олон түмэн, хаан эзнээ эзгүйд түүний төлөө сэтгэл зовж байсны гэрч болгож хаан эзнээ, хайрт баатар хүү, үзэсгэлэнт гүнжийн нь хамт үлэмжийн өндөр хүндэтгэлтэйгээр угтаж авлаа. Дашрат хааныг ирэхэд харц түмэн ардын хязгааргүй өргөн цуглааныхны эздийн аз жаргалыг ерөөн магтсан дуу хуурын эгшиг дуулим талыг цочоомоор сүр жавхлан төгс байгааг харахад сэтгэл сэргэм сайхнаа. Раама Сийдаа хоёр аугаа сайхан жаргалд умбан амьдралын хамаг сайхныг амсан дутаж гутах зүйлгүй дураараа амьдарч байлаа. Амраг хайртай эхнэртээ аль байдгийгаа зориулан зүрхний тольтыг догдлуулсан зайгүй хайртай Раамад Сийдаа гүнжээс нь илүү юм сав ертөнцөд үгүй байлаа. Энгүй хайртай энэ хоёрын эрдэм ухаан бас төгс учир орчлонгийн хамаг юмыг ой ухаандаа шүүн тунгаана. Хоног сар өнгөрөх тутам хосгүй хайраар нөхөрлөл нь гагнагдана. Заяа хувиа нэгтгэн холбосон залуу хосуудын хайр янаглал нь бие биеийнхээ сэтгэлийг эзэмдэн билэг оюуны хөгжин ундрахад биетэй бодтой дэмжлэг болно. Раамын итгэл хайрыг өвөрлөсөн орь залуу Сийдаа гүнж насан хутаг оршсон нартын дээд тэнгэрийн дагина шиг ухаан өргөн, үзэмж төгөлдөр тул арга буюу түмэнд гайхагдам алдар цуутай бүсгүй байлаа. Хэдэн жилийн дараа тэр хоёр хааны тансаг ордыг орхин ой шугуй онгон байгаль хээр хөдөөгийн зүг хэрэн тэнэж буяны аялал нэртэй байгалийн зугаалгад гарчээ. Тэгж явтал хатамжлагч эмэгтэй Анусүяа гэгч хос залуусын хайр дурлалын талаар хоёр гурван үг хэлсний хариуд Сийдаа,

	— Эрдэмт мэргэн эр, эр чадалт Раама шиг эр надад алтан дэлхийд хаанаас дахин заяах билээ гэжээ. Хэмжээлшгүй их хайр сэтгэлийг өөртөө татагч нь байлаа. 

	Төө зайгүй хамт байж амьдрахыг түмэнтээ би түүнээс гуйдаг. Үүрт мөнхийн дурлалаар үргэлж түүнтэй хамт байна гэж тэнгэрийн нэрийг барьж тангарагласан ч би болох бил ээ. 

	Алаг хонгор үртэй болж аав ээжийн жаргалыг эдлэн хайр итгэлийн увдисаар хамаг амьтныг уяруулан байх хан ертөнцийн жамыг дагаваас хамгаас дээр мэт надад бодогддог. Ер нь дуулим хорвоогийн жам ёс дурлалт хосуудын үнэн түүх, амьдрах хугацааны ахар богинохон, алимад хүслэнгийн ариун их энэ бүгдийг эргэцүүлэн бодсон юм гэж эмэгтэй даяанчид Сийдаа хэллээ. Сийдаагийн үгийн гүн учрыг сэтгэл тавин даяанч сонслоо. Дахиад хаана ч давтагдашгүй даамай гоё байгаль даяанч хатамжлагч нарын даанч уйдмаар амьдрал, олон түмэн ардын оршин амьдрах нөхцөл эд бүгдийг үзэж их сонирхон яваад Раама Сийдаа хоёр ахиад Аюутяадаа ирж арван хоёр жил тэндээ аз жаргалтай сайхан сууж байлаа. Хүний нийгмийн зохицолдох ёсон хүн хүнээ хүндэтгэн хайрлах, төрөл садан ураг угсаа цөм бүгдийг бурхны тааллаар түмэн олон өөрснөө бүтээжээ. Эдгээр горим ёс нь эргээд бурхдад сайнаар нөлөөлдөг гэдэгт цөмөөрөө итгэдэг байлаа. Хаан Дашрат дөрвөн хүүдээ дотно янаг хайртай юм. Гэвч тэр дөрвийнхөө дотроос Раамадаа онцгой их хайртай байлаа. Хар нялхаасаа Раама хамаг бүгдээс онцгой, юманд хэрсүү ухаалаг үнэнч шударга, бусдад тусч байсны тул ийнхүү эцэг нь түүнийг онцлон энхрийлдэг байжээ. Хаан эцэг түүнд төрөө шилжүүлэн өгөхдөө төгөлдөр сайн нь гэж сонгожээ. Түүний эх Гоушалъяа хатан билэг авьяас төгөлдөр сайн хүү төрүүлсний хувьд хааны ордныхон дотор хамгийн их хүндтэй нь байсны тул хатан биш дагина мэт хүндлэгдэнэ. Эр хүний сайхан шинж бүрдсэн эрэмгий зоригт баатар Раамын бие бялдрын гайхам төрх байдал шигээ ухаан саруул, зан төлөв үг ярианы өнгө дуун, эд бүгд нь цөм эрхэм дээд хүний шинжтэй тул улс амьтан түүнийг эцгийгээ залгамжлан эзэн хааны ширээнд суух цагийг нь тэсгэлгүй ихэд хүлээн байжээ. Дашрат ч ард түмний энэхүү хүсэл эрмэлзлийг мэдэж байлаа. Тэгээд Дашрат насан өндөр болж байлаа. Хаан төрийн хамаг хэргийг тэр хүүдээ шилжүүлэн өгөхийг бодож эхэллээ. Тэр хаан өөрийн энэ бодлын тухай хэлэлцэхээр Аюутяа хотод лут том цуглаан хийлээ. Хаан төрийн хэргийг хэлэлцэх энэ том цуглаанд Дашратын түнш хаад, даамай үнэнч түшмэд мэргэн ухаант эрдэмтэд, хошуу нутгаас уригдаж ирсэн хурц мэргэн ухаантнууд хуран цугларчээ. Зочдыг Дашрат хаан хүндэтгэлтэйгээр угтан эрэмбэ дараалан зассан суудалд морилохыг урилаа. Бүх хүмүүс суудлаа эзэлж эзэн хааны юу хэлэхийг хүлээн суутал хаан зоримог боргил хоолойгоо засаж зөөлөн намуун дуугаар,

	— Өвөг дээдсийнхээ эрхэм дээд уламжлалыг хэрэгжүүлэн өнөр түмэн иргэдийнхээ эрх ашгийг бодолцон өөрийн алд биеийн зовлонг эс анзааран хаан төрийн хэрэгт үнэнчээр зүтгэж өдий хүрлээ. Эх болсон түмэн ардаа би төрсөн эцгийн энхрий хайраар ивээж, улс орныхоо зол жаргалын төлөө юу ч хийх байсан надад хэцүү хүнд санагдаж няцаж ухарч байсан удаа надад үнэндээ үгүй бил ээ. Эр чадал минь доройтож эрдэм ухаан минь монширч байна. Их хүү Раамад энэ хаан төрөө шилжүүлэн өгөх цаг болсон мэт надад санагдана. Эцэг минийхээ өчүүхэн үйлээс авах зүйл байвал авч эрт урьдын өвөг дээдсээсээ олон сайн сайхан улс төрийн бодлогыг нь өвлөн уламжилж авна биз. Раамыг та бүхэн бэлхнээ мэдэх бил ээ. Эрдэм ухаан төгс боловсролтой, зан суртал, эдийн засаг улс төрийн бодлогыг миний хүү сайн эзэмшсэн үлэмж том далай адил эх болсон түмэн ард үзэсгэлэн төгс хийморь сэргэм төрөлх нутагтаа элгэн халуун хайртай хүүхэд байгаа юм. 

	Бас Раама нөхөр дайсан хоёрыг ялгаж таних чадалтай, үнэнч шулуун зан авиртай, хувьтай төрсөн энэ хүүд би хаан төрийн эрхийг шилжүүлэхийг үнэн голоосоо хүснэм. Миний хэлэх үгийн зөв бурууг та бүхэн сайтар тунгаан бодоод хүүг минь хаанд тооцох эсэхээ, хэлсэн үгийн минь зөв бурууг хайр найргүй шүүмжлэн хэлж хариу үг өчигтүн! Хаан эцгийн хэлсэн үгийг хуран цугларагсад бүгдээрээ зөвшөөрчээ хариу болгон хэлэх үгэндээ Дашрат хааныг зөв шийдвэр гаргасанд баяр талархлаа илэрхийлэн бахдалт үгээ хэлжээ. Хааны ордны энэ цуглааны шийдвэр харц олны дотор салхинаас хурдан түгж Дашрат хүүдээ хаан ширээгээ тавьж өгсөн нь хамгийн зөв гэлцэнэ. Эцэг хаан ухаалаг болохоороо эд бүхнийг зөв шийджээ гэж ам амандаа сайшаана. 

	Хурын үүлийг хараад халуунд залхсан тогос сүүлээ сөхөн өд сөдөө дэлгэн хөөрдгийн адил түмэн ард нь түгэн дэлгэрсэн шинэ хааны сургаар сүсэглэн биширч түүнийг магтана. Түмэн олон ардынхаа тэр их хайр хишгийг хүлээх хувь заяа байж гэдэгт итгэн хаан хүү сэтгэл дүүрэн баяртай байлаа. Гэвч тэр хаан Раама хүүгийнхээ тухай магтаал үгийг сонсохдоо сэтгэл хангалуун байх боллоо. Эцэг хүн хүүгээрээ бахархахаас эрхэм дээд юу байх бил ээ. Хуран цугларагсдад хандан хаан ийн өгүүлрүүн,

	— Та нөхөд миний хүүгийн талаар хүүрнэн магтах боловч мэтгэж маргашгүй ачлалыг нь надад оноож байна. Эцгийн гавьяа хүүд энгүй их үүрэгтэй гэж та нөхдийн хэлдэг хэдий үнэний хувьтай ч гэсэн хүүгийн өөрийн нь хувь зохиол, хийморь золбоо гэдэг цаглашгүй их ач тус цаана нь нуугдаж байгааг бас бодолцъё гэхэд хуран цугларагсдын дотроос хааны шадар түшмэдээс аваад харц язгуурт түмэн олон цөмөөрөө цувран босож хаан хүүгийн халамжит сайн сэтгэл оюун ухааны нь онц содон авьяас билгийг бахдан магтаж улам бүр өрнөн дэлгэрэхийн бэлгэт сайхан ерөөлийн үгийг хэллээ. Энэ бүгдийн эцэст Дашрат хаан бүхэнд хандан,

	— Хайрт олон нөхөд өө, эрхэм дээд зочид оо та бүхний хэлэх тааламжит сайхан үгэнд магнай тэнийн баярласнаа үгээр илчилж үл чаднам би. Хүүгийн минь ачийг та бүхэн хэт ихэд үнэлж байна. Хүүг минь одоо ингээд хаан болохыг олон түмэн та бүгд зөвшөөрч байгаа хойно түүнийг хэдийд хаан ширээнд суулгах ёслол үйлдвэл зохистойг дараа бид товлон тогтоно гэв. 

	Дашрат хаан, Васишта Вамдээв хэмээх бурхад дээдсээс, хөвүүнээ хэдийд ямар өдөр хаан ширээнд суух ёслол үйлдвэл зохистойг асуун лавлалаа. Тэгээд цөмөөрөө хуран чуулж, ургамал ногоон шинээр соёолж, уд мод навч нахиагаа дэлгэдэг улирлын сайхан цаг Жайтер7 сарын шинэдээр журам ёслол үйлдэж хаан ширээнд суулгавал хамгийн сайн цаг билээ хэмээн шийдэв. Тэгээд Жайтер сар гарахад Раамажандарыг хаан ширээнд суулгах лут том ёслол болж хамаг бүгдээрээ баяр цэнгэл болцгоожээ. Их хаан Дашрат Раамажандарын хаан ширээнд суулгах лут том ёслол үйлдэж бүхнийг найр цэнгэлээр бялхаав. Эцэг Дашрат хаан төрийн хамаг хэрэг, харь бусдаас ялгагдах бүхнийг шингээсэн эзэн хааны хүндэт өмсгөл эрдэнэт титэм тэргүүтнээ энхрий хүүдээ шилжүүлжээ. Гэтэл Раама үнэндээ өөрөө ийм явдал болж байгааг эргэцүүлэн бодсон нь үгүй байв. Гэнэт хаан эцэг, гэгээн ёслол үйлдэн хамаг бүхнээ хүүдээ өгч хаан төрөө түүнд шилжүүлэх болоход гайхаж тулгамдсан Раама хүү гайхаш нь тасарч сандраад яах учраа олж ядан эцгийнхээ өмнө хүлцэнгүй зогсож эргэн тойрныг ажин зогсов. Хаан эцэг түүнд хамаг бүх явдлыг дэс дараалан тодорхойлж дэглэм журмыг номнов. Тэгээд одоо яая гэхэв. Журамт эцгийн хэлэх үг хүүгийн хувьд хууль тул халамжит эцгийн хатуу алга халуун өвөр аль алийг нь хөвүүн адил тэгш хайр гэж үздэг тул эцгийн үгийг дагаж эзний ширээнд суух боллоо. 

	— Өчүүхэн надыг та бүхэн өргөмжлөн мандуулж хааны ширээнд урьж байна. Хэр чадал хувь заяанаас минь хэтэрсэн эрхэм алдрын энэ үйлст эр чадлаа дайчлан зүтгэхээс эрхэм гавьяа надад алгаа! гэж Раамыг хэлэхэд хаан эцэг хүүгээ хүндэтгэн хажуудаа суухыг урин заллаа. Тэгээд эцэг хүүдээ улс гүрнийг тэргүүлсэн удамт хааны өлзийт ширээ бол эх болсон түмэн ард энхрий хайрт төрөлх нутаг эд бүгдийн ачийг бодож эцэг хүн шиг энэрэнгүй сэтгэлээр эрдэмтэн хүн шиг гүн бодлоор улс төрөө жолоодох улам улам болгоомжлон ажиллах хамгаас хариуцлагатай лут ажлыг хаан хүн хийдэг гэдгийг сургамжлан өчив. 

	Тэгээд хүүгээ тэнгэр мэт тэнэгэр ухаантай, түмэн арддаа энхрий хайртай, өлзий хутаг бүрдсэн өгөөмөр сайхан хаан болохын бэлгэт сайн ерөөлийг дэвшүүлж, бие сэтгэлээсээ түүнд хэмжээлшгүй өндөр хайр хүндлэл хүлээлгэж байгаагаа хэллээ. Эцгийн үгийг ёсчлон дагаж энэ биеэр түмэн үед дурсагдахаар үйлс бүтээх хүсэлтэй байгаагаа хүү хэллээ. 

	Залуу хаан ордондоо морилоод завдаж удаагүй байтал зарц хиа түүн дээр орж ирээд,

	— Их эзэн Дашрат тантай эргэж уулзах нэгэн учир байгаа тул даруй түргэн морилон ирэхийг хүсэж байна гэхэд Раамажандар,

	— Юу гэнэ ээ. Энэ чинь яасан сонин хэрэг вэ? Эцэг минь дуудлаа гэж үү? Энүүхэн хооронд бас юу гэгч нь болоод орхио вэ гэснээ зарлага хиагаас хариу хүлээх мэт болоход үнэхээр учрыг үл ойлгосон хааны хиа хэлэх үгээ олж ядан хэсэг зуур мухардан зогсоно. Залуу хаан эцгийн дуудсан ёсоор очиж явах зуураа элдвийн юмыг эргэцүүлэн бодож, хаан эцэг намайг төрийн жолоо барихад эргэлзсэн тал гарав уу? Хааны ширээнд суухад нас бага цус шингэдэх ёс бий юу? Би дөнгөх биз гэж аминдаа боддог минь алдаа юу? Хаан эцгийнхээ төрийн жолоог барих хамаг ардынхаа жаргалыг бодолцох нь миний зайлшгүй дагах жам ёсны дагавар бил ээ. Гэвч хаан юу гэж намайг дуудсаныг мэдэх хэрэгтэй тул түргэхэн очъё! гэж шийдэв. Тэгээд Дашрат эцгийн ордны үүдийг нээн ортол хаан хүүгээ энхрийлэн хайрлаж элгэндээ тэвэрлээ. 

	Дэргэдээ суудал заан хүүдээ хандан ийн өгүүлрүүн, — Раама аа! Аав нь одоо өтөлж хөгширлөө. Орчлонгийн зовлон жаргал хоёрыг ханатлаа эдэлж явлаа. Бурхад тэнгэрийн өлзий хутгийг хүртсэн буурал аав нь амьд мэнд цагтаа хайрт хүү чамайгаа хаан эзний хүндэт суудалд зарлан сууж хамаг олондоо хүндлэгдэж байхыг чинь амьд мэнддээ үзлээ. Үүнийг би ганцхан хүсэж байсан юм, үхэхэд одоо гомдол үнэхээр алгаа. Хүний хувь зохиолыг урьдчилан мэдэгчдийн хэлж байгаагаар бол би удах түдэхгүй ертөнцийн мөнх бусыг үзүүлэх нь байна. Тийм учраас чи маргаашаас эхлээд намайг байхгүй гэнэ лээ гэж бодоод хамаг бүх хэргийг хар толгойгоороо шийдэгтүн! Маргааш бол өсөж өндийж яваа хүн их ажлаа эхлэхэд бэлгэт сайн өдөр юм. Совин татаж байж магадтай энэ үгийг чамд заавал хэлмээр санагдаад ер болдоггүй. Зүрхний хайртай хүү минь чи зүс сайт гэргийгээ хатан болгох ёслолыг заавал өнөөдөр багтаан хийж түмэн олондоо зарлан тунхагла! Үйл ажилд уран, үзэх эрдэмд ухаалаг, олонд нэр төртэй охин Сийдаа бол чиний заяаны хань мөн, чингээд бас хатан болох зохистой хүн. Парад бол одоогоор эхийнхээ хамт биднээс зайдуу хол байна. Энэ тухай түүнд би мэдээ хүргэсэн эд бүгдийг сонсоод эрх биш тэр харамсаж мэднэ. Тэгэхээр чи ухаалаг бай! Тэд бүгдийг би шийднэ гэж хаан эцэг голын хайртай хүүдээ аминыхаа үгийг хэлжээ. Парад бас хаан ширээг авахаар сэргэлэн төрсөн хүү, эх нь бас амаргүй хүн тул энэ бүгдийг хоромхон зуур эргэцүүлэн бодож амжина. Тэгэхээр Парад хүүгээ ирэхээс нь өмнө амжиж Раамыг хаан ширээнд суулгаж авъя гэж эцэг аминдаа яараа биз энэ нь бас зөв байлгүй л. Тэгээд Дашрат эцэг Раамажандарын эх Гоушалъяад хүүг чинь хаан болгохоор шийдлээ гэж баярт сайхан мэдээ өөрийн биеэр хүргэх гэж Андбүүр хот орохоор явлаа. Хаан их хатан дээрээ очиж хааны ширээг чиний хүү эзэмших болсон гэж хэл хүргэж баярт умбасан эхтэй биеэр уулзан учирлаа. Сийдаа Лагшмана, Раама тэд цөм эцгийнхээ хамт тэнд очжээ. Эх хатан Гоушалъяа энэрэлт ёсыг бодож тансаг торгон нөмрөгөө өмсөж тахил бурхандаа залбирал үйлдэж байхын үед Раама түүнд хүүгийн ёсоор сөгдөн хүндэт хэргэмд үнэнч зүтгэхээ амлав. 

	Эх,

	— Хүү минь чиний тухай би сонслоо. Ажил үйлс чинь өөдрөг явах болтугай! Ай яа хөөрхий бурхан тэнгэр бүхнийг мэдэгтүн!

	Төрийн жолоо үнэнчээр хөтөлж түмэн олондоо өршөөлтэй хандаж, элдэв дайсагнах оролдлогыг эв аргаар ялан давж, өрх гэр, өмч хөрөнгө өргөн олныхоо ёсыг сахигтун! Төрсөн үр минь чи түмний эзэн хаан гэдэг хүндэт нэрийг олж эрдэм ухаан эр чадлаараа шалгарч энэ зэрэгтэй явах болсон чинь төрүүлсэн надад түмэн үед дуурьсагдах үнэхээр сайхан бахархал хэмээн үүнийг би бодож байна гэж сэтгэлийн үгээ хэлж хүүгээ азтай жаргалтай явахыг эхийн сайхан сэтгэлээр ерөөв. Түүний дараа Раамажандар Лагшманад хандаж

	— Хаан эцгийн ширээнд чи сууя гэж бодож байна уу! Чи бид цөмөөрөө нэгэн эцгээр овоглох төө зайгүй төрсөн ахан дүүс бил ээ. Чи бид хоёрын хооронд чигчий хуруу орох зайгүй юм. Хэн маань ч хаан боллоо гэсэн ялгаа алга байна шүү дээ. Ямар л алдар нэр, эд агуурс байна тэр бүгд чи бидний юм шүү гэдгийг чин хүслээсээ ойлгож байна уу чи гэв. Лагшмана бол Раамадаа лав их хайртай бил ээ. Лагшмана чамд хүссэн цагт чинь хаантай эн зэрэгцэх өндөр дээд суудал олгож өгнө гэж амлав. Дараа нь Раамын эх Гоушалъяа Лагшманы эх Сүмитра хоёрт өвдөг сөгдөн ёслол үйлдээд Хатан Сийдаагаа аваад хааны ордондоо эргэж иржээ. 

	Бас эцгийн саналаар номч мэргэн Васишта тэнд бас иржээ. Раама Сийдаа хоёр эрдэмт багшийн амрыг эрж мэхийн ёслоод их ордондоо ороод эргэж гарч ирээд номч мэргэн багштайгаа номоо тайван ярилцаж бүх хэрэг явдал алсдаа бүтэмжтэй болох эсэхийг ярилцахад хатан Сийдааг эрхэм хүндэт байрыг нь эзлүүлж хаан хүүг суудалд нь тухлан залж хамаг бүхнээр тэднийг өргөмжлөх ёcлол үйлдээд төр улсын жолоог барих хүнд түшиж мэдвэл зохих зүйлийг хэлж номнож өгчээ. Хаан хатан хоёрыг ширээнд өргөмжлөх ёслолд хамаг бүхнээр өргөн оролцжээ. Гэр бүхэн гэгээн жаргалыг зөгнөж гэмгүй түмэн өөрөө хаан болсон мэт баяр хөөрийн их жаргалд умбан бахдам сайхан найр тавин угтаж гудамж талбай дүүрсэн олон түмэн ард хутаг өлзийтэй сайхан амьдрахын ерөөлийн дээдийг Раама Сийдаа хоёрт ерөөн ахин дахин бэлгэ дэмбэрлийн үгээ хэлж асар их хөл хөгжөөн болов. Их хааныг өргөмжлөх ёслолд их багагүй цөмөөрөө оролцож хүүхэд багачууд, хөгшид өвгөд, ид залуу хосууд идэр залуу баатрууд цөм бүгд баярын мишээлд умбаж бахдалын дээдийг эдэлжээ. Мөнх төрийн шинэ эздийг дайлсан хурим ёслолд мөнгөн хундага тавилгүй дарс сархад уун мөндөр шиг болсон өнгийн жимс цадтал ханатал идсэн олон түмэн ард нь соёрхон цэнгэж байхдаа согтож агсагнах зан нэгийн төдий ч гаргаагүй нь нигүүлсэнгүй сайны бэлгэ дэмбэрэл буй заа. Ялгуусан түмэн ардынхаа хайрыг ингэтэл их татах нь ялалт амжилтын дээд гэж үзээд бөх бат унтаж нойрссон хаан хатан хоёрыг ном мэргэдийн янгир дүнгэр ярианд нойрноос сэрсэн нь маргааш өглөө болжээ. 

	
АРВАН ДОЛОО : УРВУУ ҮР ДАГАВАР

	Нэгэн өдөр хаан онцгой цуглаан хийж олныг цэнгээх зар таржээ. Тэр өдөр нь хатан Гайгэй ордонд орж ирээд хатны нар салхинд гардаг хавтай тансаг хавтан дээр гарч зогсоод эргэн тойрныг ажив. Хотын гудамж талбайн хог новшийг цэвэрлэж зарим зөрөг зам дээгүүр ус цацан цардаж хүн бүр хөл хөдөлгөөн ихтэй болжээ. Бас зарим нь орон байраа чимж урьд урьдаас илүү угааж цэвэрлэж янзална. Гудамж зөрөг орон байраа цэвэрлээд зогсохгүй хүн бүр эрээн мярааныг өмсөж элдэв гоёлоо зүүж ийш тийшээ сүлжилдэнэ. Сүм дуганд мөргөлчид цувж судар номын уншлага ширүүсэж байна. Эд бүгдийг үзэхэд ямар нэг том баяр цэнгэл болох нь гэдэгт хэн ч эргэлзэхгүй буй заа. Мантрагийн дэргэд юм хийж явсан нэгэн зарц түүн дээр ирж,

	— Юу болох гэж байгаа юм бэ? Өнөөдөр та юунд ийм торгон саарий8 өмсөө вэ? Эд бүгдийг би үнэхээр гайхаж байна. Эд баялгийн зардал гаргахдаа дургүй их хатан Гоушалъяа хүртэл үй түмэн хүмүүсийг цуглуулан үймээн хөлд дарагдан ингэж сууна вэ? Хамаг бүгдийн нарийн учрыг хэлж надад хайрлаж болох уу? гэтэл өөр бас нэгэн шивэгчин эм хөл нь хөнгөрч онгирсноо нууж эс чадан чанга дуугаар

	— Чи одоо хүртэл мэдээгүй яваа амьтан уу? Манай Раамажандарыг бүх нийтээр хаанд өргөмжлөх их ёслол маргааш болох гэж байна шүү дээ гэх үгийг сонсоод Мантра дотор нь харанхуйлан бачимдаж догдлох сэтгэлээ барьж ядан ганц ч үг дуугаралгүйгээр гүйх шахам түргэн алхалсаар Гайгэй хатны өргөөнд орлоо. Гайгэй ороход орон дээрээ амар жимэр хэвтэнэ. Амар тайван бүхнийг айлгаж цочоох гэсэн шиг адгийн муухай дуугаар аахилан уухилан байж Мантра ийн өгүүлрүүн,

	— Гадаа юу болж байна. Тэнэг минь чи мэдэж байна уу? Юундаа чи ингэж санаа амар хэвтэнэ вэ? Нэр төрийг чинь дайран доромжлох нигүүлсэн тэвчихийн аргагүй муу ёрын ажил болж байна. Мунхаг новш минь босооч!

	Хатан дээд эхийг харааж загнахаар юм юу болдог бил ээ. Ер нь ч одоо түргэлье гэсэн шиг Гайгэй хатан тэвдэн сандарч харааж аашлах мэт боловч хайрлаж энэрсэн шинж тодорсон Мантрад хатан элэгсэг дотноор хандаж ийн өгүүлрүүн,

	— Мантра минь чи бид хоёрын хэнд маань ч гэсэн чарлаж орилохоор ямар гай болж вэ? Уйлах мэгдэхээ намдаж ухаан санаагаараа биеэ барьж ямар юм болсныг ярьж надад хэлээч гэв. Мантра угаасаа арга бачир ихтэй тул аргад нь орсон шинж үзүүлэн бие сэтгэлээ зассан төрх үзүүлэн ийн өгүүлрүүн,

	— Чи бид хоёрын толгойг цаадуул чинь очроор огтлох гэж байна. Саяхан дөнгөж би чих цохилоо сайх Раама хаан ширээнд суух гэнэ ээ. Түүнээс муу үг өөрийг чи хаанаас олж сонсох бил ээ. Энэ учрыг мэдээд эвгүй муухай болж чамд түргэхэн сонсгохоор чарлан бархиран ирлээ. Чи хааны хатан гэдэг өндөр суудалд байгаагаа мэдэж байгаа буй заа. Дашрат чамайг хамгийн хайртай хатнаа гэж хууран мэхэлж явдаг байна. Хааны хатны нэр төр чинь хоромхон зуурын төдий хувхай хоосон болж байна. Эд бүгдийг чи эргэцүүлж бодох болжээ. Чихрээс амттай үгтэн, давснаас гашуун явдалтан байдгийг чи мартав уу. Бүх гүрний толгой тэргүүнд одоо Гоушалъяа хатан гарлаа. Чи одоо тэнүүлчин гуйлгачин болох нь байна. Парадыг одоо тэгээд арга мэх хэрэглэн алс газар илгээж мэднэ. Тэгэхээс өмнө хүүгээ явуулж Раама хаан болох гэж байгаа эсэхийг асуулгаж мэдэх хэрэгтэй. Парад яагаад хаан Ширээнд сууж болохоо байсан юм бэ. Миний хэлж байгааг чи одоо ёсчлон гүйцэтгэ! Чиний болоод хүүгийн чинь нэр төрийн төлөө эзэн хатан бүү хэл энгийн муусайн зарц бид хүртэл ингэтэл ихэд сэтгэл зовж байгааг чи хараач! гэх мэтээр Мантра элдвийг ятган үглэсэн боловч Гайгэй түүний үгийг тоох шинжгүй байв. Харин ингэж хариу хэлэв. 

	— Яах вэ Раама хаан болог! Тэр чинь бас хааны хүү шүү дээ! Нэг л хаан байх ёстой. Раама ч миний хүү Парад ч миний хүү харин чиний тэр атаа жөтөө чинь адгийн хэрэг байна. Тэгэхдээ чи үүнийгээ надад сайхан юм дуулгалаа гэж бодож байх шиг байна. Тэгэхлээр энэ шанг аваад яв өөр гуйх юм байна уу гэж асуув. 

	Тэр үед хаан дээдэст сайн мэдээ сонгосон хүнд шан хишиг хүртээдэг тийм нэг ёс байсан учир Гайгэй түүнд тэгж шан өгсөн нь бил ээ. Ерөөсөө Гайгэй бол их ухаантай, тэнгэр мэт тэнэгэр бодолтой хатан байлаа. 

	Орчлон хорвоогийн элдэв учрал, олон түмний шударга ёсон, үнэнч ариун дээд ёс, үхэл зовлонгийн гашуун бэрх, атаа жөтөөний хор уршиг, ах дүүгийн ураг холбоо эд бүгдийн нарийн холбогдлыг эрэмбэ дараалан таниулан ярихад Мантра ер бодлоороо зүтгэсээр мань хатны үгэнд орсонгүй. Хөсөрт унаж орилон бархирсаар хөөтэй гайтай зан гаргасаар «Ай тэнэг мангуу минь ээ. Ийм хүнтэй юу гэж ярих вэ? Элээ халаг чааваас гэж цээж толгойгоо гараараа нүдэж чи намайг хараад бах чинь ханаж байна уу?» гэж элдэв муухай шид үзүүлэн, чамайг цаадуул чинь үнсэнд хаясан шалз шиг төөрүүлж үр хүүхдийг чинь хүртэл хүн зэрэгт эс үзэж байхад чи ийм үг хэлж байдаг. харин чамд таарав аа. Чамайг хараад би инээх үү, уйлах уу? Гоушалъяа хатан бол чамайг бодвол нэр төр үр хүүхдээ өндөрт өргөж чадахаар ухаалаг хатан юм. Түүнийг харахгүй юу хааныг аргалж байгаад хүүгээ оронд нь эзний ширээнд суулгаад авлаа. Маргааш Раама бүх нийтийн өмнө эзэн хааны ёслол үйлдлээ. Түүнийг чи «тун сайн мэдээ байна» гэж хэлж байна. Энэ чинь юу гэсэн үг вэ? Хэрэв Раама хаан болчихвол Парад ямар янзтай болох бэ? чи мэдэж байна уу? Раама, Парадыг өөрийнхөө аюултай өрсөлдөгч гэж үзээд түүнийг нүдэнд үл үзэгдэж чихэнд үл дуулдах алсын алсад цөлөх болно. Тэгсний нь бас түмэн олон зөв гэж үзэх болно. Хааны ширээнд суугаад Раама хамгийн тэргүүнд хүүг чинь дайсагнана. Эзэн хааны өөдөөс, энэ муу хүү чинь өт хорхойн чинээ ч өндийн цорволзож чадах уу? Эд нар Парадыг яах гэж байгааг би сайн мэдсэн. За тэгээд Раамын ээж Гоушалъяа хатны заавраар бүх юм хөдөлнө. Чи бол эх хатны шивэгчин эм болно. Эн зэрэгцэн суудаг чинь эгнэгт бүүр өнгөрсөөн. Эздийн өмнө алга хавсран бөхөлзөж ихэмсэг тэдний улан дор гишгэгдэж та бид цөм зарц боолын муу амьдралд шилжиж тансаг баян манай Андабүүр хот тэгсхийгээд нэр сүргүй болно. Гарцаагүй ийм явдал болохыг гайгүй сайн эргэцүүлэн бодогтун! гэж хэлээд Мантра цээж давчдан амьсгаадаж эхэр татан уйлав. 

	Гайгэй хатан бас ч дотроо эргэлзэж элдвийг бодож эхэллээ. Хатан дотроо «Раамыг үргэлж магтаж байдаг энэ эмэгтэй яагаад ийм үг гэв гэнэт хэлэх болов оо!» Үнэнч шударга, сайн хүний шинж бүрдсэн Раама хүүг ингэтэл муу санах ямар үндэс түүнд байна вэ? Мантра өөрөө бэлхнээ Раамыг үнэнч сайн хүү гэж үнэлж хүндэлдэг бил ээ. Тэгээд ч бид бүгдээрээ тэр хүүгийн сайн сайхан бүхнээр бахдан бахархдаг сан. Раама аргагүй манай их бүлийн магад тэргүүн мөн эцгийг залгах эрх эргэлзээгүй түүнд бий. Түүнийг хаан болоход татгалзах хүн байх ёсгүй. Парад бол үнэндээ Раамын дараа л орох хүү нь дээ. Миний дотно эм Мантрагийн толгойг хэн нэгэн дайсан эргүүлсэн биш байгаадаа! Раамын дараа Парад хаан болоод олон жил жаргаж болно гэж бодоод Мантрад хандан 

	— Мантра, Раама та бидэнд хэчнээн их хайртай байдгийг, намайг яаж хүндэтгэдгийг чи эс мэдэх бил үү? Раама намайг эхээсээ илүү хүндэтгэдэг шүү дээ. Би түүнд бас амь шигээ, хүү шигээ хайртай. Чиний наад бодол чинь тун буруу байх шиг байна. Хэрэггүй муусайн атаа жөтөөгөө орхи! гэж зандран хэлснээ Мантрад бас зөв бодол төрүүлэхийг хичээсэн Гайгэй хатан,

	— Чи бид хоёр эх хүн шүү! Тийм учраас тэрслүү муухайгаар ухаанаа эвдэж эс болно. Хаан ширээнд Раама суунгуут хүү Парадыг алах цөлөх ямар хэрэг байна. Удамт бүлийн нэр төр, улс гүрний ёс төр гэж байдгийг Раама даанч мэдэхгүй гэж үү? Раамын дараа түүний хүү дараа нь ач гуч нар нь ч суувал сууг хамаагүй. Тэд гагцхүү төрийн жолоог барьж чадаж л байвал түүнийг өөрчлөх ямар хэрэг байна. Парад заавал хаан болох юу бил ээ. Харин толгойгоо авхуулах ямар хэрэг гараа вэ? Жирийн нэгэн сайн эр хааны ойр тойронд бүү хэл харц түмний дотор ч алдар нэртэй явж болдог биш бил үү? Чи яахаараа ийм өчүүхэн бодолтой байна вэ? гэхэд Мантра гомдож гунигласан хэвээрээ хатанд хандан,

	— Хаан төрийн эрхийг авмагц хамгийн түрүүнд Раама юу хийх вэ? гэвэл Парадыг устгах болно. Хэрвээ заяа Парадын амь насыг аврах гэвэл түүнийг өөр улс гүрэнд ч хамаагүй орогнуулан нуух хэрэгтэй. Энэ бүгдийн учир утга үнэхээр амаргүй бил ээ. Гоушалъяа хатан чамайг үргэлж хар буруу санаж хорсон тэмцэлддэг хүн. Тэгээд ч тэр хаан эцгийн нь толгойг эргүүлж бүхнийг өөртөө ашигтайгаар урван хөлбөрүүлж амжжээ. Тэр ч юу ч биш хүүгээ хаан ширээнд гарахаар тэр улам ч их хилэнцэт хэргүүдийг үйлдэнэ. Эхлээд Парад амь үрэгдэнэ гэдэг маргаангүй. Миний үг туйлаас үнэн болохыг та эрх биш бодолцох буй заа гэж эрс тэс үймээн самууны бөөн будилаан болох үг хэлчхээд Мантра дуугүй сууж орхив. Мантрагийн үгийг хатан Гайгэй эргэцүүлэн сайтар бодоход аажимдаа сэтгэл амар байхаа болилоо. Адгийн муу үг хэлэгчдийн бодол санаа газар авлаа. Гайгэй хатныг аймшигт уур хилэн эзэгнэж царай нь час улаан болоод тэсэж суухуйяа бэрх боллоо. Амьсгал нь давхцан амь нь тэмцэн байж сууж ядан гараа сарвайн Мантраас өршөөл гуйх мэт түүнд хандан

	— Нээрэн тийм юм бол яадаг бил ээ? Арга чарга юу байна даа? гэв. Уг нь Гоушалъяа Сүмитра хоёр хатнаас хүүхэд гарахгүй болохоор нь Хаан Дашрат үр хүүхэдтэй болохын хүслэндээ хөтлөгдөн Гайгаягийн гүнж Гайгэйтэй хурим хийж түүнийг нэгэн хатнаа болгон авсан учир бий. Гайгая мужийн захирагч хаан охиноо түүнд хатан болгож өгөхдөө нэгэн зүйлээр Дашратаас ам өчиг авч гүнжээ түүнтэй хуримлуулсан учир бий. Тэр ам өчиг юу билээ гэвэл хэрвээ мэт Гайгэй гүнжийг Дашрат хатнаа болгон аваад хожим Гайгэй хүү төрүүлбээс тэр нь заавал хааны ширээнд суух ёстой гэдгийг тохиролцсон удаа бий. Хоёр хатнаас хүүхэд төрөхгүй байсан учраас хааны гурав дахь хурим нь байлаа. Тийм учраас гурав дахь удаагийн энэ хуримын хэрэг явдал түүний санаа бодлоос хэзээ ч гарах ёсгүй юм аа. Гэвч Гайгэй хатныг авлаа гээд хааны хүсэл мөрөөдөл тэр доороо биеллээ олсон нь үгүй. Харин эрдэм номтой олон түмэн эрхэм тэнгэрийн тааллаар гэв гэнэт гурван хатнаас дөрвөн хүүхэд төрсний хамгийн ахмад нь Раама бил ээ. Тэгээд бас Раамыг хамаг бүгдээрээ эрэгтэй эмэгтэйгүй хаан ширээнд залах хүслэнтэй байсан билээ л. Түмэн олны саналыг эс тоомсорлон Раамыг болиод Парадыг хаан болгох бодол хаан эцэгт ч, хамаг түшмэдэд ч эс ухаарагдаа. Тэр ч байтугай Парадын эх Гайгэй ч Раамыг хаан болгоход дуртайяа зөвшөөрөх бил ээ. Гайгэй Раамад Парад шигээ хайртай байв. Бас Парад Раамадаа хэчнээн сайн болохыг бүгд мэдэх тул Дашрат Раама хүүгээ хаан болгоход элдэв саад тотгор эс тохиолдоно гэж бат итгэсэн байжээ. 

	Нэгэн удаа хаан эцэг Дашрат Раамад хандан, хүний эрээн дотроо, могойн эрээн гаднаа тул могойноос илүү хүн аюултай тул хэн юу гэж санаж бодож байгааг тааварлаж мэдэхийн аргагүй байдаг гэж сургаал үг хэлсэн билээ л. Уг нь Раамыг эцгийн суудалд суун эзний эрхийг эдлэх нь зөв хэмээн Гайгэй хатан шийдэж Раамыгаа хаан болгохын тулд тэр их л хөл хөгжөөн болж байлаа. Эх хүний сэтгэлээр энхрий сайхан бодлоор хүүтэйгээ адилаар Раамыг үзэж хаан эзний суудалд морилуулахаар хамаг бүгдийн адилаар хөл хөгжөөн болж байсан хатан Гайгэй хорт муу үг ятгалгаас болж Мантрагийн үгийг үнэмшиж хоромхон зуурын дотор хачин өөр болж байгааг гадарласан бололтой Мантра ийн өгүүлрүүн,

	— Эзэн хаан Раамыг хаан гэж ёс төр үйлдэхэд юундаа тэгтэл их яарна вэ? Парадыг өөр оронд явж байх хооронд амжаад авах гэсэн юм шиг хааны чамд хайртай дуртай гэдэг ч энэнээс хэтрэхгүй дэгээ гэв. Тэгэхэд хатан Гайгэй, үнэн л юм хэлээд байна даа гэж бодон Мантрагийн муу үг санаанд нь автагдан энэ тухайд шуурга босгохоор шийдлээ. 

	
АРВАН НАЙМ : БӨГТРИЙН ЯТГАЛГА

	Гайгэй Раамыг хэвлээс унах өөрийн үрээс өөрцгүйд үзэж түүнийг төрсөн үр шигээ эхийн халуун хайраар энхрийлэн хайрлана. Харин Мантра ирж хар хортой үг хэлснээс хойш Раамыг хайрлан үзэхээ болилоо. Ингэж эх хүүгийн холбоо тасрахад хүрлээ. Тэгээд хатан ийн өгүүлрүүн;

	— Мантра, надыг аюулт хар аймшиг нөмөрлөө. Одоо ер нь яах хэрэгтэй байна аа? Чи надад хэлээд өгөхгүй юу? Би Гоушалъяагийн шивэгчин болохыг үнэхээр эс хүснэ. Парад хүүгээ ямар ч гэсэн арга чарга хэрэглэж байж хаан болгохыг бодном. Чиний хэлдэг зөв. Раамыг хааны ордноос гарган хөөж харанхуй агуйд цөлбөөс зөв. Харин тэгэхийн тулд ямар арга хэрэглэх нь зүйтэй бол оо! Чи энэ мэтийн юманд самбаа сайтай бил ээ. Тэгэхлээр одоо Раамыг ойд цөлөх аргыг чи бид бодож боловсруулах хэрэгтэй байна гэх үгийг сонсоод бөгтөр Мантра Гайгэй хатанд үнэн голоосоо хайртай хүний дүр үзүүлэн ухаан санаагаа дайчлан хатны төлөө үнэнч зүтгэгч царайгаар хариу болгон ийн өгүүлрүүн,

	— Эрхэм дээд хатан Гайгэй таны хэлдэг үг түмэн зөв боловч түүнийг хэрэгжүүлэхийн тулд ямар арга чарга хэрэгтэйг бодоод би бүүр гайхаш тасраад байна. Доорд муу надаас та түүний аргыг асууна гэдэг ямар хэцүү хэрэг вэ? Үнэндээ гэхэд нэгэн арга хэрэглэвэл болох болов уу гэсэн горьдлого надад байна гэхэд

	— Чи түргэхэн хэлээд өгөөч! Парадыг яаж байж хаан болгох вэ? Раамыг цөлж зайлуулах хэрэгтэй байна гэж хэлээд хатан Гайгэй сэтгэлийн зовлонд нэрвэгдсэн байдлаар уртаар санаа алдлаа. 

	— За тэгвэл сонсогтун гэж хэлээд Мантра яриагаа үргэлжлүүлэн нэлээд дээр үед чиний нөхөр Дашрат чинь Шанбар гэдэг шуламсыг дайлаар өмнө зүг мордсон бил ээ. Чамд энэ тухайгаа санаж байна уу, үгүй юү? Чи ч гэсэн тэгэхэд хамт явсан шүү дээ. Уг нь Дашрат тэр шулмыг дарахын тулд Индра бурханд туслахаар очсон бил ээ. 

	Тэгээд Вайжъянди хотын Шанбарыг Индра гагцаар дайтаад бараагүй учир Дашрат очиж түүнтэй маш ихээр тулалджээ. Тэгэх үедээ хаан Дашратын хамаг бие нь гэмтэж цус нөждөө хутгалдан ухаан алдан унасан бил ээ. Тэгэхэд чи хаан сүйхийг жолоодон хөдөлгөж дайны талбараас зугтаалган авч гарсан бил ээ. Хааны биед орсон сумыг чи зөөлөн эвтэйхнээр нэгд нэггүй гаргаж бил ээ. Тэгээд хаан ухаан орж амь нь аврагдсан биш билүү. Чи үүнийгээ санахгүй байна гэж үү. Мантра хэсэг зуур дуугүй болсноо яриагаа цааш ийн үргэлжлүүлэн

	— Хаан тэгэхэд чамд юу хэлж байлаа? Сайн бод заавал санаанд чинь орох ёстой. Хаан чамд «Хайрт минь ээ би чамд хоёр зүйлд ам өчиг өгье! Чи хоёр юм надаас гуйж болно. Юу ч байсан хамаагүй чиний гуйсан юмыг би заавал гүйцэтгэж өгнө» гэж хэлсэн шүү дээ. Тэгэхэд чи «Сүүлд би бодож байж боломз!» гэсэн шүү дээ. Тэгэхэд хаан чиний үгийг дуртайяа зөвшөөрсөн биш үү. Энэ бүгдийг чи хожим нь нэгэн өдөр надад өөрөө ярьж өгсөн бил ээ. Мартаагүй байгаа биз дээ санаанд чинь орж байна уу? Надад бол тэр бүгд тов тодорхой санагдаж байна. Тэгвэл одоо тэр хоёр зүйлээ гуйх зохист цаг чинь ирсэн биш үү! Бидний ажил энэ бүхний холбогдлыг сөхвөөс бүтэх. Таны гуйх нэгдэх зүйл бол Парад хүүгээ хаан ширээнд суулгах, хоёр дахь гуйлт бол Раамыг арван дөрвөн жил ойд цөлөхийг хүсэх. Энэ хоёр болно. Харин эд бүгдийг үйлдэхийн тулд зөөлөн найрсаг сэтгэл гаргаж тун ч үл болохын нарийн учир буйг ойлгох буй заа. Бас айхын хэрэг огт байхгүй миний үгэнд орох хэрэгтэй. Раама арван дөрвөн жил нүд далд байвал ард түмэн түүнийг мартах болно. Чиний хүү Парад чинь ч хаан эзний сууринд бэхжээд авч амжина. Одоо чи доорд гэртээ түргэн оч! Газраар явган яв. Хатан өмсгөл хамаг гоёл чимгээ тайлж хая! Харц ядуус шиг тос тоос болсон уранхай нооронхой хувцас эгэлдэргэлдэгтүн! Гайхаж цөхөрсөн хаан чам дээр ирнэ түүнд битгий царай өг! Урьдаас нь битгий эгцэлж хар! Тэгэхэд чинь Дашрат эзэн сэтгэл нь зовж хамаг учрыг мэдэх гэнэ. Тэгвэл л боллоо. Ажил үйлс биелэх нь гэж бод! гэснээ хэсэг зуур яриагаа түр тасалснаа бөгтөр Мантра яриагаа цааш үргэлжлүүлэн ийн өгүүлрүүн,

	— Хаан тэгээд чамайг тайтгаруулах гэж байдгаараа оролдох болно. Гэвч чи дээрх зүйлийг учирлан хэлж биелүүлэхийг амлахаас нааш ер нь царай өгч болохгүй шүү! Хаан чиний үгээр эс болбол хайран амь биеэ алдсан ч хамаагүй эцсээ хүртэл тэмцэх тэрслүү бодлогыг тууштай баримталбал зүй. Хаан чамд үнэхээр их хайртай дуртай бил ээ. Энэ талыг нь чи овжин ашиглах хэрэгтэй. Дахин хэлэхэд чи айх явдал ер байж болохгүй. Айх бол бүү хий! Хийвэл бүү ай! гэдэг үг байдаг. Миний хэлсэн болгоныг ажил хэрэг болгох хэрэгтэй. Раамыг цөлж арилгаагүй цагт бидний хэрэг бүтнээ, ёстой хол байна. Раама хаан болсон байхад Парад горьдохын гарз гэдэг нь эргэлзээгүй бил ээ. За би чамд ганц болох аргыг нь хэлж өглөө. Үүнээс илүү яах бил ээ. Намуу даруу байдлаа бүүр орхих хэрэгтэй. Гайгэй элдэв зүйл бодож сэтгэл санаа зовсны учир царай нь зэвхийрэн цайжээ. Бөгтөр Мантра амандаа нэг юм үглэх нь хачин яршигтай дараа болно. Тэгснээ тэр Мантрад хандан,

	— Миний хайрт нөхрөө, чиний ухаалгийг магтахад үг эс хүрэлцэнэ. Чи чухам чухал үед намайг аварлаа гэж хэлэхэд уйтгар гуниг нь хөнгөрөх шиг болов. Ухаан бодлын нь манан шингэрэн гийх шиг боллоо. Тэгтэл Мантра дахин ийн өгүүлрүүн,

	— Охин тэнгэр минь одоо түргэлж үз! Цаг болохоос өмнө сайн бэлтгэх хэрэгтэй шүү хэлсэн үгийг минь нэгд нэггүй анхаарч байгаа. Би чадахын хэрээр тус хүргэмз. Та заавал амжих болно гэдэгт би эргэлзэхгүй байна. За болоо одоо та ордондоо морилогтун! гэв. Гайгэй хатан түүний үгэнд итгэж ордондоо шууд очоод саатай торгон хувцас, үнэт эрдэнийн чулуун шигтгээтэй тансаг гоёл чимэглэлээ тайлж хөсрийн муу эдлэл шиг хөл дороо хаялаа. Уранхай цоорхой хир болсон муусайн хувцас эгэлдэргэлдээд газарт хөсөр унан хэвтлээ. Тэгж байсаар элдвийг эргэцүүлэн юм бүрийг муу талаас нь өлгөн бодсоор байгаад хаан Дашратад уурлан түүний хайр дурлалтай нь худлаа байх гэж өшлөө. Гайгэй хатан бөгтөр Мантра шивэгчнээ дуудан ирүүлээд,

	— Мантра чи яв эцгийнд минь түргэн оч! Тэгээд түүнд «Парадыг Дашратын улс гүрнийг захирагч хаан эс болговол намайг амиа хорлож үхэх гэнээ» гэж үнэнч боолын ёсоор хэл залгуул! гэж тушаав. Адгийн муу хувцас эгэлдэргэлдсэн алдарт хатныг харахад хасын өнгөт царай нь үл дарагдах бөгөөд муу хувцсанд байгаа сайхан дүр нь бас нэг талаар сэтгэл татах аятай зохицол мэт харагдах ажээ. Хайрт хүү Парадынхаа амь насанд аюул учирч мэдэх нь гэсэн бузар муухай бодол булбарай хатны толгойг эргүүлэн сэтгэл бодлын гүнд дарамт сэжиглэл, хардах түмэн зовлон буцалж байв. Аймшгийн харанхуйг хатан зоригоороо, зүсэн, булгилах зүрхээ чулуу мэт хатуу болгон зориглолоо. Элдвийг эргэцүүлэн бодож эр зоригоо шавхан дайчилсаар нэг мэдэх нь ээ хэвтэж байсан газраа хөсөр унан ухаан алдлаа. Үзэсгэлэнт гоо тогос шувуу үхэж мөхсөний хойноо ховор эрдэнэт өд сөд нь хөсөр болсон эзнээ орхин эргэн тойронд нь эрээлжлэн хэвтдэгийн адил ихэмсэг дээд дагинын эрдэнийн үнэт чимэг нь үзэсгэлэнт эзнийхээ эргэн тойронд үрэн таран болон хэвтэнэ. 

	
АРВАН ЁС : ГАЙГЭЙ ХАТНЫ АРГА ЗАЛЬ

	Эзэн хаан Дашратын урилгаар онцгой чуулган болж олон бүгдээр хуран цугларч хамаг ажил хэрэг нь хаан тааллаар болж өнгөрчээ. Бүгд түшмэдээ цуглуулан бүх хэргээ шийдлээ. Улс гүрний хамаг ажил эцэг хааны толгой дээр овоорохоо болилоо. Сэтгэл самаа нь амарсан хаан эцэг цэнгэл найрын зүг анхаарлаа хандууллаа. Хамгаас хайртай хатан Гайгэйдээ болсон бүх сониныг биеэр учирлан хэлэхээр шийдлээ. Янаг Гайгэйтэйгээ амины үгээ хүүрнэлдэн энэ шөнийг зугаатай сайхан өнгөрүүлэхээр хаан аминдаа шийдэж хачин баяртай байжээ. Хааны их харш хачин чамин гоёлтой. Түүн дундаа бас Гайгэй хатны өргөө гайхамшигтай тансаг бөлгөө. Дотор хананы дөрвөн талд уул ус жигдэрч ургамал модод алагласан байгалийн түмэн гоог багтаан урласан үзвэр зургуудыг ажиглаж сайтар харваас аугаа сайхнаараа хосгүй. Хун цэнгийн сүрэг нууран дундаа эргэлдэж нуур амар бол нугас амар гэдэг үлгэрийг санагдуулюу. Алаг цэцгэн дундах гүн ногоон төгөлд тогос шувуу өд сөднийхөө сайхнаар гайхуулан бүжнэ. Гоо үзэсгэлэнт хатныхаа гоц сайхан ордны үүдэнд очиж явахдаа хаан сэтгэл зүрхнийхээ догдлолыг барьж ядан явлаа. Мөнх ногоон орны үнэр сайхан зандны сэрүү татсан үнэр сэнгэнэн угтах таатай сан. Хүж, арц, хүдрийн заар тэргүүтэй элдэв үнэртэн рашаан ус ариутгал цэвэрлэгээний танил зүйлс цөм бүгд байдаг янзаар байхыг үзээд сэтгэл сэргэж бие хөнгөрөх шиг болох ажээ. Гэтэл харин янаг хатандаа ойртон ирэхийн үест сайтар ажваас түүний суудаг амардаг суудал, ор дэр тэргүүтэн нь хоосон эзгүй байхыг үзээд ихэд гайхсан ажээ. Бие сэтгэл чилж ядрах, билэг авьяас мохож цуцахын үед бага хатан Гайгэй дээрээ ирэхэд бишгүй сайхан болдог байлаа. Хаан төрийн ажил хэрэгт хатан Гайгэй зөвлөгөөн заавар өгч түүнд тусалдаггүй ч гэсэн амраг хайрын сэтгэл, адилтгашгүй үнэнч дурлалаар түүнийг тэврэн учирч янаг хайртай сэтгэл ялдам сайхан зангаараа хэнийг ч болов өөд татахаар хийморь цогтой хатан байв. Харин өнөөдөр тэр хааны нүдэнд эс үзэгдсэний учир их л уйтгартай байлаа. Элдэв бараатай эд хогшил их олон тавилтай тул түүгээр үүгээр зөндөө эрэв. Тэнд ор алга байв. Гайхаш нь барагдаад хаан, надаар тоглоом тохуу хийх гээд нуугдаж нэгтээ суугаа байх. Түүнээс өөр хайчих ч ёсгүй гэж түдгэлзэж дотроо гайхлаа. Ордон дотуур эрж гарлаа. Нэг л зарцтай уулзлаа. Хаантай гэнэт тулгарсан зарц тэр хүн алга хавсран залбирах мэт болон ам нээн ийн өгүүлрүүн,

	— Хаан эзэн, хатан амрах өргөөндөө орсон гэв. Яагаад тэнд байдаг билээ гэж яарч сандарсаар хаан очтол чив чимээгүй нам гүм байдаг хачин өөр бодол төрүүлж хаан эзэнд гайхаш төрүүлэв. Хатан хөсөр унан газарт хэвтэнэ. Хатан түүний зүг хараагаа эс хандуулна. Юу болж байгааг хаан тэрхэн дороо ухаарч эс чадав. Хааны сэтгэл хиргүй тунгалаг боловч хатны царайд уурлаж бачимдсан шинж тодорхой. Хатан их залуу, хаан өөрөө хөгшин тул элдэв юмыг эргэцүүлэн бодож эцэст нь дотор харанхуйлан бачимдаж дороо ухаан алдаж унах дөхөв. Газарт сунан хэвтэх хатны дэргэд их хаан өвдөг сөхрөн суулаа. Залуу хатны саруул сайхан магнайд нь салгалж чичирсэн гараараа хүрч хайртай янаг сэтгэлээр илэн таалан байж,

	— Хайрт хонгор минь ээ, юу болов оо чи? Бие чинь ядарч туйлдав уу? Манай ордонд элдэв өвчнийг анагаах эрдэм ухаан төгс сайн эмч домч цөм бүрэн байх тул ямар ч өвчин зовлон яахын зуургүй арилна. Юу хэрэгтэйгээ хэлэгтүн! Ёсоор гүйцэтгэхийг амлая. Айж ичихийн хэрэггүй. Ай хонгор хүү минь ээ. Наашаа хар хүү минь гэж уйтгар гунигт аялгаар уртаар шүүрс алдан өгүүлэв. Хатан урт уртаар шүүрс алдан гуньж гутарсан шинжтэй, үг эс дуугаран өгүүлж эс чадна. 

	— Чамайг хэн нэгнээр дайрч доромжилсон явдал байна уу? Хэрэв тийм бол хэрцгий тэр этгээдийн нэрийг надад хэлж өг! Тохирох зохих ялыг нь тохож түүнд оноомз. Хэрэв надад хэрэг буруудсан учир бий бол хэлж шууд мэдэгд! Хилэнцэт түмэн буруугаа хатан чиний өмнө хүлээхэд бэлхэн байна би. Хатан хаан хоёрыг завсарлах юу ч байх ёсгүй гэж Дашрат түүнд өгүүлэв. 

	— Төрийн хэрэг боловч төв түвшнээр хэлж өгье! Өөдгүй муу этгээдийг өөгшүүлэн хөөргөсөн тал байна уу? Шулуун шударга хэн нэгийг шорон гянданд хийв үү? Хэрэв тийм бол хэлж надад өгөхийг ахин дахин гуйя. Арга буюу хэлж хайрлаач! Би бас ч эрхтэй, хэрдээ тохирох чадалтайг минь чи гадарлах бил ээ. Чамд түмэн зовлон учруулсан тэр явдлыг ний нуугүй надад хэлж өгөөч чи минь! Хэрэг явдлыг цөмийг нь зөв зүйтэй болгож чадахаа зөвхөн чамдаа амлая. Хэрэв чи минь хэн нэгэнд дурлав уу? Тийм явдал тохиолдсон бол түдгэлзэхгүй хэлж өгөхийг хаан дахин гуйтал хатан эс дуугарав. Харин өндийж суухад нь Дашрат үлэмж баярлаж, туньж гоморхсон маягаар тэр, хатан өгүүлрүүн,

	— Зовлон гунигт автагдсан золгүй тэр явдлын үнэн учир утгыг олж эс асуулаа та. Өшөө хонзон санаж өөр бусдад гомдсон элдэв ийм явдал үнэндээ надад алгаа. Хэрэв миний хүссэнийг хэрэгжүүлж өгөх юм бол тэгнэ гэж андгайлбал зовлон гунигийн учрыг зөвхөн танд хэлнээ гэх үгийг сонсоод Дашрат хаан жаахан уужирч, дотроо; Энэ чинь одоо юу гэсэн үг билээ байз ямар шүү хэрэг болох нь вэ? Гайгэйг би одоо яах хэрэгтэй юм бол оо? гэж бодоод

	— Хатан минь ээ чи юу хүснэ вэ? Би чиний хүссэн хүслийг чинь биелүүлэхэд бэлхэн байна. Үзэсгэлэн гоо хатдын дотроос үлэмжийн хайртай нь чи минь билээ л. Харин хөвгүүдийнхээ дотроос бол Раамадаа нэн илүү санаа тавьдаг юм би. Одоохондоо тэр хаан болж, олон түмэн өргөмжлөх их ёслол үйлдээгүй байгаагийн учир миний үг хааны зарлиг хэвээрээ байгаа гэдэгт чи итгэж болно. Хааны үг хууль тул хайрт минь чиний хүссэн зүйл сэтгэлчлэн болно. Раама хаан боллоо ч гэсэн чи түүнээс айж эмээх явдал огт үгүй гэж ам өгөв. Тэгэхэд хатан Гайгэй,

	— Эхлээд тэр хүү хаан болог эцэст нь гуйлтаа хэлэх хэрэгцээ гарвал хэлнэ биз өөр ч онцгой юм юу байх вэ. 

	— Янаг хайртай ухаант хатан минь ээ ямар ч гэсэн чиний дур хүслийг Раама бид хоёрын алин ч гэсэн хамгийн дотно хайрлан хүндэтгэх болно гэж хэлэх үгийг сонсоод хүний ийм сайхан сэтгэл гаргаж байхад би юу гэж бодож яваа бил ээ? Ёстой л хайр сэтгэлийн эсрэг хар санаа өвөрлөж явна шүү дээ. Тэгэхээр би санасан бодсоноо түүнд хэлэхээ больё! Эзэн хааны маань сэтгэл санаа хэчнээн их үймрэл хямралд орох нь үзтэл ил байна. Нээрээ ч ёс төрд үл нийцэх зүйл болж юуны магад гэж бодоод Гайгэй хатан босож зогсоод бурхныг санаж, буяныг бодож, алга хавсран дөрвөн зүг найман зовхист мөргөх мэт залбиран ёслов. Тэгснээ солиорсон хүн мэт чичирхийлсэн солгой хоолойгоор «Хээ тэнгэр бурхад минь та, нөхрийн минь бүх хүсэл эрмэлзлийг биелүүлэхэд тусалж хайрла! Түүний үйл амьдралын үнэн шулууныг эрлэгийн өмнө гэрчилж хайрла!» Улиран өнгөрөх цаг ч нөхрийн минь хүсэл биелэх тэр цагийг хүлээзнэж үз гэв. Харин Дашрат хаан одоо хүртэл хатны байдлаас хар сэжиг авсан янзгүй байлаа. Хамаг юм түүнд аймшиггүй тайван мэт санагдана. Гайгэй хатны царай уур хилэнгээр бадарч, үг хэлнээс нь хорслын хор буцлах мэт хамаг бие нь хямарч хачин эвгүй болов. Тэгснээ,

	— Хаан эзэн минь харин таны санаанд орохгүй байж болох юм. Урьд нэгэн цагт та дайны талбарт шархадчихаад яахын ч аргагүй болоод байхад тань харанхуй шөнийн цагаар хасаг тэргэндээ таныг суулган, дайн тулалдааны талбараас зайлуулж аминд тань орсон намтар эрхбиш санаанд тань орвол өөдгүй доорд намайгаа өршөөн уучлах! Амь хэлтэрсэндээ баярлаад та аминчилж надад өгсөн ам өчигтөө, хоёр удаа өөрөөсөө юу ч хамаагүй гуй! Хорвоод би хүн гэж хүзүү толгой зүүж явахын цагт таны гуйсан зүйлийг таалалд чинь нийцүүлж өгнө гэж хэлсэн үгээ одоо хэрэгжүүлэх цаг болжээ. Гэвч та энэ талаар санаанд үлдсэн юм байна уу? Үгүй юу? гэхэд

	— Яалаа гэж би түүнийг мартах билээ ялдам сайхан хатан минь, гуйх хүсэх юмаа хэлж хайрлагтун та! гэхэд

	— Хаан эзэн, хайрт нөхөр минь ээ? Раамыг хаан болгох гэсэн таны тэр хүсэл чинь эрхт тэнгэрт таалагдсан эрхэм зүйл мөн авч ачийг минь бодож та минь түүнийхээ оронд миний хүү Парадыг хаан болгож өгвөл харшлах аюул юу байна? Нэгдэх гуйлт минь энэ байна. Нөгөөдөх гуйлт минь бол араатан амьтан их шигүү ширэнгэ ойд Раамыг арван дөрвөн жилийн турш цөлж өгөхийг хүснэм. Энэ бүгдийг биелүүлж хайрлахыг эцсийн удаа дахин гуйя. 

	
ХОРЬ : ДАШРАТЫН ГАСЛАН

	Хатан Гайгэйн үгийг сонсоод хаан Дашрат чихэндээ эс итгэв. Тэр дотроо, «Гайгэйгийн амнаас ийм үгийг би нээрэн сонслоо гэж үү? Үгүй мөн хачнаа! Би ер нь муу ёрын зэвүүн зүүд зүүдэлж байгаа юм биш байгаа. Эсвэл хойд насандаа муугаа үзэх тавилангаа зөгнөн тэр бүхэн нүдний минь өмнө зэрэглээтэн сүүтгэнэж байгаа юм биш байгаа?» Үгүй ер нь манай ордныхны ааш авиргүй эв түнжингүйг л харуулж байна. Аргагүй юм. Би эднийг ааш зан сайн байх эрдэмд сургах гэж анхнаасаа аваад одоо хүртэл би санаа тавилгүй явсны хар гай? гэх мэт элдвийг эргэцүүлэн бодож, дотор сэтгэл нь бухимдаж, Гайгэй хатны хэлсэн үгийн гай гамшгийг санахдаа сэтгэл санаа нь үймэрч юм бүхэн аюулаар бүрхэв. Гайгэй хатны үгийг гайгүй сайтар тунгаан бодох гэж байдаг чадлаараа хаан мэрийвч балардан ухаа алдаж унахад хүрлээ. Тэгээд нэг ухаан ороод эргэн тойрноо ажиглан хартал эгц өмнө нь Гайгэй нь байлаа. Түүнийг хараад Дашрат хаан барсын аманд өртөж байгаа бядгүй хөөрхийлөлт гөрөөс адил сандран сүрдэн чичирч байлаа. Хатныг сайтар ажин харснаа «Хүүе яадаг билээ» гэж дуу алдан нүүрээ буруулав. Удаан болтол өвдөг нь салганан чичрэх аясаар хувцас нь хөдөлнө. Тэгснээ нүүр царайд нь хилэнгийн гал бадарч нүгэл хилэнцийн өөдөөс зориг мэдэн сөрөх шиг урагш нэг алхсанаа,

	— Ээ муу хар шуламс минь удам судрын минь баллах чинь үү? Раама чамайг яаж дайсагнаж, юуг чинь сүйтгээв? Тэр төрүүлсэн эхээсээ чамайг төө зайгүйн адилаар хүндэтгэн хүлээдэг байтал юунд ийм хэрэг гарав аа? Чамайг би Раамыг хүүгийнхээ адилаар үздэг гэж гэмгүй цагаан санаж явсан минь гэм буруу байжээ гэх зэргээр элдвийг гаслан өгүүлэхийг хатан Гайгэй тэргүүн юугаа гудайлган сонсох нь тэсэхүйеэ бэрх зовлонд нэрвэгдэгчийн дүр бүтээжээ. Хатан хариу болгон нэг ч үг эс дуугарна. Хаан үгээ үргэлжлүүлэн,

	— Орон даяар ард түмэн бүгдээрээ Раамыг ихэд хүндэтгэн, түүний эрдэм ухаан, баатарлаг зоригийг шагшин магтана. Гэтэл түүнд ямар гэм хор байгаа юм бэ? Чи хэлж өг! Юу гэж би түүнийг өчнөөн төчнөөн жилээр өтгөн шигүү шугуйд цөлөх хэрэгтэй болж байна. Раамын эх Гоушалъяагаас салаад хэчнээн хоног амьдарч чадах боловч харин Раамыгаа байхгүйд үнэхээр надад амьд явах гэдэг бөөн хар дараа болох нь хэний ч мэдээж бил ээ. Хамаг амьтныг ундаалагч рашаан болсон ус үгүйгээр хатан дэлхийг ивээгч алтан нарны гэрэл үгүйгээр амьдарч би чадах боловч элэг зүрхнээс уяатай энхрий Раамыгаа байхгүй энэ хорвоод би шороо хөдөлгөж явах минь гунигт хэрэг үнэхээр мөнөө! Шууд үхсэн минь дээрээ! Хатан минь чи энэ нүгэлт хар бодлоосоо салж ангижрагтун! Хилэнцийг чинь наманчлан өлмийн дор чинь сөгдөхөд би бэлхэн байна. Раамыг хаан ширээг залган авахад чамайг дээд баярын мишээлд умбах нь гэдэгт юунд тэгтэл их эргэлзээгүй итгэв ээ би! Чиний амнаас ийм сүрхий хатуу үг яагаад гарах болов оо? Юунд чи ийм хэцүү бэрх гуйлт надад тулган шаардаж байна? Эсвэл чи намайг зөвхөн Парадад хайртай эсэхийг турших гэсэн хэрэг үү гэж гайхаш тасран бодоход хүрч байнам гэсэн хааны үгэнд хатан Гайгэй ер хариу эс өгүүлэн уур хилэнгээ барьж ядан Дашратын өөдөөс заналтайгаар муухай харна. Хаан түүнд хандан,

	— Чи надад өнөөдөр хүртэл намайг зовоосон ийм үг хэлж үзээгүй сэн. Чи ийм муухай санааг өөрөөсөө яагаад ч гаргаж чадахгүй хүн сэн. Чамайг аль нэгэн хүн хатгаж өдөөсөн байлгүй. Чи надад хэчнээн ч удаа «Парад үнэхээр сайн хүүхэд» гэж хэлсэн ч Раамын өмнө юу ч биш шүү дээ. Раама хэчнээн онцгой хүү болохыг чи мэдэх бил ээ. Раама бол хэнтэй ч зүйрлэшгүй лут хүүхэд гэдгийг хүн бүхэн түүний дотор чи бид хоёр ч сайн мэдэж шагшин магтаж байсан удаатайг чи эргэн санамаар юм. Гэтэл түүнийг гэнэт яагаад ийнхүү харанхуй шугуйд цөлөх хэрэгтэй болов оо? Араатны үүр болсон ой шугуйд тэр зэрлэг амьтны хоол болчихвол би яах бил ээ? Чи ч гэсэн, Раамад хэчнээн хайртай байлаа даа. Одоо яагаад ийнхүү өштөн дайсан болох болов оо. Энэ лав нэг учиртай биз. Раама ингэж нүд үзүүрлүүлэх ямар гэм хийв ээ! Хааны ордонд олон зуун эмс шивэгчдээс аваад эрхэм дээд хатагтайнууд байх боловч тэдний хэн нэгний амнаас Раамын эсрэг ийм үг хэлж байхыг анх удаа би үзэж байгаа минь энэ. Орон нутаг тэр чигээрээ олон түмэн ардууд цөмөөрөө Раамын тухай ариун үнэнч өөдрөг сайхан байх ерөөлийн бэлгэ дэмбэрлийг хүсэн хөлчиж байхад чи ганцаараа түүнийг ийн үзэн яддаг нь ямар хачин учир холбогдолтой бил ээ. Раама үнэндээ тэнгэр бурхад шиг алдар их цуутай эрдэмтэн мэргэд шиг тэнэгэр ариун бодолтой хорвоод ховор төрдөг хүний нэг арга буюу мөнөөсөө мөн сөн дөө Раама минь, хүү минь хэчнээн гүндүүгүй шулуун шударга, нигүүлсэнгүй зөөлөн, ухаалаг мэргэн, хамаг эрдэмд гарамгай их авьяаслаг бил ээ. Раамыг хэрцгий догшноо байг хэдэр зөрүүдхэн зан гаргаж байхыг үзсэн хүн бий болов уу? Би хүүдээ, «Чи ойд шугуйд олон жилээр тонил!» гэж яаж хэлэх юм бэ? хэлье гэсэн ч зүрх минь эс хүрч ам минь эс нээгднэм. Чи эх хүн, эм хүн байна энэ талаар нэг удаа эргэцүүлэн бодох арга алга уу? Чи улс орны минь эд баялгийг эзэмдэн ав, хамаагүй. Ганцхан намайг хүүгээ цөлөх нүгэлт хар нүхний амнаас зайлуулж өгөх арга байна уу? Чамайг янаглан хайрлаж илбэн таалахад би бэлхэн байна. Өш өвөрлөсөн хорт муу санааг чинь ор сураггүй мартаж зөөлөн булбарай өлмийн чинь өмнө сөгдөн сөхрөхөд бэлхэн байна би. Намайг биш өөрийгөө, нэр төрөө бодож чи Раамыг цөлөх бодлоо орхиоч! Ёс төрийг ил мэдээгээр дайран довтолж хар хилэнц үйлдэж би эс чадна гэдгээ чамд дахин хэлье! гээд зовлон зүдүүр нүгэл хилэнц, гай гамшгаа дааж ядах мэт хөдөлж ядан тэнхээ тамир алдан туйлдаж нүдээ тас анин хэсэг зуур таг чимээгүй зогслоо. Арга барагдан байгаа хаанд Гайгэй хандаж,

	— Хаантан минь та өөрөө миний хоёр удаагийн гуйлтыг санаснаар гүйцэтгэх ам алдсан чинь үнэн биз дээ? Ам алдвал барьж болдоггүйг эргэцүүлэн бодвол гуниг уйтгар чинь арилна байх аа. Ийм л байсан юм бол та үнэн шударга ёс төр, шашны горимын тухай бодохын хэрэг юу байсан бил ээ. «Гайгэй нээрэн л аминд минь орсондоо. Тэгэхэд нь би тэсгэлгүй ихэд баярлан амийг минь аварсны хариуд чиний хүссэн гуйлтыг заавал биелүүлнэ гэж ам алдсан боловч хожим нь түүний гуйлтыг сонсохуйяа дургүй минь хүрч үс минь өрвийж түүний гуйлтыг эс хайхарлаа» гэж хэлэхээсээ ичихгүй ээ. Тэгвэл чи хаан төрийнхөө хойчийг залгамжлагчдынхаа нэр төрийг баллаж байгаа нь тэр дээ. Бурхдын эзэн Шива, хэлсэн үгэндээ эзэн болохын тулд арьс махаа тасар татахаас ч буцдаггүй байсныг санаач! Алараг гэгч үгэндээ эзэн болохын тулд хоёр нүдээ ухаж байж хосгүй их үнэлэгдсэний үлгэрийг та эс сонссон гэж үү? Халгилан долгилон байдаг хан буурал далай эргээ улам тэлдгээс биш хорж ширгэхийг хүсэх нь үгүй бил ээ. Та уг нь удамт бүлд төрсөн. Тэгвэл түүнийгээ бодолцмоор юм. Энэ бүхний талаар таны бодол юутай гайхмаар их төөрөгдөлд оров оо? Танд хэлэх үгээ үүгээр дуусгая. Танд Гоушалъяа, Раама хоёроос өөр шашин төр ёс журам гэдэг бодогдохоо больсон хэрэг үү. Би таны өмнө ордныхны дотроос хамгийн их шоовдорлогдсоныг хэлэхийн хэрэг юу сан бил ээ. Хүү Парад минь ч гэсэн бүхнээс доорд үзэгдэж хэнд ч үл тоогдохоо больжээ. Тийм ч учраас Раамыг цөлөхгүй бол таны өмнө ордны чинь дотор хор идэн үхэх болно. Намайг үхэхэд Раама төр чинь мандан цэцэглэх болно. Би хоосон сүрдүүлж байгаа хэрэг биш гэдгийг та соёрхон ойлгоно биз гэж хэлэхийг сонсоод гомдож уурлах хослохдоо энэ чинь миний хатан мөн байна уу? Эсвэл шуламс болж байна уу? гэж бодохын чацуу ухаан нь балардаж унах дөхлөө. Нэлээн хэсэг дуугүй байснаа цөхөрч гомдсон аялгаар хатандаа уг зүйлийг ойлгуулахыг оролдон ийн өгүүлрүүн,

	— Хайрт хонгор минь ээ, Ухаалаг хатагтай таныг хэн ингэж хэдэр зэвүүн занд сургав аа? Би ингэж амьд явснаас үхсэн минь хол дээрээ. Ер нь одоо би нөхцөн арилахыг бодъё. Сайн удмын маань нэр төр ч яах вэ өнгөрчээ. Чөтгөр шулмын тоглоом наадам болохын оронд чөлөө эрхийнхээ хүчээр насан нөхцөх минь ёстой нэр төр. Ичгүүр сонжуураа алдсан эм минь ээ чи сонс! Раамыг зэрлэг ойд цөлөөд дараа нь Парадыг хаан болгоод тайван суухыг санаархаж байна уу чи? Парадын эрдэм чадлыг Рааматай зүйрлэн үзээд ямар байх вэ? гэдэг талаар даанч багцаагүй байх шив дээ. Парад хэзээ ч Раама шиг хаан болж чадахгүй. Би Раамыг юу боллоо гэж «чамайг ойд цөлнө олон жилээр тонил» гэж хэлэх бил ээ. Хар ухаанаар бодсон ч ингэж болох уу даа ер нь. Хорвоогийн олон улс гүрний хаад үүнийг сонсоод юу гэж бодох вэ? Би тэгээд «хүүхэн хүний хорон санаат бузар ятгалгад ороод хүүгээ нутаг уснаасаа гадагш цөлсөн юмаа» гэж хэлэх болж байна уу? Чи хүүг минь арван дөрвөн жил алс хол нутгийн харанхуй ойд хүүг минь цөл гэж хэлсэн байх аа? хилэнцэт энэ үгийг хэнэг ч үгүй хэлж байсны чинь би ихэд гайхаж байна. Үүнийг Гоушалъяад мэдэгдэхээс биш яах вэ. Би өөрөө амьд явах дур хүслэн үнэхээр алга. Түүний хайрт гэргий Сийдаагийн тухай чи бодож үзэв үү? Раамыг цөллөгт байх хооронд Сийдаа яаж амьдарч байх болж байна даа? Энд л хамаг амьтанд нүд үзүүрлэгдэн толгой хавчуулж байх хэрэг үү? Эд бүгдийг эргэцүүлэн бодоход үнэхээр надад бэрх санагдах юм. Анчны занганд орж аюул нөмөрсөн гөрөөс шиг хөөрхий тэр минь тэнэг мунхгийн урьханд тэр чигээрээ орох хэрэг үү. Үйлийн тэр лайнд чинь өртөж би хэлмэгджээ. Намайг орчлон дэлхийд хэн ч үл тоон, үхэж үрэгдсэнийг минь инээдэм болгон ярилцана. Адгийн муу архичин амь үрэгдсэнийг сонсоод ухаантай мэргэн дээдэс хөх инээд нь хүрч юман чинээ боддоггүй шиг намайг тэгэх болно. Эрхэм дээд хатагтай минь үүнээс арай дээр гуйлт чамд ер олдсонгүй юу. Раама надтай амь насны холбоотой билээ л. Раамыг хэрэв ойд цөлбөл ганц би ч биш миний хамтаар Гоушалъяа, Сүмитра нар болон ер нь бид цөм амар жаргалыг бодож амьд мэнд явах шаардлагагүй болно. Хаан төрөө хамаг олноо ингэж үрэн таран хийж байж Парадыг хаан ширээнд суулгасандаа чи хожим гэмшихгүй биз. Бас Парад хүү чинь энэ бүгдийг чиний бодож байгаагаар зөвшөөрөн хийх юм гэдэгт эргэлзэх тал алга уу? Ордны энэ будилаанаас болоод ойр хавийн хүмүүс цөм дүрвэн зайлж алга болно гэснээ солиорч байгаа юм шиг нүүр царай нүдний харц нь хачин болоод хаан,

	— Ээ харла гэж, ямар их муу ёр вэ? Би Раама хүүгээ хаан ширээнд суулгахын оронд харанхуй ойд цөлөх гэж үү? Тэгснээрээ би амар жаргалыг олж чадах уу? Энэ эмс эмэгтэйчүүд гэдэг чинь ямар хачин муухай улс байдаг юм бэ? Үгүй би буруу ярьж байна. Эмэгтэйчүүд цөмөөрөө тийм муухай огт биш ээ. Ер нь ганцхан Гайгэй ийм айхавтар шулам шиг байна. Бусад эмс харин Парад шиг хүү төрүүлэхгүй байсан ч хамаагүй эх хүний хувьд энгүй сайхан сэтгэлтэй билээ л. Хатан Гайгэй минь, хиргүй тунгалаг өлмийн чинь өмнө хэдэнтээ сөхрөн байж, гоо сайхан хөлийг чинь гараараа би илбэн таалж байгаа минь чамд үнэндээ хайртайг чадан ядан ойлгуулах гэсэн цөхөршгүй хүслийн минь туйл бил ээ. Хайртай дуртай наддаа хандаж чи минь өршөөл үзүүлээч! Түрүүчийн хэлсэн гуйлтаа түргэн буцааж аваач! гэж хэлээд хаан Дашрат хөсөрт уналаа. Өөр хүн амьтангүй ордны том танхимд ийм явдал болж байгааг хөндлөнгийн хүн ажиглавал Дашрат хаан буянтай буурал энэ хүний ёсоор бурхны орноос ирж тоост хорвоогийн жамыг дагаж тэргүүн юугаа гудайлгаж байх шиг санагдана. Аргадах тутам давардаг ааштай муу хатны хэдэр муу зан нь хэрхэвч зөөлрөх янзгүй. Харин ийн өгүүлрүүн,

	— Бурхны нэрийг барьж та өөрийгөө үнэнч сайн хүн гэж хэлдэг бил ээ. Одоо тэр үнэнч хэлсэн үгэндээ эзэн болдгоо чи үзүүлээд өгөөч! Хэлсэн үгэндээ эзэн болж идсэн хоолондоо сав болохоос буцаж няцаад байвал би бурхны нэрийг барьж тангараглаад амиа хорлохоор шийдлээ. Энэ бол миний эцсийн үг. Бодож боловсруулж гүйцсэн амины минь ганц зорилго билээ гэхэд нь Дашрат хаан,

	— Хилэнцэт хар шулам минь чи сонс! Араатан махчин үүрлэсэн аюулт харанхуй ойд Раама очиг! Би ч бас үхье, надад, хаан төрд минь, удам угсаатанд минь дайсагнаад чи амар жаргалаа эдэл! Эрдэнэ баялгийн эзэн болон жарга! гэснээ чичирхийлсэн хоолойгоор чарлах мэт хашхиран,

	— Нүгэлт Раамыг цөлөөд чи ямар жаргал эдлэх юм бэ? Хамаг олон чамд хорсох болно. Хамаагүй би Раамыг одоохон халуун орны харанхуй шугуйд цөлөөд өгье! Нэгэнт заяасан хувь зохиолыг яая гэхэв. Үйлийн үрийг эдэлж байж олон жил хатамжлал хийж байж олж авсан үрээ, эзгүй ойд ингэж цөлөх гэж үү? юу ч гэхэв дээ гэснээ агаар тэнгэрийн уудмыг мөрөөдөн байгаа юм шиг дээшээ хараад пад харанхуй шөнө чи түргэн бушуу өнгөрөөч! Нээрэн тийм байна нар гарах дөхөж байна. Үүрийн улаан зээрд туяа гийж эхэллээ. Одоо би яах хэрэгтэй байна аа. Аргагүйн эрхэнд олон түмэнтэй нүүр уулзах хэрэг үү? Яаж тэдний нүүрийг хардаг бил ээ. Ээ од гаригууд минь орон байрандаа яг зогсооч! Үгүй үгүй би буруу ярьж байна. Үнэндээ та нар миний мууг үзэж удаан хугацаагаар ширтэхээ болих гэдэг чинь зөв. Та нар түргэн зайлаад өг! Тансаг өглөөтэй уулзах минь. Өглөө болохтой зэрэг би эндээс гарна өрөвдөх сэтгэлгүй энэ золигоос тэгэхэд би зайлна гэв. 

	Олон жил хаан ширээнд сууж, түмэн арддаа түшиг болж явсан хаан ийнхүү муугаа үзэж явааг энэ орчлон яахан ухаарах ажээ. Гайхаш нь барагдсан эзэн хаан,

	— Тэнгэр бурхад минь над руу нэг хялам хийгээд өгөөч! Муу цаг ирэхэд та нарын сонорт би муу юм дуулгах нь байна. Түүнийг эс тоож үзээч. Тэнгэр дээдэс минь та нар надад тэтгэж хайрлах ивээлтэй сэн бил ээ. Та нарт би улс орноороо өргөл барья! Түүний хариуд хэлэх үгийг минь сонсогтун! Та бүгд буяныг бодож энэ улс оронд Раамыг хаанаар илгээсэн бил ээ. Мандан гарах нарнаар мэндлэх маргаашийг би тун их бэлэгт өдөр болгож Раамыг хаан ширээнд суулгахаар хамаг олондоо зар тараасан юм сан. Хорвоо ертөнц урван хөрвөөгүй цагт улс амьтан тэнгэр дээдсийг эрхбиш хүндлэх. Хамаг олон ард түмэн хааны залгамж үеийнхний дотроос Раамыг хаан ширээнд суух ёстой гэж ам нийлүүлэн хэлж байна. Тэнгэр дээдсийн тааллаар манай ордныхон, хайрт хонгор хатад минь, хааны олон түшмэд минь цөм Раамыг хаан болгон өргөмжлөх болтугай! гэж хэлээд хаан хатныхаа хөлийг тэврэн өлмийд нь сөхрөхийн үед ууртай догшин хатан угз татан зайлаад,

	— Би чиний үгийг хэзээ ч ойшоохгүй. Хэлсэн үг алдсан амаа бодох цаг болж гэж дахин хэлье. Хэрэв чи үгээ буцаж үнэнээ алдвал үхэхэд чамд сохор зоосны үнэ алга. Хэлсэн үгэндээ эзэн болдоггүй хүн хэрэн тэнэж муугийн муугаар эцэслэвэл таарна гэхэд хаан,

	— Үнэнч ариун түүдгийн өмнө үхвэл таарах чи бид хоёр очих болно. Тэр цагт чиний хүү Парад чинь ч хамаг олонд үнэ хүндээ барж, нүглийн муу ёрт хүү гэж хамаг олон түүнийг хялайн зэвүүцэх болно. Ингэж чи бид цөмөөрөө эцсийн гэрлээ унтраах болно гэхэд хатан Гайгэй,

	— Чи их зовж зүдрэх хэрэг юу байна. Одоохон Раамыг дуудаад ир! Миний хүү Парад хаан ширээнд суух ёстой. Чи харанхуй шугуй модонд нүд далд тонил! гэж шууд хэлье! удаж унжрах ямар хэрэг байна гэхэд хаан,

	— За хөөрхий тийм байдаг байж, насан эцэслэхийн өмнөхөн би хайрт хүүгийнхээ нүүрийг харъя! Дуудаад ирэгтүн түүнийг! Хөгширч яваа би хилэнцэт толгойгоо дааж ядан хамаг амьтанд гай болон амьд явахын хэрэг юу сан бил ээ. 

	
ХОРИН НЭГ : ӨРӨВДӨЛТЭЙ ҮЗЭГДЭЛ

	Нэг талаас Раамыг хайрлах хязгааргүй энэрэнгүй сэтгэл нөгөө талаас Гайгэйд өгсөн ам өчиг энэ хоёроос болоод хаан Дашрат хаачих, яах аргаа олж эс чадна. Харин бүүр сүүлдээ мухардан гуньхрах боллоо. Хатан Гайгэйг хайрлан хүсэл бодлыг нь биелүүлэх аваас эцэстээ юу болох вэ? Үр дүн нь муугаар шувтарна гэдэгт хэн ч үл эргэлзэнэ. Гайгэйгийн галзуурсан халуун нь буухгүй гэдэг мэдээж. Харин одоо нэг горьдлоготой зам байна. Тэр юу вэ хэмээвээсүү, Би ам өчиг алдаж аргагүй болсон тал байна. Харин Раама бол эрх чөлөө төгс бил ээ. Тэр миний энэ аргагүй байдлыг үзээд юу гэж шийддэг бол? Тэр хүчтэй ухаантай ч, олон түмэндээ нүүр талтай ч хүн сэн. Тэр миний гуйлтыг заавал биелүүлэх ёс алга бил ээ. Харин Раама бас миний санаж бодож явсны шал эсрэг зогсоход хүрвэл яана? Харин ч түүнтэй дайсагналцаад би сэтгэл санаа шуударч түүнийг хайрлахаа больж Гайгэйгийн талд зогсоход улам амар болох. Уг нь ч олон түмнийхээ санал сэтгэл, удам судар, нэр төрөө хамгаалбал хүн болон төрж хаан болон заяасны нь хэрэг бүтэх юм сан гэх мэтээр элдвийг эргэцүүлэн бодно. Харин Раамажандар эцгийнхээ үгнээс гарахгүй юу ч болсон түүний үгийг хүлцэн хүндэтгэж хамаг бусдыг орхиход бэлхэн гэдгийг хаан Дашрат эс бодолцжээ. Тэгээд ч хаан тэрхэн дороо үхэхээс дээр юмгүй шиг санагдав. Амиа хорлон нөгчихийн цагт амьтан хүнд хар авхуулахгүй нь зүйтэй юм шиг санагдав. 

	Үхлийн хав харанхуй далайн эрэг дээр очиж зогсохын цагт хүч зоригтоо эрдсэн хааны тархинд хуучны нэг ийм үг харван оржээ. Тэр юу вэ хэмээвээс «Үйлийнхээ үрийг хүн амсах ёстой юм. Жаргал зовлонгийн уг ялгаа өчүүхний тул хааны удам судар гээд харц түмнээс илүү жаргах нь юухан сан бил ээ. 

	Хоёрын хооронд муу үхэл бол хотол түмний шившиг байдаг билээ» гэх бодол орж ирээд гэгээн саруул оюунаар сийрэг тайван байж зовлон гунигийг туулах хэрэгтэй мэт санагдлаа. Нэгэнт алдсан ам өчгөө ч биелүүлэх л хэрэгтэй юм. Тэгээд Дашрат хаан,

	— Чи юу хүснэ вэ тэр бүхний чинь биелүүлэмз гэж хэлээд дуугүй боллоо. 

	Алтан шаргал наран алс дорноос мандаж өгөөмөр сайхан гэрлээрээ өргөн түмнийг гийгүүлэн шинэ хаан өргөмжлөхийг сонссон олон түмэн хамаг гоё хувцсаа өмсөн хааны ордны зүг ирцгээж байлаа. Олон салаа замуудаар ордны зүг үй түмэн хүн өргөл мөргөлийн аянд зорих мэт багшран цуварна. Сайн цагийг хүлээж ядахдаа тэд хоорондоо хүүрнэн ярилцаж, хөгжилдөн инээлдэж цагийг нөхцөөнө. Бадам цэцэг, баялгийн дээд алт мөнгө, идээ будааны дээж болсон сүү, тараг, шар тос тэргүүтнийг өргөл барьц болгон тээсээр хасаг тэрэг хөллөсөн үхрээс аваад хурдан хөлөг морь, хүчит заанаар хөлөглөсөн түмэн олны сүрлэг сонин жагсаалыг харахуйяа сэтгэл догдолж урам зориг оруулахаар сайхнаа. Хамаг хөдөлгөөний тэнхлэг болсон хааны ордны гол хаалга дээр Васишта хэмээх номч мэргэн даяанч Сүманд гэгчийг олж үзэв. Васишта Сүмандад хандан

	— Бүх юм бэлхэн боллоо. Хааны төрийн түшиг болсон хамаг олон бүгдээрээ сэтгэл догдлон хөөр баяраар болох ёслолыг хүлээж ядан байна. Сайн сайхны эхлэл болсон ёс төрөө эхлэх юм биш үү? гэж их хаанд хэл хүргэх юм сан гэв. Сүманд тэр үгийг сонсож хааны мэргэн багштаны хэлснийг ёсоор гүйцэтгэж дээдсийн сонорт хүргэхээ мэдэгдэн алга хавсран ёс гүйцэтгээд эргэж шалбалзан явжээ. Эзэн хааны нойрссон их ордны үүдэнд нарийн горимыг нь баримтлан очиж зөвлөгч мэргэн багшийн нь үгийг сонсгох, нам тайван дуугаар,

	— Эрхт дээд тэнгэр бурхдыг боловч элч зарлагууд сэрээж хэл хүргэдгийн адил эрхэм дээд хаан таныг сэрээхээр ирлээ би. Таны тааллыг тэнгэр тэтгэтүгэй! Эрдэмтэн мэргэд, их зоригт баатарлаг эрс, их хотын нэр хүндтэн цөм иргэд түмнийхээ хамт таны барааг харах гэж аль түрүүнээс хүлээж байна. Одоо шөнө нэгэнт өнгөрчээ. Гэрэл гэгээ цацруулсаар гэгээн өглөө болж байна. Хаан таны тааллаар хамаг ажил эхлэхэд бэлэн боллоо. Хаан та ачтай болоод өөдлөн сэрж хайрлагтун! Номч мэргэн даяанч таны зөвлөгч багштан Васишта эрдэмтэн мэргэдийнхээ хамт их хаалган дээр хүлээж байна гэж Сүманд хаанд хэл хүргэлээ. Гэвч хамаг бүхний эзэлсэн хямрал зөрчлийн улмаас хаан Дашрат түүний энэ үгэнд хариу хэлж чадах тэнхэлгүй байлаа. Тэр байдлыг нь овжин ашиглаж хатан Гайгэй Сүмандад хандан,

	— Хаан одоо тэр тухай чинь бодоод чамд хариу хэлэх завгүй байна. Одоохондоо бол бүүр их бодолд автагдаад сууж байна. Харин чи хамжлагат боолын ёсыг дагаж хаан эзнээ хайрлан энэрч саад тотгор болохоо больж шууд эргэн явагтун! Харин чи түргэхэн яваад хаан хүү Раамыг энд түргэхэн ирүүлээд орхиоч! гэж хэлээд арга заль ов мэх ихтэй тэр хатан хүү Раамыг дуудуулахаар явууллаа. Тэгээд тэр дотроо, хаан яах вэ ам алдаагүй гэж бодъё гэвч энүүхэн үеийг овжин ашиглаж байж бүхнийг амжуулаад авах хэрэгтэй. Хаанаас юу ч эс хамаарна гэж бодно. Сүманд Раамын ордонд явж очлоо. Тэнд Раама, Сийдаа хоёулаа ёс төрийн их баярт бүрнээ бэлтгэсэн байлаа. Сүманд тэнд очоод Раамад хандан,

	— Их хаан хатагтай Гайгэй хоёр таныг одоохон өргөөндөө хүрэлцэн очихыг урьж байна гэв. Раама Сүмандийн хамт хаан эцэг дээрээ очлоо. Ингэж тэгсээр эрхт хааны ёслол зохих цагаас ихэд оройтож байгаа эд бүгдэд хамаг олон ихээхэн гайхах боловч харин хэн ч асууж эс зүрхэлнэ. Эргэн тойрон хамаг юм баяр ёслолын байдалтай гоёл чимэгт сүйх тэргээр эрээн мярааныг өмсөж зүүсэн олон нааш цаашаа хөндөлсөнө. Цаг ингэж сунжирч байгаад цаглашгүй ихэд гайхна. Олон бүгдээрээ хааны өргөөний өмнө хамаг олны өргөн цуглаан багширна. Сүманд Раамыг аваад очлоо. Хааны өргөөний өмнөх багширсан олны дундуур зам гарган явсаар хааны байгаа ордны үүдэнд явж очоод нүсэр хүнд хаалгыг нь татан орлоо. Орсон хойноо ордны доторх байдлыг хараад тэр хирдхийн өөрийн эрхгүй цочив. Учир юун хэмээвэл их хааны өргөөн дотор иймэрхүү байдалтай байна гэж урьд нь тэр сэтгэх нь байтугай зүүдэлж явсан удаагүй юм. Хаан Дашрат хар муу зовлонгийн далайд хөл алдан живсэн нь хартал бүүр илт байв. Онгон хээрийн цэцгийг олиггүй шавар бузарласан мэт түүний нүүр царайд тун ч өчүүхэн золбоо төгс шинж алгаа. Раамажандар өндөр дээд хаантан өвгөн буурал эцгээ хүндэтгэн өвдөгт нь сөхрөн хүндэтгэх ёслол үйлдэв. Гайгэй хатагтайг бас эхийн адилаар хүндэтгэн түүнд мэнд жаргалыг ерөөж амрыг эрэв. Хаан эцгийн амнаа зөвхөн «... Раама!» гэж хэлэх гунигтай уйтгартай өнгө дуунаас өөр юуг ч Раама эс олж сонслоо. Үрээ энхрийлэх эцгийн халуун хайраар Дашрат түүнтэй духаа нийлүүлэхэд нь ер бишийн энэ байдлаас болоод Раамын дотор агшин зуур элдвийн бодол төрж, эцгийнхээ тухай шаналан зовоход хүрлээ. Эцэг минь юунд надад үг хэлж, тэр ч байтугай намайг эгцлэн харж эс чадна вэ? Яагаад ийм их сэтгэлийн зовлонд учирна билээ! гэдэг гүн бодолд хүү дарагдлаа. Үгүй ер нь гайхаш нь барагдлаа. Хаан эцгийнхээ зовж гуньхарсныг үзээд Раама гайхаш нь тасрахдаа Гайгэй ээждээ хандан,

	— Ээжээ юу болов оо? Хаан эцэг минь надтай уулзахдаа эцэг хүний энэрэнгүй хайр сэтгэлээр сэтгэл дүүрэн баяргүйгээр угтан уулзаж байсан тийм үе байсныг би ер санахгүй юм. Ямар ч их бодолд дарагдсан үедээ ч гэсэн эцэг минь намайг баяр хөөрөөр угтдаг юм сан. Өнөөдөр юу болох нь энэ вэ? Надад яагаад ийнхүү гоморхоо юм бэ? Эцэг минь бие нь муу байгаа юм биш байгаадаа? Хэн түүнд ингэтэл гай болов оо? Хатан ээж минь ачтай болоод та учрыг хэлж соёрхоно уу? Энэ байдлыг үзээд бие сэтгэл минь ихэд шаналж байна. Санамсаргүй байдалтай гэнэт тохиолдоод сандарч мэгдсэн Раамын бачимдан гайхсан энүүхэн үеийг хорон санаат бодолдоо бүрэн ашиглахын тулд таатай нөхцөл бүрдлээ гэдгийг сайн ойлгосон Гайгэй хатан түүнийг бүүр гартаа оруулж авахын тулд Раамад хандан,

	— Хаанд гай болсон хэн ч алгаа. Харин тэр өөрөө өөртөө төвөг хурааж байна. Хаан эзэн, хайрт эцэг чинь чамд нэг үг хэлэх гэж байгаа боловч хэлж зүрхлэхгүй байна. Тийм учраас үг хэлж ч чадахгүй байна шүү дээ. Урьд нэгэн цагт хаанд би нэг их тус болж түүний аминд нь орсон юм. Тэр цагт Дашрат эзэн баярласан сэтгэлээ надад үгээр илчлэн хэлж чадахгүй байсан юм. Тэгэхдээ надад ач санаж 2 юмаар өглөг барьсан юм. Гэтэл одоо энэ маань юунд ч тэглээ гэж амаа барьж амиа хорлох гэж байна. Энэ бол хүний чанар мөн үү? Чи хэлээд өгөөч! Хэлсэн үгэндээ эзэн, идсэн хоолондоо сав болохгүй хүний хаан байтугай харц түмэн ч байдаггүй. Гэвч түүний амласан юм хэрэгжин биелэх эсэх нь чиний мэдэлд байна. Тэгээд түүнийг Дашрат чамд хэлж чадахгүй болоод хэлсэн үгнээсээ буцаж нэр төр, язгуур үндэс, ариун бүлээ бузарлахад хүрч байна. Түүн шиг муу ёрын юм гэж хаана байна. Эд бүхнийг эргэцүүлэн бодож хянан тунгаагаад эцэгтээ тус болохоо чи түүний өмнө амлаад сэтгэл санааг нь амрааж ач болохгүй юу. Хэчнээн их зовлон гунигт нэрвэгдэн байгааг нь чи харж байгаа биз дээ? Хэрэв чи түүнийг сэтгэл санааны их зүдүүрээс ангижруулахаа амлавал би чамд хамаг учрыг үнэн мөнөөр хэлж өгөх болно гэж хэлэхийг сонссон Раамажандар хүнд нүсэр бороохойгоор дэлсүүлэх мэт болж ийн өгүүлрүүн,

	— Эх болсон хатагтай минь ээ, та надад үл итгэх дүр үзүүлдэг чинь үнэхээр буруу шүү дээ. Би тийм ч хүн итгэж ядахаар хүн биш бил ээ. Таны царайд мөн ярианы чинь өнгөнд надад итгэж ядсан шинж төлөв илрэхийг байгааг үзээд сэтгэл дундуур байна би. Ээдрээ ороолдоотой ямар ч хэрэг байг. Эцгийг минь л аврахад хэрэгтэй бол амь насаа үрэгдэхээр байсан ч түүнийг би юманд үл тоох буюу. Та намайг тийм эрс зоримог гэдгийг надаар хэлүүлэлгүй гадарлахаар байж болох юм сан биш бил үү? Надад та итгэж болно гэж би ам алдъя. Эцэг минь намайг яа л гэнэ би бэлхээн гэх Раамын шийдмэг үгийг сонсоод Гайгэй хатанд хэрэг нь ашгүй бүтэмжтэй болох шинж бүрдэж эхэллээ гэдэг бодол төрж сэтгэл нь сэргэж дотор нь онгойх шиг боллоо. Хаан Дашрат бухимдаж үймэрснээсээ болоод элий балай ухаантай байх шиг байлаа. Энэ бүхэн бол хэрэг бүтэхэд зам шулуудсаны бэлэг тэмдэг биз гэж Гайгэй дотроо бодно. Айх ичихийг ардаа тавиад, ард олноо умартал, гэмт муу хэрэг хийх хорсолт муу санаандаа баригдан, эх хүн, эмэгтэй хүний хамаг нандин энэрэнгүй сайхан бүхнийг орхиж хилэнцэт эмийн хатуу яхир үгээр Гайгэй,

	— Раама хүү минь, чи юу л гэвэл гээ, хамаагүй. Төрсөн хүү нь төрүүлсэн эцгээ төр, шашин, түмэн олны нь өмнө нэр төрийг нь хадгалахаас эрхэм илүү зорилго хэзээ хэнд ч байгаагүй юм. Одоо би хамаг бүхнийг хайр найргүй хэлэх минь. Юу л болбол болог! Бүхнийг бурхан тэнгэр харж сонсож байгаа юм чинь юунаас зовох бил ээ. Хэлэх үг минь чамд ойлгомжтой байх нь мэдээж, Юу хэмээвээс, Шанбар шуламтай Дашрат амь өрсөлдөн тулалдаж байгаад хүнд хэцүүгээр шархдаж хүрэн улаан цусаа гоожуулан байхын тэр цагт би түүний амийг аварсан юм. Тэгээд Дашрат хаан хагартлаа баярлаж хоёр удаа өөрөөсөө юм гуйхыг надад ачийг минь хариу болгон ам өчиг алдсан бил ээ. Тэгэхэд би юу ч гуйгаагүй. Түүнээс хойш одоо хүртэл ер ам нээн хошуу цорвойсон удаагүй бил ээ. Харин Дашрат өөрөө надад бусад бүх хатдаас илүү их хайрлахдаа чи нөгөө юмаа надад хэлээч! Би ачийг чинь ачаар хариулъя гэж хэлсэн удаа тоогүй олон бил ээ. Харин одоо цаг болсон тул би түүнээс нөгөөх хоёр зүйлийн гуйлтаа түүнд арга буюу хэлсэн юм. 

	Тэр чинь юу вэ? хэмээвээс нэгдүгээрт миний хүү Парадыг хааны ширээнд суулгаж өгөх хоёр дугаарт ча... ча... чамайг улс орноос гадагш арван дөрвөн жилийн хугацаагаар цөлөх ял ноогдуулах явдал юм. Гэтэл Дашрат тэгэхийн эсрэг надтай тэрслэн тэмцэж үгээ буцаж нэрээ хугалж амиа хорлоход хүрч байна. Энэ юу гэсэн үг вэ? зөв үү? Чи үр нь юм бол эцгийгээ энэ хоёр зүйлийн гуйлтаас аврах цаг болжээ. Хэрэв чи бас эцэг шигээ үгээ эргэж няцвал няц хамаагүй. Тэгэх тусмаа надад сайн л биз! Хүн нэр төрөө, тогос шувуу өд сөдөө гэж манай ардын мэргэн зүйр байдгийг ухаан орсон цагаас чи сонссон байх. Хэрэв гуйлт минь эс бүтэх аваас чи миний яахыг бас сонсогтун! Би эм хүн эх хүн яая гэх вэ? эмэгтэй хүний зөөлөн даруу зангаар үнэн мөний эрэлд мордох санаагаа орхиж амь насаа хороохын тулд аюулт шугуй уруу явах болно. Аа харин хэрвээ мэт чи «За» гэдэг үг хэлэх аваас хэрэг явдал шал өөр болж, хилэнцэт эцэг чинь амар жимэр болж ээдэрч ороолдсон бүхэн тайлагдан эрэмгий зоригоороо, эрс шийдвэрээрээ чи мөнхөд алдарших болно гэх Гайгэй хатны тонгорог шиг хурц халтай үг Раамын нэр төрөө бодох хүчин боллоо. Раамын тэр ариун зориг хүч одоо хүртэл орчлон дахинд цуутай хэвээр үлджээ. Гималай сүндэрлэж Ганга урсаж байгаа цагт түүний алдар хойшийн хойшид үеийн үед мөнхөд үлдэх болно. 

	Хөөрхий Дашрат хатныхаа үгийг сонсож л байлаа. Түүний зүрх сэтгэл хилэнгээр дүүрч байлаа. Гэтэл харин Гайгэй цаг хожихын тулд шургуу ажил зохиож байгаадаа улайрах агаад харин Раама хор хорон хэл ам, өөрийг нь угтаж байгаа золгүй явдал зэрэгт хумсын чинээ ч зовсон шинж алгаа. Раама Гайгэйд хандан, 

	— Ээжээ та юу л гэнэ би цөмийг гүйцэтгэхэд бэлхэн. Яах вэ та намайг ойд цөлөх гэж байгаа бол би харанхуй шугуйн зүг явах минь. Хаан ширээг орхиход харшлах юм надад алга, харин их хөөр баяр мэт санагднам надад. Хэн хүний үгэнд орсон ч юм алга. Ерөөс Парадыг хаан ширээнд суулгахыг зөв гэж би боддог байлаа. Хаан эцэг минь л шийдвэл тэгээд боллоо. Хоромхон зуурд Парад хаан болж харин би түүний зарц болоход үгүй гэх газар алга шүү дээ. Зарц боол хүн заалдаж хаантай суурь булаацалддаг гэж үү? Эзэн хааны зарлигийг биелүүлэхийн тулд энэ биеэ хайрлахгүй зүтгэх чин хүсэл надад байна. Ингэж зүтгэж яваагаа эрхэм дээд хувь зохиол гэж үзнэм. Зовж байгаа зүйл өчүүхэн ч үгүй тул сэтгэл минь гүн нуурын уснаас амгалан болъюу. Харин хаан эцэг, хайрт аав минь та шийдвэрт үгээ харамгүй хэлж, ширэнгэ шугуйн зүг намайг илгээгээд өгөөч! Харанхуй шугуйн зүг би дуртайяа явах байна. Парад дүүг түргэхэн дуудаж ирүүлээд хаан болгогтун! гэж хэлэхдээ Раамын дууны өнгө үг хэлэх байдал хэлмэгдэж тэвдсэн шинж үгүй байлаа. Харин ч жавхлант сэргэлэн царай нь гал дээр тос дусаасан юм шиг улам сүр жавхлан төгс харагдана. Хилэнцтэн Гайгэйгийн дотор нь цэлмэж нэн үнэнч чин зоригт хүнийг нэр төр хөөцөлдөгч ялан дийлэх гэж байгаа юм болохоор арга буюу хар амиа бодож хүүгийнхээ нэр төрийг өргөөд харин өөр эхэд зовлон тарьж байгаагаа бусдын зовлонгоор өөрийн жаргалаа эрхэмлэгч гэж ухаарах сэхээ Гайгэйд үгүй бил ээ. Хар хорон санаанаасаа болоод харин тэр хав харанхуйд төөрч гүйцжээ. 

	Хаан Дашрат хамаг бие нь чичрэн салганаж, гэв гэнэт эргэн тойрон занганд хашаанд орсон хангайн зэрлэг заан шиг бачимдан давчдан Гайгэй цааш ийн өгүүлрүүн,

	— Раама хүү минь, чи хааны үг хэлэхийг хүлээж энд суухын хэрэггүй. Эндээс түргэн зайл! гэхэд Раама Гайгэйд хандаж,

	— Хатан ээж минь та юмны учрыг олигтой гадарлах чадваргүйгээ мэдэхээр сэхээтэй төрөх нь яав аа! Ээ чааваас миний тухайд гэвэл танд ямар ч багцаа байгаа шинжгүй байх юм. Би эд баялаг, хэргэм зэрэг, нэр төр, аз жаргалд эс шунана. Харин ганцхан зорилго минь хаан эцгийнхээ үгийг дагах нэгэн эрс шийдвэр надад байна. Хамаагүй Парад хаан ширээнд сууг! Улс орноо удирдан жолоодож, хаан эцгээ зүй ёсоор хүндлэн хүлээж чадах юм бол түүнд би баярлах байна гэх үгийг сонсоод хөөрхий Дашрат хаан ээдрээтэй бэрх зовлонд нэрвэгдсэнээсээ болоод эхэр татан уйлахаар нь зовж шаналсандаа болоод Раама зоримог түргэн алхалж Гайгэй хатны өмнө нэг удаа сөхрөн хаан эцэгт өвдөг сөгдөн гүн хүндэтгэлээр ёс төр гүйцэтгээд олон таван үггүй огцом шулуун алхалсаар ордноос гадагш гарлаа. 

	Лагшмана түүнийг гадаа нь хүлээж ядан зогсож байснаа гараад ирэхлээр нь баяр боллоо. Ихэс дээдсийн хүлээсэн үй олны дундуур Раама эрс шийдэмгий зүсэж орлоо. Явах замд нь битүү хивс дэвсэж яахын аргагүй үй түмэн эгнэн зогсжээ. Шийдмэг шулуун алхаан дундаа ширүүн эрс зангаараа Раама

	Та нөхөд энд зогсохын хэрэг юун тарж гэртээ хариваас болно гэж товч төдий хэлээд тарахыг дохин зангав. Удаж түдсэн ч үгүй улс амьтан цөм гэр орныхоо зүг гэдрэг эргэн явцгаав. Түвшин төлөв зантай төрүүлж өсгөсөн хатан эх Гоушалъяад болсон бүх үйл явдлыг бодит үнэнээр хэлж орхиод Раама хүү замаа хайхаар эрс шууд шийджээ. Хэрэг төвөг ёоз муутай болж учир явдал нь үл олдохын цагт хэрэг төвөг яаж зөвтөхийг хөлгөн судраас шүүн үзүүштэй байдаг. Хүн бүрийн хувь зохиол адилгүй байдгийн тул орчлон гэдэг эрээнтэй бараантай орон зай ихтэй багатай байдаг биз! Дашрат хааны хүүгээ хайрлах сэтгэл, даамай үнэнч Раамын шулуун зан, даан хомхой Гайгэйн улангассан байдал эд бүгд бол хүнд л байдаг зан чанар түүнд л байдаг шинж төлөв өө. Эд бүхнийг ялган салгах нь хувь хүний ухаан санаа хурц мэргэн авьяас билэг тул уншигч таны өмнө уран бүтээлээ өргөн барья. Юу гэж ойлгохоо та мэдэгтүн! Юмны учир зүй тогтоолоороо болох болтугай!

	
ХОРИН ХОЁР : ЛАГШМАНА УУРЛАСАН НЬ

	Раамажандар хатан ээж Гоушалъяагийн ордонд ороод ирвэл тэнд эрдэмтэй номтой олон мэргэд эгнэн сууж, бүстэй бүсгүй зочид гийчид бүхий олноороо цугларсан байв. Тэд бүгд цөмөөрөө тэргүүлэгч хаан болох хүн гэж Раамажандарыг хүндэтгэн хайрлана. Хүүгээ хаан болох гэж байгаад хөөрч баярласан Гоушалъяа хатан магнаг торгон өмсгөл маш үнэт чимэг тэргүүтнээ өмсөж зүүжээ. Хувьтай төрсөн баатар хүүгээ орж ирэхэд ерөөлт эх нь хүүгээ хүндэтгэн ёс төрийг бодож босон өндийв. Тэгснээ хүүгээ тэврэн авч духан дээр нь үнсээд Хаан хүүгийн суух ёстой байрыг зааж өгөөд,

	— Энд суугтун! Миний хүү хэмээн өгүүлэв. Тэгэхэд Раама,

	— Хатан дээд ээж минь ээ би энэ суудал дээр хараахан сууж болохгүй. Энгийн доорд суудалд суух минь ээ. Өнөөдрөөс эхлээд би даяанч болно. Би танд нэг юм сонсгохоор ирсэн юм. Харин түүнийг сонсоод та хар буруу санаж зовж шаналахын хэрэггүй. Сэтгэл бодлоо тэвчин барьж сийрэг ухаалаг байхыг бодогтун! гэж хэлээд Раама хатан ээждээ хамаг бүх болсон явдлыг хэлээд энэ бүхнээс болж танд эвгүй санагдвал намайг уучлаарай, ачит эх минь ээ гэж хэлээд алга хавсран салах ёс гүйцэтгэв. Тэгээд эцэст нь,

	Парад хаан, бүүр их хаан бологтун! Бас би арван дөрвөн жил алс хол газар цөллөг ял эдэлж суух минь. Танд энэ бүгдийг хэлж мэдэгдээд тэр холын орныг зорих минь. Буцалтгүй хатуу үг хэлээд алсыг зорин явах гэж байгаа хүүгийнхээ барааг харан зогсож байсан хатан ээж Гоушалъяа гуньж гомдсондоо болоод хатаж гандсан гадилын модны ёроолд ухаан алдаж унав. Раама Лагшмана хоёр ээжийгээ сэхээж ухаан оруулав. Гоушалъяа хатан Раамаас зууран чаргууцалдаж

	— Чи миний зүрхийг чулуу гэж бодож байна уу, төмөр гэж үү? Би хэрхэн яаж амьд явах билээ гэж хэлэх энэхэн мөчид Лагшмана байхгүй байлаа. Тэр энэхэн үед эцэг Дашрат дээрээ бөөн уур очиж, ордонд нь гүйх шахам яаран орж,

	— Манай том ах Раамажандарт оногдуулсан тэр цөллөг чинь маш аюулт хэрэг өдөөсөн гэмтэнд оногдуулдаг ял байх аа? Хэний хатгалгаар Раамад ийм хүнд ял ноогдуулж байгаа юм. Хаан танд ямар гэм хийв ээ? тэр муу заяат шуламс хүртэл Раамыг гэм буруутан болгож чадаагүй юм сан. Эцэг нь харин тэгээд түүнийг буруут болгодог байх нь ээ? Таны ухаан бодол оюун санаа чинь мангууран тэнэгэрч байгаа байх аа. Тэр одоо эзэн хааны ширээг залгаж авах эрхгүй боллоо. Хатдынхаа хов маргааныг үг болгож төрийн хэрэгт хамааруулагчийг хаан гэж нэрлэж болох уу? Дайснууд хүртэл Рааматай нүүр учраад түүнд дайсагнахаа умартдаг байтал ах дүүгийн барилдлагат би яахан зүгээр суух вэ? Бид таны төрийг чинь хүчээр булааж авалтай бил ээ. Бидний өөдөөс босох зоригтон хаан байгаа бол түүний нь буцах мөргүй босох хөлгүй болтол нам цохиод өгөмз! Та нарын хүсэл биелтэл хол байна. Парадын хаан болохыг үзэх юм сан. Улирах цаг юм бүрийг та бидэнд үзүүлэх болно. Та хэнийг араатны хоол болгох гэж ой ширэнгэ уруу хөөнө вэ? Харин тэр цөллөгийн ялтанг чинь яллуулж хаан ширээнд түүнийг суулгаж харин та нарт оронд нь балар харанхуй шугуй уруу бядан хэрэн гэлдрэх болно доо! Ийм чадал надад байгааг итгэж чадахгүй байгаа бол үйл лайны чинь дагуу үзүүлээд өгөмз би. Орон улс минь гэрэл гэгээгүй болж одод тэнгэрт наран мандахаа больж, олиггүй муу цаг ирэх бий гэж олон түмэн ард чинь шагшин шуугьж ёс бусын үйл бүтээгч та нарыг үзэн ядах өшөө хорслоор хилэнгийн далай буцалж байна. Эд бүгдийг мэдсээр байж дуугүй өнгөрөх тэсвэр надад үгүй. Энэ миний хэлэх эцсийн минь үг байна. Лагшманы хэлэх үг Гоушалъяагийн бачимдсан сэтгэлийг түр тайтгаруулах боловч эзэн хааны эсрэг эрс шийдэмгий тэмцэх, хааныг хүчээр ширээнээс нь авч хаяж ширдгэн дээр буулгах тэгээд өөрсдөө оронд нь төрийн эзэн болох зэрэг энэ бүх явдал зүйд үл нийцэх нь мэдээж бил ээ. Түүнийг сайтар бодож үзвэл түйтгэр гай авчрах мэт сэтгэл зовооно. Гоушалъяа хатан хүүдээ хандан,

	— Лагшманы хэлэх үгийг сайтар тунгаан бодогтун! Чи тэр ой шугуйд олон жилээр бүү яв! Чамайг үгүйд би дайснуудын дунд яаж толгой хавчуулан амьдрах юм бэ? Хэрвээ чи заавал явах юм бол тэр газраа намайг хамт аваад явагтун гэв. Раама нам тайван болж Лагшманы үгийг эргэцүүлэн бодно. Хар хүний төлөө шар хүн гэгчээр Лагшмана ингэтэл сүр бадардаг нь юутай гай вэ? Тэр нэгэнт уурлаж байгаа болохоор юу гэж ч хэлээд хэрэггүй харин уурыг нь намдсаны дараа хэлбэл эрхбиш тэр бодож үзэх байх. Тэгж л нэг учраа ололцвол арай дээр байж болох юм гэж бодож байснаа ээждээ хандан,

	— Ээж минь та надтай хамт ойд олон жилээр явна гэж бүү ярь! Аавыг хэн асарч халамжлах юм бэ? Тэр бас сэтгэл санаагаар унах болно. Эцгийг минь аргалж, хайрлаж сэтгэл түвшин явуулдаг ганц хүн та л шүү дээ. Таны ёс журам хувь тавилан ч тэр л шүү дээ. Их хааны их хатан байтлаа энгийн нэгэн бэлэвсэн авгай шиг хүүгээ дагаж явна гэж юу гэсэн үг вэ? Арван дөрвөн жил ойд байгаад хугацаа дуусахаар яаруу түргэн эргээд ирэмз. Тэгээд бид дараа нь олон жил аз жаргалтай урт удаан амьдрах болно. Аавын минь шийдвэр тийм ч ёс төрөөс гадуур юм биш ээ. Хэн нэгний хатгалгаар тэгсэн юм шиг байгаа юм. Тэгэхлээр бид эцгийгээ хэзээ ч гэсэн зүй ёсоор хүндлэн үзэх учиртай бил ээ. Бас түүнд хар муу санаж хаанаас болох вэ? Миний хувьд бол түүний хэлснийг үг дуугүй дагах л явдал байна. Хүний ёс төрийг эс дагаад эд агуурс эрдэнэ баялгийн хойноос хөөцөлдөж эрх мэдэлтэн болоод надад ямар элэнцгийн нь жаргал ирэх билээ гэснээ Лагшмана уруу муухай харж,

	— Лагшманаа дүү минь, чи маш буруу юм ярьж байна даа. Намайг өмөөрсөн чиний энэ үг чинь үндсээрээ буруу байна. Чиний хэр хэмжээг би сайн мэдэж байна. Чи хааны төрийг булаагаад намайг хаан суулгаж бас чадна аа? би чиний намайг хайрлах хайрыг чинь мэдэж байна. Хайрт дүү минь чи дэндүү гэнэхэн хонгор байна. Чиний тэр бодол чинь шал тэнэг байна. 

	Эцгийнхээ үгийг хүндэтгэн дагана гэдэг бол энэ дэлхийн хүн ардын гол заншил бил ээ. Гэтэл түүнийг эрслэн тэрслэх гэдэг гэмт хэрэгтэй ялгаа юу билээ гэв. Раама энэ мэтээр эх, хатан, Гоушалъяа, дүү Лагшмана хоёроо номнож сэнхрүүллээ. Гэтэл Лагшманы уур ийм түргэхэн эс намдана. Харин ч бүүр уур омог нь улам оволзож өшөө хонзон өвөрлөсөн царай гарган Раамын хэлэх үгийг өчүүхэн төдий ч тоосон шинж байхгүй, өөрөө бүхнийг шийдэгч мэт омгорхон давшилна. Раамажандар түүнийг ахын ёсоор аргадан тайтгаруулж, ийн өгүүлрүүн,

	— Хайртай дүү минь ээ, чи миний голын хайртай ганц дүү минь билээ л. Тэгэхлээр чи ахынхаа үгийг дуул. Чи ямар их чадалтай зоригтой ч байлаа гэсэн уураа барьж ухаанаа түш! намайг өмөөрч дэндүү тэнэгэрч байна шүү! Нарт хорвоогийн жамыг бодолцох хэрэгтэй юм шүү! Насан туршаа ер нь юмны наана цааныг бодолцох хэрэгтэй юм шүү! бид цөм жам ёсыг хатуу баримтлах ёстой. Зарим зүйлийг мартах хэрэгтэй тухай чи бас ярьдаг биш үү. Тэр чинь буруу юм биш шүү. Хаан ширээнд суух, хамаг олныг захирах эд бүгдийг мартаад өөр зүйл уруу ухаан санаагаа хандуулъя. Одоо бид хааныг биш эцгийгээ эсвэл зөвхөн эцэг хүний тухай бодоод үзье л дээ. Магадгүй алдсан байж болох юм. Гэвч тэр өдий насыг наслахдаа үнэнээс нэг ч удаа зөрж байсан удаагүй. Хийсэн бүх үнэнийг хоромхон зуурын дотор ганц муу явдал гайтай ихээр хөөдөж нүгэл гэмийн дэнс нь хүндэрч нөгөөх үнэн буян хоёр нөхөөс төдий алга болдгийг хэн эс үгүйсгэх ажээ. Тэгэхлээр бид эцгийгээ үнэнээс гажиж байгаад сэтгэл зовнихгүй байж болох уу? Ер нь ингээд эцэст нь хэлэхэд хаан эцгийнх маань л зөв биз. Харин бид л буруу бодоо байлгүй. Юу гэж тэр айлтгана, ёсоор бид гүйцэтгэе! Эцгийг маань зам шулуун байхаа. Харин бид л буруу ойлгож байх шиг байна. Бид эцгийн таалалд нийцэж л баймааж тэр хүн өөрийгөө ба биднийг бодох ёстой. Биднээс болж эцэг минь хавчигдан зовж, сэтгэл санаагаа зовоох аваас ямар сайн байх вэ. Энх амгалан байна гэдэг энэ ертөнцөд мэндэлсний гавьяа. Эцэг минь санаа сэтгэлээр амар тайван биш байна. 

	Түүнийг тайтгаруулан тайвшруулах хэрэгтэй байна. Тэгээд бас дахиад энэ яваа насанд зовоохгүй юм сан болж л өгвөл. Зорилго минь ганцхан энэ л байна. Бидний хамгийн тэргүүн зорилго бол эцгийнхээ сэтгэл санааг амар тайван байлгаж түүний санаа сэтгэлийн орчлон дахь сайн муугийн хямрал болсон зөрчлийг намжаах явдал юм. Одоо тэр, би үнэнч биш үйл явдал хийлээ. Хийсэн энэ үйлийнхээ үрд хөтлөгдөн тамын ёроол сахих болно гэж шаналж суугаа юм. Бид л үүнийг тэр зовлонгоос хөнгөлж өгөх учиртай бил ээ. Лагшмана, чи сонсогтун! Тэгээд би тэр хааны ширээг чинь тоохгүй орхиход хүрч байна шүү дээ. Би Парад дүүгээ хаан ширээнд суувал ч сууг гэж үнэн голоосоо хүсэж байна. Чин хүсэл чиглэсэн зорилго минь энээ. Тэд бүгд бүтэмжтэй болгохыг хүсэж бурхан тэнгэрийн өмнө эхийнхээ нэрийг барьж ам өгөмз! Тийм учраас ч би эндээс өнөөдрийн дотор явж зайлах хэрэгтэй болоод байна. Гайгэй ээжийг л амар тайван болгочихвол тэр дорхноо л эцэг минь амар тайван болчих байгаа юм. Миний төлөө тэр тэгтэл эс шаналан зовохгүй мартах бий мартагдахын тулд ч би бушуу түргэхэн зайлах санаа байна. Гайгэй эхийн хувьд гэвэл надад муу санах юм алга. Тэр бид хоёр төрсөн үр төрүүлсэн эхийн адил заяаны хайртай хэвээрээ байх болно. Тэр маань хэсэг зуур надад муу санажээ. Гэвч түүнийг бусдын хар санаат хэл амны бузар муухай ятгалгын гай биз гэж санаж явнам. Бид Гайгэй ээжийгээ хайр найргүй дарлаж доромжлоход хүрвэл бүүр их хилэнц болно. Жам ёсноос хүний амьдрал хаашаа мултрах вэ? Биднийг зовоосон эдгээр хэрэг төвөг бол болдог юм болдгоороо болж байгаагаас биш Гайгэйгаас болсон юм ерөөсөө байхгүй. Гайгэй эхтэйгээ бид эх үрийн ёсоор урьдын адил халуун дотноор харилцан түүний сэтгэлийг зовоохгүй байх ёстой юм. Одоо бид тэр тусмаа харин урьд урьдхаасаа илүү элгэн дотно харилцах учиртай юм шүү! Гайгэй ээж юу санаснаа шулуун шууд хийдэг хэлдгээрээ зорьсондоо хүрдэг нь надад онц их таалагддаг, хайртай хүндтэй ээж минь бил ээ. «Чи одоо бушуу түргэн орон улсаа орхиод зайлж өгөөч!» гэж тэр шулуун шууд хайр найргүй хэлэх үгийг сонссон юм. Тэгээд би тэр үгийг нь дагаж байна. Түүний үгний өнгө, дуу хоолойд нь бачимдаж түүртсэн шинж байхыг олж мэдсэний хувьд би ээж минь залирхаг шуламд хорлогджээ гэж санасан юм. Ямар ч гэсэн их хааны дэргэд эзэн тэнгэрийн доор ийм үг хэлж байгаа чинь хамаг амьтныг тэтгэгч хан тэнгэрийн өршөөл л магад биш. Бурхад тэнгэр дээдсийн өмнө лут ухаант эрдэмтэд хүртэл өөрийгөө хүчин үл хүрэлцэгч гэж үзнэ. Гэвч тэд лут чадалтнууд байдаг бил ээ. Түүн лүгээ нэгэн адил бид Гайгэйтай эрслэн эс тэмцэх нь зүйтэй. Хүч чадлаа дайчлан тэмцвэл хөөрхий Гайгэй юухан байх вэ. Оюун ухаанаа тайван байлгаж онц мэргэдийг дуурайх нь чухал. Ийм ч сонирхол бидэнд байх учиртай. Эрхэм дүү Лагшмана минь ээ, би одоо ойдоо явна. Бие сэтгэлээ чанга барьж миний хойноос зоволтгүй. Та нар минь. Гангын урсгал мяралзан урссаар гайтай түргэн цаг мөч үелзэн өнгөрсөөр байна. Ухаан мэргэд лүгээ бараалхахыг минь уучилж өршөөгтүн! намайгаа та минь хаан болгох учиртай л бол тэр нэгэн цагт чинь яах ийхийн зуургүй ирэх болно. Орд харш, эд баялаг, улс гүрэн хүн ард тэд бүхнийг эзэгнэн захирахаас ой мод, гүн шугуй, үл мэдэх газар оронд хэрэн тэнэж хээрээр гэр хийж хэцээр дэр хийн явбал эр хүний жаргал эзгүй хээр гэдэг үлгэр бил ээ. Хэлсэн үгийг минь учир зүйг эргэцүүлэн ухаж сайтар бодсоны эцэст хатан ээж Гайгэйд уурлах хилэнцэт омгоо барина биз. Хайртай дүү Лагшмана минь ээ гэж Раама Лагшманаа ятган сэнхрүүллээ. Раамын үгийг сонссон Лагшмана хэсэг зуур овоо намжиж тайвширч байснаа дахин бас уур нь шатаж ийн өгүүлрүүн,

	— За би мэдлээ. Юу мэдлээ гэж чи асуу, тэгвэл чиний зорилго бодлогыг л мэдлээ. Ер нь бага хатан Гайгэй ээжийгээ бид хялайн гадуурхаад байхын шаардлагагүй гэж хэлдэг чинь зөв байж болох юм. Тэгээд бид хүлцэн тэвчсэнээсээ болж ял эдлэх болж байна уу? Хамаг олон бүгдээрээ хааны ширээнд залрах хувьтай тийм хүнийг Раама чамайг гэж бодож байна. Далай мэт олныхоо даамай их найдварыг хөсөрдүүлэн орхих хэрэг үү? Юм бүрийг бүтээх ер бишийн авьяастай түмэн олон иргэдээ тэгж маллаж болох уу? Эзэн хааны ширээнд залрах ёстой эрхэм дээд Раама чинь улсын толгойд гарах хувьгүй болохоор уулын харанхуй шугуй уруу олон жилийн ял заагдан төрөлх нутаг юугаан орхиод харь холд явсаан гэж зарлах болж байна уу. Энэ чинь ёстой домогт баатар эр хүн бүү хэл доорд муу эмсийн ч ажил биш дэгээ. Шударга үнэнийг сөрөн дайрагчдын өмнө сөнөж мөхөхөө бэлгэдсэн юм шиг тэргүүн юугаа тонгойлгоно гэдэг бол тэнэгийн тэнэг хэрэг байна. Бид ерөөсөө тэмцэж, тулалдаж, ялах хэрэгтэй байна. Би л магад тэмцэлгүйгээр бууж өгч хэрхэвч эс чаднам. Адгийн муу эмс аварга зоригт баатрууд хоёр ялгаатай юу, үгүй юу? Аль нь хүчирхэг вэ? чи хэлээч. Тэр муусайнууд чамайг шугуй ойд цөлдөг юм бол дараа нь заавал өөрсдийг нь дагуулж хойноос чинь хөөж эзгүй ууланд цөлөгдөж араатан амьтны идэш болохын аймшиг зовлонг биеэр нь амсууламз. Ойд явахаар чи шийдвэрлэж байгаа бол одоохондоо ямар ч гэсэн хүлгэлзэх хэрэгтэй байх аа. Цаг мөч гэдэг тийм ч хурдан өнгөрдөг эд биш юм шүү! Би эцэгтээ очоод Раамажандар ойд яваг! Хаан ширээгээ та хэнд ч бүү өг! Хэдэн жил өнгөрдөг! Хэн сайн хүүхэд болохыг та өөрөө тунгаан бодоод таалалт хүнээ хаан болго гэж хэлээд ирье! Тэгж хэлснийг минь зөрчвөл түүнтэй би үзэлцэнэ. Хаан ширээнээс нь зайлуулах хандлага довтолгоо хийнэ. Миний энэ гар нударга юуны төлөө заяасан юм бэ? зөвхөн гар л байхын тулд биш бил ээ. Санаандаа хүрэхийн тулд надад бас туслах ёстой юм. Өрөөнд минь дүүжлээстэй байгаа тэр сэлэм бол зөвхөн амьтан хүнд сонирхуулах орон гэрийн чимэг болгохын тул биш юм. Бас эр хүний тэмцлийн хань ирт мэс юм гэдгийг хүн бүр мэдэх цаг ирнэ. Зориг баатарлагийг гаргаж зорьсондоо хүрнэ гэдэг бол эр хүний хувь тавилан байх ёстой гэж омгорхон агсрахад нь Раамажандар дахин Лагшманы уур хилэнг намтгав. Аажим тайванд юмны учир холбогдлыг бүрэн гүйцэт тайлбарлаж өглөө. Раамажандар

	— Эцэг эхийгээ амьд ахуй цагт тэдний хэлэх үгийг бид дуулгавартай дагах тийм тавилантай юм шүү. Би ямар ч хүчирхэг баатар эр байлаа гэсэн тэдний эсрэг тэрслэн босохгүй. Эцэг эхийнхээ эв нэгдлийг бутарган сарниулж, элгэн садантайгаа тэмцэн тэрсэлж байж Парадыг хаан ширээнд суулгахыг нь болиулах ямар хэрэг байна аа? Би шийдвэрээ буцдаг хүн биш ээ. Түүний төлөө чи бачимдахын хэрэггүй, тайвшрах хэрэгтэй гэж хэлээд гомдож бачимдсан дүүгийнхээ нүдээр гүйлгэсэн нулимсыг гараараа арчлаа. Эрхэм дээд Раамажандар элгэн халуун гараараа эрхэм дүүгийнхээ нүдний нулимсыг арчихад нь арга буюу дүүгийн нь сэтгэл уяран ахынхаа үгэнд орлоо. 

	
ХОРИН ГУРАВ : СИЙДААГИЙН ШИЙДВЭР

	Хааны ордонд юу болж өнгөрснийг хавь ойрын хүмүүс юу ч эс мэднэ. Харин Раамажандар алс хол орших аймшигт шугуйг чиглэхээр санаа зориг шийдэн салах ёслол үйлдэхийг завдан байхын цагт зоригт Раамын эх Гоушалъяа холын холд зорьсон хонгор хүүгээ хараад булбарай тунгалаг царайд нь бодол гуниг тодрох авч бие сэтгэлээ чанга барьж ядан эхтэйгээ салах ёс гүйцэтгэж байгаа энхрий хайрт хүүгээ даган, түүнтэй хамт явахаа түдгэлзэлгүй хэллээ. Эхийн өгүүлэх нь

	— Тэнгэр язгуурт хүү минь ээ чамгүйгээр чиний барааг харахгүйгээр Аюутяа орчимд амьдран суухад бэрх байна. Тэгэхлээр би чамтай цуг явнам гэхэд Раамажандар эхийгээ үлдээхийн тул элдвээр түүнийг ятгана. Шашин төр ёс суртахууны чанад нарийн журам горимыг хэлж өгөв. 

	Хаан эцгийг минь орхиод ойд явна гэдэг харин таны хувьд түмэн буруу даруй мөн. Насан өндөр болж яваа эцгийг минь өргөн тэтгэх хүн та мөн бил ээ. Тэгэхийн тулд та эндээ үлдэгтүн! Ээж минь надтай цуг яваад элдэв зовлон эдлэх болно. Эргээд бас гэр орон, хань нөхрөө санагалзаж ёс бус юм боллоо гэж бодох цаг ирнэ. Тийм учраас эртхэн түүнийг ядарч зовох түмэн бэрхийг амсахаас нь өмнө энд орхих хэрэгтэй гэж Раама дотроо шийднэ. Сүжиг бишрэлтэй эхийгээ сүмд дагуулан аваачиж номч лам нараар номлуулан ятгуулж авлаа. Хорвоод түрүүлсэн эхийн хосгүй нандин хайраар өр зүрхнээсээ хайртай өөрийн ганц хүүгээ алс холын замд үдэж мордуулж байгаадаа мэлмэрэн урсах нулимсаа барьж ядан ийн өгүүлрүүн;

	— Элэг зүрхний уяа минь энгүй хайрын далай минь эцгийнхээ үгийг биелүүлээд эсэн мэнд яваад эргээд түргэхэн ир хүү минь гэж хэлэхдээ үгээ хэд хэдээрээ таслан хоолой нь зангирч байлаа. Раамажандар сандарч тэвдсэн эхээ тайвшруулах гэж салж мордохын бэрх тэрхэн мөчийг санаандгүй байгаа мэт дүр үзүүлэн эхээ өхөөрдөн хүндлэх байдлаар тас тас хөхрөн ийн өгүүлрүүн:

	— Ээжээ арван дөрөвхөн жил юухан байх вэ. Хугацаа хоногоо гүйцмэгц хүү чинь чамдаа ирнэ. Олон жилээр уулзаагүй эх үр хоёрыг орчлон дахин, тэгэхэд баярын мишээлээр угтана. Тэгээд та бид хоёр үүрд жаргах болно. Учир явдал ийм байна уучилж намайгаа өршөөнө үү? гээд эхийн өмнө сөгдөн ёслов. Сүмандийн хамт эрхэм хүн Раамажандар их хаан Дашраттай уулзахын тулд хааны ордонд ирэхэд Сийдаа түүнийг хойноос нь мөрдөн дагажээ. Их хааны үүднээ Сийдаа Раамыг амдаад зогсож байтал санаа шуудсан Раамажандарын гарч ирэхийг нь ажвал нүүр царайд нь үл мэдэг бодол гуниг орсон шинж илэрхий. Раама Сийдааг үзээд арга буюу саатлаа. Сийдаа дотроо, Раамажандар ямар хэрэг төвгөөс болж алс холыг зорих боллоо ч гэсэн бид хоёр хайртай хүмүүс мөний тул бидний хооронд ярилцан тохиролцох зүйл байх ёстой. Раама бид хоёрын үйл амьдрал ямар ч гэсэн бие биеэсээ ихээхэн хамаарагдах нь зүй гэж бодно. Тэгээд ийн асууруун,

	— Раама минь чи юу болоод байна даа? Нүүр царайд чинь яагаад ингэж бодол гуниг тогтоно вэ? Раамажандар Сийдаагийн байдал төлөвийг гадарласан бололтой ийн өгүүлрүүн,

	— Ухаан бодол цэлмэг учиртай сайн хань минь намайг байхгүй байхад чиний аж байдал хэчнээн их уйтгар гунигтай байхыг би бүрэн гүйцэд мэдэж байна. Гэвч жам ёс, хувь тавилан биднийг заавал түр зуур боловч холдон салгах нь байна. Тэгэхлээр чи намайг байхгүйд дуулгаварт эмийн ёсыг дагаж, эрхэм дээд язгуураа бодож хатан гурван ээжийгээ харж хамгаалахын зэрэгцээ хаан тэнгэр эцгээ тэтгэн тордож байгаарай! Орчлонгийн түмэн эмэгтэйчүүдээс онцлон өөрийгөө дээгүүрт бүү үзэгтүн! Одоо Парад хаан болно. Түүнтэй чи бас эвтэй найртай байх хэрэгтэй, арван дөрвөн жил болоод би эргэж ирнэ. Энэ хугацаанд чи нөхөртөө үнэнч түмэн эмсийн адил журам ёсыг чандлан бие сэтгэлээ цэх шулуун барьж явагтун! Бас ёс журам тахил шүтлэгээ хатуу барин сахигтун! Хатан ээж Гоушалъяагаа бүгдээс илүү хайрлан хүндэлж харж хандаж өргөн тэтгэж байхыг надаар хэлүүлэхгүй чи мэдэх. Одоо тэр минь ээж минь намайг алс хол газар удаан хугацаагаар явна гээд сэтгэлийн зовлон эдлээд зовуурьтай хэцүү байх шиг байна. Бас Парад болон бусад дайсагнаж байгаа тэрслүү этгээдүүдийг төрсөн дүүгийн адилаар хайрлан хүндэлж байгтун! Хааны бүл ямар ёс дэглэмтэй байдгийг чи нэгэнт сайн мэдэх бил ээ. Миний төлөө санаашран зовж царай алдаж хамаг амьтанд шоовдорлуулахгүй байхыг бодох хэрэгтэй гэж хэлэх үгийг сонсоод Сийдаагийн дотор бөөн аймшиг төрлөө. Хайр дурлалаасаа болоод уур нь хүрч, бадран дүрэлзэх омгоо барьж ядан ийн өгүүлрүүн,

	— Ёс төр, шашин суртал сайн мэддэг хаан хүү чиний хэлэх үг хайрлах сургаалыг чинь сонсож авлаа. Харин би чиний хэлэх үгийг сонсоод хөх инээд минь хүрэх шиг болох юм. Нөхөр нь нэг газар эхнэр нь өөр хаа хамаагүй газар арван хэдэн жилийн турш ингэж байхын ёсыг би чамаас анх удаа дуулж байна. Тэгээд чи түүнийгээ миний төлөө ингэж байгаа мэт өгүүлэхэд ч бэлхэн байх шиг байна. Хайр сэтгэлээ хатуу чулуу мэт болгож харь хол олон жилээр явах нь уу чи? Ёс төр, журам зарчим гэдгийг би эцэг эхээсээ сурсан юм. Чиний хэлэх үг миний сурсан зүйл хоёрын хооронд асар их зөрөө байх шиг байна. Чи бид үхэн үхтлээ үргэлж хамт байх ёстой биш бил үү? Хэрэв чи өнөө ингээд л ойд явлаа гэхэд би бас л хамт явах хэрэгтэйеэ дээ. Энэ тухайд бол эргэцүүлэн бодохын ч хэрэг юун аждаа. Харанхуй шугуй ой халдах араатан тэргүүтэн хэчнээн аймшигтай боловч хоног сарыг өнгөрүүлэхэд хоёулаа бол зугаатай бил ээ. Өр зүрхийг минь амар тайван байлгахыг эрхэмлэвэл чи өөртэйгөө хамт аваад яваач намайг. Чамайг үгүй бол чухамдаа ганцаараа юугаа хийх бил ээ. Аяны хол замд чинь арамдаг дараа болохгүй чи аваад яваач намайгаа. Ахиад чамаас гуйж байна. Ая хөөрхий хонгор мину зээ. Өндөр уул, өргөн мөрөн, байгаль дэлхий, түмэн бодис, ой мод цэцэг навчинд хар нялхаасаа би дуртай бил ээ. Тэр бүгдийг бодоход ордны бөглүү амьдралаас оргож зайлмаар санагдах юм. Хур бороо цутгасан хурмаст тэнгэрээр хөнжил хийж өнгийн цэцгэн хээтэй өргөн дэлхийгээр дэвсгэр хийн хамт хоёулаа явж ханатлаа жаргах юмсаан. Хэрэв эс тэгвэл хэрэг чинь үл бүтнэ шүү. Намайг хаяж яваад нарт ертөнцөд хүүхнээ амьд мэнд байна гэдэг арай ч итгэж болохгүй дэг дээ. Өөдгүй доорд намайг өршөөн хэлтрүүлж үзээч өрөвдөж нигүүлсэж бодооч! хэмээн учирлан гуйхад шийдсэн зоригоос нь Сийдааг няцаахаар дотроо бодоод харанхуй шугуй гэдэг чинь өндөр тэнгэрээс бусдад өвдөг сөхөрч үзээгүй өнгийн сайн эрс хүртэл туйлдан зовж ядардаг тун ч хэцүү газар шүү! гэж Раамыг хэлэхэд Сийдаа

	Аварга могой, арслан барс, зэрлэг хүн, зэвхий чоно цөм надаас айн зугтах болно. Хав харанхуй шөнө, хачин ширүүн шуурга, угалз, тоос шороо, усан үер бороог хэцүү гэж чи хэлэх биз! Эд бүгд надад энгүй сайхан жаргал сан бил ээ. Ой шугуйн зэрлэг амьдрал үнэндээ надад бэрхшээл биш ээ. Харин би амьдын хагацал үзэхээсээ айж эмээж байнам гэж нэн хайртай нөхөртөө ний нуугүй хэллээ. Сийдаа цааш нь яриагаа үргэлжлүүлэн

	Митилаад намайг жаахан байхын цагт мэргэч төлөгч хүмүүс миний ээжтэй уулзаад «Охины чинь хувь зохиол онц сонин байна. Тайга шугуйд амьдрах тавилан хувьтай юм шив» гэхэд хувь зохиолоо сонсоод хачин сонин санагддаг сан. Ухаант мэргэдийн үг уг чанартаа үнэн байж, чамтай хамт явъя чадал тэнхээгээ сорьё. Чиний хэлэх үг явах газар амьдрах хугацаа ноогдсон шийтгэл эд бүгд чинь надад айх сандрах сэтгэлийг аль ч талаараа эс төрүүлэх юм. 

	
ХОРИН ДӨРӨВ : ҮДЭЛТ 

	Сийдаа, Рааматай явахад бэлэн зэлэн боллоо. Ядуу брахма нарыг дуудаж авчраад өөрийн хамаг үнэтэй цэнтэй эд агуурсаараа тэдэнд өргөл барьц барьж явах замаа заслаа. Бас Лагшмана ч зорьсондоо хүрч Рааматай хамт явах болов. Тэд тэрхэн доорд хааны ордныг орхин холын холыг зорьжээ. Энэ явдал хааны суудаг хот даяар ам дамжин салхи мэт хурдан тархлаа. Гэр орон болсон гэгээн саруул ордон ураг дээд язгуураа орхин ядуу гуйлгачны адилаар Раама, Сийдаа, Лагшмана гурав унаа морь ч байхгүй явганаар холын гудамжинд эгнэн зогссон хүмүүсийн дундуур алсын аянд гарч байгааг харсан олон түмэн ихэд өрөвдөн зовжээ. Хаан ямар шийдвэр гаргасны учрыг сайн олохгүй байв. Харсан үзсэн бүгдээрээ эргэлзэх сэтгэл төржээ. Үзэсгэлэнт гүнж, үлэмж дээд хааны бэр Сийдааг ингэж явахыг үзэх нь хэрэггүй тоост газар дээр гишгэдэггүй байх гэж улс амьтад боддог байжээ. Бодол ухаан ихтэй булбарай танхил Сийдааг харсан үзсэн амьтад харамсаж гашуудах шиг болно. Анх тэднийг их хотоосоо гарах үед байшин барилгын цонх гэгээвч дээвэр тагт дээгүүр үй түмэн хүмүүс хааны төрийн жолоог барих ёстой хаан хөвгүүд хатагтай Сийдааг харж гайхацгааж байсан юм. Хааны бэр Сийдаа хаа явах нь энэ вэ?Харанхуй шугуйд очоод хаашаа янзтай амьдрах болоо! Нүд алдам шороон шуурга, амь хоргоох нөхцөлгүй аадрын ширүүн бороо эд бүгдийг Сийдаа минь ээдээ ер давахгүй дээ чи! Раамыг үгүй бол энэ хотод бид яаж амьдрах юм бэ? Бядан хэрэн тэнүүчлэх болно. Иргэн ард бид бүхэн эд нөхдийн хамт явах минь. Энд тэсэж сууж эс чаднам. Эд агуурсаа ч аваад явнам. Раама хаана л байн вэ Аюутяа хот тэнд л байх учиртай бил ээ. Бид бүхнийг нүүгээд явахаар бэлхнээ хот маань хоосон болж хот байсан газар хоосон хээр болж махчин араатан амьтад манай энд нутаглаг! Тэр цагт л Гайгэй хатан тэргүүнд залрах байраа эзлэг! гэсэн үг Раамажандарын чихнээ сонсогдсон боловч тэрээр түмнийг улам зовоохгүйн тулд дуулаагүй юм шиг яваад байлаа. Хааны ордны хаалганы дэргэд нэгэн буланд Сүманд зогсож байлаа. Раама ийн өгүүлрүүн:

	Бид гурав эндээс явж тонилохын өмнө их хаантай салах ёс гүйцэтгэхээр ирлээ. Тэгэхлээр бид орж болох байна уу? Аль эсхүл болохгүй хэрэг үү! Та нэг мэдээ хүргэж тусална уу? гэтэл Сүманд ордонд орохоор явлаа. Тэнд Дашрат хаан толь шил адил гялалзсан тохилог сайхан ордондоо энэ орчлонгийн дээд жаргалыг эдэлж яваа тэргүүн баялаг тэнгэр язгуур хаан эзнийхээ ёсоор ханагар жаргалтай сууж байлаа. Зовж шаналсан байдал Сүмандийн царайд аадрын үүл мэт бараантан бүрхэж харагдав. Тэрээр эзэн хаанд мэхийн ёслоод ийн өгүүлрүүн,

	— Төрийн жолоо барих учиртай хаан хөвгүүд хамаг эд агуурсаа өргөл болгон дуусгаад харанхуй шугуйд явахаар завдан байна эзэн минь. Хаан тэнгэр эзэнтэн та хайр өршөөлөөр нигүүлсэнгүй болтугай! Тэгээд тэд явахынхаа өмнөхөн тэнгэр язгуурт хаан тантай уулзаж учрах, салах ёсон үйлдэх санаатай иржээ. Ноогдсон зэмлэлт жилдээ нутаг газраасаа хол явж эцгийн хайрыг хөргөөхгүйн тул тантай уулзах гэсэн тэдний хүслийг таалалдаа бодолцох нь зүй гэхэд хаан,

	— Раамыг нааш нь оруул!

	Раама босгоор алхангуутаа эцгийгээ хүндэтгэн мэндэлжээ. Хаан хүүгээ үзэнгүүт элий балай хүн шиг болж гараа сарвайн хүүгээ тэврэхээр суудлаасаа босож урагшилсан боловч хүрч чадалгүй ухаан алдан унав. Раама Лагшмана хоёр хөөрхий эцгийгээ өргөн авч зөөлөн дэвсгэр дээр хэвтүүллээ. Тэгээд Раама өгүүлрүүн,

	— Би одоо явлаа. Та амар тайван болж санаа сэтгэлээ баригтун! Сийдаа, Лагшмана хоёр бас надтай хамт явах гэж байгаа юм. Би тэднийг явуулахгүй гэж зөндөө оролдлоо. Байдаг бүх аргаа хэрэглээд болсонгүй. Тэд явна гэсэн зорилгодоо хүрэхээс нааш ер буцахгүй юм. Тэгэхлээр одоо тэд бас явахаас биш дээ. Түүнийг би танаас асуух гэсэн юм гэхэд Дашрат хөөрхийлөлт байдлаар ийн өгүүлрүүн,

	— Раама, Гайгэйд өгсөн амлалтдаа хавчигдан би л ганцаараа хүлээнд орсон хүн. Харин чи бол чөлөөтэй байх ёстой хүү минь. Хүү минь чи яагаад миний эсрэг зэвсэглэн босож төрөө булааж авахгүй байна вэ? гэтэл Раама ийн өгүүлрүүн,

	— Ааваа та юунд ингэж хэлнэ вэ? Тантай бид хаан ширээ булаацалдсан нь үгүй бил ээ. Та бол энэ мэт улс гүрнийг мянган жил ч захиран суух хувь тавилантай хүн билээ. Миний хувьд хаан ширээнд суух хүсэл ерөөс алга харин хугацаат жилээ ой шугуйд өнгөрөөгөөд хойшид үлдэх насандаа таны барааг харж эцэг үрийн ёсоор эгнэгт амьдрахыг хүснэ гэхэд хаан эцэг

	— Миний хайрт хүү Раама минь ээ, Чи хувьтай төрсөн хүн болохоороо уг удмаа нэр төрийг нь өндөрт өргөн явагтун! Бүх юм чиний тааллаар болог. Аян замд чинь аюул бүү учраг. Эрэлхэг зориг эрмэг чадал эрс шулуун зан төлөвт чи нэгэнт хээрээр гэр, хэцээр дэр хийхийг зорьсон хойно чамайг хэн ч зогсоож эс чадах ажээ. Харин заавал өнөөдөр явахын хэрэг юу бил ээ? Өнөөдөртөө эндээ тогтож үз. Би ганц өдөр ч болсон бараа дүрийг чинь харж ойр хавьд чинь байя. Гайгэй надад тээр болж байна. Чи бол бүхий л юманд намайг залгамжлах эрх бүхий ганц хүү минь мөн бил ээ. Хаан эцгийнхээ үгийг хүлцэн дагаж арван дөрвөн жил ойд байхаар шийджээ чи. Тоост энэ хорвоод чам шиг ийм хүн тоотойхон төрнө байх. Сайрхаж чамаар бахархах минь сэтгэл зүрхний минь баяр хөөр бил ээ. Би ний нуугүй эд бүгдийн учир утгыг эргэцүүлэн сайтар бодож үзвэл миний энэ үйл ажил энгүй буруу болж байнам гэж хэлээд хаан эцэг Дашрат хамаг үнэн учрыг хэлээд өөрийн эрхгүй асгаран гарах нулимсаа барьж ядан ингэж зөв нь буруудаж амьд явснаас үхсэн ч дээр. Өвгөрч яваа насан хутаг минь дэмжиж тонилуулж үзээч гэж бодож байгаа нь үзтэл илт байлаа. Үнэн юмны төлөө шулуун шууд тэмцэгч, шийдмэг зан ааштай хүн хар муу санаатай танд олз болж тэмцэгч үнэн мөн үнэ цэнгээ алддагийн учрыг олохын ч тэнхээ алгаа. Үрээ хайрлан энхрийлэх гэдэг үнэхээр бэрхээ гэж түүнийг харсан хүний санаанд орохоор байлаа. 

	— Тэнгэр дээд язгуурт эцэг минь бие сэтгэлээ ингэтэл их зовоож шаналгах хэрэг юун. Би эжийдээ таны талаар захиж хэлсэн үг бий. Одоохон элч буухиа илгээж Парадыг яаралтай авчруулах хэрэгтэй. Би хаан төрийн суудлыг өрсөлдөгч хүмүүстэй булаацалдахгүй. Парадад би муу санасан зүйл үнэхээр огт үгүй бил ээ. 

	Парадыг хаан суухад юу нь болохгүй сэн бил ээ. Түүнийг хаан төрийн жолоог барьж чадах эсэхэд эргэлзэх явдал огт үгүй шүү дээ. Хувь тавилангаар би харанхуй шугуй модонд амьдрах болно. Тэр надад зовлон биш зол минь юм шүү. Та нулимс асгаруулахын хэрэггүй зоригоо чангалан баригтун! зорьсон газраа хүү чинь явах минь. Таныг буруут болгоод надад юуны нь олз гарах бил ээ. Таны сэтгэл санаа амар тайван байгаасай гэдэгт л миний бүх бодол санаа оршном. Эргээд хожим нь ч гэсэн хаан болох учрал тохиолдоосой гэж үнэндээ надад санагдахгүй. Үйл явдлын ирээдүйн дүр зураг нь тийм юм байлгүй хөөрхий. Ой шугуй, ан амьтан, агаар тэнгэр, алаг цэцэг, хүйтэн булаг, эзгүй хээр эд бүгд надад энгүй жаргал авчирна. Арван дөрвөн жилийн дараа би таны хажууд байх болно. Ямар ч эргэлзэх юмгүйгээр үүнийг би амлаж тандаа хэлж байна. Харамсаж гашуудахаа болигтун! Одоо хүү нь явах минь Өнөө маргааш хоёрын ялгаа ч юухан бил ээ. Маргааш болохоор та бас л аягүй бол намайг хориглон хоргоох гэнэ шүү дээ. Учир иймийн тул одоохон бидний явахыг зөвшөөрч өгөөрэй! Одоо нэгэнт зүгээ зүглэж аян зам эхэлсэн улс чинь больж яаж болох вэ? Дашрат санаа нь зовж шаналсан царайгаар Сүманд уруу харж гайхаш нь тасарсан байдлаар,

	— За байз хөө яадаг юм билээ дээ. Ээ бас хэцүү ч юм даа. Рааматайгаа хамт цэргийн салаа хамт явуулъя. Тэгэхийн тулд энэ талаар Жанждад хэл хүргэчих Раамыг ойд очоод даяанч мэргэдийн хамтаар амар таатай байлгахын тулд эд агуурс, зарц боол зэрэг бүх зүйлийг үл дутаан хамт явуулагтун гэж зарлиг буулгав. Хөөрхий Дашрат арга нь барагдахдаа, Раамын ой шугуйд өнгөрөөх хугацааг хааны зугаалга шиг болгохыг эрмэлзвээс Гайгэй хатан сонсож хорсож тачаадсан байдлаар хөх инээд нь хүрч,

	— Ээ чааваас их хаантан та хэлсэн үгэндээ эзэн идсэн хоолондоо сав болж байгаа нь энэ үү! улсын хамаг бүх юмаа Раамад өгөх юм бол Парадад ноогдох юу үлдэх билээ! Хамаг баялгаа Раамад атгуулаад байх юм бол хамаг бүх юм түүнийх л гэсэн үг. Харин цулгүй хоосон ганц хаан ширээг нэрийн төдий Парадад өгөх юм бол түүнийг ямар хаан гэх вэ? гэхэд Дашратын хилэн бадраад явчихлаа. Гайгэйд хандан хэдэн үг хэлэх гэтэл Раамажандар бузар хар хэрүүлээс цээрлэж тэдний хоорондуур орж эцгийгээ хориглон зогсоогоод

	— Та нар миний доорд гуйлтыг анхааралтай сонсогтун! Би хаан болохгүй хатамжлагч даяанчийн амьдралаар хадны агуйд хоргодож харанхуй шугуйд бүгэн орчлонгийн олон талтай амьдрал, хүний жаргал зовлон, хүсэл мөрөөдлийн тухай бясалгал үйлдэх минь ээ. Ихэс дээдэс эрхтэн ямбатанд байдаг боол зарц, хаан дээдсийн удам судар, орд харш, эд агуурс тэргүүтэн надад үнэндээ хэрэггүй бил ээ. Хүчит заанаа бэлэгт гаргасан бол аргамжих гинжийг авч хоцрохын хэрэг юун. Бидэнд одоо хэрэгтэй юм гэвэл хүрз, тогоо хоёрын л хэрэг байна. Түүнийг өгөхдөө та нар түдгэлзэхгүй юм байгаа биз дээ гэх үгийг сонсонгуутаа Гайгэй дотогшоо гүйгээд алга боллоо. Хүрз тогоо хоёрыг хөсөр муу хувцасны хамт аль хэдийн бэлтгэчихсэн байжээ. Түүнийгээ аваад ум хумгүй ирлээ. Раама тэрхэн дороо үнэт хувцсаа тайлж Гайгэйгийн авч ирсэн хуучин ноорхой хувцсыг эгэлдрэглэв. Ядуу тариачны хувцас шиг тэр тамтгийг өмссөний дараа Раамыг харахад улам ч сүртэй сайхан дүр тодорлоо. Лагшмана бас ахыгаа дагаж тариачны даавуу нөмрөгөөр биеэ ороон хувцаслав. Дашрат дуугарах гэхэд хэлэх үг олдохгүй мэл гайхлаа. Дув дуугүй байсан нь тээр шиг санагдлаа. Гайгэй, Сийдаад бас нэг тийм хар бор эмэгтэйн хувцас авчирч Сийдаа чи үүнийг аваад бас өмс гэв. Хар нялхаасаа аваад хааны ордон дотор хувцасны сайныг, хоолны амттайг идэж гоё ганган өссөн Сийдаа ийм юм өмсөх нь бүү хэл гартаа барьж үзсэн удаагүй тул төрөл арилжиж байгаа мэт хачин гайхал төрүүллээ. Ийм юм өмсөж эдэлнэ гэж тэр зүүдлээ ч гүй юм чинь арга байж үү дээ хөөрхий. Ёстой тэнгэрийн хаан байхаар золбоотой төрсөн эр нөхрөө хараад бүүр ч их хачин санагдаж түүнийг дуудан ийн өгүүлрүүн,

	— Ийм хачин навтас шиг юмыг чинь яажшуу өмсдөг юм болж байна даа? Раама Сийдаад өгсөн хувцсыг барьж үзээд түүнийг өмссөний нь дараа эргэн тойрон сайтар ажиглавал тэнгэрийн элч мэт үзэсгэлэнт хүүхэн нь харин шороотой ноцолддог тариачин бүсгүй шиг болжээ. Сийдааг хараад хавь ойр байсан шивэгчин эмс шивэр авир хийн шоолон инээлдэхэд бие сэтгэлийн зовлон эдэлсэн хадам эцэг Дашрат болж байгаа бүхнээс санаа зовж ухаан бачимдаж хөсөр уналаа. Ухаан орсныхоо дараа хаан Дашрат Гайгэй хатны хүний үнэргүй муу муухай шинж чанар хар хорон санаатайг хайр найргүй илчлэн хэллээ. Гэвч илжигний чихэнд ус хийсэн ч алт хийсэн ч сэгсэрнэ гэгчийн үлгэрээр Гайгэйд юу ч хэллээ гээд эргэж буцах эргэцүүлж бодох юм алгаа. Хэн юу хийж чадах бил ээ. Сийдааг орд харшаа орхин ой шугуйн зүг рүү явахад Гайгэй хатны сэтгэл нь гонсойж унасан шинж алгаа. Сийдаа Рааматай цуг явахаа амьд ахуй цагийнхаа алдар гавьяа гэж үзээд санаа шулуудсаны тул хэн ч түүнийг хоргоон тогтоож эс чадах ажгуу. Явахынхаа өмнө Раама зовж зүдэрсэн эцгийнхээ нүүрийг эгцлэн харахаас зовсондоо харцаа буруулан байж ийн өгүүлрүүн,

	— Ааваа би Гоушалъяа ээжийгээ, эрхэм хайрт эхийгээ таны дэргэд орхилоо шүү. Уудам саруул ухаантай учир ёс төгс нинжин сайхан сэтгэлтэй ёстой эх хүн юм ээж минь. Түүнийг та нар хараан загнаж зовоов доо. Харин түүнийг харж хамгаалж байна биз дээ та миний төлөө сэтгэл санаагаа зовоож байгаа мөртөө ээж минь таны төлөө насан туршаа үйлчлэх гэж энд үлдсэн юм гэдгийг эрх биш та мэдэх. Намайг эргэж иртэл ээж минь эсэн мэнд байх болтугай! Үүнийг та мэднэ шүү. Би ээждээ их хайртай юмаа гэв. Раама ээжээсээ салахдаа арга буюу их гунигтай зовлонтой байлаа. Ийнхүү Раама, Лагшмана, Сийдаа гурав ингээд салах ёсон гүйцэтгэж яваад өгөхийн үед Дашрат асгаран урсах нулимсаа алгаараа арчин зогсож байсныг Раама тийм ч сайн ажигласангүй шууд аян замдаа гарсан ажээ. 

	
ХОРИН ТАВ : ОЙН ЖИМ

	Рааматайгаа энэ мэт ёс бусаар салсандаа хаан Дашратын сэтгэл хачин дундуур байлаа. Хүүгээ өрөвдөх сэтгэл хүсэл зоригийг нь мохооно. Ухаант хүүгээ бодоход урсан гарах нулимс юугаа тогтоож эс чадах ажгуу. Хэлэх ярих гэхэд хэл ам нь ээдэрч дуугарч ярих гэхээс дургүй нь хүрэх, эл бүгдээс болоод эргүү мунхаг амьтан шиг эгнэгт уйтгарлан сууна. Энэ тэрийг эргэцүүлэн бодож байснаа ам нээн ийн өгүүлрүүн:

	— Мэдэхгүй би ямар нүгэл үйлдсэн үйлийнхээ үрийг өнөөдөр ийн амсаж байгаа хүн бэ, лав би тугал бяруу алж үнээ эхийг нь хагацал дайруулан гомдоосон байх, Үгүйсэн бол Раама минь өнөөдөр надаас ингэж салж одох учиргүй сэн. «Муу амьд явахаар сайн үхэхийг дээр» гэсэн мөн ч цэцэн зүйр үг байдаг сан. Гайгэйгийн гарт хамаг олноо оруулан хилэнц гай тарихаасаа өмнө арилж үгүй болсон бол аштай байсан байх вэ. Гал дөл шиг цог заль нь бадарсан миний үр өмнө минь гуйлгачны хувцас нөмрөөд зогсож байдаг чинь яасан элэг эмтрэм гай гутамшиг вэ. Ийм юм хараад би амьд явж байх гэж үү? Ээ хөө Раама минь чи, намайгаа орхин хаашаа явж одов оо? Эцгийгээ хаяад явлаа гэж үү чи! гэж солиорох мэт хашхирна. Гомдол гашуудлын өтгөн мананд төөрсөн хаан Сүмандийг дуудаж авчраад,

	— Миний хүүг миний хүүхдүүдийг улс орныхоо хил хязгаараас гартал нь ядахдаа хааны сүйхэнд суулгах юм сан. Яаж тэднийг явган гаргах юм бэ та минь ээ гэхэд

	Лагшмана эцгийнхээ саруул сайхан бодол гүн хайр сэтгэлийг хүндэтгэн өлмийд нь нэгэнтээ сөхрөн ёслоод гарахдаа амин хайртай эхтэйгээ хэдэн үг солих ёстой байсан боловч амжиж эс чадлаа, сэтгэл нь уярч үймрэхийн нэмэр. Эрс хатуу шийдвэр эр хүнд хэрэгтэй гэж шийдэв. Сүмитра хатан холыг зорих хүүгийнхээ хонгор хацрыг үнсэхийн тул чин хайртай хүүгээ цээжиндээ чанга тэвэрлээ. Тэргүүнээ гудайлган тэр эх ийн өгүүлрүүн,

	— Өр зүрхнээс уяатай өөрийн ганц хүү минь чиний санаа сэтгэлийн чин үнэнийг мэдэж байна. Баярлалаа ээж нь хүүдээ. Чамайг төрүүлсэндээ ээж нь баяртай байна. Өөрийн сонгосон ах Раамаасаа өдөр шөнө, зовлонтой жаргалтай ямар ч үед бүү салаарай! Раама чинь чиний ёстой төрөлхөөс заяасан ах чинь мөн. Зөвхөн ах чинь ч биш эрдэм ухаанд сургах багш, эрх мэдлийг чинь захирах хаан чинь тэр мөн. Ах хүн дүүгийнхээ алив бүхнийг мэдэх эрхтэй, тийм нэгэн ёсыг тэрсэлж битгий зөрчөөрэй! Зориг шийдвэртээ хөтлөгдсөн миний хүү зорьсондоо хүрэхийн тул явах гэсэн юмандаа яв! хүү минь яв! Раама Сийдаа хоёроо чи аав ээж шигээ хүндлэгтүн! Эзгүй зэлүүд ойгоо та нар энх амгалангийн хот шигээ санаж зовлон зүдүүрийг жаргалд бодож золтой сайхан амьдрах хэрэгтэй гэж өгүүлж байгаа Сүмитра хатныг харахад уужим талбиун ухаантай, эрдэм номд нэвтэрсэн их гүн бодолтон болохоо хааны ордныхонд харууллаа. Хүүтэйгээ салах ёс гүйцэтгэж байгаа Сүмитра хатныг харсан үзсэн цөм бүгдээрээ хайрлан хүндэтгэж байлаа. Энэ хооронд Сүманд яаран хүрч ирээд

	— Ачтан дээд Дашрат нандны хүү Раамажандараа та нарын уналга тэрэг гадаа бэлэн байна. Хэзээ та эндээс хаашаа хөдлөхөө өөрөө мэд! Хэзээ та хөдөлнө вэ яг тэр мөчөөс чинь эхэлж бид таны хоног хугацааг тоолж эхэлнэ. Арван дөрвөн жилийн дараа амар мэнд эргэн ирэхийг бид хүснэ ээ гэхэд сэтгэл санаа өчүүхэн ч зовсон шинжгүй сэргэлэн хөгжилтэй нь аргагүй тачигнатал хөхрөөд Сийдаа жуузанд орж суулаа. Түүний бүхий л гоёл чимэглэл хувцас хунарыг Гоушалъяа эх нь юманд баглаж боогоод өгөхөөр бэлтгэсэн байв. Хаан хөвгүүдийн ойр зуурын хэрэгцээт зүйлийг тэд бас тэргэнд тавьжээ. Үүнээс хойш удаж түдсэн ч үгүй хаан хөвгүүд тэргэнд суугаад харанхуй шугуйг чиглэн одов. Хотынхон тэднийг уй гашуутай үдэв. Хотол олон цөмөөрөө нэг л гунигтай байв. Сүйх тэрэг удаахан яваасай Ширий Раамажандараа тухтайхан харах сан гэж түмэн олон зэрэг зэрэг хашхиран байв. 

	— Алтан шаргал замдаа амар мэнд яв! Зориг эрмэг та бүхнийг зол жаргал тэтгэг! хэмээн ерөөгөөд сүйх тэрэгний араас дагана. Орчин байдал ийм үед Раама,

	— Сүйх тэргээ хурдан явуул! хүн амьтан дагах нь, элэг эмтрэм байна гэхэд түүний эсрэг даган яваа ардууд,

	— Битгий түргэн яваач, аажуухан явах хэрэгтэй гэж хөтчөөс шаардана. Тэрэгний араас дагасан тэр олны цуваа мөр гялалзан эргэх дугуйт тэрэгний хойноос мөн л хурдаа нэмсээр байлаа. Арай чамай хурдалсаар байж Аюутяа хотын дүүргээс мултрав. Хотол олноо тэргүүлэгч хааны ордны будилаанаас болж хотын иргэд бүгдээрээ хоол ундаа ч мартаж хачин ихээр гашууджээ. 

	Дашрат хаан ордноосоо гарч давхарласан өндөр цамхаг дээр зогсож холдон одох хөвгүүдийнхээ хойноос холын бараа тасартал харж үр хүүхдээ өрөвдөн уйтгарлаж гуниглан зогсов. Хайртай хөвгүүний бараа нь тасравч холын холд одох тэдний хөлгийн тоос манаран харагдана. Манаран босох тоос замхран арилахад мань хаан горьдлого нь тасрав бололтой нэгэн зүйл үгийг сулхан хэлээд нэлээд хэсэг салгалан гуйвганаж байснаа ухаан алдан унаж орхив. Хааны хоёр хажууд Гоушалъяа Гайгэй хоёр хатан нь байлаа. Тэгээд Дашратыг ухаан ормогц хатан Гайгэй багтаж ядсан уур унтуугаа барьж ядан ийн өгүүлрүүн:

	— Хээ хар хилэнцэт амьтан минь ээ. Чи надад гараа бүү өг! Миний өөдөөс санаж сарвайхын хэрэггүй. Чи бид хоёрын хэлхээ холбоо энэ өдрөөс эхлэн бүрэн тасарч байна. Чи миний юу ч биш. Би ч чамд хамаа алга. Би чамайг орхилоо, хаялаа чиний хэрэг надад өчүүхэн ч алга. Хэрвээ мэт чиний хүслээр Раама хожим хойно ч гэсэн хаан болдог бол сайныгаа үзэхгүй гэдгийг мэдээрэй. Парадыг минь ч битгий хаан болго яршиг хар муусайн дотуур тамиртууд гэж хараан зандарч, хашхиран уухилж гарлаа. Хаан Дашрат,

	— Ээ хөөрхий хайрт хүү минь, орчлонд заяасан ганц хүү амин хайртай Раама минь, энэ шөнө хаана харанхуй хар шөнийг өнгөрөөх билээ чи минь. Хонгил хадны аманд уу? Холын холхи шугуйд уу? Хаана ч байлаа гэсэн чамайг хайрлан өрөвдөх сэтгэлгүй хар муусайн араатан араа шүдээ ярзайлган архиран дайрах болно доо гэж хэлээд хөдөлж явах ч чадалгүй байгаа Дашратыг харахад хүлэгдэж баглагдсан амьтан шиг санагдана. Хайр сэтгэл гэдэг ийм хүчтэй байдаг ажээ. Тэгснээ тэр дахин үгээ үргэлжлүүлэн ийн өгүүлрүүн,

	— Гайгэй одоо чиний санаа амраагүй юу. Хамаг хэрэг чинь бүтээ биз дээ? гэж хэлээд Дашрат орд харшаа зүглэн явж оров. Тэгээд зовж зүдэрсэн шинж золгүй явдлын гайд нэрвэгдсэн их хаан,

	— Би одоо үргэлж Гоушалъяагийнхаа хамт байх болно. Гайгэй надад хэрэггүй. Хааны шадрууд, ордны түшмэд эзэн их хааныхаа хэлсэн үгийг эрхэмлэн хүндэлж түүний Гоушалъяаг хатны ордонд байрлууллаа. Шөнө дундын хэрд шүлэг нойрон дундаа Дашрат цочин сэрж. 

	— Гоушалъяа чи ч миний дэргэд байхын хэрэг үгүй бил ээ. Миний бодол Раамын хойноос л явах гэсэн ганцхан хүсэл л байна гэж солиорох мэт хэлэв. Хөөрхий Гоушалъяа юу хийж чадах бил ээ. Хий дэмий л Дашратыг тайвшруулахын тулд түүнийг сэтгэлээ зовоож биеэ чилээхгүйг ятгаж Раамыг бүрмөсөн март! гэж аргадан үглэнэ. Аргаа тасрахаар уйлаад ч хүртэл гуйна. Уй гашуунд өөрөө бас дарагдана.

	Гэтэл Сүмитра хэмээх тэнгэр саруул ухаант дунд хатан тэдэн дээр орж ирээд, ийн өгүүлрүүн;

	— Эгчмэд хатаан! Та ингэтэл их гуньхарч гомдохын хэрэггүй. Та бүхнийг нэгд нэгэнгүй мэдэж байгаа шүү дээ. Раама бол эцгийнхээ нэр төрийг бодож түүний шийдвэрээр явсан бил ээ. Ёс төрийг хамгаалж улс гүрнээ гэсэндээ хамаг бүх зориг хүчээ түүнд зориулсан эрэлхэг хүн Раамын эх та бил ээ. Ийм хүү төрүүлсэндээ баярлах ёстой юм. Раамын үйл хэрэг үйлс бүхэн ариун шударга юм. Тэгэхлээр бид түүний төлөө гашуудан гомдох биш харин баярлан бахархах учиртай. Тэр ч байтугай миний хүү Лагшмана Рааматай хамт түүний төлөө зүтгэх сэтгэл төрөн явж байгаад нь би энгүй баяртай байгаа. Тэгэх ч ёстой юм чинь. Эзгүй зэлүүд газар эр хүний хувьд уйтгар гунигийн далай тул Раама Сийдаагаа аваад явсныг би бас зөв гэж бодож байна. Раамын алдар тив дэлхийд цуутай бил ээ. Түүний шударга шулуун зан төлөв, эрс гүдэсхэн байдал нь түүнд бурхнаас заяасан хайр биз. Мөнхийн ийм алдраар тэр өвч бүрэн хучигдсан хүн. Алтан нар, алиман сар алаг дэлхий цөм Раамыг мэднэ. Тэд бүгд Раамын алдар нэр, амь нас, ариун цогцсыг хамгаалж байгаа юм. Та түүний төлөө бүү зов. Хорон санаатнууд Раамыг эсэргүүцэн тэмцэж тулалдавч ялах нь үгүй ээ. Хугацаат жилээ ойд өнгөрөөгөөд хувьтай Раама эсэн мэнд эргэж ирнэ. Харин эцэст нь төрийн жолоог барьж түмэн олноо үүрд жаргуулах болно. Тэр цагт эхийн алдар дахин мандана. Түүнийг та Вишнү шүтээн гэж бодогтун! Сийдаа бол чухам л Раамад дүйж тэнцэхээр ухаан саруул, үзэсгэлэн гоо дагина бил ээ. Энэ бүхэнд хэн ч үл эргэлзэнэ. Тэр хоёрыг түмэн олон хэрхэн ямраар үнэлэн өргөмжилдгийг та бэлхнээ мэдэх шүү. Миний хүү Лагшмана ч гэсэн мундахгүй сайн эр бил ээ. Өөрсдийн амь насаа хамгаалах хөвчит сайн нумаа тэд авч явсан юм. Хөндлөнгийн ямар ч аюул занал тэднийг дийлэхгүй. Одоо та хүүгийнхээ төлөө зовж шаналахаа болигтун! Үнэн мөн ийм байна. Үгэнд минь итгэгтүн! Раама зол жаргалтай буцаж ирнэ. Таны өлмийн өмнө сөгдөн таалалд тань бүхнийг нийцүүлнэ. Хүний жаргалын дээд золоор та тэгэхэд хүүтэйгээ магнай тэнүүн уулзах болно. Та уйлж хайлахаа болигтун! Урьдын адил жаргалтай хэвээрээ амьдрагтун! таны тайван сайхан байхаас манай хотын иргэдийн амар амгалан шалтгаална гэдгийг бодолцох нь зүй буюу. Гашуудаж гунихын оронд галтай цогтой байвал эх хүний эрхэм дээд энэ буюу. Рааматай түүний зол жаргал золбоо хийморьтой өөр хэнийг ч зүйрлэж яахан болох ажгуу гэх Сүмитрын үгэнд Гоушалъяа сэтгэл баахан уужирч сэхээ самбаа орлоо. 

	Энэ үед Раамыг дагаж гарсан олон түмэн түүнээс салж эс хоцорно. Сүйх тэрэгний дугуй гялалзан эргэсээр байлаа. Сүйрэхээс буцахгүй түмэн хойноос нь хурдалсаар байлаа. Төрөлх хотоо бүү орхи! Аюутяадаа одоохон буц гэж Раамын шаардан гуйх үгийг эс хэрэгсэв. Сүүлдээ бүүр тэрэгний урдуур боогоод явуулахгүй байв. Тэгээд бүүр болохоо байхлаар нь Раама тэдэнд хандаж учирлан ийн өгүүлрүүн,

	Нөхөд минь би эцгийнхээ нэр төрийг хамгаалахаар түүний зорилгоор ийн явж байна. Тиймийн тулд та нөхөд миний төлөө зовох хэрэггүй. Намайг ч хориглон зогсоох хэрэг юун. Харин та бүхнийг харьж буцахыг гуйнам би. Гэсэн ч тэд Раамын үгэнд орохгүй хэвээр байлаа. Тэдний хойноос олон түмэн даган дагасаар байв. Раама дахин тэргээ зогсоон түмэн олны зүг энэрэнгүйгээр харж, хайрлан энэрсэн байдлаар тэдэнд хандаж,

	— Эрхэм дээдээр хайрлан хүндэлдэг Аюутяа хотын иргэд минь ээ. Та нар намайг ямар их хайр хүндэтгэлээр үдэж байгаа хийгээд хэрээс минь хэтэртэл хэчнээн их хайрлан үзэж байгааг тань бас мэдэж байна. Та нөхөд Парадыг бас над шиг хүндэтгэн угтахыг хүснэм. Тэр бас олон түмэн та бүгдээр ийнхүү хүндлүүлэх учиртай хүн юм шүү. Миний Парад дүү насаар бага боловч ухаалаг сайхан хүн юм шүү. Тэр та бүхнийг хотол олноо эх болсон орон улсаа энэрэн хайрлаж тавтай жаргалтай байлгаж чадна. Одоо та нарын толгойг мэдэх хүү Парад бил ээ. Эцгийнхээ үгийг дуулгавартай биелүүлэх гэж би ийнхүү ой шугуйн зүг довтлон явж байна. Бид цөм Парадыг хаан болгохоор ярилцаж тохиролцсон юм. Харин та нар хааныхаа үгэнд орж байхыг би та нараас хүснэм. Төр улсынхаа төлөө тэмцэн зүтгэгч түүний хөдөлмөр зүтгэлийг хөнгөвчлөн туслагч нь ард иргэд та бүхэн билээ хэмээн Раамын хэлсэн үгийг тэд төдий л сайн таатай хүлээж авсангүй. Раама дотроо олон түмэн ардынхаа оргилсон их хайр ивээлд элгээ дэвттэл уяран энхрийлэн өрөвдөх сэтгэлээ барьж ядан байлаа. Раамын санал бодлыг харгалзан үзэх нь зүй биш билүү гэх бодол зарим хүнд төрж, эргэдэг ч юм билүүдээ гэх бодол орж ирж байв. Бас тэдний дотор санасан сэдсэнээ тийм ч амархан орхихооргүй эрдэмтэй чадалтай идтэй шидтэй хүн олон байв аа. Тэд тэргэнд зүтгэгч тэнхээт сайн хөлөг морьдод хандан түүнийг гурийлан дуудаж ийн өгүүлрүүн;

	— Шандаст хурдан хөлөг морьд минь та юунд манай Раамыг ой шугуйд аваачиж хаяхыг яарна вэ? Чи ой шугуйн зүг хурдлахаа зогсогтун! Молор эрдэнэ толгойт морь ухаант амьтан гэж бид сонссон. Та бидний хүслийг харгалзан үзэж Раамажандарыг ойд биш харин Аюутяа хотод эргээж аваачиж өгөөч! гэж адгуусны хэлээр ярилаа. Раама тэдний үгийг сонсоод уналга тэргээ зогсоо! гэж хөтчидөө тушаав. Тэгээд, Раама, Сийдаа, Лагшмана гурав тэрэгнээс бууж явгаар явлаа. Нэлээд явсны дараа Дамсаа голд тулж очлоо. Эрчлэн хуйлрах их голын урсгал сүртэй ажээ. Морь тэрэг, хүмүүсийг өргөн голын урсгал өөрийн эрхгүй бооном. Ард олны хүсэл ерөөл, шидтэй хүмүүсийн хүч увдисаар Дамсаа гол тэдний замыг ийн боож байгаа мэт Раамад санагдав. Сүманд тэргээ буулгаад морио услав. Тэгснээ хөлөг морьдоо хэсэг зуур амраахаар шийдлээ. 

	Хээрийн тэнүүчлэлийн анхны шөнө маань буянт энэ голын эрэг дээр биднийг угтан уулздаг байжээ. Айж ичих зовлон үнэхээр алгаа. Эндхийн жигүүртэн шувууд хүртэл биднийг хэчнээн найрсгаар угтан авч байгааг та нар харахгүй юу! Би зөвхөн хайрт эцэг эхийнхээ төлөө санаа зовж жаахан сэтгэл дундуур байна. Парад маань Аюутяадаа үлдсэн болохоор бас яах вэ, овоо түшиг болно биз гэх мэт элдвийг эргэцүүлэн бодож Раама суулаа. Эргэн тойрон үдшийн харанхуй нөмөрлөө. Раама Лагшманад хандаж

	— Одоо эндээ хононо доо Лагшмана аа! Бид анхныхаа шөнийг мацаг барин өнгөрөөх хэрэгтэй. Чамайг байхад надад айх юм алга гэв. Лагшмана, Раамажандар Сийдаа хоёрт зориулан өвс түүж зөөлөн тохилог дэвсгэр заслаа. Харин өөрөө бол Сүмандтай хоёулаа энэ тэр элдэв зүйлийг ярьсаар нойргүй хоножээ. Үүр хаяарч удалгүй ургах улаан нар мандав. Раама ч сэрэн бослоо. Тэгээд Сүмандад хандаж ийн өгүүлрүүн:

	— Олон түмэн маань ийм хол явсан учир ихэд ядарч энд тэндгүй ундуй сундуй болон унтаж байгааг харахад үнэхээр сэтгэл хөдлөм өрөвдөлтэй байна. Эд нар надаас ердөө ч салж өгөхгүй нээ. Намайг л Аюутяадаа буцаан аваачих ганц зориг хүсэлтэй улс юм даа. Хөөрхий ингэхлээр бид одоо эндээс л сэмхэн босоод явчихъя гээд тэр гурав тэргэндээ сэмхэн сууж хөдөллөө. Сүманд хөтөч Раамын хэлснээр морин тэргээ эхлээд Аюутяа руу эргүүлэн явснаа гэнэт замаа буруулан эргэж алс хээрийг чиглэн хурдаллаа. Тэднийг дагаж явсан тэр олон, замаа буруулсан тэднийг мөрдөн хөөх замаа алдан төөрөлдөж сүүлдээ бүүр мухардан хоцров. Ингэж Раама, Сийдаа, Лагшмана гурвыг Сүманд дорно зүг рүү авч одлоо. 

	
ХОРИН ЗУРГАА : НИШААДРААЖТАЙ УУЛЗСАН НЬ

	Дамсаа голын эрэг дээр Раамыг дагаж явсан Аюутяагийнхан унтаж нойрсож байлаа. Аяншиж ядарсан хүмүүс гүн нойрноосоо сэрээд алжааж ядарсан биеэ чилээг нь гаргаж байх зуураа ойр тойрноо ажиглаж хартал Раама ч алга агт морь сүйх тэрэг цөм алга байлаа. Ер хаашаа явсныг таамаглахад бэрх байлаа. Мөрий нь мөшгөвөл эргэсэн юм шиг байсан тул ямар ч гэсэн Аюутяа хотноо буцахаар шийдлээ. Гайхаш тасран эргэж яваа тэдгээр хүмүүс Гайгэй хатны гай уршгийг ам амандаа шагшин ярилцсаар буцаж иртэл хааны удмынхан үе улиран суусан эртний уламжлалт Аюутяа хотынхон хааны бүлд гарсан хагарал бутралаас болж хамаг бүгдээрээ гуниг уйтгарт дарагдсан байлаа. 

	 

	 

	Өглөө эрт ургах нартай уралдан хурдалсан Раамын сүйх тэрэг олон бээрийн газрыг туулан өнгөрчээ. Тэгж явахдаа хэд хэдэн ус голыг гаталж улсынхаа умар хилийг давах боллоо. Замын уртад хөтөч Сүмандтай энэ тэрийг хүүрнэн ярилцаж явснаа нэгэн удаа Сарюу голын шугуйд ан хийх азтайхан завшаан таарах нь энэ үү гэхэд ан хийх нь зохистой юу, үгүй юү гэдгийг тайлбарлан ярьж Раама хариу өгүүлрүүн,

	Ямар нэг юманд хэр хэмжээ гэж байх ёстой. Ан ихээхэн хийвэл сайн биш тийм үе бас л байдаг. 

	Ийн ярилцсаар явтал Гоушал гүрний дорнод хил дээр хүрч ирлээ. Раама жуузаа зогсоон доошлон бууж нийслэл хотын зүг эргэн харж тонгойн мөргөж өгүүлрүүн,

	— Хаан төр, эцэг эх, эрхэм журмын анд найз нараа, хугацаат цагаа болохоор төрөлх нийслэл, төрөл садан та нар дээрээ эсэн мэнд эргэн ирж уулзахын өлзий хутгийн ерөөлийг тавья. Сүйх тэрэг яв явсаар ариун ус алдарт Гангын эрэгт ирлээ. Мэлтэлзэн мяралзах өргөн урсгал нь нарны гэрэлд баатар эрийн болд сэлэм шиг гялалзана. Үзэсгэлэнт энэ мөрний эрэг дээгүүр хаад ноёд язгуур дээд хүмүүс сэтгэлээ зугаацуулан ариун тунгалаг агаараар нь цээж дүүрэн амьсгалж түүгээр үүгээр хэсэн хэрж явна. 

	Нэгэн онц тааламжит газрыг үзээд Раама,

	— Өнөө шөнө энд бууж хоноглох нь зүйтэй мэт санагдаж байна гэв. Сүманд үгэнд нь орж морь тэргээ зогсоон бууж тэд цөм нэгэн модны сүүдэр дор сууцгаав. Раамын ирсэн энэ нутгийн эзэн Гүх бил ээ. Тэр Раамыг ирж явна гэж сураг сонсжээ. Тэгээд энэ хааныхан гэр бүл охин хүүхдийнхээ хамт зориуд энэ орчмоор зугаалсан болж яваа боловч цаагуураа Раама Сийдаа хоёрыг үзэх сонирхох гэж яваа ажгуу. Тив дэлхийд нэртэй төртэй Раамыг Нишаадраажийн эзэн Гүх туйлаас дотночлон угтжээ. Гүх ч бас олондоо алдартай түмэн улсад нэр нь түгсэн хүн байсны учир Раама бас мэдэх бил ээ. Гүхийг ирж явааг хараад Раама, Сийдаа, Лагшмана гурав урдаас нь тосож очоод эрхэм хүндлэлээр угтаж авахад Нишаадраажийн эзэн Гүх Раамыг хариу эрхэм дээдээр хүлээж хүндлэн ийн өгүүлрүүн:

	— Та манай орон нутгийг өөрийн эх орон унасан шороо угаасан ус шигээ санан түүн дээр эзэн хүн шиг эрх төгс байж болно. Та нар шиг эрхэм хүндэт зочдыг хүлээж хүндэтгэн авах болсныгоо бид зол заяа гэж үзэж зочлон хүндэтгэхээс өөр яах билээ гэв. Гүх хааны гийчнийг хүндэтгэн угтаж ер бишийн их зочломтгой байх нь гайхмаар. Хүндэтгэн зочлохын тулд бэлтгэсэн эд юмсаа өрж тавиад ямар хоол унд зооглох хүслийг нь асууж лавлана. Тэгээд Гүх

	— Та гурав манай энэ нутагт л арван дөрвөн жилээ өнгөрөөхгүй юү. Та нарт ямар ч аюул занал айх ичих юм тохиолдохгүй. Харин та нарын хүслийн дагуу хэрэгтэй бүх юмыг чинь цөмийг нь бэлтгэж өгөхөд бид бэлхэн байна. Үгэнд минь та бүхэн итгэж болно шүү! гэхэд Раама сэтгэл догдлон баяр хөөр болж Гүхийг тэврэн авч,

	— Ах дүүгийн адил анд дотно Гүх минь ээ, хэрээс минь хэтэрсэн энэ их хайр хүндэтгэлийн чинь ачийг тусаар хариулна би. Чи ямар их ховор дайрах ачтан бэ? Таны эрхэм дээд хүндэтгэлийг бид зочилсон ёсоор чинь хүндлэн хүлээж байна. Гэвч бид нутаг заагдаж ирснийг та нар юун эс андах ажээ. Бид зэрлэг хүний амьдралаар ойд амьдрахаар андгай тангараг тавьсан хүн юм шүү! Энэ хос морийг харагтун! Эцгийн минь хайр ивээлийн бэлэг тэмдэг юм. Уг нь явган явуулах ёстой байтал намайг бодож зориуд морь тэрэг гаргаж өгсөн юм гэснээ, аа та хоол ундны талаар асуу луу? Бид ерөөсөө л журамтайхан даяанчийн л иддэг хоолыг өгвөл яг боллоо. Түүнээс илүү хоол унд бидэнд хэрэггүй гэв. Тэр модныхоо ёроолд Раама Сийдаа хоёр унтав. Харин Лагшмана Сүманд Гүх гурав хууч хөөрсөөр байгаад нойргүй хоножээ. Гүх Лагшманад хандаж,

	— Лагшмана дүү минь, чи унтаж амар даа, үг олдож үхэр холдлоо! Чамд дэвсгэр хучлага бэлэн байна. Эр хүний жаргал эзгүй хээр гэдэг юм. Нуруу тэнүүн хэвтэж амар! Раама Сийдаа хоёрын амь насны тулд зоволтгүй. Энэ чинь айж эмээх өчүүхэн ч зүйлгүй амгалан тайван газар байгаа юм. Үүнийг сонсоод Лагшмана өгүүлрүүн,

	— Найз аа! өвгөний чинь нойр хүрэхгүй байна. Эзэн хааны хүү бэр хоёр шороон дээр газар нойрсож байхад би унтах гэж юу гэсэн үг бил ээ. Хорхой шавжнаас өгсүүлээд хортон зөндөө байна шүү дээ. Тэдгээр аюулаас эднийг би хамгаалах ёстой хүн шүү дээ. Орчлон дэлхийд алдартай Раамажандарыг хээрээр гэр хийж хэцээр дэр хийн шөнийн бор хоногийг өнгөрөөж байхад над мэт нь дэр дэвсгэр гэж сүйд майд болохын хэрэг юу байх билээ гэснээ «Мэдэхгүй ээ хөөрхий, Аюутяад өдийд юу болж байгаа болдоо их хатан Гоушалъяа миний эжий Сүмитра хоёр амьд мэнд байдаг л байгаа даа. Тэд ч нэлээн зовж байгаа бий! Раамыг ингэж удаан хугацаагаар алс хол явуулчхаад насан хөгшин эцэг минь мэнд амар байдаг л байгаадаа гэж итгэхэд ч бэрх л юм. Раамыг ой шугуйд олон жилээр хугацаа заан явуулсан нь эцгийн минь эз нь татсан азгүй совингийн учрал байж болох юм. Хэрэв эцгийг минь таалал төгсвөл бид хоёрын эх ямар шүү амьдрах билээ гэдэг ч бодож ядаад байх юмгүй илт байна шүү дээ. Хэрэг явдал ингэж муугаар эргэжээ гэж бодоход тун ч эвгүй. Бид эцэг эхийгээ ч оршуулж ч чадахгүйд хүрэх нь байна шүү дээ. Бидний эзгүй ой шугуйд арав гаруй жил болоод эргэж Аюутяа хотдоо очихын цагт сайн юм угтахгүй дэг дээ» гэсэн нэгэн эвгүй бодол Лагшманы дотор хар буулгаж сэтгэл санааг нь үймрүүлж байлаа. Энэ бүхнээ Гүх хаанд ярьтал тэр мэлмэрэн урсах нулимсаа барьж ядан сонслоо. Энэ мэт элдвийг ярилцсаар Лагшмана Гүх хоёр нойргүй хоножээ. Ертөнц шинэ өглөөтэй мэндэлж уулзлаа. Раама ч шалбалзан өндийлөө. Тэгснээ Лагшманад хандаж ийн өгүүлрүүн,

	— Бид одоо Ганга мөрнийг гатлах хэрэгтэй. Тэгэхлээр бидэнд нэгэн сайн онгоц хэрэг байна. Түүнийг даруйхан олж туслаач гэдгийг Гүх хаанд мэдэгд гэв. Гүх ч нэгэн шилдэг сайн онгоцыг усчны хамт Раамыг ус гатлахад хэрэглэхээр бэлэн зэлэн болгов. Тэгээд Раама, Сийдаа, Лагшмана гурав онгоцонд суугаад хөдлөх гэж байх тэрхэн мөчид Сүманд Раамыг хүндэтгэн ёсолж амрыг нь эрснээ ийн өгүүлрүүн,

	— Их эзэн Раамажандараа! Би одоо яах вэ? надад ноогдох үүргийг шударгаар хүлээхэд би бэлхэн гэхлээр нь Раамажандар Сүмандийн мөрөн дээр нь алгадаж нөхөрсөг энгийн байдлаар,

	— Сүманд аа, одоо та Аюутяадаа эгж буцагтун! Их эзэн хааныдаа оч! Тэнд бас чухал үүрэг таныг хүлээж байгаа шүү дээ гэх үгийг сонсоод Сүманд тэднээс салж ядан балчир хүүхдийн адил эхэр татан уйлав. Уйлан хайлан байж тэр эрхэм дээд хүн Раамад хандан ийн өгүүлрүүн. 

	— Энэ дэлхий дээр үнэний төлөө тэмцсэн хүн зол жаргалтай тулгарна гэдэг байдаггүй юм байна гэдгийг би одоо л ойлголоо. Хэрэв тулгардаг сан бол Раама, Лагшмана, Сийдаа та гурав ийн ойд амьдрахаар юун явж байдаг бил ээ. Би одоо яах билээ. Гайгэйгийн төрд бид ямар зэрэг эзлэх бил ээ. Сайхан сэтгэлт Раамажандар түүний урсах нулимсыг бүлээн алгаараа арчин ийн өгүүлрүүн,

	— Та үнэхээр ачтай сайн хүн бил ээ. Нөхрийн ийм тусыг бид хэзээ ч мартахгүй. Харин та эцэгт минь чадах чинээгээрээ тус хүргэж байгаарай. Та хүний сэтгэл санаа тийм аятай тавтай биш байгаа гэдгийг бэлхнээ мэдэж байгаа юм чинь. Түүний хэлэх үгийг доор нь гүйцэтгэж сэтгэл санааг нь хангалуун тавлаг байлгахыг эрхбиш таныг бодолцож байна гэдэгт би эргэлзэхгүй. Учир нь та их хааны шадар хүн юм чинь дээ. Харин та нарын хэн чинь ч гэсэн тэр эцгийн минь хэлэх үг өгөх зарлигийг биелүүлэхдээ энэ өөрөө хэлж байна уу? Аль эсхүл Гайгэй хатны хатгалгаар түүний санаанд нийцүүлэх гэж ингэж зарлиг буулгах болов уу? гэж тэд бүгдэд зааг хязгаар гаргахыг өчүүхэн төдий ч оролдож болохгүй шүү. Та нөхөд бид нарын тухайд ч гэсэн зөв ойлгоцгүй байна. Биднийг ийнхүү зайлуулахыг эцэг маань хааны бүлгийнхэн маань хамтарч шийдвэрлэсэн хэрэг шүү дээ! Эцэг минь намайг бүрмөсөн тонилж зайл гээгүй зөвхөн хэдэн жил болоод хугацаат жил дуусмагц хурдан түргэн гэгч нь Аюутяа хотдоо эргэж ирэхийг даалгасан юм. Бид ч тэд бүгдийг ёсоор гүйцэтгэх болно. Бас Парадыг хурдан түргэн дуудаж авчраад эзэн хааны эрх хэмжээ эдлэх эрхэм дээд ёслол гүйцэтгүүлэх учиртай бил ээ. Би хаан бүлийнхэндээ хэлсэн юу вэ гэвэл би Гоушалъяа ээж, Сүмитра, Гайгэй гурвыг хэний нь ч хэн, хээрийг нь ч алаг гэлгүй цөмийг нь эхийн ёсоор хүндэтгэн хүлцсээр ирсэн хойшид ч тэр хэвээрээ байх болно гэх үгийг сонсоод Сүманд уйлахаа болиод ийн өгүүлрүүн,

	— За таны үг бүрийн утга учрыг мэдлээ. Би одоо түргэхэн шиг Аюутяадаа буцах минь гэв. Раама түүнд хаан төрийн албанд зүтгэхийн учир утга хамаг бүхнийг сэнхэртэл хэлж өглөө. Сэтгэл шулуудан нутаг эргэхийг түүнд зарлиг болгов. Үнэнч зүтгэгч эзнийхээ үгэнд дуулгавартайгаа үзүүлэх гэсэн шиг салан одов. 

	Гүх хаан Раамад хандан ингэж өгүүлрүүн,

	— Ээ эрхэм журмын нөхөр минь ээ сонс! Би чамтай хамт орогнох газарт чинь 14 жил байж байгаад өнгөрөөвөл яана аа? Би чиний эрийн чадал гарын аяыг даахыг бодъё! Энэ их эрдэмтэд хатамжлагчид ямар шүү янз төлөвтэй амьдардгийг сайн мэдэх билээ л. Тэдэн шиг байж би яасан ч чадна. Амтат хоол надаас зайлаг хамаагүй. Даяанч хүний хоол унд ямар байх ёстойг мэдээд зогсохгүй ёсчлон биелүүлнэ гэхэд нь Раама ёс журам ямар байх учиртайг сайн мэдэх тул юуны урд түүний хүслийг зөвшөөрөхийн оронд түүнд дагана гэдэг хүнд хүчир болохыг ойлгуулахыг хичээв. Тэгээд тэр гурав далдуу модны өргөн дэлгэр сүүдэр дор сууж байснаа усны завь онгоцонд суухын тулд эхлээд Сийдаагаа суулгаад дараа нь өөрснөө сууж байгааг харахад арга буюу ёсонд нийцсэн мэт санагдъюу. Гүх зочдын зорчих завийг хөдөлгөхийг усчдад тушаахад хурдан шаламгай хөдөлж завиа усанд тавилаа. Эрхэмсэг хатагтай Сийдаа усаар гаталж явахдаа бурхан тэнгэр бүх эздэд алс холын зорих аяныхаа үйлсийг энэ голоор гаталж яваа шигээ үйлстэй сайхан бүтэхийг ерөөн залбирна. Энэ мэт тэд харилцан ярилцсаар нэг мэдэхэд Ганга мөрнийг гатлан эсрэг эрэг дээр гарч ирлээ. Ингээд завьчдаа эргээгээд Раама, Сийдаа, Лагшмана гурвуулхнаа болоод цааш хөдлөв. Явж байснаа Раама,

	— Лагшмана чи миний торгон цэрэг бол тэгэхлээр арай түрүүхэнд биднийг замчилж яв. Дараа нь Сийдаа бүр сүүлд нь би явна. Ингэж явахад бид Сийдаагаа бүрэн хамгаалж чадах юм. Одоо бид цугларсан олны дунд орохоос нэгэнт өнгөрсөн. Бас наргих цэнгэх, зугаа хөгжөөн, найр наадам цөм хаагдсан гэж мэд! гэв. Раамын сэтгэлд энэ өдөр Гоушалъяа эхийн нь тухай бодол байн байн орж ирсээр байлаа. Тэгэхэд,

	— Лагшмана би нэгэн зүйл чухал юмыг чамд хэлмээр байна. Чи Аюутяадаа буцаж очоод миний ээж өөрийнхөө ээж хоёрыг харж үзэж бай. Би ямар ч байсан Сийдаагаа өөртэйгөө хамт хамгаалж арчлаад байж чадна гэсэн үгийг Лагшмана таалах шинжгүйгээр сонсоод «Уучлаарай ах минь. Би яасан ч буцахгүй»гэжээ. Нөмөр сүүдрийг бараадан Ганга мөрний дорно этгээдэд хоноглов. Энэ үед тэдний хэн хэн нь уйтгар гунигтай байлаа. Маргааш нь наран мандахаас аваад нар шингэтэл яв явсаар байтал Парадвааж хэмээгч аглагчийн агуйд иржээ. Тэднийг Парадвааж угтаж эрхэм дээд зочны ёсоор хүндэтгэн угтаж авлаа. Тэгээд тэд

	— Энэ ой шугуй модонд чинь амьдрах орон зай бидэнд олддог болов уу? гэж асуувал тэрээр

	— Та нарын тухайд миний бодвол Жиндрагүдийн агуй гэгч л тохиромжтой доо гэж хэлээд уг агуйг зааж зурж өгчээ. Тэгээд Раама, Сийдаа, Лагшмана гурав даяанчийн зааж өгсөн уул агуйд очихоор шийдэв. 

	
ХОРИН ДОЛОО : ЖИДРАГҮД (УРАН ЗУРАГТ) АГУЙД ИРСЭН НЬ

	Раама, Сийдаа, Лагшмана гурав Парадваажийн агуйд нэгэн шөнийг өнгөрөөгөөд маргааш өглөө нь маш эртлэн босож мэргэн аглагчийн ач тусад нь баярлаж гялайснаа илэрхийлцгээн салах ёсон гүйцэтгээд явахын цагт номч мэргэн их даяанч тэр гурвыг өөрийн үр хүүхдийн адил өргөн их хайр хүндэтгэлээр үдэж байлаа. Бас Жидрагүд (уран зурагт) хэмээх агуйд хүрэх хамгийн дөт замыг харамгүй зааж өглөө. 

	Та гурвыг явах замд чинь уулын ширүүн урсгалтай Галинди гол дайралдах агаад түүнийг туулан гарахаас өөр аргагүй болно. Тэр голоор нутагладаг олонд тустай иргэн ардууд хулс мод хоёрыг зааж хачин сайхан онгоц хийсэн байгаа. Түүнийг хөлөглөн хүчит урсгалыг гатлаарай гэж захижээ. Тэд явсаар уул завийг олж Сийдаагаа эхлээд завинд суулгатал хатуу хүдэр тэр завины суудал хааны бэрд мэдээж тохиромжгүй байжээ. Лагшмана тэрхэн дороо модны ногоон шилмүүс нялх ногоо зулгаан авчраад Сийдаад зөөлөн тохилог суудал засаж суулгав. Тэгээд Сийдаагийн гоёл хэрэгсэл, хүрз, зээтүү зэргийг завиндаа тавиад Раама, Лагшмана хоёр өөрснөө гарч суулаа. Ширүүн урсгал зарим үед завь хөмрүүлчихдээ дөхнө. Усаар хөвж явахдаа Сийдаа зам саадгүй сайн байхыг бэлгэдэн ерөөнө. Тэг тэгсээр голыг хөндлөн гарлаа Тэрслэх юм тэдэнд энэ удаа эс тохиолдлоо. Амар тайван яв явсаар нэлээд олон голыг хөндлөн гарлаа. Адаг сүүлд нь Парадваажийн хэлсэн тэмдэгт модыг олж үзлээ. Сүлд тахилга улирсан онгон сүрлэг тэр модонд Раамажандарын аян, амар жаргалангийн дээд эд бүгдийг хүсэж эрхэм дээдээр хүндлэн дээж өргөв. Олноо төлөөлж тахилга үйлдэв. Сийдаа Раама, Лагшманад хандан ийн өгүүлрүүн,

	— Лагшмана чи түрүүнд нь ороод яв, би зэр зэвсгээ бэлтгээд араас нь Сийдаагийн хамт явъя! Замдаа Сийдаа юу хүснэм түүнийг нь биелүүлэхийн хамт түүнийг бас элдэв зүйлээс айж эмээхгүй байлгахыг бодолцох нь зүй бил ээ. Замын дагуу тохиолдох байгалийн түмэн гоо үзэсгэлэн харахуйяа сэтгэл сэргээж урам хөдөлгөм сайхан тул Сийдаа зам зуураа тохиолдох ургамал мод, уран гоёмсог цэцэг навч тэргүүтнийг хэрхэн юу гэж нэрлэдгийг асуун лавлаж орчин тойрныхоо тааламжит сайханд умбаж яваа нь үзтэл илт буюу басхүү хээр хөдөөгийн аглаг амьдралд дасаж байгаа нь үзтэл илт бөлгөө. Тэд яв явсаар нэгэн голд тулж очлоо. Мяралзан мэлтэлзэгч голын хөвөөнөө сууж хэсэг амарцгаав. Голын эргийн шугуй ширэнгээр олон төрлийн араатан гөрөөс, онгон зэрлэг ан амьтад, жигтэй олон янз жигүүртэн шувууд үзэгдэх нь ёстой л олонд сонирхуулахаар хийсэн орчлонд ховор тохиолдох амьтны хүрээлэн мэт буюу. Сийдаад тэр бүхэн хараад хараад ханашгүй тулд магнай тэнгэр сэтгэл амар бөлгөө. Ингэж явахдаа Раама Лагшмана хоёр хааяа хааяа ан гөрөөс намнаж явав. 

	Хээрийн задгайд түүдэг гал дээрээ шулсан хэрчим махаа шаран иднэ. Мах идэхийг тэд цээрлэхгүй. Мацаг барих ёсыг бас дагана. Маргааш өглөө болоход Раамажандар Лагшманыг дуудаж сэрээгээд ийн өгүүлрүүн;

	— Миний дүү босогтун! Жигүүртэн шувуу хөг нийлүүлэн жиргэж эхэллээ. Одоо эндээс хөдлөх цаг боллоо. Лагшмана дорхноо сэрлээ. Нүүр гараа угаагаад шалбалзан хөдөлж явахдаа бэлтгэнэ. Тэгээд Парадваажийн заасан замаар тэр гурав аяллаа цааш үргэлжлүүллээ. Хаврын сайхан өдөр ирж байгаа болохоор эргэн тойрон хавь ойр гайхмаар сайхан байлаа. Хамаг бүх байгаль цоо шинэ юм шиг санагдана. Замын дагуу цэцэг навч дэлгэрч түмэн бодисын анхилмал сайхан үнэр бие сэтгэлийг сэргээж өнгийн цэцэг жимс алаглан эрээн магнаг адил бөгөөд үлгэр домгийн юм шиг үлэмж баялаг хүрээлэн дундуур тэд аялна. Час улаан цэцгүүд нов ногоон навчин дундаас харанхуйн дундах зулын гэрэл адил улалзана. Жимсээ дааж ядсан мөчрүүд нь гудайн бөхийсөн мөчир бүхий жимсний модод замын туршид дайралдах агаад түүний үр шимээс хүртэж амны цангаа гарч өлсөж явсан гэдэс дүүрэн цатгалан болно. Орчны байгалийн түмэн гоо үзэсгэлэн орон дэлхийн баялаг их хишиг, хүний гар хүрээгүй онгон зэрлэг нутаг ус тэргүүтнийг шагшин гайхаж үүнийг гайхаж түүнийг бодсоор явтал нэг мэдэхэд өдөр өнгөрсөн байлаа. Өдөр хоног гэдэг хоромхон зуур өнгөрдөг боловч хорвоогийн хамаг үзэгдэл түүгээр насаа хэмжүүлдэг жамтай бил ээ. Ерийн эдгээр юмсын цаана ер бусын ид шид нуугдан байгааг хүн оюун ухаан, ажил хөдөлмөрөөрөө илрүүлдэг зэрэг олон зүйлийн юмс үзэгдлийг онцлон дүүдээ тайлбарлаж өгнө. Ингэж яв явсаар нэгэн өдөр Жидрагүд уулын барааг харлаа. Тэд алсад харагдах уулын зүг алхаагаа хурдатган шуударч эхэллээ. Уул зорьсон газрынхаа барааг хараад урам зориг нь сэргэж байлаа. Сэтгэл санааг тайвшруулсан онгон ариун хээр нутагт уйтгар гуниг үнэхээр алга. Ойр тойрноо сониучлан ажигласаар урсан өнгөрөх хоног хугацааг үнэндээ төдий л ажихаа байлаа. Үржил шим сайтай үр жимс элбэгтэй харахуйяа үзэсгэлэн төгс, хар ус нь хүртэл хаа нэгэн газар ховор олдох үнэт рашаан мэт хачин сайхан нутаг юм аа. Хүний хүү жаргал эдлэхээр газар юм аа. Тийм ч учраас эрдэм номын мөр хөөж, энэ орчлонгийн амьдралаас уйдсан номч мэргэн аглагчид энд ирж жаргадаг юм байна. Бид ч гэсэн хэдэн жил биеэ үгүйлэхгүй тэдэнтэй цуг эрдмийн мөр хөөсөн улс шиг энэ хавиар хоргодно байгаа гэж Раама нөгөө хоёртоо санал болгоно. Сайх санал зөв гэж цаадуул бас дэмжинэ. Тэгээд тэр орчиндоо хур бороо ус үер, халуун нар хуй салхинд тохь алдахааргүй урц овоохой босгож авах боллоо. Аж төрөхийн талын иймэрхүү юманд Раамаас Лагшмана хавьгүй илүү тул овоохой урц босгох, орон гэрээ тохижуулах тэр бүх ажлыг Лагшмана гардан хийв. Хээрийн байдалд тохирсон аяны хүнийг амрааж тухлуулахаар сүрхий сайхан овоохой барьсан Лагшманыг Раама тэврэн авч,

	— Миний хайртай Лагшмана дүү минь ээ, аяны энэ орон сууцыг аятай тохитой барьдаг арга ухааныг чи хэдийд хаана сурсан юм бэ? Би чамайг ийм сүрхий ажлын арга дөртэй, ухааны үр чадалтай гэж одоо хүртэл зүүдлээ ч үгүй явж шүү! Ажлын дөр арга ухаанд мэргэн сайн дүүгийн хүчээр бид хоёр хааны ордноос гарч харанхуй шугуйд ирсэн ч эздийн өргөөнөөс гарч эзгүй хээр ирэвч тохь тух алдалгүй тун жаргалтай амьдрах нь байна. Ач болсонд чинь баярлалаа гэж өчив. Эндээ баахан тухалж хонон өнжин амарч аваад цааш явсаар Жидрагүд уулын нэгэн суга газрын бэлээр урсах Малявади хэмээх голын хөвөөнөө байх агуйг олж түүнийг засаж тохижуулаад гурвуул амьдран суух болжээ. Эргэн тойрон энэ хавийн газар сэтгэлд таатай тул Раама, Сийдаа, Лагшмана гурав амар жаргалан эдлэн суугаад Аюутяа хотоо ч мартахад хүрчээ. 

	
ХОРИН НАЙМ : ЭХИЙН СЭТГЭЛ ЭНЭЛЭЛ ГАСЛАН

	Раама, Лагшмана, Сийдаа гурвыг бараа тасартал эргэн эргэн харсаар буцаж яваа Сүманд, Гүх хоёрын сэтгэл нэг л тавгүй. Тэднийг өрөвдөн хайрлахдаа салж ядан байлаа. Тэгээд тэд өөр өөрийн буцах ёстой газар нутгаа зүглэн одож Сүманд Аюутяадаа буцаж очлоо. Аюутяад ирмэгц хүмүүс түүнийг сонирхон тэрэг морийг нь ч явуулахгүй ээрэн зогсоно. Тэгээд тэд,

	— Манай Раамажандар хаана байна? Сийдаа маань хаана байна? гэхэд Сүманд олон түмэнд хандаж,

	— Раамыг хайрлан хамгаалагч олон түмээн, Раама, Лагшмана, Сийдаа гурав Ганга мөрнийг гаталсан. Намайг тэд эргэ! гэж зарлиг буулгаад тэр гурав явгаар явсаар ой шугуйд орсон гэж сонсоод цугларсан олон гаслах нь гасалж харамсан уйлах нь уйлж байлаа. Бүсгүйчүүдийн зарим нь «Бидний нүдэнд энэ сүйх тэргэн дээр Раама, Сийдаа хоёр суугаад байх шиг хий үзэгдэл биелэн харагдах юм. Тэд энд хэдийгээр үгүй ч гэсэн тэргэл сайхан дүр нь бидний нүдэнд бүүр хоногшжээ» гэж уйлагнан үглэнэ. Уй гашуунд дарагдсан үй олныг харахад хэцүү учир Сүманд нүүрээ нөмрөгөөр таглаж хааны ордны үүдэнд сүйхээ зогсоов. Тэнд олны хөл үймсэн онцгой цуглааны газар болов. «Гоушалъяад энэ Сүманд одоо юу гэж хэлдэг бол доо хөөрхий түүний хэлэх үгийг сонсоод Гоушалъяа эх яаж тэсэж суух болдоо хөөрхий. Сэтгэл санааны хувьд мөн хэцүү байгаа даа» гэж бүсгүйчүүд хоорондоо ярилцана. 

	Нээрэн ч Сүманд Раамын ээжтэй уулзана гэхээс айдас нь хүрч бие нь чичрэх шиг болно. Хөөрхий тэр хатан эжийд нь хүүгийн нь тухай юу гэж хэлнэ дээ гэсэн шиг хөлөө зөөж ядан гэлдэрсээр Сүманд Гоушалъяа хатны ордны зүг явна. Тэнд бас их хаан Дашратын бие нь муудаж насан хутаг болоход үгүй гэх газаргүй байгаа бололтой байлаа. Раамыг алс холын замд гаргасан хааны элч Сүманд хаанд хүүгийн нь тухай хэлж сонсгох гэтэл хэлэх үгийг нь тэр дуулж байгаа шинж алга. Дуулсан мэдсэн янзгүй дув дуугүй хэвтэнэ. Харин түүний хажууд дэрий нь түшиж суугаа Гоушалъяа хатанд хамаг хэрэг явдал тов тодорхой боллоо. Хатан хаандаа хандаж хамаг болсон үйл явдлыг ийн танилцуулав; «Ээ хувь заяа минь, зураг тавилан минь, хүү минь шулуун шударга зан аашиндаа хөтлөгдөн шууд зорьсондоо хүрч байгаа биз. Таны шадар түшмэл чинь хүүгийн минь ой шугуйд хүргэж өгөөд буцаж иржээ. Тэр энд зогсож байна. Түүнтэй хэдэн үг солих тэнхэл байна уу танд! өгсөн тангаргаасаа болоод Гайгэйд үйлчилж хүүгээ шууд цөлсөн биш үү та. Тэгээд одоо эцэст нь ингэж үйл тамаа үзэж сэтгэлээ зовоохын хэрэг юун! Нэрэлхэхийн ч хэрэг юун! Нэрээ идэх биш. Нэгэнт хэрэг явдал ийм болсон юм чинь, одоо яая гэхэв дээ. Зовж шаналахын хэрэг юун. Золбоо хийморь төгс байж хэлсэн үгэндээ эзэн бологтун! Таны бие сэтгэл юуны тул ийм их муудан доройтно вэ? Миний зовлонгоос та бас хуваалцах ёстой байх аа. Одоо та өнгөрсөн юмны хойноос зовохын хэрэггүй. Зовох бол бүү хий! Хийвэл бүү зов гэж энэтхэг ардын мэргэн зүйр байдгийг санагтун! Юу нь ч мэдэгдэхгүй дуугүй байхын хэрэггүй. Гайгэй энд алга байна гэдгийг дахиад би танд хэлж болгоомжлон хэтэрхий цэнэх хэрэггүй. Раамыг хэрхэн гаргаж өгсөн тухай Сүмандтай хэдэн үг солихгүй юу. Бачимдаж тэвдэхээ больж тайвшир. Гайтай хөөтэй Гайгэй энд алга байна гэдгийг дахиад би танд хэлж байна гэж хөндий цээжийг нэвтлэн гашуу оргиулсан түймрийн утаа мэт аагтай гашуун гай зовлонд нэрвэгдсэний тул Гоушалъяа арга буюу энэ үгийг хэлсэн ажээ. Уур омог, зовлон зүдүүр, хүсэл мөрөөдөл, өрсөлдөөн, тэмцэл нэгт хэсэг хүмүүсийг ийм ихээр нэрвэсний тул түүний хамгийн хүнд хүчрийг ганцаараа нуруун дээрээ үүрч байгаагийн тул Гоушалъяа ийнхүү тэсэж ядан бачимдаж бухимдаж байгаа ажгуу. Тэгж байтал удсан ч үгүй хаан муужран уналаа. Бараг амьсгаагүй болсныг үзээд ойр тойрныхон нь түүнийг насан хутаг боллоо гэж бодоцгоож байв. 

	Хүүгээ цөлсний улмаас Гоушалъяа хатан бие сэтгэлээр зовлон эдэлж ядарч доройтсон эр нөхрөө ядаж цөхөж байхад нь дээрээс нь нэрмээд бүүр шулуун замд нь орууллаа даа гэлцэж байтал хаан дахин сэргэж Сүмандаас саруул сайхан ухаант, баатар их зоригт, эрхэм журмын дээд сайн хүү Раамынхаа талаар тодорхой асууж лавлаж авлаа. 

	Хамаг бүх үйл хөдлөлийн учир явдлыг нэгд нэгэнгүй тайлбарлан хэлсээр байтал Гоушалъяа хатан,

	— Раамыг хаана орхисон бэ? Тэндээ намайг хүргэж өг! Голоос хайртай бэр Сийдаагаа эзгүй хээр аваачиж нохойн гөлөг шиг төөрүүлчхээд би өөрөө хааны ордонд тавлаг тохилог морилон суухын хэрэг юу сан билээ хэмээн үглэн уйлж хайлан бархирч урсан гарах нулимсаа барьж ядан байлаа. 

	— Хатан та тайтгаран уужирч хайрлагтун! Яг үнэнээр нь хэлэхэд Раама, Сийдаа хоёр эзгүй ойд байгаа боловч эзэн хааны ордонд байснаас хавьгүй их жаргал эдэлж байгаа тул харин та түүний төлөө зовдог чинь илүү байна. Амьдрах ухаан уран төгс Лагшмана, Раама, Сийдаа хоёрыгоо тохь тух алдуулахгүйн тулд байдаг чадлаар ажиллаж байна. Бүтэмжтэй хийморьтой ч байна аян зам нь. Түүнд нь Раама сэтгэл хангалуухан байна. Сийдаа Рааматай хамт байгаа болохоор сэтгэл амар хөхиүн хөгжүүн байна. Сийдааг одоо очоод үзэх юм бол хүн ёстой гайхна. Ер нь энэ хүүхэн чинь хар нялхаас л ой шугуйгаар гэр хийж амьдарсаар өдий хүрсэн юм шив дээ гэж хэлэхээр байгаа юм. Арван тавны тэргэл саран шиг ариун тунгалаг нүүр царайд нь хээрийн салхи шуурга хир тоосоо нялзаагаагүй үзэмж гоо түүний царай улам ч өнгө ялгуун болгосныг та үзвэл сая нэг үнэмших сэн. Оршин амьдрах агуйгаа орд харш шиг тохилог болгоно гэж Раама, Лагшмана хоёр арга ухаан сийлж суугаа. Агуйгаа харш шиг болгоод эргэн тойронд нь хэрэм шилтгээн барьж, ус гол, ургамал ногоон, ан амьтан, араатан жигүүртэн жигд тэр орчиндоо амьдран жаргалын дээдийг эр чадлаар амсана гэж ярилцаж шийдсээн. Харанхуй ой шугуй, зэлүүд эзгүй нутгийг тэд цөллөгийн газар биш буяны орд бурхны орон гэж үздэг улс бил ээ. Ой модоор зугаалан тэнэж явахдаа Сийдаа ордны их танхимд бүжиж байгаа жүжигчний адил тоглон наадаж явнам. Хааны ордны бүжигчин эмсийн хөлд хөдөлгөөний аясаар хөг нэмэн жингэнэх хонхон хэлхээт шигшрэг уяатай байдаг бол Сийдаад тэр шигшрэг л ганцхан дутуу байгаа юм. Миний хэлсэн энэ бүх зүйл туйлаас үнэн болохыг би бурхны нэрийг барьж өчих байна. Эх эцгийнхээ үг сургаалыг дагаж дуулгавартай аж төрөхийн чухаг ёсыг уужим хорвоогийн хүн ардад үзүүлж өгснөөрөө тэр гурвын энэ цөллөг ял биш буяны аялал, ярдаглан хэдэрлэхийн үйлс биш, ятгын ая мэт уян налархай түүхт урлаг мөн бил ээ. Тиймийн тул хатан ээж минь та хайр сэтгэлээ тэнүүн уужим болгогтун! гэж Сүманд Гоушалъяаг ятган сэнхрүүлсний эцэст тэр жаахан тайвширч уужирлаа. Гэвч удсан ч үгүй дахиад л Раамыгаа үгүйлэн уйлан хайлаад эхэлжээ. Ийнхүү Сүманд Раамыг ойд орхиод ирснээс хойш Гоушалъяа хатны сэтгэл амар тайван байхаа больжээ. 

	
ХОРИН ЕС : ХУУЧНЫ НЭГЭН ХЭРЭГ ТӨВӨГ

	Гоушалъяа Дашрат хааныг харааж загнасаар байна. Ингэж тэр сэтгэлийнхээ зовлонг баахан хөнгөлнө. Зүрх сэтгэлийг нь дарамт зүгширч хөнгөрөх шиг болно. Харин Дашрат ёс төрийг бодож нэр хичээн биеэ бариад дотроо бугшиж байгаа гай гамшгийг гадагш нь ганц ч үгээр хэнд ч үл илэрхийлнэ. Бие сэтгэлийг нь баглан хүлсэн энэхүү зүдүүрээс яаж гарах арга ухааныг Дашрат эс олном. Хааны тухайд үнэндээ гэхэд Раамажандар үгэнд нь эс ороод түүнийг эсэргүүцэн ойд олон жилээр явахын оронд Аюутяа хотноо байсан бол аавынхаа хажууд үлдсэн бол түүний санаанд сая нэг нийцэх байлаа. Гэтэл угаас дуулгавартай өссөн ёс мэдэх шулуун шууд зан төрхтэй тэр хүүхэд эцгийн өөдөөс яахан тэгж сөрөх бил ээ. Энэ ч бүүр мэдээж хэрэг юм. Сийдаа Лагшмана хоёрт хэн ч хал бал болоогүй юм. Харин тэд Раамыгаа дагасан юм. Тэр нь бас зөв байсан бил ээ. Гэтэл Гоушалъяа хатан надад ийнхүү муу санаж элдвээр намайг хараан зүхэж байх юм. Миний сэтгэл ямар байгааг тэр мэддэг сэн бол арай ч ингэхгүй байхсаан гэж бодоход хаан Дашратын дотор хачин зовуурьтай болно. Өтгөн манан шиг гунигт өдөржин шөнөжин дараатай өр зүрхнээс хайртай Раама хүүдээ тэмүүлэх бодол үргэлж уяатай. Хожмын нэгэн өдөр Гоушалъяа хаанд ийн өгүүлрүүн,

	— Одоо хаан та элдвийг бодож гуньж гомдох гэмшиж гаслахаа болигтун! Санаа сэтгэлээ сайхан байлгахыг бод! Яая л гэж бодож байна. Түүнийгээ та хийгтүн! зам зуурт нь би саад хийхээ больё! Залуу эхнэрийнхээ хамт жарган цэнгэж нарги! Гэвч би нэгэн хатан чинь мөний тул яах ёстойг та бас хэлж өг! Эм хүн, эр нөхрөө гэдэг нь орчлонгийн жам ёс мөний тул надад үнэхээр хэцүү байна. Эр нөхөр нь эхнэрээ нэг нүдээр үзэхээ боливол хаягдсан тэр эм хаачих ёстой юм бэ? Миний эр нөхөр намайг бүрмөсөн орхиод бага хатныхаа хамт үргэлжийн дөрвөн цагт бахаа ханатал наргих гэж үү? Бид хоёроос гарсан ганц хүү маань олон жилийн ялтай ойн цөллөгт сууж байна. Эцгийн минь голомт төрсөн гэр минь алсын алс байдаг. Байдал төлөв ийм байна. Та энэ тухай юу гэж бодож байна. Гэвч таны бодол Гайгэй хатан Парад хоёроосоо бусдыг ч бодохоо больсон юм байгаа байлгүй дээ. Раама эргээд ирнэ тэгэхийн цагт юу болох билээ гэж чи сэтгэлээ зовоох хэрэггүй. Арван дөрвөн жилийг араатан амьтны дунд амьд мэнд өнгөрөөгөөд эсэн мэнд буцаж ирдэг юмаа ч гэсэн миний хүү чиний Парадаас хаан ширээг булаацалдахгүйг би сайн мэдэж байна. Арслан хэчнээн хүчирхэг ч барыг барьж иддэггүй, аварга загас махчин ч хүүгээ өөрөө иддэггүй шиг нэгэн эцгийн хөвгүүд бие биеийгээ үрэн таран хийхгүй гэх Гоушалъяа хатны хайр найргүй хэлсэн энэ үгийг сонсоод урам зориг нь улам гутарсан Дашрат хаан санаа сэтгэлийн хувьд сарнин бутарч гүйцлээ. Хаан дотроо: «Ай хөөрхий мэдэхгүй энэ ёстой үйлийн үр лав мөн. Энэ ер нь бүр сүрхий юм болж байх шиг байна» гэж бодтол бүүр урьд эртний хуучирсан нэгэн хэрэг төвөг санаанд нь оржээ. Аньсан нүдээ нээж орчлон тойрноо ажиглатал Гоушалъяа хатан нь дэргэд нь суусаар л байлаа. Хаан түүнийг ажиглан харснаа алга хавсран наманчлаад ийн өгүүлрүүн,

	— Миний хайрт минь ээ, Надад хайр ивээл үнэхээр таарахгүй хүн байх. Гэм хийсэн бусдын хэргийг цагаатган түүнийг өмгөөлөн хамгаалж уучлан өнгөрөөдөг сайхан заншилтай байж билээ чи. Харин одоо чи намайг яасан их тэсвэртэй удаан зэмлэж байна аа? Миний үнэн байдал учир зүйг мэдсээр байж юунд ингэтэл ихээр зэмлэн загнана вэ чи минь! Чи эмэгтэй хүний ёс төр хэв хэмжээг бүрэн мэдэх бил ээ. Ямар ч учраа мэдэхээ байсан намайг чи ингэж ихэд зэмлэхээ боливол дээр байхаа. Надад алдаа ташаа байж гэж бодъё! уучилж болно шүү дээ чи! Намайг зэмлэхээ боливол таарна гэхэд нь Гоушалъяа хатан ичиж зовсноосоо болоод эхэр татан уйллаа. Тэгээд хатан ийн өгүүлрүүн,

	— Өшөөтөн дайсны хорлолоос илүүтэй өөрийн талын хорон санаанд хүн өшиж гомдох нь улам их байх юм. Зүрх булгилан угзчаад цээж бачимдан байж сууж болохгүй юм үнэндээ. Тийм учраас би санааныхаа зоргоор чалчих шиг боллоо. Намайг уучлаарай! Раама минь, ойд яваад тавхан хонож байгаа хэр нь надад таван жил болсон мэт удаан санагдаж өдөр хоног өнгөрөхөө болилоо. Уйтгар гуниг минь үерийн ус шиг улам нэмэгдэн арвижсаар байна. Одоо би яах вэ? Тийм учраас та бид хоёрын таарамж тохиромж тааруухан байх шиг байна. Та намайг уучилж өршөөгөөрэй! гэв. Гоушалъяагийн учирлан хэлэх үгнээс хааны сэтгэл нэлээд уужирлаа. Наран жаргалаа, Үдшийн бүрэнхий боллоо. Гүн шөнө эхлэхийн цагт хаан нойрондоо дарагдан зүүрмэглэн унтлаа. Шөнө дундын хэрд шүлэг нойрон дунд их хаан нойрноосоо сэрлээ. Хажууханд нь хатан Гоушалъяа байлаа. Хаан түүнд ийн өгүүлрүүн,

	— Хайрт минь чи миний хажууд байна аа? Хүн ер нь үйлдсэн хэргийнхээ үр дүнг заавал амсдаг юм шивдээ. Сайн сайхан байхын тул хүн сайн үйлс бүтээдэг байна. Тэгээд ч үр дүнг нь үздэг байна. Би гэнэн залуу насандаа гэнэдэж осолдож явжээ. Асуудлыг шийдэхдээ санаандаа орсны зоргоор шийдэж байжээ. Одоо бодоход ямар ч гэмгүй амьтан руу ялын сум шунгинуулж байжээ. Ийм нэгэн хилэнцэт явдлын талаар чамд би илэн далангүй өгүүлэхийг хүснэ. 

	— Тэгэхэд чи бид хоёр хуримлаагүй тэр ч байтугай танилцаагүй байсан цаг бил ээ. Нэгэн орой би морь тэрэглэж аваад анд гарах боллоо. Тэр шөнө марааны гөрөөс агнахын тулд сарны гэрэлд ойн мэргэн сууринд нум онилж хэвтэх ёстой байсан юм. Хур бороотой байсан болохоор ууланд шавар шавхай тун их халтираад явахад бэрх байсан юм сан. Шөнө ч боллоо. Ойн шувуу үүрэндээ орж ой шугуй тэр аяараа нам гүм болж тайга хөвч дуг нойрондоо дугжирлаа. Ойр тойрон хачин нам гүм. Орчлон бүхэлдээ зүүрмэглэж байх шиг санагдана. Одоо арслан, гөрөөс зэрэг амьтад ам нь цангасан бол ус уух гэж энэ марц уруу орж ирнэ дээ. Гөрөөс буга зэрэг амьтад усанд ороод ирэхлээр нь арслан барс тэднийг агнахаар хойноос нь орж ирнэ. Тэгэхэд нь агнах юм шүү гэж сахин хэвтсээр байлаа. Амьтны хөлийн чимээ ажиглан чагнасаар байв. Тэр шөнийн харанхуйг яах вэ. Үүлэн чөлөөгөөр сар мэлтэсхийгээд л өнгөрнө. Гэтэл надад нэг чимээ сонсогдлоо. Сайтар чагнавал заан ус ууж байх шиг санагдлаа. Тэгээд тэр зүг ойртон гэтсээр сүүмэлзэх барааг чиглүүлэн сумаа тавилаа. Нумын минь хөвч чанга сумны минь зэв хурцыг хэлээд яах вэ. Тэгтэл тусаад явчихлаа шүү байр нь. Тэрхэн дороо нэг хүн орилон «Ээ чааваас би үхлээ» гэж орилоод гэнэт хөсөр ойчиж чимээ тасрах шиг болов. Гэмгүй нэгэн хүнийг би алчхав аа даа, ээ харла гэж хэлээд тэр зүг шалавхан очлоо. Тэгэхэд хөөрхий тэр хүн эцсийн үгээ хэлж байх шиг санагдав. Суманд өртсөн хөөрхий тэр хүн би хэнд ч гэм хор хийгээгүй гэмгүй нэг амьтан юм сан. Тэгээд яах нь энэ вэ та минь ээ? Би амны ус авахаар энд ирсэн юм сан. Намайг хэн алах нь энэ вэ? Намайг алаад ямар олз олох юм болоо! Би тангарагт даяанч юм сан. Миний сохор аав ээж хоёр надгүйгээр яаж амь зуух бил ээ. Би тэднийг харж үзэж, хооллож тэжээдэг ганц хүн нь сан. Өр зүрхнээс уяатай өвгөн насан тэдэндээ юугаар ч сольшгүй ганц баялаг нь юм сан. Ямар ч олз омог нэмэр тус болохгүй. Намайг алах хэрэг хүнд бас байдаг байжээ! гэх гашуун уйтгарт гэрээслэл үгийг сонсоод би гартаа барьж байсан нум сумаа алдлаа. Тэгээд би гүйн гүйсээр хүн орилж байгаа тэр газар хүрч очтол тэнд миний өршөөлгүй суманд оногдон эргэлдэж байх залуу даяанчийг олж үзлээ. Хөөрхий тэр залуу эрийн бие урсан гарах улаан цусандаа будагдан хутгалджээ. Зулай дээрээ овойлгон боосон урт үс нь зад үсрээд мөр нуруугаа даган салбайн унжиж цусанд хутгалджээ. Цог адил улайрсан том нүдээ над өөд соргог нь аргагүй тусган нүгэлт амьтан чи намайг алж байгаа нь энэ үү? гэснээ хажуудах ус дүүргэж тавьсан саваа заан ус авч яваа хүн шүү ус ус! хар ус! Хангай дэлхий хэнд ч өгөхдөө харамлаагүй ус! Намайг алаад чамд ямар ашиг завшаан гарах юм бэ? Хонгил хадны агуйд хоосон ядуу сохор эцэг эх хоёр минь намайг ус авчрахыг тэсэж ядан хүлээж суугаа. Ээ та минь Бурхан минь. Эзэн тэнгэр минь чиний нэрийг барьж андгайлъя! Би гэмгүй хүн. Буяны аялал минь намайг иймд хүргэв үү? буруу номтны сумны чичлүүр болгоюу! Миний гарыг харж амьдардаг хөөрхийлөлт эцэг эх минь одоо яадаг болдоо! Чамайг би мэдэж байна. Чи хаан Дашрат шив. Би хэдийгээр үхэж байгаа боловч чамайг танихтайгаа байна. Муу хар нүгэлт амьтан эндээс түргэн зайл! Бушуу очиж насан өндөр болсон эцэг эх хоёрыг минь өмнө сөгдөж түмэн буруугаа хүлээ! Уучлал өршөөл гуй! тэгэхгүй бол тэдний хараал чамайг үнсэн чандруу болгоно доо! Энэ жимээр ороод тэр өндөр гүвээг даваад очтол манай агуй байгаа. Тэнд очихгүй бол чиний амь чинь хөөрхий болно шүү! Тэгэхгүй бол минийхээс долоон дор үхэл чамайг хүлээх болно шүү! Сайн мэдээрэй муу нохой чи. Хаан хүнийг нохой гэж хэлж байгаагаа би мэдэж байна. Хөөе чи энэ сумаа одоохон суга татаад аль, энэ чинь яасан их аюултай хар хилэнцэт зэв вэ? гэхэд нь би дотроо за байз энэ сум ч мэдээж түүнд аюул учруулж байгаа. Мэдэж цөхөхийн хэрэг юун бил ээ. Харин түүнийг суга татахтай зэрэг л цус нь харван олгойдоод энэ маань тэр дороо л талийгаач болно шүү дээ. Энэ мөн ч хэцүү юм болж байна даа гэж мэл гайхаж цэл хөхөрч байтал аглагч залуу:

	— Хаан ихэс та юугаа ингэтэл бодоов! Энэ сумаа аваад намайг нэг мөч ч гэсэн амраагаад өгөөч! Би үхэж шийдээд байна. Харин энэ хүнд суманд шорлуулан шархирах аюулаас хэлтэрвэл үхэл гэдэг надад үүнээс илүү аймшигтай биш гэж шаардахад нь би ч сумаа сугаллаа, тэр ч хөөрхий шулуундаа ороод өглөө. За энэ үйлийнхээ үрийг л өнөөдөр би эдэлж байна даа гэснээ Дашрат яриагаа цааш үргэлжлүүлэн:

	— Хөөрхий зайлуул, ямар ч гэмгүй тэр даяанч залуугийн сохор эцэг эх хоёр хүүгийнхээ төлөө сөртөнгөө сөнөж үхсэн бол би бас хүүгийнхээ төлөө тэдэн шиг мөрөөдөж зовлон зүдүүрийн дунд хөл алдан живж суугаа минь эндээ! гэж учирлан өчив. 

	
ГУЧ : ДАШРАТ ТААЛАЛ ТӨГСЛӨӨ

	— Тэгээд цаашаа юу юу болсныг би чамд хэлж өгөмз гэж үгээ хэсэг завсарласнаа, — Ингэж би нэг их гайтай хар нүглийн нүхэнд унасан юм. Хөөрхий тэр аглагч залуу амь насаа алдан алдталаа намайг цөхөрч гуньхарсан харцаар ширтсээр байж бил ээ. Хөөрхий тэр нөхцөж байгаа хүнийг хараад «одоо би ер нь яана» гэж бодохоос дотор минь харанхуйлан бачимдлаа. Эцэст тэр талийгаачийн гэрээсэлснээр ядахдаа заасан газар нь очиж эцэг эхтэй нь уулзах зөв шиг санагдлаа. Ойчиж бөөрлөсөн савыг нь босгож ус дүүргэлээ. Заасан ёсоор нь явсаар байж зохих агуйгаа оллоо. Нээрэн л тэнд хоёр хөгшин байлаа. Хөгширч ядарсны улмаас нуруу нь бөгтийж гар хуруу нь мултарсан юм шиг мойног болсон ажээ. Тэд аргагүй л арчаа нь тасарсан улс байлаа. Нээрэн тэд сохор юм бас. Би сэмээрхэн явж очсон тул тэд ажиг ч үгүй агаад хоорондоо муу хүү минь усанд яваад яасан их удах юм бэ? Өдийд заавал ирэх учиртай юм сан яагаа юм бол гэж ярилцахыг нь сонсоод чих минь халуу оргин янгинах шиг болж «Хөөрхий чааваас хүүгээ хүлээж л суудаг байна шүү бас. Бурхан минь эд юу бодож суугаа бол» гэж бодохоос тэднийг өрөвдөн дотор минь хачин эвгүй боллоо. Жаахан уужирч аваад айж айж эцэст нь зориг гарган дэргэд нь хүрч очлоо. Хөлийн минь чимээг сонсоод өвгөн,

	— Аавын хүү юунд ингэтэл удав аа? замдаа тоглож наадаад саатав уу, яав? эсхүл бид хоёрт айлгаа юу хүү минь. Чи бол дуулгавартай, ачтай тустай ховор сайн хүү бил ээ. Чи бол бид хоёрын нүд чих гар хөл болохоор үл барам амь нас маань бил ээ. Миний амин хайртай ганц хүү минь ээ, аавдаа юунд эс хариу өчнө вэ? Аав нь дэмий юм ярьж байна уу? яав? гэх үгийг сонсоод хамаг бие минь хүйт даан арзасхийх шиг болж, би өөрийн эрхгүй дагжин чичирлээ. За тэгээд би дүүрсэн хэрэг гэж шийдээд зоригоо шавхан дайчилж байж ам нээн,

	— Эзэнтэн минь би Дашрат байна. Та нарын хэлэх үгийг ёсчлон дагахад би бэлхэн байна. Би хүү чинь бишээ ёстой урьд хождын гай гамшгаар би тун ч их хилэнц үйлдлээ. Ээ бас аюултай юм боллоо. Та хоёрын өмнө сөгдөн түмэн буруугаа хүлээж өршөөхийг гуйхын эрх ч надад үнэндээ яаж байх бил ээ. Үнэнээ л ганцхан хэлье дээ өөр би яах вэ. Ондоо арга үнэхээр олдохгүй юм надад энүүхэн ойрх горхины хөвөөг сахиж араатан намнахаар шөнө ирээд байж байлаа би. 

	Шавар ус шалчигнахыг сонсоод би ойн зэрлэг заан ус ууж байна гэж бодлоо. Тэгээд чимээ сонсогдох зүгт сумаа тавилаа. Тэгсэн чинь... Харин... таны... таны хүүг оножээ. Хөөрхий тэгээд хүү чинь миний эндүүрлээс болоод шулуун замдаа орчлоо. Одоо би цааш нь хэлэхээсээ зүрхшээж байна муу ёрын үгээ үүгээр зогсъё! Ийм юм гэж байх уу даа та минь. Би одоо яана. Гэм нь урдаа гэмшил нь хойноо болоод явна би. Зайлуул хүү чинь намайг сумаа сугал гэж шаардлаа. Халин одохынхоо өмнө тэр надад гэрээслэл үгээ хэлсэн юм. Харин та хоёрынхоо тухай мэдэгдсэн юм. Муу хүний мунхаг үйлээс болж ховор сайн хүү чинь хорвоог орхин халилаа, хөгшчүүл минь. Болсон бүхий явдлыг бодитой үнэнээр хэлж байна би. Ямар ял ноогдуулна та хоёр надад, би түүнийг хүлээн хүлцэхэд бие бэлхэн. Өчүүхэн ч гомдох явдал алга. Яавал яа! Намайг та нар яалгасан ч би гомдохгүй одоо. Миний хэлэх энэ аймшигт үгийг сонсоод тэр хоёр хөгшнийг аюул нөмрөн бүрхлээ. Энэ аюул нь тэднийг үргэлжид зовоож байгаа ертөнцийг үл үзэх сохрын зовлонгоос нь долоон дор аюул байлаа. Бараг нулимс гарч үзээгүй сохор нүднээс нь урьд өмнө нь хэзээ ч гарч үзээгүй нулимс мэлмэрэн урсаж байлаа. Өвгөн гомдож цөхөрсөн дуугаар ийн өгүүлрүүн;

	— Хаан минь та ёстой лут хилэнцэт хэрэг үйлдэж дээ. Харин чиний хэргээ үнэнчээр хүлээж хилэнцээ бурхны өмнө наманчилж байгааг чинь харах нүдгүй боловч би харин өөрийг чинь үзэж байгаа юм шиг санагдаж байна. Харин чи биднийг хүүгийн минь шарил дээр авч очигтун! Бид хоёр хорвоод ганцхан түүндээ хайртай байсны тул шарилыг нь гараараа тэмтрэн үзэж хүүгээ оршуулах ёслол хийж цөхрөнгөө барах хэрэгтэй байна. Сүүлийн удаа хүүгийнхээ эрдэнэт сайхан биеийг тэмтрэн үзэх хэрэгтэй байна гэж бил ээ. 

	— Би тэгээд тэр өндөр настай хоёр хөгшнийг хүүгийн нь адил гараас нь хөтөлж ойн цоорхойд байсан өнөөх мараа шанданд дагуулж очлоо. Сарваганан тэмтэчсээр хүүгийнхээ хүүрийг барьж үзээд насан өндөр болсон нөгөөх хоёр хөгшин үр хүүхдээ хайрлан өрөвдөж хувьгүй заяандаа гомдон хачин их харамсан уйлж байлаа. Нарт хорвоод хүний эрдэнэт биеийг олж төрсөн хүү нь насан хутаг мөнх бишийг үзүүлэн эрдэнийн гавалт тэргүүн юугаараа элс шороо дэрлэн хүйтэн тэр намаг дээр хөсөр хэвтэхийг эцэг эх хоёр нь тэмтэрснээ хүүгээ гэх сэтгэл хэдэн хувь нэмэгдэж бил ээ. Тэгээд тэд Дашрат чи бас золигийн их нүгэлт амьтнаа. Хийсэн үйлийнхээ үрд хөтлөгдөн хүүг минь хороосны учир хөгшин бид хоёрт ямар гай зовлон учруулав. Тэр зовлонг чи биеэр эдлэх болтугай гэдгийг би бурхны нэрийг барьж тангараглах байна гэв. Энэ бодлоо эцэст нь хүргэхийн тулд тэр хоёр хөгшин бодол гунигийнхаа эрч хүчинд шаналж шатах мэт хоромхон зуур насан хутаг болж үнс болон хувирлаа. Энэ мөн ч лут юм болсон юм даа. Нэг сумаар гурван хүн намнасан гэсэн үг шүү дээ. 

	Хатан минь тэгэхэд миний үйлдсэн хэрэг явдал өнөөдөр надаас өшөө хонзонгоо авахаар иржээ. Үйлдсэн хэргийнхээ үрийг би эдлэх ч ёстой. Хүнийг яаж алж зовоож байсан бэ? түүнийгээ би одоо та нарын өмнө өөрөө жүжиглэх мэт үзүүлэх нь шиг байна. Хөөрхийлөлд орсон хөсөр хаягдсан хоёр сохор хөгшнийг солиорох аюулд хүргэх үед тэдний намайг хараасан тэр зохист ял намайг нэгэн цагт ингэж зовоох байсан юм. Тэгээд ч би бас огт гэмгүй хүүгээ ой хөвчид хөөх шиг боллоо. Хүүгээсээ болж өөрөө амь тэмцэн цухалдаж байна. Ер бусын хэрэг төвөг өдөөнө гэдэг ерөөсөө тэгээд өөрөө өөрийгөө хорлож байгаа хэрэг юм. Аль эртийн хэрэг намайг хэрхэн дарангуйлж байгааг болж байгаа үйл явцаар та нар үзэж байгаа биз. Раамыг эз нь татаад ой шугуй дуудсан бол би одоо нүд минь хараагүй болж сохрох нь шиг байна. Гоушалъяа ч харагдахгүй байна. Чи наашаа бүүр дэргэд минь хүрээд ирээч! Ер нь одоо би нөхцөх цаг минь дөхөж байгаа шиг санагдах юм. Аж төрөл ажил үйлс минь ингээд дуусах нь шиг байна. Ариун тэнгэрийн тааллаар цөм нэг тийшээ болох нь шиг байна. Эрлэгийн элч намайг чиглэсээр айсуй! Эрч хүч минь ч бууран буурсаар мөхөж гүйцлээ. Ээ дээ хорвоогийн жам гэдэг энэ буюу. Харин Раама минь эргэж ирдэг болов уу? яадаг бол! Үгүй би хүүгээ хүлээхгүй ингээд салан одох юм гэж үү? Үхэхийнхээ өмнө үрийнхээ барааг нэг харах юм сан би. Зүрх судас минь ашгүй цохилж л байна, яамай даа. Одоо би олон юм чалчихаа больё! Онгон шүтээний өмнөх зулын тос ширгэлээ. Хаан төрд сэлбэг болохоор ухаант хатан Сүмитра хамаг бүхнийг мэдэх болтугай! гэж хэлэхдээ хаан үгээ таслан ам нь зуурч хэл нь ээдэрч туйлдаж ядарсны шинж илт болж байлаа. Тэр шөнөдөө хөөрхийлөлт хаан хүү Раамыгаа хүсэн хүлээж үглэсээр насан эцэс болох шиг боллоо. Гэтэл бас сэргэлээ үхлээ гэхэд босоод ирэх үнэн дээ бас сонин юм. Хүний амь гэдэг ийм бөх байдаг байжээ. Тэг тэгсээр эцэст нь арга буюу ертөнцийн мөнх бишийг үзүүлэв. Өглөө болоход ордноор өдий төдий түшмэд хааны шадар хүмүүс хачин их нам гүм болж их хааны шарилыг эрхэмлэн хүндэтгэж түүнийг оршуулах ёслолыг даяар олноороо хийх гэж бүх хүн ардууд бүгдээр гашуудан гуньхарч байв. Зарим нь хааныг сэргэх байх гэж элдэв арга чарга хэрэглэн горьдлого тасрахгүй байсан боловч горьгүй болсныг нэгэнт мэдлээ. Сайх олон түмэн ингээд арга буюу сайн хаанаасаа салах ёслолд орох боллоо. Хааны хатангууд хүүхэд шиг эхэр татан орилж оршуулгын газар аваачих шарилаас огцрон хоцорч салан хагацах дургүй байлаа. 

	
ГУЧИН НЭГ : ПАРАДАД МЭДЭЭ ХҮРГЭСЭН НЬ

	Гоушалъяа хатан Дашратын сүнс нь хальсан шарилаас зууран тэвэрч ийн өчрүүн. 

	— Хайрт минь чи биднийгээ орхин ингэж салан одох гэж үү? Харин би чинь чамтайгаа цуг явах учиртай бил ээ. Чамайг оршуулах түүдгийн дөл дотор чинь чандруу болон би хамт арилъя! Хүү минь алга болохоор би хэнийгээ гэж суух вэ? Хүүгийнхээ эцгийг дагаад буяны газар явъя! гэж орилон чарлан бархирна. Олон түмэн хараад элэг нь эмтрэх шиг болно. Ордны хуяг, олон түшмэд, хааны шадрууд, хатдын шивэгчид цөм түүнийг тайтгаруулах гэж оролдоод болохгүй болохоор нь гар хөлөөс нь барьж байж арай чарай нэг юм шарилаас салгаж өөр өргөө уруу орууллаа. Тэгээд хааны ордны хамаг мэдэлтнүүд цуглан их эзнийгээ хэрхэн оршуулах тухай яах ийхээ чуулан ярилцав. Үлэмжийн нэрт энэ хаан гэнэт насан хутаг боллоо. Гэтэл түүний хөвгүүдээс нэг нь ч дэргэд нь байх учрал эс бүрдлээ. Раама, Лагшмана хоёр тээр хол ойд хаана ч байгаа нь үл мэдэгдэх нөхцөлд тэнэж явдаг. Парад Нанихаалд байгаа. Ер нь тэгээд Парадыг л ойр байгаагаар нь дуудах хэрэгтэй байна. Хаан хөвгүүд Парадыг дуудахаар хамгийн түргэн элч буухиа илгээх нь зөв гэж шийдэв. Харин тэр болтол бид их эзнийгээ оршуулах хамаг ёс төрийг гүйцэтгээд түүний шарилыг чандарлах түүдгийн мод зам голыг хүртэл бэлэн зэлэн болгосон байх нь зүй. Хааныгаа улс гүрэн оршуулах ёстой «харин хөвгүүд нь түүнийг залгамжлагчийн хувьд таалал төгссөн эцэгтэйгээ салах ёс гүйцэтгэж үр хүүхдийн ёсоор үхэл хагацлын лав үнэнийг нүдээр үзэж сэтгэл цөхрөх учиртай билээ гэж шийдвэрлэв. Улс гүрний толгойлогч насан хутаг болсны тулд тэр улсын иргэн ардууд яаж л гашуудал үйлдээ вэ, тэр бүгдийг хаан Дашратын гүрэн хачин сүрлэг тэмдэглэн гүйцэтгэж байв. Аюутяа хот бүхэлдээ айхавтар гүн эмгэнэл үйлдэв. Орон улс даяараа онцгой гашуудал зарлав. Түмэн олон ард нь түүнийг дуулгавартай дагав. Юунаас болж хаан нөгчихөд хүрснийг хүн болгон сайн мэдэж байгаа болохоор бүстэй бүсгүй олон түмэн, бүх улс орон даяар Гайгэй хатны хорон санаа гайтай хөөтэй үйл ажиллагааг зэмлэн буруушааж хараах дуун зэрэг зэрэг цуурайтаж байв. Хот бүхэлдээ уй гашуунд дарагдан уурлаж хилэгнэсэн юм шиг дүнсгэр чимээгүй байлаа. Хотол олон шинэ хааны тухай бас л бодлого болно. Ёстой хаан ширээнд суух учиртай хүү нь ёрын муу санаатны хатгалгаар цөллөгт байгаа болохоор арга буюу Парадыг хаан болгох хэрэг үү? Тэгээд бас Парад өөр газар яваа болохоор түүнийг иртэл хааны энэ төрийг хамт олон цөмөөрөө барих уу? Харин аль нэгэн хүнд түр боловч захируулах уу? гэдгийг хүртэл хоорондоо ярилцана. Ингэсээр байтал буурал хорвоогийн нэгэн шөнө өнгөрлөө. Маргааш өглөө нь мандах улаан нарнаар улс орны эрхийг барилцдаг томчуул цөмөөрөө нэгэн дороо цугларч, бурхан тахилын өмнө залбирал үйлдэх нь үйлдэж тэнгэр дээдэс та бүхний тааллаар хаан төр эзэнгүй нэгэн хонолоо. Бурхны таалал буяны ерөөл биз! мэнд сайхан хонолоо. Гэвч нэгэн шөнө хаан эзэнгүй байх улс гүрний хувьд бүхэл бүтэн үеийн турш толгойлогч эзэнгүй байгаа мэт санагдлаа. Хаан хөвгүүд Раама, Лагшмана, Парад цөм хол яваа болохоор тэднийг иртэл ядахдаа хааныг орлон суух хувьтай нэгэн хүнийг түр зуур боловч төрийн толгойд гаргая гэлцэв. Төрийн толгойд эзэнгүй байж байгаад түмэн олон ард маань гэв гэнэт аюулд учирч болохыг хэн үгүйсгэх бил ээ. Засаг төрийн толгойлогчгүйгээсээ болоод замхарч сөнөсөн түүх алийг тэр гэх вэ? Адгийн наад зах нь улс гүрэн бүхэлдээ эх захаа алдаж айл өрх хүртэл арилах сөнөх аюул байх бил ээ. Эцэг нь хүүгээ, эр нь эхнэрээ захирч чадахаа болино шүү! Ёс төр нэгэн удаа ингэж сарнин задарвал түүнийг дахин горим дэглэмтэй болгох гэсээр байтал төр улсын ажилд түүдгэр гай мундахгүй учирдаг билээ. За тэгээд чадалтай нь чадалгүйгээ араатан шиг барьж залгих болно. Тэг тэгсээр сүүлдээ тэнэг хүмүүс тэрслэн босох болно. Эд бүгдийг зохицуулагч нь эзний төр хааны алба билээ. Хаан төрийн эзэгнэлгүйгээр хаашаа явах билээ улс гүрэн? Улс орны маань сан хөрөнгө ч үгүйрэн хоосрох үлэмжийн аюул байна. Нигүүлсэнгүй ёсонд итгэмжлэгч олон шүтлэгээ орхих ахул, нийт олон ард маань амьдрал нь доройтож орхивол урьд нь сайн сайхан улс гүрэн байсан гэдэг маань зөвхөн онцлог чуулга боллоо. Ямар ч гэсэн Парад уруу яаралтай түргэн буухиа илгээв. 

	Хааны ордны мэргэн зөвлөгч их эрдэмт Васишта тэрхэн дороо буухиа дуудуулан авчраад,

	—Та нар одоохон яв! Явах явахдаа ямар л хурдан арга байдаг юм тэр бүхнээ ашиглан түргэлж бушуулах хэрэгтэй байна. Юу ч боллоо гэсэн саатаж ер болохгүй. Ерөөсөө тэгээд та нар шулуун шууд яваад Гайгэй хатны уугуул нутаг гүрэнд оч! Тэнд манай Парад байгаа юм. Очихдоо харин та нар омог бардам золбоо төгс яв. Гуньж гутарсан янз байдал гаргаж хөндлөнгийн хэн нэгэнд буухиа зарлагаас нь үзвэл бухимдан яарсан арчаагүй төлөв харагдах юм гэхээр сэжиг төрүүлэхээр тийм базаахгүй шинж төлөв үзүүлж хэрхэвч болохгүй шүү! Парадад ч гэсэн нэгэн адил үхэл зовлон болсон тухай үг цухуйлгаж ер болохгүй. Парадтай уулзаад та нар хааны мэргэн зөвлөгч багш чинь бас ордны том албаны хүмүүс таныг бушуухан Аюутяадаа ир! гэж дуудаж байна. Тэгэхлээр Парад та одоохон бидний хамт явагтун гэж хэл! Харин Раама, Сийдаа хоёр ойд явсан тухай эзэн хаан эцэг Дашрат нь насан эцэс болсон тухай ямар нэг сэжиг бүхий үг цухуйлгаж болохгүй шүү! Гайгэйгийн гүрний хааны ордонд ёс төрийг дэг журмаар орж дэг алдахгүй байхыг хичээн гүйцэтгэ! гэж номч мэргэн Васишта буухиагаар явах элч нарт заавар зөвлөгөөн өглөө. Элч нарыг уналга зам зуурын хоол хүнс бүх юмаар хангаж өгөөд тэднийг яаралтай гэгч нь аяных нь замд гаргалаа. Бас Гайгэйгийн ах дүүс садан төрөлд нь өгөх бэлэг барьцын зүйлийг хүрэлцэх хэмжээгээр өгүүлжээ. Тэгээд холч хурдан морьдоор хөлөглөн замын шуудыг харж уул, ус, ой бартааг үл хайхран уг гүрэнд хүрэхээр довтлон хурдалж одлоо. Гайгэй хатны уугуул нутаг Аюутяагаас нэлээд зайтай холд орших бил ээ. Өрнө зүг орших тэр улс гүрэн Дашратын нийслэлээс үлэмж зайтай бил ээ. 

	Буухиа элч довтлон одсоор Гайгэй улсын нийслэл Ражгарахад хүрч очлоо. Уналга морьд нь дөнгөж хүрээд эцэж ядран туйлджээ. Аян зам үнэндээ лут их бартаатай авч агсам хурдан хөлгүүд чадал заан хурдалсаар очсоны тул хөлөг морьдын эцэж ядрах арга буюу зөв бил ээ. 

	Эхийнхээ уугуул нутагт ирээд өвгөн эцгийн гэр болох хааны ордонд орж тэнд зочилж хоносон шөнөдөө Парад нэгэн муухай зүүд зүүдэлж хар дарсны тул түүнээсээ болж их л юм бодож уруу царайтай байсны тул ордныхон Парадын найз нар нь түүнийг зугаацуулахын тулд элдэв аргыг хэрэглэж ордны уран сайханчдаар дуу хөгжим тоглуулж бүжиг наадам хөгжөөсөн боловч Парадын сэтгэл санаа арчсан толь мэт төв тунгалаг болж өгсөнгүй. Асар их зовлон зүдүүр бодол гунигт дарагдсан хэвээрээ л байдаг байлаа. Хайр дурлалын ямар нэг согог дөл түүнд байгаагүй болохоор энэ талаар эргэлзэх зүйл үнэндээ алга харин хаан Дашратын үйл тамаа эдэлж үйлс зориг нь мөхөн үхэж сөнөж байх үе түүний бодол санаанд түүдгэр гай болсон байж юуны магад. 

	«Өнөө шөнө нэг зүүд зүүдэллээ. Тэгэхдээ энэ бүр өглөөний зүүд юм. Өглөөний зүүд үнэн байдаг гэдэг үгийг би олонтоо дуулсан санагдаж байна. Ахан дүүс бидний хэн нэг нь нэг л биш болох шиг санагдлаа. Ухаан санаанд минь хий үзэгдэл биеллээ олж зураг мэт жирэлзэн өнгөрлөө. Түүнийг сайн юм огт биш гэж бодсоноос ч болсон юм уу би. Дараа нь их л айдас хүрэх шиг боллоо. Одоо би яадаг билээ учраа олохоо ч бүүр байлаа гэж Парад найз нөхөд дотно хүмүүстээ хэлжээ. Үүнээс хойш удалгүй нөгөөх Аюутяа хотын элч зарлага ирлээ. Тэгээд тэд хааны ордонд орох зөвшөөрөл эрж байна гэж Парад дууллаа. 

	Эндхийн улс амьтан, хаан, ордныхон цөм тэр элчийг найрсаг дотноор угтаж авлаа. Элч нар ч хааныхантай төрийн ёс алдалгүй хүндэтгэн харилцжээ. Тэгээд тэд Парадтай уулзах учиртайгаа хэлээд түүнтэй уулзаад:

	— Ордны номч мэргэн зөвлөгч болон эзэн хааны шадар түшмэд таны энд ирэхийг зөвшөөрсөн хэдий боловч онц чухал хэрэг явдал гарсны тул түргэн ирэхийг урьж байна. Тэгээд биднийг ийнхүү яаруу давчуу явууллаа. Одоо Парад минь та Аюутяа хотноо үтэр түргэн эргэж очигтун! гэснээ таныг бэлэг сэлтийн энэ зүйлийг эндхийн хаанд барих биз гэсэн юм гээд уг зүйлийг хүндэтгэлийн бэлэг гардуулахдаа өмсдөг хувцасны хамт Парадад өгөв. Парад ирсэн элч нараас

	— Хаан эцгийн минь бие тэнхээ сайн уу? Миний хайрт ах нар Раама, Лагшмана хоёр ямар шүү байна даа? Тэд сайн биз? Хатан ээжүүд маань зүгээр биз дээ? гэхэд элч аргагүй эрхэнд ийн хариу өчив;

	— Хаан хөвгүүн таны асуусан зүйл цөм сайн хуучин хэвийн байдгаараа байгаа гэж бодит үнэн болсон хэрэг явдлыг гуйвуулан хэлэхээс өөр аргагүй боллоо. Элч нарын үгийг сонсоод Парад тэгвэл намайг дуудах ямар хэрэг гарсан юм бол доо! Хаан эцэг минь нас сүүдэр өндөр болсны учир хөвгүүдийнхээ нэгийг амьд мэнд дээрээ хаан ширээнд суулгах болж тэр ёслолд оролцог гэж намайг дуудаа юм болов уу гэж бодоод хаан хүүгийн дотор овоо онгойж, ямар ч гэсэн Аюутяадаа эргэе! гэж шийдээд хамаг юмаа бэлдэж гарлаа. Парад ойр дотно хүмүүс, ордны олон түшмэд, найз түнш залуустайгаа найртай сайхан салах ёс хийгээд эргэн эргэн уулзахыг ерөөж салав. Гайгэйгийн угуул гүрний хааныхан Раамад зориулсан үнэт дээд бэлэг сэлтийн зүйлийг Парадын явах сүйх тэргэнд тавьжээ. Зам зуураа хэрэглэх зайлшгүй хэрэгцээт зүйлсийг бүрэн дүүрэн бэлтгээд түүнд бас өгөв. Тэгээд тэд яаруу түргэн гэгчээр Аюутяаг зүглэн хурдлав. 

	
ГУЧИН ХОЁР : МУНХАГ ТЭНЭГИЙН БАЛАГ

	Парад бараа бологчдынхоо хамт Аюутяагийн зүг хөлгийн жолоо таталгүй хурдлан айсуй. Зөвхөн морьдоо багтраахгүйн тул хааяа хэсэг хэсэгхэн зогсоно. Ийнхүү довтлон хурдалсаар найм дахь өдрөө Аюутяад орж ирлээ. Хотын байдал нэг л өнгө жавхаа муухантай байх шиг санагдана. Парадад олон түмэн ард нь цаанаа л нэг баяр жавхлангүй байх мэт үзэгдэнэ. Хотын гудамж талбайгаар ийш тийшээ зорчин явагчид бүстэй бүсгүйгүй бүгдээрээ зугаацан явах цэнгэлийн ая зан ч байхгүй мэт. Хөгжөөтэй зугаатай амгалан жаргалтай яваа тийм хүний дуу яагаад чихэнд эс сонсогдоно вэ? Хөгжим цэнгэлийн хөг ая, хөдөлгөөн байдал, үнэр танар надад эс мэдэгдэнэ вэ? Энэ ямар учир байна? Дөрвөн зүг найман зовхисоос бүх юм уйтгар гуниг уруу царайтай харагдаад санаа сэтгэлээр намайг унагааж байн вэ. Энэ магад сайн зүйл биш дэгээ. Чухам ямар учраар ингэж байгааг хэлж өгөөч гэж Парад цуг яваа хүмүүсээсээ асуулаа. Парадын сууж явсан сүйх тэрэг Вайжаянд хэмээх хаалгаар орж ирлээ. Энэ хаалганаас дотогш ёстой хотын хөл үймээн ихтэй жинхэнэ төв эхэлдэг юм. Энд орж ирэхэд гол зах зээл хөл хөгжөөнгүй байна. Эргэн тойрны нь байр сууцны болон сүм хийдийн аварга том барилгууд гоёл чимгээ авчихсан, гудам замын газар хөл хөдөлгөөн их байдаг болохоор морь тэрэгний хөтөч наашаа цаашаа зөрж өнгөрөх гэж төвөгтэй нь аргагүй байдаг бол өнөө огт тийм биш гудамж зөрөг эл хуль хүмүүсийн царайг харвал хэд хоног унтаж амраагүй ууж идээгүй зовж зүдэрч яваа юм шиг зовхи нь бууж сэтгэлээр унасан нь илт. Эд бүгдийг үзээд Парад, за энэ чинь ч нэг их том хэрэг ч гарч л дээ. Тэгээд л намайг буцаж ир гэж буухиа элч явуулж дээ хэмээн дотроо бодно. Парад ирэнгүүтээ Дашрат эзнийхээ өргөөнд шалбалзан орлоо. Тэгээд эцэг нь байх ёстой газраа үгүй болохоор Парад их л тэвдэж сандарлаа. Дараа нь Гайгэй ээжийнхээ өргөөнд бушуухан явж орлоо. Хүүгээ ороод ирэнгүүт хатан суудлаасаа босон харайгаад түүнийг тэврээд авлаа. Парад ээжийгээ хүндэтгэн түүний өлмийд сөхрөн хүндэтгэлээ. Эх нь хүүгийнхээ тэргүүнийг дээш нь өргөж босгоод духан дээр нь үнсээд ийн өгүүлрүүн,

	— Хүү минь зуун наслах болтугай! хүүг минь бурхан өршөөг. Хүүгийн минь аялал сайхан болов уу тэгээд? Миний хүүгийн очсон газраар сонсмоор сонин юу байна даа. Цаад хөгшчүүл чинь сайн байна уу? Бас бусад олон ахан дүүс худ худгуйнууд маань цөм мэнд сайн уу? Тэдний тухай сонин сайхан юм сонсгоно биз дээ ээжийн хүү гээд хүүгээ дэргэдээ суулгаад Гайгэй хариу шаардах түүний хэлэх үгийг хүлээнэ. 

	— Би энд ирэхдээ замдаа долоо хоноод найм дахь хоногтоо орж ирлээ. Тэд цөмөөрөө урьдын адил амар жимэр аж төрж байна. Хөгшчүүл маань ах эгч нар маань танд олон янз зүйлийн бэлэг сэлтийг явуулсан бил ээ. За тэр ч яах вэ би энд ирээд хаан эцгийн өргөөгөөр ороод тань дээр ирлээ. Юмаа тэнд орхисон. Одоохон хүмүүс юмыг минь аваад ирнэ. Намайг юу гэж ийнхүү яаралтай дуудав аа? Яасан юм бэ? Эцэг хаандаа бараалхаж амрыг нь эрэх гэтэл өргөө харшдаа эцэг маань алга. Түүний ширээ хов хоосон байх юм. Тэгэхлээр нь би аавыг энд байгаа биз гэж бодсон юм. Их хатан ээжийн өргөөнд байгаа юм болов уу. Би эцэгтэйгээ уулзаж түүний амрыг эрэх явдал чухал байна. Юу юунаас урьдаар эцэгтэйгээ уулзаад орхиё гэж хэлж байгаа байдлыг ажиглахад хөөрхий тэр юу юу болж өнгөрснийг гадарлан мэдэх шинж үнэхээр алгаа. Дуулаагүй юм чинь арга байж уу даа. Гайгэй хатны тухайд гэвэл хаан ширээний төлөө өрсөлдөхөөс өөр түүнд ухаан санаа зарсан ямар ч өөр бодол сэтгэл санаанд нь алгаа. Өрсөл хорсолдоон галзуурах мэт улайрсан тэр хатан Парададаа хандан ийн өгүүлрүүн,

	—Хүү минь чи сонс! Чиний эцгээс өөр орчлонд ийм их жаргал эдэлсэн хүн өөр хаана ч байхгүй. Тэр бас хорвоо ертөнцийн хаана боловч хосгүй их алдрыг олсон бил ээ. Түүн шиг тийм хувь заяатай, эд хөрөнгөтэй алдар нэртэй сайн сайхан хаан өөр хаана ч байхгүй. Олон сайхан хөвгүүдийнхээ өсөж торнихыг үзлээ. Түүнээс өөр яах вэ? Төрөл арилжихад гомдох ч юм алга даа хүү минь гэхийг сонсонгуут,

	— Ээ чааваас, та юу хэлж байгаа нь энэ вэ? гэж хэлээд Парад суудлаасаа гэдрэгээ налан үхэтхийн хөсөр уналаа. Харамсал гашуудлын үгийг сонсохуй байж суухад бэрх болсон Парад эрх хүүхдийн адилаар эхэр татан уйллаа. Хаан хүү эрхэмсэг дээд хувцас хунар гоёл чимгээ тайлж хаялаа. Нүд нь эрээлжилж толгой нь эргэх шиг болж харамсал гунигт булагдан уй гашуу эдэлж суусан Парад ядуу гуйлгачны адил газар сөхрөн суугаад хайлан уйлан эмгэнэнэ. Түүний эмгэнэл харамсал туйлын их байгаа нь харваас илт байлаа. Ингэж сууж байснаа амь тэмцэн цухалдах мэт босон харайна. Нас бие гүйцэж яваа залуу заан шиг чацархаг өндөр бие бялдартай, арван тавны сар мэт тэргэл тунгалаг царайтай Парад эцгийгээ өрөвдөн энхрийлэх хайр сэтгэлдээ болоод гашуун гунигаа дааж ядан газарт мууран унах нь хөвчийн их бүдүүн модыг хөрөөдөн унагаж байгаа юм шиг нүсэр сүртэй мундаг бараатай байлаа. Гайгэй хатан хүүгээ өрөвдөж хайрласан байдлаар түүнд хандаж,

	— Миний хүү, энэ чинь яаж байгаа нь энэ билээ, ингэж яахан болох аж даа, өөдгүй доор газар хөсөр унаад яах нь вэ. Өөдөө түргэхэн босогтун! Хаан тэнгэрийн удамтан хүн, харамсал гунигт ингэтэл дарагдаж яаж болох бил ээ. Дээд язгуурын бүл дотроосоо дэвшин өргөмжлөгдөх учиртай нь чи байжээ. Олон түмэн ард чинь онцлон чамд л ийм их найдвар хүлээлгэжээ. Өглөөний нарны туяа шиг өрнөн нэмэх их ирээдүй чамайг угтана. Энэ бүх хувь тавилангаа бодолцож эр хүний зүрх зоригийг бусдад үзүүл! Үхээнц муу эр шиг гуниглан гомдохоо орхи! Үлэмжийн сайхан бүхэн цаана чинь чамайг угтаж байна. Тэсвэрлэж үз хүү минь тэгж ер нь болдоггүй юм. Өөдөө сэргэн босооч хүү минь. Өөдтэй сэргэлэн байж үзээч чи. Хүнээс дутах юм чамд алга. Хүү нь юм бол эхийнхээ хэлэх үгийг сонсооч чи! гэж үглэх эхийн үгийг Парад ер эс тоомсорлов. Харин түүнийг сөрж эсэргүүцсэн байдлаар:

	— Би яалаа гэж хаан болох вэ дээ! Тийм биз дээ. Хөөрхий хайртай эцэг минь энх тунх байхдаа Раамыгаа л хаан болох зорилт тавьж түүнийг би дэмждэг байсан юм. Түүнээс дээгүүр хүн үнэндээ ч бидний дотор үзээд өгье гэсэн ч байхгүй юм чинь. Тэгээд тэр маань бас бидний ах маань хойно доо. Тэгэхлээр надад хаан ширээ яахан олдох бил ээ. Тэгээд ч би эхийнхээ талын хөгшчүүлийг бараадахаар явсан юм чинь. Ер нь ямар ч байлаа гэсэн надад хаан ширээнд гарах ёс байх учиргүй бил ээ. Хаан ширээний төлөө хорсолдон өрсөх үгээ орхивоос надад амар байна. Харин эцэг минь яагаад гэнэт насан хутаг болов оо? гэдгийг би мэдэх сэн. Хайртай хүндтэй, алдар нэртэй хөөрхий эцэг минь. Түүний таалал төгсгөхийн цагт би хажууд нь байх минь яав аа? Хувьгүй золгүй явдал надад ингэж тохиолдох гэж бас байх аа! Ядахдаа Раама, Лагшмана хоёр эцгийнхээ дэргэд байж дэрий нь түшиж байж үхүүлээ байгаа даа. Тэгсэн бол ч бас яах вэ. Аав минь юм л бол Раамыгаа л гэдэг хүн дээ. Тэд нар маань хажууд нь байсан бол ч боллоо л доо. Эцгийнхээ насан эцэс болохын цагт тэр хоёр ах минь байсан биз дээ? Тэдэнд эцэг минь миний талаар заавал нэг юм хэлсэн байх учиртай бил ээ. Хоёр ах минь надад хэчнээн хайртай бил ээ. Биднийг ийм бие биедээ халамжтай хайртай болгон, үнэнч зөв замаар явахыг сургасан хүн ганцхан эцэг минь юм шүү! Хөөрхий тэр талийгаач эцэг минь юм шүү. Сайн эцгээс бидэнд өвлөн хоцрох хүний сайхан сэтгэл, эрдэм ухаан, эрэлхэг зориг юм шүү! Эд хөрөнгө, хэргэм зэрэг бол аавын хөвгүүдийг эвдэн бусниулах учиргүй бил ээ. Ээжээ... Ээжээ..? Раама хаана байна аа? Бас алга уу даа энэ чинь? Эцэг минь, хангай шиг түшигтэй аав минь насан эцэс болсон хойно одоо харин надад түшиг болох эцгийн минь орлох хүн бол ганцхан Раама ах маань бил ээ. Түших тулахад тэр эцэг минь, сурах хүмүүжихэд тэр багш минь болох учиртай. Раама дээрээ орж би түүний өмнө сөхрөн эцэгтэйгээ уулзалгүй насан хутаг болгосны нүглийг наманчлах ёстой. Хайрт эх минь хатан ээж минь ээ миний энэ бүх асуултыг хариулаач та? Эцэг минь... Эцэг минь нас барахдаа юу гэж гэрээслээ болоо? Сүүлчийн удаа тэр юу гэж хэлсэн бол. Тэр үгийг нь би сонсох учиртай юм гэв. 

	Гайгэй хатан бүх зүйлийг Парадад нэгд нэггүй сонсгохыг бодож байлаа. Хүүгийн нь эрс шулуун үнэнч чигээрээ байдал хатан эхийн сэтгэлийг хачин ихээр уймруулан зовоолоо. Гэвч ястай эм яг зорьсондоо хүрэхийн тул яахаас ч эс буцлаа. Хүүгийнхээ толгойг эргүүлэхийн тулд худлаа дандаа мэхлэх гэвэл хүү нь мэдчих болохоор аргаа жаахан өөрчлөх хэрэгтэй байлаа. Ядахдаа зарим зүйлийг үнэнд жаахан ойртуулах нь дээр биз гэж шийджээ. Тэгээд хатан ийн өгүүлрүүн,

	— Эцэг чинь «Эрхэм хүү Раама, Раама, Раама чи хаана байна? Раама минь, Лагшмана минь алгаа та нар хөөрхий хоёр хүү минь яваад өгч дээ. Золгүй ийм учралаар би насан эцэс болдог байжээ. Өр зүрхнээсээ хайртай өөрийн хэдэн хөвгүүдтэйгээ уулзаж учирч чадалгүй эцэг нь одоо явлаа» гэж хэлээд нөгчсөн юм гэхэд нь Парад

	— Энэ чинь юу гэсэн үг вэ? Аавыг эцэс болохын цагт Раама, Лагшмана хоёр яасан хэрэг вэ? байхгүй, хаачсан юм бэ? Тэд хаана байсан юм бэ тэгээд? гэсэн хүүгийнхээ асуултыг хариулахад хатан эхэд бүүр ч хэцүү боллоо. Гайгэй дотроо ер нь энэхэн үеийг ашиглаж хэлэх ярих үгээ нэг амжаад авъя! гэж бодлоо. Тэгээд ийн өгүүлрүүн,

	— Миний хайртай Парадаа! Раама даяанчийн хатамжлах үүрэг гүйцэтгэхээр шийтгэгдэж ой шугуйд оджээ. Сийдаа, Лагшмана хоёр түүнийг дагаад явсан юм гэж хэлэхийг сонсоод Парад тун их гайхаш төрж учрыг олж ядан эргэлзэнэ. 

	Тэгснээ; — Таны хэлэх үгийг би ер нь нэг л ойлгохгүй болоод байна. Раама ах маань ямар гаж буруу хэрэг хийсэн болж байна даа. Хулгай хийгээ юү, худлаа яриа юу, хүн алж хүрээ тоносон хулгай дээрэмд оролцоо юу? ямар хэргийн учир түүнийг ойд цөлж байгаа билээ дээ? Хэн түүнд тийм ял шийтгэл ноогдуулсан хэрэг вэ? гэж уурлаж омгорхсон байдал төлөвөө дарж ядан өгүүллээ. Ер нь энэ төрийн хуулиар их л том хэрэгтнийг ингэж шийтгэдэг байсан юм чинь дээ. Хүүгийнхээ эсэргүүцэх үгийг сөрөн Гайгэй хатан урьд хэлсэн үгээ улам тодруулан

	— Раама тийм их гэмтэй хортой үйл хийгээгүй юм. Тэр худлаа хэлээгүй, хулгай хийгээгүй, бусад олныг түйвэргэн хэлмэгдүүлээгүй юм. Хамаг хэрэг явдал үүнд биш харин Дашрат хаан Раамыг өөрийгөө залгамжлагч болгон, амьд ахуй цагтаа түүнийг хаан ширээнд суулгахаар шийдсэн явдал юм. Тэгээд ч бүүр хаан болгож дүүрсэн юм. Энэ нь миний санаанд эс нийцсэний учир би түүнээс хоёр зүйлийг гуйсан. Эхлээд миний гуйх гэж байгаа зүйлийг тэр мэдэхгүй байлаа. Тэгээд ч гуйлтыг минь биелүүлэх ам өчиг өгсөн юм. Түүний нь би овжин ашиглаж хаан ширээнд чамайг суулгах, харин Раамыг гадагш нь хөөхийг гуйлаа. Хаан эд бүхнийг санасны минь ёсоор болголоо. Раама ойд олон жилээр явах боллоо. Лагшмана Сийдаа хоёр түүнийг даган одлоо. Хаан тэдний хойноос зовсоор байж харамсалтайгаар нөхцөж буй нь энэ бил ээ. Ингээд цаашид чиний хийморь золбоотой холбогдсон олон ажлууд дараа дараалан болно. Чи ёс төр, журам горимыг сайн мэдэх хүн бил ээ. Хаан ширээ чинийх боллоо. Хамаг бүхнийг би хийхдээ үр болсон чамайгаа бодсоных юм. Ухаан бодлоо хиргүй тунгалаг байлга. Гашуудан гомдохоо эцэслэж боль! Ийм өндөр суудалд гарч байгаа нэр төрөө чи бод! Хүн гэдэг амьтан тогос шувуу өд сөдөө хайрладаг шиг тийм нандинаараа нэр төрөө хамгаалдаг юм. Ордны номч мэргэн даяанч Васиштын заавар зөвлөгөөн ёсоор эцгийнхээ гэгээн дурсгалыг хайрлан хүндэтгэ! Дараа нь чи хаан ширээнд залрах болж үүнтэй холбогдсон өргөн дэлгэр ёслол болно. Чи аз жаргал өвөрлөж төрсөн золтой баатар эрийн ёсоор эцгийнхээ гараас эзэн хааны төрийн сүлдийг удамлан авч байна гэдгээ нэр төрийн гавьяат зүйл гэж ойлгож байгаа биз гэж ятгав,

	
ГУЧИН ГУРАВ : ГАЙГЭЙН АЖИЛ ҮР ДҮНГҮЙ БОЛСОН НЬ

	Чингээд Парад өөрийнхөө эзгүй хойгуур ийм нэгэн их хилэнцэт явдал болсныг сая ухаарч мэдлээ. Хамаг учир шалтгааныг тунгааж ойлголоо. Тэр ухаант хүү хорон санаат ээждээ хорсон өшрөхийн туйлд хүрч бие сэтгэлээ барьж ядан ийн өгүүлрүүн,

	— Ээжээ! Чи юу хийж байгаа чинь энэ вэ? Намайг хаан болгоно гэж бодохдоо чамд ямар ч ичгүүр зовуурь төрөхгүй байв уу? Ийм муу ёрын юм байх гэж. Би аавыгаа ах нарыгаа эрэх минь. Би хаан болж үхсэнээ хийх юм бэ? Эцгийг минь чи л алсан юм байна. Одоо мэдлээ. Ах нарыг минь бас чи... Нэр төрийг минь баллаж үндэс угсааг минь арилгаж байж бас намайг хаан болгоноо! хол байх аа. Хаан эцэг минь чамд ямар гэм хор хүргэсэн бэ? Түүний өөдөөс сумаа харваад нумаа нууж байна уу чи! Ээ халаг чааваас эцгийг минь, хаан эцгийг минь чи алсан байна шүү! Хатан ээж Гоушалъяа, Сүмитра маань одоо ямар янзтай байна! Раама чамд хэчнээн хайртай ямар ихээр хүндэлж байдаг байсныг мартах болоо юу! Түүнийг зэрлэг харанхуй ойд цөлөхдөө сэтгэл чинь зовж зүрх чинь шимшрэхгүй байлаа гэж үү? Их хатан ээж Гоушалъяа чамайг хэзээ ямагт төрсөн охин дүү шигээ энхрийлэн хайрлаж эрх дураар чинь байлгаж байсныг ор тас мартлаа гэж үү? Төрсөн үрийг нь нохойн гөлөг шиг төөрүүлж төрийн жолоо барих эрхий нь хасах гэж бодохдоо зориг гаргаж чаджээ мөн. Үгүй ядахдаа намайг чи үрээ гэж боддог юм бол Раамад би хэчнээн их хайртайг эргэцүүлэн бодох ухаан эс байлаа гэж үү? Муу үйлд өртөж ухаан санаа чинь солиороод ийм хилэнцэт хар нүгэл үйлдээ байх аа. Эцгийгээ, ах нарыгаа амьдралдаа түшиг тулгуур хийж явах ёстой би тэднийг арилган устгачхаад өөрөө хаан ширээн дээр нь авиран гарах хэрэг үү? Яаж ингэж болох вэ? Яасан ч ингэхгүй. Хүсэл шунал чинь хэзээ ч биелэхгүй. Хүү чинь хаан яасан ч болохгүй. Ийм хар хилэнц үйлдэгчийг би эхийгээ гэж үзэхгүй чи ерөөсөө ээж минь биш! Эх үрийнхээ хэлхээг энэ мөчөөс эхэлж тасалъя хоёулаа. Ахмад хүү нь хаан эцгийгээ залгамжилдаг ёс аль эртний жам буюу. Харин урван тэрслэгчийг хаан болгох учир хэзээ ч байх ёсгүй. Орчин тойрны ард иргэд орчлон ертөнцийн хүн ард ийм үл бүтэх хэргийг яахан хэлтрээнэ гэж чи бодоо вэ? Хаан бүл харц олон цөм нэгэн адилаар манай том ахыг хаан болгохыг хүсэж байсан бил ээ. Түүнийг би ч зөвшөөрөх ёстой. Ойд цөлөгдсөн ахыгаа олж авчраад зохих байр сууринд нь зочлон суулгах болно оо би. Үхтлээ түүнийг хайрлан хүндэтгэж үг сургаалыг нь тэнгэрийн зарлиг шиг дагах болно би. Тэгэхгүй бол үйлс минь эс бүтнэ гэснээ Парад хөндий цээжийг дэлсэн булгилах зүрхээ даран уур омгоо барьж ядан цааш ийн өгүүлрүүн,

	— Ээж ээ, та юу хийж байгаа тань энэ вэ?! Улс гүрэн ард олон намайг нүд үзүүрлэн зэвүүцэх болно. Тэгэх нь зөв үү? Зөв байлгүй яах вэ. Түмэн зөв гээд энэ бодолдоо хөтлөгдсөн Парад Гайгэй хатныг ээжийгээ гэж эс хүндлэх болов. Түүнийг эхээ гэж өөрийгөө үр нь гэж үзэхээс жигшил зэвүүцэл төрөв. Тэгээд ч тэр эхийгээ ингэтэл ихээр зэмлэж энгийн хар элэгт эсэргүү дайснаас доорд үзэв. Раамыгаа хүндэтгэн хайрлах дүүгийн сайхан сэтгэл, Дашрат эцгээ таалал болсныг өрөвдөн гашуудах гүн эмгэнэл, ард олны санаа сэтгэлийг харгалзан үзэх холч ухаан, ёс төрийг барих эрт дээрийн заншил болсон уламжлал эд бүгдээс болж тэд бүгдийг хүндэтгэдэг учир Парад ингэтэл хэцүү бэрх байдалд орлоо. Эхийн эсрэг хэтэрхий тэрслэгчдийн тухай эргэцүүлэн бодож түүний үнэн зөвийг уншигч авхай та тунгаан бодоод уужим талбиун шийдэх. Парад уурлан уцаарласнаасаа болоод эхийгээ занан үзэх байдлаар эхдээ хандан чанга чангаар ийн өгүүлрүүн,

	— Чи ямар нүүрээрээ манай оронд байна вэ? Улс гүрнээс гарвал таарна. Чамайг ер нь гадагш нь хөөж гаргана. Үхэл зовлонгоор байдгаа дүүргээд өөрөө бас жаргахыг бодно. Чиний жаргалын төлөө тэр ямар ч гэм хоргүй хүмүүс цөм үхэж сөнөж байх учиртай болж байгаа хэрэг үү? Хаан эзнээ алж булаад хамгийн том хүүг нь цөлж үгүй хийгээд тэгээд чи одоо чухам яана гэж бодож ийм сүрхий сууна вэ? Чамайг арилгаж устгана даа. Маргаашийн дотор алга хийнэ. Чи тэгээд тамын оронд очно биз! Миний эцгийн байгаа газрын тэр өндөрлөгт л чи яалаа ч гэсэн хүрч чадахгүй. Чамайг харахаас нүд минь хорсож, гар минь салганан чичирч сууж эс чаднам. Одоо өнөөдрөөс эхлээд чи бид хоёрын эх үрийн холбоо хэлхээ үүрд тасарсан гэж мэд! Нэгэн тогоонд хооллож өссөн нэгэн эцгийн хүүхдийг эхийн сэтгэлээр адил тэгш хайрлан үзэх сэтгэл чамд алга байсан хойно чи өөрийнхөө үнэн нүүр царайгаа харуулж шуламс шинжээ илчилж байгаа чинь тэр дээ. Үнэнч шударга ёс, төр мэдэх сайн хүү гэж чи ах Раамыг минь ой шугуйд цөлөө. Түүнээс болж хөөрхий эцэг минь насан хутаг болж таалал төгссөн юм. Миний хувьд үүнээс шившигтэй үүнээс муухай юм ховор тохиолдол надад үгүй билээ гээд бодол болон хэсэг дуугүй байснаа: — Раама бол Гоушалъяа хатны ганц амин хайртай хүү нь байгаа юм. Эх хүн эмэгтэй хүн байна даа чи, тэр талаас нь бодож түүнийг өрөвдөх нигүүлсэх сэтгэл танд огт төрөхгүй байлаа гэж үү дээ? Эх үр хоёр нэгэн биеийн хос эрхтэн шиг ижил холбоотой байдгийг санаад чи хүүгээ явчихлаар ээж нь хэчнээн зовж зүдрэх билээ гэж ер нь бодох сэтгэл алга уу? Эх үрийн хоорондох энэ хатуу нягт харилцааг мэдсээр байж Гоушалъяа хатны голыг нь харлуулан амин хайртай үрийг нь алсын алс аймшигт харанхуй шугуйд цөлөхийн ямар их хэрэгцээ байв аа? Тэр ч байтугай Гаамтэнү хэмээх үхэр дүрст хүслэнг биелүүлэгч тэнгэр хүртэл өдий төдий түмэн үр садтай мөртөө түүний хоёр хүү «шараар» газар хагалан анжсанд зүтгүүлж явахын цагт чадлынхаа хэрээр зүтгэсээр яваа тэр хоёр шарыг өөдгүй хилэнцэт тариачин улам их зүтгүүлэхийн тулд суран ташуураар тас ороолгож байхыг хараад хөөрхий тэнгэр Гаамтэнү нулимсаа асгаруулан уйлсан гэдэг. Тэр нулимсны нь зарим дуслууд бурхдын их хаан Индрагийн бие дээр дусжээ. Тэгэхэд Индра тэнгэр түүний уй гашууг нь ихэд зөвтгөж өдий төдий үр садтай авч өөрийг нь хоёр хүүг дарангуйлагчийг буруутгасан юм гэнэ бил ээ. Тэгвэл газар дээр ганцхан үртэй түүндээ амь гол шигээ хайртай Гоушалъяа хүүгийнхээ төлөө хэчнээн их гаслан зовлон эдэлж байгааг бодож үзэхэд амархан байх юм. Намайг хаан ширээндээ суулгаж орхиод чи бид хоёр санаа амар сэтгэл түвшин өдрийг өнгөрөөнө гэж бодогдох юм уу чамд? Яаж тэгж болох бил ээ. Чи ер нь мангас шиг шунаг чөтгөр адил адтай болж яваа өөдгүй амьтан гэдгээ л илчилснээс өөр ер нь юм болж эс чадлаа. Чи ингэж жаргалаа зовлонгоор солих гэж дээ. Тийм тавилантай байсан юм байлгүй угаасаа. Эхлээд би насан хутаг болсон эцгийнхээ шарилын өмнө очиж үнэнч шударга явахаа андгайлж түүнийг хүндэтгэн гашуудна. Дараа нь ямар ч гэм хоргүй байж ойд цөлөгдсөн Раамыг олж ирж түүний өмнө түмэн буруугаа хүлээгээд эцгийнхээ төрийг түүнд шилжүүлж өгөөд чиний намайг бодож үйлдсэн энэ бүх үл ойшоогдох ялт хэргийн чинь төлөө би өөрийн биеэр зохист ялыг эдэлнэ. Ээж минь чиний хийсэн хэрэг даанч аймшигтай үнэхээр хэн ч цагаатгашгүй юм аа. Ийм хэрэг хийснээ ухамсарлах ахул өөрөө л шууд гархин уяатай олс хүзүүндээ угламаар юм. Эсхүл их гал дунд үсэрч ороод тонилмоор сон доо! Амьд явах насан туршдаа ял эдлээд ч үүнийг чи цагаатгаж чадахгүйгээс хойш үхэж далд орсон нь шулуун шууд буй заа! Юу ч гэсэн би Рааматай уулзаж учрах хэрэгтэй байна. Бас түүнийг авч ирээд хаан ширээнд суулгаж байж л дотор жаахан уужирч магадгүй. Түүнээс нааш энэ түйтгэр гай яасан ч хөнгөрөхгүй гээд Парад уурлаж уцаарлан бухимдаад эхийгээ муу муухайгаар нь дайрч доромжлоод ойн зэрлэг заан галзуурсан юм шиг ойр хавийнхаа амьтан хүнийг сүйтгэчих дөхөөд улайрсан аймшигт нүднээс нь усан бороо дусалж нүсэр том биеэрээ ордны доторх юмсыг өвс шороо шиг гишгэчин, — Би одоо чиний энэ ордонд байж чадашгүй. Би Гоушалъяа ээж дээр очих минь. Түүний өлмийн өмнө сөгдөн түмэн буруут хилэнцэт явдлын талаар түүнээс би уучлалт гуйх минь гээд гарч одлоо. Гайгэй хатны бодол төсөл ийнхүү замхран уналаа. Хилэнцэт тэр хатан шалан дээр түрүүлгэн харан чарлан орилсоор хоцорлоо. Хар хорон санаа, эд баялгийн их шунал бол эцсийн эцэст орчлонгийн хамаг олонд жигшигдэн буруушаагдах тавилантай. Алдар нэрийн төлөө хөөцөлдөх явдал бол ариун үйлс бүтээхийн саад тотгор амьдрал жаргаланг үрэн таран хийгч аймшигт бузар хилэнц мөн. 

	
ГУЧИН ДӨРӨВ : ПАРАДЫН ШИЙДВЭР

	Хааны ордон даяар Парад буцаж ирсэн тухай сураг чимээ тарлаа. Харин Гоушалъяа эр нөхрөө нөхцөөн, хайрт хүүгээ цөллөгт явуулаад уй гашуунд дарагдан суугаа учир улс амьтны ярих хэлэх үгийг ч сонирхох чадал алга байлаа. Харин Парад иржээ гэсэн үг түүнийг овоо сэргээжээ. Гоушалъяа Сүмитра дээр очоод;

	— Парад ирж гэнэ. Хоёулаа түүнтэй уулзаад ирье! гээд Сүмитрийн хамтаар ордноос гарч Гайгэй хатны ордны зүг явж байтал Парад галзуурч байгаа араатан шиг аймшигт зүс царайтай болчихсон ордноос гарч ирснээ Гоушалъяа хатныг хараад түүн дээр ухаангүй хурдлан хүрч ирлээ. Парад яагаад ингэдэг билээ гэснээ Гоушалъяа дотроо мань эр хаан болно гээд л ийнхүү ухаан жолоогүй баяр хөөр болж яваа биз! Парадын байсан Гайгэйн улс эндээс хамаагүй хол шүү дээ. Хаан ширээний төлөө хамаг хүчээрээ хурдлан ирж л дээ гэж бодсон нь Парадын хувьд их алдаатай бодсон байлаа. Хааны ордны номч мэргэн зөвлөгч болон ордны бусад сайд түшмэд цөмөөрөө Парадыг авчирч хааны оршуулгын ёслол болон хаан ширээнд суулгая! гэж шийдсэн гэдгийг Гоушалъяа сайн мэдэж байсан учраас их хааны таалал төгссөн хийгээд эрхэм хүүгийнхээ хилсээр цөлөгдсөнд гашуудан цөхөрсөн Гоушалъяа Парадад ийн өгүүлрүүн,

	— Парад хүү минь, хаан ширээ чамайг хүлээгээд бэлхэн байж байна. Одоо зам чинь шулуун шууд боллоо. Гайгэй ээж чинь чамд чиний төлөө бүхнийг хийлээ. Одоо хаан төрөө хамаг олноо удирдан жолоодогтун! Талийгаачийн төлөө эмгэнэн гашуудах явдал та бидэнд нэгэн адил байнам. Түүний эмгэнэлт үхлийн тухай бодохуйяа сэтгэл санаа элий балай болох юм. Хөөрхийлөлтэй ингэж амьд явснаас хөрсөн дор тоос болон үрэгдэх минь яав даа гэж санах юм би. Одоо би ер нь орон гэрийнхээ зүг өөрийн улс омогтоо эргэж очих болно. Ордныхонд дараа болж өнгөрсөн хааны нэрээр ингэж лай болж суухын хэрэг юу сан бил ээ. Үгүй ер нь Парадаа чи намайг Раама дээр минь хүргээд өгөөч! өөр надад юу ч хэрэггүй. Өр зүрхнээс хайртай өөрийн минь ганц хүү л хэрэгтэй гэх үгийг сонсож байгаа Парад ухаан нь элий балай байх шиг харагдана. Хайртай хүндтэй эхийнхээ өмнө хамаг буруугаа хүлээж байгаа журамт шударга үрийн ёсоор Парад ийн өчрүүн. 

	— Би ер нь яагаа ч үгүй шүү ээж минь! намайг битгий зэмлэ ээжээ та! Би энд буцаж ирээд байхдаа хүртэл ийм хэрэг явдал болсныг мэдэж төсөөлсөн зүйл даан ч үгүй байлаа. Раама ахын хувьд гэвэл би бас таных шиг сэтгэл зовон түгшиж сууна. Раамын тухайд миний хайр хэчнээн их болохыг та бас бодолцох хэрэгтэй юм. Би хэчнээн гүн зовлонд живж байгааг та бас үнэмших хэрэгтэй хатан ээж минь ээ. Болсон бүх хилэнцэт явдалд би өчүүхэн төдий ч хуруу дүрээгүй юм шүү. Энэ бүх болж өнгөрсөн үйл явц хэчнээн аймшигтай хилэнцтэй юм болоо вэ? гэдэгт би огт эргэлзэхгүй байна. Бүх юм хэнээс болсон гэдгийг би сайн мэдлээ. Нигүүлсэн сэтгэл, хайрлах үзлийн өчүүхэн ч үнэргүй энэ хар үйл явдалд би оролцсон бол би хамгийн муу муухайгаар зовлон эдлэх ял заагдахад бэлхэн байна гэж андгай тангаргийн үг өчив. 

	Ер нь ямар ч хүн алдаа мадаг гаргаж болно гэдэг эргэлзээгүй юм гэлээ гэхэд Раамын тухайд бол тэр тэгж өдий төдий жилээр ойд цөлөгдөхөөр гэмт хэрэг хийгээгүй байх нь хэн бүхэнд ойлгомжтой. Харин тэр хэрэг төвөг гаргажээ гэж бодоход гэм бурууд нь ноогдох ялыг би дүүгийн ёсоор оронд нь биедээ хүлээхэд ч бэлхэн байнам. Үнэн чанартаа эх нь ийм хүний үнэргүй хар хорон санаа өвөрлөж хамаг олны дунд хааны бүлийг үймүүлэн ичгүүрт муухай байдалд оруулсныг Парад өөдгүй зүйл хэмээн үзэж түүнийг хэн боловч цагаатгашгүй зүйл хэмээн үзнэ. Түүнийг харин дотроо ийм зөв юм санаж үнэний төлөө тэмцэж явахад нь Гоушалъяа түүний яг эсрэг хатуу хариг үг хэлсэнд дотор нь бүрхэж гол нь гонсойно. Ерөөсөө эцэг нь амьд ахуй цагтаа Раамажандарыг хаан болгох хүсэлтэй байгаагаа хэлэхэд Парад дуртайяа дэмжиж байсан болохоос биш өөрөө хаан гэж хар буруу бодол өвөрлөж байсан удаагүй бил ээ. Гэтэл Гоушалъяа түүнийг хэзээ ёзооны хүүг нь арилгаж оронд нь өөрөө ордны эзэн болох олиггүй муу санаатан байсан юм шиг хэлэхээр нь Парад хэмжээлшгүй их гомдож цөхрөхдөө Парад нялх хүүхдийн адил эхэр татан уйлжээ. Тэр дотроо, надад үргэлж сайн байдаг Гоушалъяа эх нь ийм муу юм бодоход хүрснийг санаад хувьгүй заяандаа гомдож хумсын төдий боловч өөрийгөө өрөвдөж эс чаднам. Гэвч Гоушалъяа эцэст нь хамаг учир үнэн бүгдийг ойлгоод Парад маань ийм л сүрхий хүн байжээ хөөрхий, би тэгэхэд түүнийг юу гэж муухай үгээр угтлаа гэж бодохоос гэмшээд гэмшээд сэтгэл нь эс тайвширна. Ёстой л гэм нь урьдаа гэмшил нь хойноо гэдэг болж байв. Тэгээд Гоушалъяа эх Парадын тэргүүнийг нь эхийн хайр энхрийллээр түшиж түүний нүүрийг өвөр дээрээ тавиад эрх танхил нялх үрээ аргадаж суугаа эхийн адилаар;

	— Миний хүү битгий уйл! Ээж нь гэм буруу аргагүй хийх шиг боллоо. Хүү нь эхийгээ уучлах ёстой шүү дээ. Бид бүхэнд тэг гэсэн жам ёс байна. Санаанаас шалтгаалахгүйгээр болж байдаг юмс үзэгдлийн их урсгалын дэргэд бид болон үйлс ажил маань зөвхөн хүүхдийн тоглоом хэртэй байж яахан чадах ажээ. Би, чиний үнэнч шударга сайн үйлсийн төлөө тэмцэж явааг нэгд нэгэнгүй ухаарч мэдлээ. 

	Чамд аль ч ертөнцөд амьдрах боллоо гэсэн аз жаргалтай өндөр суудал олдож байгтун! гэж би ерөөе гэж хариу өчив. 

	Эхлээд Гоушалъяагийн Парадыг сэрдэж байсан муу санаа ул мөр үгүй алга болжээ. Парадтай уулзсанаасаа хойш Гоушалъяа хатан нэлээд уужирч дотор нь овоо онгойж байлаа. Раама алга ч гэсэн Парад маань хажууд байгаа хойно бас ч яах вэ гэж бодогдоно. Энэ үед Гоушалъяад Раама нь буцаад ирсэн мэт санагдаж Гоушалъяа Парадыг тэврэн авч элгэндээ нааж төрсөн хүүгийн адилаар хайрлан энхрийлэв. Гоушалъяа Парадад хандан,

	— Миний хайрт Парадаа чамаас өмнө олон хүн энэ ширээнд хаан суусан бил ээ. Гэвч ийм том гүрний хаан суух явдлыг үл ялих юманд үзэж шунадаггүй хүн чамаас өөр гарсангүй нь гайхалтай. Иймд чи хаадын хаан байжээ гэж хэлээд тэр хатан урсан гарах нулимсаа барьж ядан пиг пиг уйлж гарлаа. 

	Үүний дараа нөгчсөн эцгийнхээ гэгээн дурсгалыг эмгэнэн хүндэтгэх ёслол үйлдээд байж байтал ордны номч мэргэд болон бусад дээгүүр мэдэлтнүүд Парадыг урьж уулзах болжээ. Хаан нөхцөөд арван дөрвөн хоног болж байна. Ард иргэд маань цөм хуран цуглараад Парадад мэнд ёслол үйлдээд Их хаан Дашрат ертөнцийн мөнх бусыг үзүүлсний тул түүнийг орлох хүн зүй ёсоор шаардагдаж байна гэдгийг учирлан өчөөд, одоо ядахдаа Раама Лагшмана хоёр улс орноосоо гадагш явсан байна. Улс гүрэн маань эх захаа алдах нь. Түүнийг та эс янзалбал, өөр хэн энэ улс гүрний чинь төлөө санаа тавих бил ээ? Та хаан болоход аль ч талаараа буруудах юу сан бил ээ? Таныг л эцгийнхээ төрийг залгамжлах нь зөв гэж шийдлээ. Олон түмэн биднийхээ саналыг ор тас зөрөлтгүй та! Учир зүй, байдал төлөвийг соёрхон үзэгтүн! Урьтал болгон бөөн ажил болж таныг хаан ширээнд суулгахын төлөө хамаг бүхнийг хийгээд бэлхэн болгоод байна. Зөвхөн таны л хийх ёслол үйлдлийг хүлээж байна. Олон түмэн энэ хотын оршин суугчид, итгэн найдсан таныгаа эзний ширээнд заларч хамаг олноо хамгаалан тэргүүлэх хаан болох ёс төр үйлдэхийг чинь тэсэж ядан хүлээж байнам гэх үгийг сонсоод Парад суудлаасаа босож цугларсан олныг хүндэтгэн хайрласан байдлаар тэдэнд хандаж нам тайван боловч гүн гүнзгий сэтгэл хөдөлсөн мэт өнгөөр ийн өгүүлрүүн;

	— Их хүүг нь эсэн мэнд байсаар байтал хаан эцгийн төрийг түүнд бэлхнээ шилжүүлэх ёстой байтал үл ялих юмаар шалтаг заан бага хөвгүүдээс нь хаан болгоно гэдэг бол нэр хүнд бүхий манай хаан бүлийн уламжлалт журам дэглэмд үнэхээр үл нийцэх бил ээ. Та бүхэн надад дэндүү их хайр хүндэтгэл хүлээлгэжээ. Ингэж байгаа чинь үнэхээр алдаатай буруу явдал зайлшгүй мөн. Раамажандар бол миний том ах юм. Тэр одоогоор энд байхгүй нь үнэн боловч би яваад Раамын байгаа газар нь очингуут түүнийг хаан болгох ёс төрийг гүйцэтгээд түүний Сийдаа, Лагшмана хоёрыг нь хамт Аюутяа хотдоо аваад ирье! Үүнээс дээр юм ерөөсөө байхгүй. Харин намайг хэсэг нөхдийн хамт Раамыг эрж олох ажилд явуулах хүнс хоол уналгын бэлтгэлийг та бүхэн хийвэл их сайн байна. Ой ширэнгэ онгон хангал уулын зах хязгааргүй ой шугуйд замчлах сайн туршлагатай хүн нэгийн зэрэг хэрэгтэй. Хааны удмын төлөө харц олон хэн боловч үнэнчээр зүтгэж тус болно гэдэгт би огт эргэлзэхгүй байна. Догшин зэрлэг араатан тэргүүтэн элдэв довтлох аюулаас хамгаалан сэрэмжлэх эр цэрэг бас хэрэгтэй! Ер нь тэгээд та нөхдөд шуудхан хэлэхэд Раамыг л түргэхэн шиг олж ирэх явдал л хамгийн чухал. Харин түүнээс биш намайг хаан ширээнд сууна гэж санасны гарз бил ээ. Парадын хэлэх энэ үг тэнд цугларсан олны сэтгэл зүрхийг сэргээж хүсэл санааны дөлөн дээр шар тос хийн дэврээх мэт боллоо. Тэд цөм Парадын үгийг зүйтэй хэмээн зөвшив. Тэгээд хааны нүсэр баян бүл хаан хүү Парадыг ой шугуйгаар эрэлд мордуулах аяны бэлтгэлийг хөл хөгжөөн болон бэлтгэв. Эрхэмсэг Раамыг олоод, эргүүлж Аюутяад авчраад, ёс горимын дагуу хааныг залгамжлан өндөр дээд төрийн өгөөмөр хишгийг хүртээх ёстой гэж үзсэн олон түмэн Раамыг эрж олох сонирхол нь асар их байсныг зүйрлэн өгүүлэх арга үнэндээ алга байна. Зүгээр энд дурдах төдий өнгөрлөө. Намайг ийм мөхөс юм хийснийг номын далайд аялагч уншигч авгай минь өршөөнө үү?

	Харанхуй шугуй модонд газарчлагчид их говиор явахад ус худаг гаргагчид, гол мөрөн нуур далайгаар туулах болоход завь онгоц хийж залж сэлүүрдэгч усчид, өтгөн ой өвч харанхуй ширэнгийг огтлон хаяж зам засагчид, өлсгөлөн араатнаас дээдсийн амийг хамгаалагчид зэрэг зүсэн зүйлийн амьтад Парадад үйлчлэн явах боллоо. Тэд цөм бэлэн боллоо. Тэгээд аяндаа гарч одлоо. Зарц үйлчлэгчид хаан хүүгээс түрүүлэн замын дагуу хамаг бүгдийг засаж янзлан сайхан болгоно. Раама хааныг олж эрэх онцгой төвөгтэй ажилд хамаг бүгдээрээ оролцож хачин лут хөөр баяр болжээ. Хотоос гадагш гарах замыг нь хүртэл хосгүй сайхан засжээ. Шалбааг устай зарим зам гудамжийг хуурай болгоод хаан хүүгийн явах замыг өөгүй сайхан тэгшилж хажуу хужуугаар нь хотын иргэд зогсох тавцан бас бэлтгэжээ. Ийнхүү Парадын тушаал заавраар хамаг юм хийгдэж байхын цагт Васишта болон ордны дээд түшмэд дахин нэгэн удаа хурал цуглаан хийжээ. Түүндээ Парадыг оролцуулах гэж түүн рүү элч зарлага илгээв. Бүрээ бишгүүр цан хэнгэргийн чимээ хангинуулсаар Парадыг дуудан ирж яваа хөл болсон зарлага тэргүүтнийг хараад сэтгэл нь эвгүй болж дахин зовлонд учирлаа. Элч зарлагад хандан өгүүлрүүн;

	— Би хэлсэн шүү дээ. Хэчнээн хуралдах гээд байгаа улс вэ? Цаадуул чинь. Хаан болохгүй гэж хэлсэн шүү дээ би. Хэлсээр мэдсээр байж дахин дахин намайг хаан болохыг шаардах хэрэг юу байна?! Ач тусыг санаж та бүхэн энэ хар бүрээ бөмбөрөө дуугаргахаа больж үзэгтүн! гэв. Тэгэхэд дүү Шатрутендаа хандаж ийн өгүүлрүүн;

	— Гайгэй ээж хэчнээн гай тарьсныг Шатрутен чи үзэж байгаа биз. Түүнээс болж заримдаа ичсэн нүүрээ буруулах газар ч олдохгүй юм. Гайгэйн гай ганц надад биш хамаг олны зүрхнээ хар толбо болон үлдэж байна. Эцэг маань өөд боллоо. Эзэмшиж байсан гүрэн нь эзэн захиргаагүй боллоо. Зүйрлэн хэлбэл хөлгүй далайн дундах залуургүй онгоц лугаа адил өөрийн эрхгүй ийш тийшээ гуйвалзан эрх мэдэлгүй хөвөх боллоо. 

	Хааны гол том ордонд хамаг түшмэд байраа эзлэн Парадыг хүлээгээд байлаа. Парад тэнд явж очлоо. Хав харанхуй дунд сарны гэрэл гэнэт тусаж хавь ойрыг гийгүүлэх мэт болж цугларсан олон цугаараа чухал дээдсийн баяр хөөр боллоо. Ордонд байгаа бүхэнтэй мэндчилэх ёслол гүйцэтгээд эзний суудалд Парад залран суув. Тэгмэгц Васишта болон бусад том эрх дархтнууд Парадад хандан ийн өгүүлрүүн,

	— Та хүлцэн сонсогтун, бидний эзэн хаан эцэг тань энэ улс гүрнийг таны мэдэлд орхиод таалал төгссөн бил ээ. Раамажандар бол таныг хаан болгоход дүүрэн баяртай байлаа. Та зовж мэгдэх хэрэггүй, зохист суудлаа эзлэгтүн! Олон түмэн бид хаашаа л бол тийшээ тул тэднийг бид аргалж болох билээ гэв. Васиштын энэ үгийг сонсонгуут Парадын сэтгэл санаа Раамад явж очив. Ийнхүү Раамыгаа бодоод түүний нүдэнд нь ус гүйлгэнэж байлаа. Сүүл сүүлдээ хөөрхий ахыгаа бодоод эхэр татан уйлав. Ахан дүүсийн ёс ийм нарийн байтал Васиштын хэлэх үг хэчнээн мунхаг вэ? гэж бодсондоо уураа барьж ядан Парад ийн өгүүлрүүн,

	— Би эцгийн нэр төрийг бодож байна. Хар нялх цагаасаа хааны ордонд тонгочиж өслөө. Эцэг дээдсийн үг сургаалыг олонтоо сонсож байсны хувьд өөртөө ноогдоогүй юмны төлөө өлөн ховдог зан гарган өлөлзөх зориг үнэхээр надад алгаа! Та нарын хэлэх үгэнд би үнэхээр гайхаж байна. Энэ ер нь юу гэж хэлж байгаа нь энэ вэ? бүү мэд, мэдэхээ бүүр байлаа. Их хаан Дашратын хөвгүүд ингэж доромжлогдох учиргүй бил ээ. Эрхэм хүн хайрт ах Раама минь Дашрат эцгийн их хүү бил ээ. Хаан төр эцгийн эрх мэдэл цөм түүнийх байх учиртай. Раамажандар зөвхөн том хүүгээр ч үл барам номд мэргэн, шударга төлөв, шашин төрийн гүн бодлоготон, нигүүлсэнгүй үзэлт их ухаантан мөний тул бүүр ч хаан байх зохист хүү нь мөн бил ээ. Хааны өндөр дээд энэ суудал бол хэн хамаагүй хүн бүхэнд зориулагдсан жирийн нэгэн зөөлөн суудал огт бишээ. Та нар намайг юунд ингэтэл ихэд даажигнах мэт зан төлөв гаргаж байна? Раамажандар дээрээ очно. Сүрхий шандаст агт морь сүйх сайн тэрэг тэргүүтэн хэрэгтэй гэж би та нарт хэлээгүй бил үү? Хаан болж энэ суудалд залрах хүн бол ёстой тэр Раама мөн. Ёсыг түүнтэй хамт үйлдэгтүн та минь! Би хаан биш, би хаан болох ямар ч эрхгүй амьтан билээ та минь! Эрс шийдмэг энэ үгийг сонссон хүмүүс яаж ч эс чадна. Харин түүнийг өрөвдөн хааны хөвгүүдийн эрхэм дээд журам горимыг гайхан талийгаач болсон эцгийг нь таашаан магтаж байлаа. Парад цааш нь өгүүлрүүн;

	— Хэрэв Раама үгэнд минь эс орвол би бас ой шугуйд амьдрах болно. Тэндээ бүр насан туршаа хатамжлан сууна. Тэр үед л манай удамт төрийн нэр сүрийг баллахгүйг албат иргэд та бүхэн бие бодолцох хэрэгтэй болно. Тэгэхийн тулд Раамад хамаг бүхнийг зүй зохисоор нь ойлгуулан түүнд төрийн эзэн их хаан өргөмжлөхийг бодогтун! гээд дараа нь тэр, Сүманд одоо аялалд гарах боллоо. Хамаг юмаа хурдан цэгцэл! гэв. Бүх хот тэр аяараа дахин амгалан тайван амар баясгалан төгс боллоо. Аюутяад оршин суугчид Раама ирээд хаан болсноос ялгалгүй баярлалаа. Раамыг олж ирээд зохих байрыг нь эзлүүлэх чадал Парадад байгаа гэж хамаг олон найдсаных тэр бил ээ. 

	
ГУЧИН ТАВ : ГҮХИЙН ЭРГЭЛЗЭЭ

	Нишаадражийн хаан Гүх Ганга мөрний дорно эрэгт олон хүний дуу чимээ болж байхыг сонсжээ. Тэгээд тэр орчимд үй түмэн цэрэгтэй дайчдын хүрээ хуарагнаж байна уу? даа гэж бодлоо. Хаан бараа бологчдоос ийн асууруун;

	— Энэ юун чимээв дээ Цэргийнх үү дээ. Хаа газрын хэн гэгч хааны арми юм бол оо? Энд тэд юунд ирдэг бил ээ? Байдлыг ажвал Аюутяагийнх шиг байх юм. Гайгэйн хүү Парад олон цэрэг эрсээ дагуулан иржээ дээ гэж санагдахаар байх чинь вэ. Тэргэн дээр байгаа эд юмс цэргийн эрхтнүүдийн хувцас хунар маяг төрх нь Аюутяагийнхны шинж төлөв лав мөн шиг байна. 

	Одоо чинь Аюутяагийн хаан Парад л байгаа даа. Хаан Парадын тухайд шал өөр юм бодож байлаа. Юу вэ? гэвэл тэр одоо Раамажандарыг алж устгахын тулд энд ирээ биз гэж бодно. Хаан;

	— Одоо манай дайн байлдааны дадлага туршлагатай цэрэг эрс багаж зэвсгээ бэлдээд байлдаж тулалдахад зэхэцгээ! Бүх хүчээ нэгтгэцгээ! Ганга мөрний өөрийнхөө талын эргийг хамгаалахын тулд хичээнгүй болгоомжтой бэлтгэцгээ! Онгоц завь тэргүүтнээ урагшлан тэмцэхээр зэхэгтүн. Парад ямар зорилгоор энд ирсэн гэж бодож байна та нар? Харин тэр Раамын эсрэг тэмцэх гэж яваа биш бол бид тэднийг Ганга мөрнөөр гатлахад нь тусалж дэмжиж өгнө. Харин Раамажандарыг дайсагнах гэж яваа юм бол тэднийг энд нь хааж боох хэрэг гарна гэж хэлээд ямар ч байлаа гэсэн хамаг бэлтгэлээ базааж банжаад байхыг зааж тушаагаад Хаан Гүх өөрөө нэгэн завинаа суугаад Парадтай уулзаж учраа ололцохоор явах хэрэгтэй гэж шийдлээ. 

	Гэтэл тэнд буудаллаад байж байтал Сүманд Парадад хандан ийн өгүүлрүүн,

	— Хараач, Гүх хаан ирж явна. Тэр Раамажандарт туйлын хайртай элэгсэг дотноор ханддаг хүний нэг бил ээ. Бодвол бас тэр тантай уулзаж танилцахаар ирж яваа нь энэ биз. Бас ч таны ёс төрийг хүндэтгэж яваа биз. Энэ хүн хаан төрийн толгойд байгаагийнхаа хувьд арга буюу энэ муж улсыг захирагч бил ээ. Өөрөөр хэлбэл энэ нутаг усныхан түүний захиргаанд байгаа юм. Гүхийн ард иргэд энэ ойн хаа хаагүй амьдран суудаг юм болохоор тэр л ёстой Раамажандар чухам одоо хаана байгааг яг мэдэж байгаа даа. Бидэнд Раамын сургийг Гүх хаан л гаргаж чадна. Тэр ч байтугай эдний албат иргэд бараг биднийг Раама дээр аваачиж уулзуулаад өгөх улс байгаа юм гэж энэ тэрийг ярилцаж байтал Нишаадражийн хаан тэдэн дээр хүрээд ирэх нь тэрээ. Тэр Парадын амар мэндийг эрж мэндийг мэдээд ийн өгүүлрүүн;

	— Би та нарыг энд ирлээ гэж ер мэдсэнгүй. Та нар ч надад хэл үг болсонгүй. За тэр ч яах вэ. Миний хэлэх үгэнд юм санахын хэрэггүй. Эндхийн номыг та бүхэн өөрийнх шигээ санагтун! Яаж туслуулмаар байна. Хамаагүй бидэнд хэлэгтүн! Би бол хаадын удам нэр хүндэт бүлийн үр сад идэр залуу хааныг эр цэргийн нь хамт хүндэтгэн хүлцэн учирч байгаагаа азтай учралд тооцож байна гэх мэтээр Гүх тэднийг таатай сайхнаар угтан тааламж хүндэтгэлээр хүлээн золгожээ. 

	Парад түүний хариуд — Танд их баярлалаа. Таны хайр энэрэл асар их байна. Таалалд тань нийцэх болтугай бид бүгд. Үүнээс өөр юу илүү харж танаас хүсэх билээ бид. Хамгийн их эрхэмлэн хүсэх нэгэн зүйл хэмээвээс хайрт ах Раамажандартай минь уулзуулж өгөхийг хаан дээд язгууртан танаас бид хүсье! Парадваж хэмээх агуй хаана байдаг юм бэ? Тэр хүрэх зам хаагуур явбал шулуун шууд бол. Та ачтай болоод үүнийг надад харамгүй хэлж туслах сан болов уу? гэх үгийг сонсоод Гүх хаан алга хавсран наманчлаад ийн өгүүлрүүн:

	— Бид танд өөрсдийн найдвартай сайн хүмүүсээр туслуулъя. Тэднээр та нарыг газарчлуулан Раама дээр хүргүүлж өгье! Энэ бүхэн бол аргагүй чухал үйл явдал билээ. Таны бүл уг нь хувьгүй явдалд тохиолдох учиргүй сэн. Харин надад нэгэн хэлэх үг байна. Тэр юу вэ гэвэл хаан хөвгүүн та Раама ах дээрээ очиж уулзах гэж яваа атлаа энэ олон цэрэг эр дагуулж явахын хэрэг юун бил ээ. Үүний чинь би нэг л муу санаад байна. Ний нуугүй хэлсэн нь дээр байдаг даг. Юмыг ер нь ингэж хэлсний минь тухайд та намайг уучлаарай! гэж хэлэх Гүхийн үгийг сонсоод Парад ичих зовох байдал царайд нь илт тодрон үзэгдэв. Тэгээд тэр ийн өгүүлрүүн;

	— Ээ бурхан минь тэнгэрийн нэрийг барьж ам өчиг өгөхөд бэлхэн байна би. Улс амьтан намайг юу гэж байна гэнээ! Би одоо ингэхэд Раамажандарын дайсан болох нь шивдээ! Түүнийг би устгах хороох гэж яваа хэрэг болох нь уу? Ийм муу ёрын юм гэж байх уу та минь ээ? Гүх хаан та сонс! Эцэг минь насан хутаг болсон. Одоо надад эцгийн минь оронд эцэг болох, улс гүрний минь толгойлох хүн ганцхан Раама л мөн бил ээ. Алах байтугай би түүнийг олж аваад хаан ширээнд залах гэж яваа хүн юм шүү. Үүнээс өөр надад ямар ч зорилго бодлого үгүй бил ээ. Энд ирсэн эрхэм дээд ганцхан хүсэл эрмэлзэл минь энэ бил ээ. Үгэнд минь итгэж болно. Бүрэн дүүрэн итгэж болно гэв. Гүх түүний хэлэх үг байдал төлөвөөс нь ажаад, түүнийг Раамажандар ахдаа арга буюу хайртай учраас дүүгийн нинжин сэтгэлээр түүнийг эрж яваа юм байна гэж мэдэв. Тэгээд Гүх Парадтай уулзсан минь хэчнээн сайн хэрэг болов гэж аминдаа ихэд олзуурхан байж сэтгэл санаа амарснаа түүнд шууд мэдэгджээ. Гүх хаан ийн өгүүлрүүн;

	— Эрхэм дээд язгуурын идэр залуу хаан хөвгүүн минь ээ, чи ёстой сүү шиг цагаан санаатай, сүрхий сэргэлэн оюунтай хамаг бүгдийг мэдэгч хаан язгууртан мөн байна. Чиний өөдөөс сөрж чадал тэнхээ заах муйхар хар хүч манай дэлхийд байхгүй. Хүний сайхан чанар чинь чиний өлзий буян биз. Хүчит мэргэн ухаан чинь чамайг холын бодолтой болгоо биз. Үүрт мөнхөд алдарших үлэмжийн их хүн болог чи! гэж ерөөв. Үдэш орой болж байлаа. Гүх хаан албат иргэдээ дайчилж хүндэт зочин хаан хүү Парад болон түүний дагуул хүмүүсийг хооллож ундаалж унтуулж амраах хамаг бүх бэлтгэлийг хангаж цөмийг хийжээ. Гүх хаантай уулзаад хаан хүү Парадын сэтгэл санаа их зовж эвгүй байдалд орлоо. Хүнч сайхан сэтгэлтэй Парад Раамажандарын тухай элдвийг эргэцүүлэн бодно. Тэр бодол сэтгэлдээ хөтлөгдөн нойр нь хулжив. Эцгийн харамсалтай үхэл, ахыг нь алс холд цөлөгдсөн эд бүхнийг сайтар нарийвчлан тунгаахуйц сэтгэл нь улам шаналгаатай болж хайран сайхан эцгийн нэр төр ариун бүлийн алдар хүнд гэж бодохуйд харамсах сэтгэл өөрийн эрхгүй төрнө. Хүн нэрээ тогос шувуу өдөө сөдөө хайрладаг билээ гэх мэтийг бодож өнгөрснийг эргэцүүлэн тунгаагаад нэгэн үе дотор харанхуйлан бачимдах шиг болоход санаа алдвал сая жаахан уужрах шиг болов. Гүх хаан шөнө орой болсон хойно Парадын нойр хулжин байхыг мэдэв. Юуны учир тэр ингэтэл шаналж байгааг бас мэдэж байв. Тэгээд Гүх түүнд санаа сэтгэлээ амар тайван байлгахын чухлыг ятгав. Тэр хоёр хоёулаа Раамын талд байгаа болохоор санал нийлж байлаа. 

	— Раама хаана сууж, хаана унтаж, юугаар хооллож ундаалж ямар шүү бодол санаатай байна аа? гэж Раамын ахуй байдал аж төрөл, бодол санааг Парад Гүх хаанаас лавлан асуулаа. Гүх ч Раамын байдал төлөвийг сайн мэдэж байсны хувьд Парадын асуусан зүйлд нэгд нэгэнгүй тов тодорхой хариулж түүний тухай дэлгэрэнгүй тайлбарлаж өглөө. Үзэсгэлэн төгөлдөр ариун уст их Ганга мөрний эрэг дээр Раамын тухай түүний зорилго бодлогын талаар номтой эрдэмтэй аглагчид ноёд хаадын ордныхны хамтарсан өргөн дэлгэр маргаан явагдлаа. Сонин сайхан зорилго бодолтой эрхэм дээд бүлээс гаралт идэр залуу баатар эр Раамын шастир түүх тэргүүтэн нь номч мэргэн даяанчлалын сонирхлыг хүртэл ихэд татаж тэдний сэтгэл зүрхийг хөвсөлзүүлэн хөдөлгөж байв аа. Орчлонгоос уйдаж хамаг бүхнээс тасарсан аглагч хүн бараг юмыг сонирхох нь ховор атлаа баатар эр Раамын тухайд байдгаар хичээнгүйлэн анхаарч буй нь арга буюу сонин сайхан хэрэг бил ээ. Гүх хаан Раамын тухай хамаг бүхнийг харамгүй хэлж өгсний дараа Раама, Сийдаа хоёулаа атар онгон хөрсийг ордны зөөлөн тохилог ор шиг үзэж унтаж амраад явсан нэг газрыг зааж хэлж өглөө. Харин Раамынхаа тэгж явааг үзээд Лагшмана тэр шөнөжингөө уйлж хоносон явдлыг Парадад хэлэхэд Парад ах нараа өрөвдөн арга буюу уйлан уруу царай гаргаж байлаа. Тэгснээ Раама замдаа энд хоноглоод явсан юм гэж Гүхийн орчмын өвс ногоог сайтар ажиж байснаа «Хөөрхий хайрт ах Раама минь дэр дэвсгэр болж нэгэн шөнийг өнгөрөөсөн эдгээр өвс ногооны ширхэг бүр нь надад хатан ээжүүдийн маань бие мэт санагдан энд миний өмнө энэхүү өвс ногоон дотроос өндийн босож ирэх шиг» санагдаж байна гэв. Раама энд хонохдоо юу идэж хоносон бэ? гэж Парадыг асуухад Гүх хаан;

	— Тэр орой би хааны ордны хамгийн шилдэг тогоочоор амтат сайхан хоол хийлгээд Раамажандарт барьсан юм. Харин тэр түүнийг идэлгүй эргэж Сийдаагийнхаа барьж ирсэн уснаас нэгэн аягыг уугаад унтсан. Маргааш өглөө нь мөн л Сийдаа Ганга руу явж аяга ус авчирсан түүнийг уугаад л тэрэг хөсгөө эргээгээд тэр гурвуул явгаар цааш их аяны замд орсон юм гэхийг сонсоод Раамыгаа олж Аюутяадаа авч харьж хаан суулгана гэж бодож эх нутгаасаа гарч ирэхдээ дотор нь овоо онгойж сэтгэл нь түр боловч сэргэж явсан Парад ойн захад ирж Гүх хаантай уулзаад Раамыг ямар янзтай байгааг нь сонсоод дахиад л сэтгэлийн бөөн зовлон зүдүүрт уналаа. Парад дотроо ямар ч гэсэн би эрхэмсэг Раамыгаа олж аваачаад хаан эцгийн хойчийг залгамжлуулах төрийн жолоог түүнд өгнө. Харин арван дөрвөн жилийн нь дутуу хугацааг нь би өөрөө тэр шугуйд залган сууж гүйцээнэ. Тэр харин миний үгэнд орох байгаа даа! гэх мэтээр элдвийг эргэцүүлэн бодсоор нойргүй хоносон Парад өглөө болмогц босоод Шатрутенийг дуудаж: За дүү минь босоорой. Чи өдий хүртэл яасан санаа амархан дугжирч хэвтэнэ вэ? Одоо бид нар түргэхэн шиг гол мөрнөө гатлах хэрэгтэй байна. Гүх ч бидэнд туслах байх гэхэд Шатрутен ийн өгүүлрүүн:

	— Ах минь би унтаагүй юм шүү. Раамын тухай бодол болсоор байгаад би өнөө шөнө нүд анилгүй бодолд дарагдан шөнийг арай өнгөрөөсөн билээ гэж ярилцаж байтал Гүх хүрч ирлээ. Тэгээд Гүх хаан ийн өгүүлрүүн:

	— Та нар нэг олигтой унтаж чадсангүй дээ. Арга буюу Раамажандарынхаа хойноос санаа сэтгэлийн их зовлонтой байгаа болохоор тэгж байгаа биз, хөөрхий аргагүйдэг дээ! Та бүхний аян замыг шууд шулуун болгохын тулд би Ганга мөрнийг гатлахад чинь туслах унаа цуцаа онгоц усчныг бэлэн болголоо гэв. Ачтай тустай Гүх хаан нээрэн л хамаг бүхнийг бэлэн болгожээ. Их бага онгоц завинууд цөм бэлэн болжээ. Тэгээд Парад цэрэг эр бараа дагуул бологчдынхоо хамтаар ус мөрнийг гаталж амжлаа. Парад, хатан эжийнүүд, мэргэн зөвлөгч Васишта тэргүүтнүүд нэгэн тохилог том онгоцноо сууцгаав. Тэгээд хөдөлтөл тэдний эргэн тойрон үй олон завинууд дээр цэрэг эрс сууцгаан ариун мөрнөөр гаталж байгалийн түмэн гоо сайханд сэтгэл нь хөөрсөн хүмүүс шуугилдан хашхиралдаж их л том баяр ёслол болж байх шиг түүнд санагдана. Сэтгэл нь сэргэсэн олон түмэн ардын байдал төлөвийг үзээд хамаг бүгдээрээ уй гашуунаа умартан сайн сайхныг мөрөөдөн цээж дүүрэн баяр хөөр болж байхын цагт гагцхүү Раама ахынхаа хойноос сэтгэл нь зовсон Парад л ганцаараа сэтгэлийн зовлонд автагдаж баяр хөөргүй явна. 

	
ГУЧИН ЗУРГАА : ПАРАДВАЖ ХЭМЭЭХ АГУЙД ПАРАД ИРСЭН НЬ

	Парад болон түүний нөхөд Парадваж аглагчийн агуйд очиж явахдаа ой шугуйн хав харанхуйн гүнээр зориг барин туулж явахдаа араатан амьтны идэш болох бий хэмээн эмээж явлаа. Ингэж явахдаа харанхуй шугуй модны зайн нэгэн хэсэгхэн тааламжит сайхан газар үзэгдэх нэгэн овоохойг хараад Парад энэ чинь нөгөөх эрж яваа газар маань биш байгаа гэж бодоод цаашаа сайтар лавлан харвал нэгэн тохилог агуй ч бас үзэгдэв. Лав энэ Парадважийн агуй гэдэг мөн дөг өө гэж бодоод тийш ойртон очиж цэрэг эрс дагалдан яваа албат иргэдээ агуйн гадна зогсоон нум саадгаа буулган орхиж гар хоосноор өөрөө ганцаараа агуйн зүг явж очлоо. Яв явсаар дотогш орлоо. Васишта мэтийн нэр хүндтэй хүмүүс бас даруу намуухан явсаар түүний хойноос бас дагалдан оржээ. Парад, Васишта мэргэнээс бусдыг нь өөртэйгөө орохыг хориглон зөвхөн Васиштын хамт гүн агуйд цааш явж оров. Васишта мэргэнийг харангуут Парадваж аглагч суудлаасаа босон тэднийг хүндэтгэлтэйгээр угтав. Парад ч тэр ихэмсэг эрхэмсэг аглагчийн амар мэндийг эрж түүнийг ёс төрийн горим журмаар төр ёсыг нь хүндэтгэн угтав. Ухаалаг тэр аглагч Парадыг сэргэлэн хурц харцаараа нэгэн удаа зэрвэс ширвэн харангуут энэ бол хаан хүү байна. Дашратын хүү байна гэж танилаа. Тэр аглагч Дашратын таалал төгссөнийг бас сайн мэдэж байсны тул хүүгээс олон юм эс асуулаа. Харин хаан хүүг эрдэмтэн хүн ямар хэм хэмжээгээр хүндэтгэн угтах ёстой вэ? тэр зэргээрээ хаан хүү Парадыг хатамжлагч их номтон угтан хүлээж авчээ. Харин номч мэргэн хатамжлагч Парадваж хаан хүү Парадыг ирсэн явдлыг хашир хартай хүний журмаар мэдэхийн тулд хэд хэдэн зүйлийг товч тодорхой асууж түүний хариулах байдлаас нь янз төлөвийг нь төлөвлөж мэдлээ. Парадваж ийн асууруун;

	— Ай хөө Парадаа чи хаан ширээгээ орхин хамаг олноо ардаа хаян хаян энд хэрэг зориг болж ирдгийн чинь хэрэг юу сан бил ээ? Аюутяа хот тэндхийн бүх ард иргэдийн дотор чиний хамаг бүх үйл ажил чинь байх учиртай сан биш бил үү? Дашрат хаан залуу бага хатныхаа заавар зөвлөгөөнөөр Раамажандарыг ойд олон жилээр ял заан цөлсөн юм. Гэтэл та нар одоо Рааматай уулзаж ярилцаж, түүнийг эргэж тойрох гэдэг ямар ёс байна. Тэгэх боломж ч үнэндээ алга. Чи харин тэр улс гүрнээ төвшин төлөв удирдан жолоодож байвал л боллоо. Өөр бас юу хэрэгтэй билээ чамд. Эрдэм номд нэвтэрхий тэр аглагчийн хэлсэн үг гүн гүнзгий утгатайн дээр эрс шулуун шийдэмгий нь үнэхээр бэрх тул бас зорьсон хэрэг түүнээс болж бүтэмжгүй болж юуны магад тул Парадын дотор харанхуйлан давчдаж ахыгаа өрөвдөх сэтгэлдээ уяран өөрийн эрхгүй нүдний нь нулимс бүрхэн үг хэлэх гэхэд хэл ам нь эвлэрч өгөхгүй шүлс шүүсгүй болтлоо хатсан ам нь аглагчийн үгийг сөрж дуугарах гэж зоригловч эс эвлэх нь арга буюу их сүрд дарагдсаных буй заа. 

	— Сүнс минь зайлах шиг болж байна гэснээ Парад цааш нь үгээ сунжруулан, — Та надад ямар их гэм бурууг оногдуулна вэ?! Бурхан ч гэсэн намайг ингэх учиргүй бил ээ. Тэнгэр бурхдын нэрийг барьж тангарагласан ч болох байна би. Намайг уучилж өршөөгөөч! Намайг харж үзээд хайрлаж энэрээч эрхэмсэг их эрдэмт ачтан та минь! хийсэн бүх хилэнцийг ээж минь намайг үгүй байхад эзгүй хойгуур минь үйлдсэн юм шүү. Би үнэн мөнөөр нь хэлж байна. Түүнд би ер нь хуруу дүрэхгүй юу ч мэдээгүй явсан гэм зэмгүй хүн юм сандаа. Би энд ирэхдээ Раама ахыгаа буцааж эцгийнхээ оронд хаан ширээнд суулгаад өөрөө, оронд нь зохих үйлдлийг ёслон гүйцэтгэж орлон хоцрохоор ирсэн юм сандаа. Танаас ах Раамажандар минь хаана байгаа вэ? гэдгийг л лавлан мэдэх гэж таны ариун энэ гэр аглагчийн ордонд тань доорд би аргагүйн эрхээр толгойгоо гудайлган орж ирж байнам. Та намайг муугаар битгий бодоорой! Ачтан болоод учрыг нь олж тунгаана уу? гэж хэлээд Парад урсан гарах нулимсаа барьж ядан байж уйлав. Парадын байдал төлөвийг сайтар ажин байснаа Парадваж ийн өгүүлрүүн;

	— Парадаа би чиний байдал төлөвийг сайн мэдэж байна. Хаан төрийн өндөр дээд суудлаас харц доод даяанч Раамын сууринаа бууж ирээд байраа сольж болно гэж чи яаж бодно вэ? Харин чи туйлаас хичээж байгаад түүнтэй зөвхөн уулзаж болох юм. Чи гомдон бачимдахаа боль хүү минь. Дашрат нандин Ширий Раама Жидрагүдэд байгаа. Тэнд ер нь суурин байгаа юм. Энэ шөнөдөө чи Жидрагүдэд очихын оронд дагалдан яваа хүмүүсийнхээ хамт эндээ байзнаж хоно! Маргааш өглөө харин түшмэдийнхээ хамтаар Жидрагүд руу очиж болох юм. Чамайг эндээ хэсэг зуур тогтнозновол надад үнэхээр тавлаг сайхан байх сан бил ээ. Та үүнийг бодож тунгаагаад таалалдаа нийцэхээр шийдэж хайрлана буй заа!

	— Тэнгэр эзэн минь, таны тааллаар болъё! Харин энд ирснээр миний сэтгэх санах гол юм гүйцлээ гэж би үзэхгүй цаашдаа олон олон зүйлийг чандалж мэдэхийг туйлаас би хичээюү. Хайрт ах Раамыгаа хаан болгохоор тэмцьюү! хэмээн Парад аглагчийн үгэнд хариу өчив. Парадваж, ямар ч гэсэн Парад намайг болон миний шавь Раамажандарыг алж устгах хорлолт муу бодол өвөрлөн хороо цэрэг дагуулж ирсэн лав биш байж хэмээн бодоод дотор нь овоо уужран инээмсэглэсэн сайхан харцаа хаан хүүгийн зүг тусган ийн өгүүлрүүн:

	— Үгүй үгүй чи Раамын талын хүн байсан юм. Дашратын хүү байж л дээ! Харин би чамайг өндөр дээд хүндэтгэл ёслолоор угтах ёстой байжээ дээ уг нь. Одоо ч гээд хоцрох юу байх вэ. Хүлээж хүндэлж авахыг минь хүлцэн хүлээж ав! Хүү минь чи, дагалдан яваа бараа бологчдоо гадаа юунд орхио вэ? Тэднийг нааш нь оруулж ирэгтүн!

	— Ном бясалгагч эрдэмт хүний ариун агуйг ёс мэдэх, мэдэхгүй үй түмэн амьтдаар бусниулна гэдэг юу гэсэн үг вэ? тэр ёсонд үл нийцнэ. Тийм учраас би тэднийг гадаа орхисон юм. Миний хамт тэгээд үй олон амьтад яваа юм. Тэгэхлээр хар яршиг! Тэднийг авчраад хэрэггүй даяанч минь гэж намуу зөөлнөөр өгүүлэн хэлэв. Гэтэл Парадваж түүний үгэнд эс орлоо. Юу гэсэн үг вэ? Ямар ч байлаа гэсэн зочид гийчний журмаар байх юм байхаар л байг! Цөмийг урьж залаад оруул! гэв. Парадваж тэгээд өргөл мөргөлийнхөө өрөөнд ороод өргөл ном уншаад буяны ёслол үйлдэв. Гал, ус, баялаг, зол жаргалын бурхдыг дуудан Парадваж ийн өгүүлрүүн; ,

	— Бурхан тэнгэрүүд минь та нар сонсож бай! Би Парад болон түүний бараа бологсдыг хүлээж авах минь ээ. Тэдний тоо асар олон юм. Тэднийг цатгахаар хоол ундны бэлтгэлийг ахар богинохон хугацаанд бүтээж хайрлагтун! Тэдэнд бас тохитой тухтай багтаамжтай сууц тэргүүтнийг бэлтгэж хайрлана уу? Би тэднийг гэртээ хүндэтгэн зочилж хооллон ундаалж амрааж унтуулах учиртай бил ээ. Тэнгэр бурхад та бүхний ид шид хүч чадалд итгэсэндээ би тэднийг ийн урьж залсан бил ээ. Одоо арга буюу надад хайр ивээл өршөөгтүн! Номч даяанчийн хүсэл гуйлт биелж хамаг бүхэн санаснаар бүтлээ. Ханатал цадталаа Парадынхан зочлууллаа. Хар бор улс дуулж бүжиглэн хөлчүүрч баймаар тийм их элбэг дэлбэг уух идэх юм, орон байр тэрхэн дороо бий боллоо. Харин энд бол гүн ухааны бясалгалын бадагт яруу шүлэг аялгуулан уншихаас биш тэгтэл хамаа намбаагүй бужигнан яахан болох бил ээ. Харин Парадыг дагалдан яваа цэрэг эрс цөм энэ гайхам элбэг дэлбэг амьдралд сэтгэл шунан улмаар Аюутяа хотдоо ч буцалгүй эндээ байгаад байхаар шийдлээ. Зовж зүдрэх юмгүй зохист налгар амьдрал гэж үүнийг хэлэх ёстой. Түүнээс салж болохгүй гэлцэнэ. Учир нь тэд Парадваж энэ бүх зүйлийг зөвхөн ганц хоногийн төдий дээд тэнгэрийн зарлигаар олж амсуулсныг тэд яахан гадарлах ажээ. 

	— Харин өглөө болсон чинь анх энд ирэхэд ганц бие ядуу аглагч ямархан шүү маягаар ховор хомс амьдарч байлаа. Тэгэхэд Парадын олон дагуул ирж түүний сэтгэлийг зовоохоор түргэхэн шиг л зайлъя! гэмээр нөгөөх байдал яг хэвээрээ байлаа. Хамаг бүгдээрээ гайхлаа. Харин өчигдөр шөнийх чинь зүүд биш байсан байгаа гэлцэнэ. Хаанаас цөмөөрөө ижилхэн зүүдлэх билээ гэлцэнэ. 

	
ГУЧИН ДОЛОО : РААМЫН ОВООХОЙ

	Маргааш өглөө нь Парадваж хатамжлагч Парадад ийн өгүүлрүүн;

	— Эндээс Раамажандарын байгаа газар хүрэхэд ширүүн дориун урсгал бүхий нэгэн асар өргөн гол үерлэн урсаж байх бий. Түүний цаад талын эрэг дээрээс нэгэн ан араатнаар дүүрэн асар шигүү ширэнгэ үргэлжилнэ. Тэр ширэнгэн ойн дорно хормойд Жидрагүд хэмээх уул байгаа юм. Тэнд Раама, Лагшмана хоёр өөрсдөдөө зориулан оромж урц барьж авсан байгаа. Түүндээ Сийдаа, Раама, Лагшмана гурав аж төрөн суудаг юм. Хаан Дашратын гурван хатагтай Парадваж даяанчид баярлаж байгаагаа илэрхийлэн бөхөлзөн ёслохын үед хатамжлагч даяанч Парадад хандан ийн асууруун;

	— Эд нарыг чинь надад танилцуулсан бил үү? гэвэл Парад даяанчид тэднийг нэг бүрчлэн нэрлэн зааж танилцууллаа. 

	— Энэ бол сэтгэл санааны зовлонд нэрвэгдэн зовж түүнээсээ болоод эцэж ядарсан Дашрат эцгийг минь их хатан, ах Раамажандарыг минь төрүүлсэн эх, хүүтэйгээ уулзахын тул амь амьсгалаа зориулахад ч бэлхнээ яваа саруул шулуун санаатай эх хүн дээ. Дараачийнх нь дунд хатан Сүмитра гэгч байгаа юм. Энэ бол Лагшмана Шатрутен хоёрыг төрүүлсэн эх. Тэр зогсож байгаа бол бас нэгэн хатан нь ухаантай юм. Намайг төрүүлсэн ээж бологч маань тэр дээ. Харин энэнээс л хамаг бүх хэрэг будилаан үүссэн үл бүтэх хэргийн биелэл өмнө тань биелэн зогсож байгаа нь энэ дээ. Түүний нэрийг Гайгэй гэдэг юм хэмээн эхийгээ Парад ний нуугүй эрс шулуун ширүүн дориун танилцууллаа. Эх нь ичиж зовох хослон хавь ойрын амьтнаас айж эмээгээд нүүрээ хийх газар олж ядна. Хөөрхийлөлд орсон түүний нүүр халуун тул даяанчийн сэтгэл хүртэл баахан зовж түүнд элэгсэг дотно дүр үзүүлэхийг байдгаараа хичээнгүйлнэ. Тэгээд их эрдэмтэн хүн Парадваж залуу хүү Парадад хүн ямар ч байлаа гэсэн эхийгээ тэгтэл их хатуу ширүүнээр эрслэн үзэж болдоггүй юм шүү! Болсон хэрэг үнэн ч бай хамаагүй болох шалтгаан угаас бас нэг байсны учир тэгсэн гэдгийг бодолцох хэрэгтэй. Эх хүн ямар ч гэсэн хамгийн хүндтэй байранд байх учиртай юм гэдгийг түүнд сайтар ойлгууллаа. 

	Парад дагаж яваа цэрэг эрсээ, бараа бологч бусад дагуулуудаа номч аглагчид танилцуулан салах ёс гүйцэтгээд цааш аяны урт замдаа шулуудан орлоо. Явсаар тэд Жидрагүд хэмээх ноёлог өндөр уулын бараа сүрийг олж үзлээ. Алтан шаргал зам хүзүү сунган алсыг заавч хүрэх газрын бараа нүдэнд туссаны тул аяны олон хүмүүс зорьсон хэрэг бүтэх биз гэдэгт итгэн баяр хөөр болон шуугилдана. Хөл нь хөнгөрч улам бүр урагшлан довтолно. Ойртож дөхөх тутмаа Жидрагүд уулын бэлд байх Раамын урц овоохойг олж харах сан гэж хүн бүр ийшээ тийшээ эрж хайна. Хүн амьтангүй аглаг энэ уулын бэлээс нэгэн газраас утаа суунаглах нь үл мэдэг ажиглагдана. Эзгүй хээр энд Раамын агуйнаас өөр юу байх бил ээ. Раамыг бид олох шиг боллоо. Лав оллоо гэж ам амандаа дуугарцгаана. Тэгээд Парад дагалдан яваа бүх хүмүүсийг эндээ байзнаж байхыг тушаагаад зөвхөн Сүманд, Васишта хоёрыг дагуулан утаа гарах тэр зүг түрүүлэн одлоо. Парад ахыгаа хэмээн бодож түүний зүг довтлон хурдалж явах яг тэрхэн үед Раама хайрт хүүхэн Сийдаагийнхаа хамт үзэмжит Жидрагүд уулын ус ургамал тэгш үзэсгэлэнт цэцгийн хүрээлэн дунд зугаалж явлаа. Раама Сийдаадаа хандан ийн өгүүлрүүн;

	— Сийдаа чи эдгээр жигүүртэн олон шувуудыг хараач! Ямар сайхан тайван жаргалтай ямар их яруу эгшиг аялгаар жиргэн донгодно вэ? Бас энэ голын эрэг орчны хавцал ханан хаднуудыг үзээч! Нарны гэрэлд цавчим цахир элгэн бие нь түмэн өнгөөр солонгорч нэгэн үе улайн, бас тэгснээ цэнхэртэн ногоорч жаахан өөр газраас харахад алтан шаргал болон гэрэлтэх юм. Байгаль дэлхий гэдэг ямар их уран баян бил ээ?! Эргэн тойрны цэцгийг хүртэл ажиглаач. Чи ийм уран чамин цэцгийг ер үзсэн үү? Бид уг нь эзгүй хээр ойд байх гэдэг хачин хэцүү байхдаа гэж бодож түүнийг хүнд хэцүү ялд тооцож байж бил ээ. Тэгсэн чинь үнэндээ шал эсрэг болж бид энд ирээд хэчнээн жаргалтай байж байна даа. Эцгийн үгийн учир утга ийм их гүн гүнзгий хатуу ширүүн мэт боловч хайр ивээл нь холын холд биеллээ олох их ачтай байдаг юм байна гэж би сая мэдэж байна. Парад маань тэгээд хаан болоо биз! Тэгээд л хамаг бүгдээрээ болж бүтэхээрээ л байж амь аминдаа жаргал эдэлж байвал боллоо гэж бодоход сэтгэл маань сайхан байх юм гэв. Ийнхүү Раама, Сийдаа, Лагшмана хоёрынхоо хамт сэтгэл түвшин зугаатай сайхнаар өдрийн уртыг үл ажин шөнийн олныг мэдэлгүй өнгөрөөж орчин хавьдаа улам бүр нутагшин дасаж идээшсэн байв. Байгаль ертөнцийн уран сайхан хүрээлэн гэдэг хүнийг ийнхүү урам зориг оруулан өөртөө дасгадаг хүчирхэг их ид шид ивээл ачтай ажээ. Раама Сийдаа хоёр Мандажни голын эрэгт очиж цэнгэг сэрүүн урсгалд нь нозоорч халсан биеэ угааж улам ч сэтгэл сэргэн бие хөнгөрч таатай сайхан болсон үедээ Раама Сийдаад хандаж ийн өгүүлрүүн;

	— Хайртай хонгор минь ээ чамд ямар санагдаж байна. Энэ гол хэчнээн сайхан гоо үзэсгэлэн төгс бил ээ. Үгээр хэлэхэд хэл мохохоор тийм сайхан биш үү энэхэн орчин! Хун шувууд өргөн урсгал дунд ихэмсгээр хөвөхдөө хос хосоороо ижилдэн явааг хараач, усан доторх бадамлянхуа цэцэг мэт харагдаж байна шүү! Мэлтгэнэн урсах ариун тунгалаг урсгал нь миний амраг чамайг минь эрэг дээрээ зогсож байхад чинь бүхий л бие цогцсыг чинь багтаанхан тольдонхон туналзана. Түмэн жил урссан тунгалаг энэ голд чи минь бас чимэг нэмьюү! Чингэж бас жаргал эдэльюү! Энэ голоос цангаж ундаассан зэрлэг амьтны ус залгилж байгааг хараач! Араатны аманд наалдсан улаан цус урсгалд замхран арилж байна. Энэ мөн аргагүй ариутгагч тунгалаг мөрнөө! Энэ ертөнцөд зөвхөн баялгийн бурхан Гүбэрийн буян хишиг бялхсан ариун өгөөмөр гол л ийм байж чадах мэт санагдаж байна. Тэр цаад эрэг дээр аглагч нар ариун номын мөр хөөсөн хүмүүс сэрүүн тунгалаг урсгалд биеэ угаагаад сэтгэл тайван наранд шарж байна. Нарны бурхны үй түмэн алтан цацраг тэднийг гийгүүлэн байгаа нь нарны бурхан тэднийг тэтгэн ивээж байгаагийн гэрч буюу. Урсгалын эрэг рүү тонгойсон өндөр өндөр модод цэвцийж боловсорсон жимс юугаа дааж ядан зарим жимс нь урсгал руу под хийн унаж байгаль дэлхий баялгийнхаа дээжээр түүнийг мялааж байгааг харахуйяа бас сонин сайхнаа. Сувдан хэлхээ адил цайран мяралзах түмэн боргиот энэ мөрөн гол могой адил мурилзан тахиралдаж урссаар алсын алсыг зорин аялна. Ийм сайхан гоо үзэсгэлэнт хүрээлэнгийн дунд амьдрах нь хот суурины бөглүү амьдралаас олон хувь илүү тааламжтай сайхан юм. Бид яриагүй их хувьтай төрсний учир ийм гоо хүрээлэнгийн дунд зугаатай сайхан амьдарч байгаа нь эргэлзэх юун бил ээ. Номтой мэргэн хүмүүс номин өнгөт мөрний урсгалд ариун биеэ угааж агаар салхинд зугаалж явахыг хот суурины хүмүүс хаана хэзээ үзэж байлаа. Хан өндөр Жидрагүд уулаа Аюутяагаа гэж санаад хамаг олон ард түмнийгээ гэж эдгээр аглагчдыг санаваас зохино. Мандагинийг нар гэж бодогтун! Лагшмана та хоёр миний хамт байваас машид дээдийн жаргал тэр билээ надад. Араатан амьтад бие биедээ дайсагналцавч нэгэн цагт амныхаа цангааг гаргах гэж ариун энэ мөрөн голоос ам дэвтээж байхын цагт бачимдаж халсан дотор нь сэрүүн усанд уужирч байхыг харахад сэтгэл амрах шиг санагдах юм надад. Дуртай жимсгэнээ түүж идээд ой шугуйн дундуур чинийхээ хамт явах минь надад цэнгэлийн дээд баяр бил ээ. Хангай дэлхийн тэнэгэр уудамд дассан болохоор хааны ордон давчуу бариу байх болно. Ордны амьдрал надад ер нь огт тохирохгүй дэг ээ, одоо харин насан туршаа эндээ жаргамаар санагдах юм гэж Сийдаад сэтгэлийн үгээ хүүрнэн ярьж яваа тэд хэчнээн тааламжтай сайхан амьдарч байгааг илтгэх ажээ. 

	Тэгээд нэгэн өдөр гурвуулаа лүглэгэр том модны ёроолд сууж байтал алс зайдуухан алсад нэгэнтээ ухаа тоос босож харагдлаа. Бас тэр зүгээс далайн хүчит давлагааны эргээ нүдэх адил чимээ сонсогдоно. Тэр бол араатан гөрөөс намнан яваа Парад болон түүний дагуул цэрэг эрсийн хөлийн чимээ байлаа. Үүнийг үзээд тэр чимээг сонсонгуут Раамажандар, Лагшманадаа ийн өгүүлрүүн;

	— Ахын дүү энэ чимээг сонсож байна уу? Ямар их олон амьтад бужигнаж байна аа? Юу юм бол оо? Миний бодвол хаан дүү маань цэрэг эрсээ дагуулан ан авд гарч араатан амьтад арслан, заан, барс, ирвэсийг намнаж яваа биш байгаа, дүү руу минь махчин араатан улайран дайрсан юм биш байгаа даа? гэж санагдаад сэтгэл баахан зовоод явчихлаа. Чи ямар ч гэсэн дөхөж үзээд ир! Юу болсныг надад яаралтай мэдэгд! Лагшмана тэр зүг жаахан дөхөөд нэгэн асар өндөр модон дээр авирч гараад харлаа. Дорноос нэгэн хэсэг омогт цэрэг эрс өөрсдийг нь чиглэн довтлон айсуй! Түүнийг харангуутаа Лагшмана

	— Раамажандар ахаа! нэгэн хэсэг бүл цэрэг биднийг чиглэсээр ирж явна. Тэд, хурдан шандаст морь, хүчит заан хөлөглөж зарим нь явгаар ч явж байна. Болгоомжлох цаг болжээ. Сийдаа ахайтныг нэгэн газар далд орогнуулах хэрэгтэй байна. Та бид хоёр баатрын хуяг дуулгаа өмсөж, хурц илдээ зүүж нум сумаа хөвчлөн онилж довтлон ирэх дайсны эсрэг дорвилог тулалдаанд бэлхэн болъё! гэж хашхиран чимээ өгөв. Эрхэмсэг баатар Раама энэ үгнээс ер тэвдэж сандарсан шинж үгүй байлаа. Тэр Лагшманад, — Хөөе чи битгий тэвд! Тэр заануудын чинь түрүүчийнх дээр ямар улсын хааны төрийн сүлд тэмдэг байгааг ажиглаач?! Лагшмана байдгаараа хичээнгүйлэн саравчлан саравчлан харлаа. Сайтар ажаад нэгэн үе уур нь хүрч нүүр нь улайгаад чанга дуугаар ийн өгүүлрүүн;

	— Парадыг хаан гэж санахад сэтгэл хангалуун биш байна. Тэр бодвол биднийг алж устгахаар довтлон ирж байгаа биз. Парад сүйх тэргэн дээр заларч явах шиг байна. Харин муу Гайгэй хатны хүү өөрөө сайн дураараа гарт минь ороод ирдэг байжээ хөө! Би түүнд санаж яваагаа нэг гаргая гайгүй! Ёс журмаа алдсан амьтны амийг хорооход ямар гэм нүгэл байх бил ээ. Би уулын өндөрлөг дээр гараад Парадын амиар сумныхаа зэвийг мялааж Гайгэй хатны гайхуулсан даврамтгай занг дарж шуналыг нь шороонд булаад өгье. Цэргүүд нь тэмцвэл тэмцэг! Тэд цусан горхи урсгахаасаа эс айвал надтай тэрслэлдэх биз! Ойн махчин амьтад тэдний хүүрээр нэг удаа цадна биз хөөрхий гэж уур омгоо барьж ядан Лагшмана тийн өгүүлэв. Уул явдал цаашид юу болохыг дараах бүлэгт тов тодорхой өгүүльюү. 

	
ГУЧИН НАЙМ : ПАРАДЫН УУЛЗАЛТ

	Лагшманы гал цог шиг халуун омогт үгийг сонсоод Раама яарч сандарсан сэтгэл зовсон шинжгүй ийн өгүүлрүүн;

	— Чи ингэтлээ их зовж тэвдэхийн хэрэггүй ухаан санаагаа саруул сайхан байлгагтун! Парадын цэргийг ялж дийлэх хүч чадал чамд бий. Гэвч чи энэ тухай эргэцүүлэн бодогтун! гэдгийг чамд би хэлье. Уураасаа болоод хүн тэнэг мунхаг болдог юм. Чи биднийг олзлон эзлэхээр Парад цэрэг эрсээ дагуулсаар ирлээ гэхэд түүний эсрэг чи тэмцэх гэж миний нум сумыг авахын хэрэггүй. Эцэг минь бидэнд юу гэж захидаг байсныг чи санаж байна уу? Нэгэн эцгийн хөвгүүд эвтэй найртай нэр төрөө хадгалж хүний зэрэгтэй явдаг. Эв түнжин муудвал дайсан этгээдийн идэш болдог юм гэдэг байсан биш үү? Гэтэл чи Парадыг алж устгаад улс орны нь эзэмшин хаан сууна гэдэг юутай гайтай хилэнц бил ээ. Харин чам шиг тийм бодол санаатай эд баялаг, хүн ард, улс гүрнийг эзэмшихийн тулд улайрагч нүгэлт хүнийг хороовол шударга хүний санаа сэтгэл амар тайван болж чадах бил ээ. Үнэн ёсноос гажууд зүйл бүрийг бид үзэн ядах ёстой. Өөрийн бие сэтгэлийг түүнд зориулах учиртай. Миний жаргал бол ахан дүү та бүхний зөвхөн нэгний нь сэтгэлд өчүүхэн төдий боловч эс таалагдсан байваас түүнийг би жаргалд хэзээ ч тооцохгүй гэснээ Лагшманад бүүр нарийн учир утгыг ойлгуулахын үүднээс Раама,

	— Чи үгийг минь болгоомжтой байж сайтар тунгааж үзтүгэй! Парад намайг дайсагнах ч гэж ирж байгаа юм уу? аль эсхүл хаан ширээ хамаг эрх мэдлийг бүрэн төгсөөр эдлүүлэх гэсэн сайхан сэтгэл өвөрлөн ирж ч байгаа юм билүү хэн түүнийг тааварлаж чадах бил ээ? Магадгүй тэр хамаг хэргийн эзэн Гайгэй эхийгээ хатуу ширүүнээр зэмлэн шийтгээд үнэн ёсыг гол болгоод өндөр их хэргэм тушаалд намайг урьж залахаар ирж байгаа юм билүү. Парад ямар хүн билээ гэдгийг би бас овоо сайн мэдэх юм сандаа уг нь. Парадын эсрэг чиний хэлэх үг хийх үйл чинь дэндүү мунхаг байна аа. Ер нь би хаан төрийг гартаа авах гэж улангасан хөөцөлдөгч амьтан бишээ. Чамд харин тэгж санагддаг юм биш байгаа даа. Тэгдэг бол юунаас ингэдгээ надад харамгүй хэлж өгөөрэй! Харин чи л хаан болох нэлээн санаатай эр шиг надад санагддаг юм даа. Тийм биз! Яах вэ би Парадыг ирэхлээр эрх мэдэл эзэн хааны ширээ юугаа чамд өг гэдгийг түүнд зарлиг болгон буулгаж болох шүү! Харин Парад бол үгийг минь сонсонгуутаа үсрэн бууж хаан ширээ хамаг эрхээ чамд шилжүүлэхээсээ тоохгүй хүн гэдгийг би бас гадарлаж байгаа бил ээ. Ингэж болох юм гэдэгт эгнэгт би эргэлзэхгүй ээ гээд Раамажандар даажигнан инээв. Лагшмана ч Раамын энэ гашуун үгэнд арга буюу бууж өгч нүгэлт, хилэнцдээ ичиж зовсноосоо болоод нүүрээ хийх газаргүй болов. Энэ үгийг сонсоод

	— Харин энэ чинь их хаан Дашрат эцэг минь биднийг эргэж үзэхээр ирж яваа юм биш биз дээ гэж бодогдоод явчхав хэмээн Лагшмана хэлэв. Анх нь ухаа тоос босгосон үй олон амьтад ирж явахыг үзээд Парад л дайн түрэмгийлэл үйлдэхээр ирж байна гэж Лагшмана сэжиглэж байсан бол Рааматай ярилцсаныхаа дараагаар Парад бидэнд тэгтэл их найр тавихгүй дэг дээ! Харин Дашрат эцэг маань л бидний төлөө сэтгэл нь зовоод сууж болохоо байхлаараа эргэж тойрохоор бараа бологчдынхоо хамт ирж явж мэдэх юм гэж саналаа. Бас түүний хамт хааны өндөр бүл, ордны шадар хүмүүс, тэгээд үйлчлэгчид цөм хамт явж байгаа байж болох юм гэж саналаа. Лагшмана болгоомжгүй үг чалчиж, болчимгүй муу санаа сэдсэнээсээ зовж гэмшиж байлаа. Анх бодож санаж байсан зүйл нь Раамынхтай харьцуулахад аргагүй л бэлчээр ойртой, тулга тойрсон бодолтой байсны тул ухамсарлаж ойлгосны дараа эр хүнийг гутааж мэдэх нь түүнд илт боллоо. Раама ч Лагшманыхаа гэмшиж зовсон байдлыг шилэн савны доторхыг харж байгаа юм шиг ил тод мэдэж байлаа. Тэгээд Раама Лагшманыгаа аргадан түүнийг тайтгаруулахыг хичээн ийн өгүүлрүүн:

	— Чиний хэлдэг зөв зүйтэй байж болно. Бидний байдал төлөвийг үзэх гэж бас яаж мэдэх вэ, эргээж аваачих гэж их хаан эцэг Дашрат ирж явж болох бил ээ. Харин чи сайн ажив уу? Уг нь гол сүйх дээр эцгийг минь нар борооноос хамгаалсан цайвар цагаан том шүхэр хамгаас тод харагдах учиртай сандаа! Түүгээр л аав мөн бишийг амархан таньж билээ гэв. 

	 

	 

	Тэгж байтал тэрхүү ирж яваа тэдгээр улс амьтдын алсын бараа нүдэнд туслаа. Нэлээд зайтай газраас Парад бүх цэрэг эрсийг тэнд нь зогсоогоод хэдхэн хүнийг Раама мөн бишийг турших элч болгон илгээв. Удаж түдсэн ч гүй тэдгээр туршуулд гарсан элч нар эргэж ирээд нөгөөх утаа гараад байсан газар чинь Раамажандарын урц байдаг болохыг лавтай мэдэж «Раама байна» гэдэг дохио тэмдгээр зангаад цаашлав. Раамын ойр орчимд дөхөх тутмаа уулзахад нэг л нүүр халуун санагдана. Тэд Рааматай анх нүүр учраад юу гэж ам нээн өгүүлэхээ дотроо товлон бодож сэтгэл нь хөөрөхийн сацуу гирвэшсэн хүүхдийн адил болж халшрах шинж хүн бүрд тодорно. Парад ойртож очвоос орох орон, оочих аягагүй хээрээр гэр хэцээр дэр хийж яваа хаан хүүг хараад өрөвдөх сэтгэлээсээ болоод биеэ барьж ядан дэргэд нь очиж үг хэлэх гэхэд үг эс гаран зөвхөн нь нулимс нүдийг нь бүрхэнэ. Урсан гарах нулимсаа барьж ядсан Парад Раамажандарын өлмийн өмнө сөгдөн «Ахаа!» хэмээн хэлээд нялх хүүхдийн адил эхэр татан уйлав. Раамажандар ч Парад хамаг бүхний учир утгыг мэдэж намайг хайрлан энэрсэндээ болж эргэж авахаар ирж дээ гэж бодов. Үнэт хувцсаа үл хайрлан шороо шавартай газар сөгдөн буй Парадын байдал төлөвийг ажваас танигдашгүй их өөрчлөгдөж хэрсүү суусан төлөв түүнд илэрхий. Раама дүүгээ хоёр гараараа өөд нь өргөж босгоод энхрийлэн хайрлаж элгэндээ түүнийг тэврээд ийн асууруун;

	— Хайртай дүү минь ээ? Насан өндөр болж яваа эцгийгээ ганцаардуулан орхиод ийм хол газар юунд зорьж ир ээ вэ? Ингэхлээр чухал юу гэх чинь болоо вэ? гэхэд нь Парад хариу болгож ганц ч үг дуугарч эс чадлаа. Раама, Парадыг тайвшруулан тайтгаруулж элдэв бусын хамаатай хамаагүй юм асууж уран нарийн арга ухаанаар дүүгээ овоо тайтгаруулав. Тэгснээ;

	— Бүх юм ерөнхийдөө ёс жамаараа болж бүтэж байгаа биз дээ? гэж асуутал Парад бас л эс хариу өчив. Харин нэлээд удсаны дараа дотор нь овоо уужраад Парад ийн өгүүлрүүн;

	— Хаан төрийн ёс журам надтай ямар хамаатай юм бэ? Хааны ширээнд залран сууж хамаг улс гүрнийг хөдөлгөн жолоодох үүрэг бол зөвхөн таны хувь бил ээ. Би бол зөвхөн чиний боол чинь зарц чинь байхыг л дээд хувь тавиланд тооцном, Манай удам түүгээр ч үл барам хамаг бүх улс гүрний ёс журамд эцгийнхээ хаан ширээг их хүү нь залгамжлан авдаг тавилантай бил ээ. Миний зорьж ирсэн хэрэг бол ах минь таныгаа Аюутяа хотдоо буцааж аваачих явдал бил ээ. Олон таван үггүй та минь эргэж очоод түмэн ардаа жаргуулж төр улсаа удирдагтун! Чи бидний эцэг их хаан Дашрат маань буян хишиг төгс нигүүлсэнгүй сайхан сэтгэлт хүн байлаа. Тэр орчлонд төрснийхөө ид шидийг үзээд насан хутаг болж бурхдын оронд халин одсоны тул хамаг бүх юм шал өөр онц байдалтай болж харамсах гашуудах шинэ зовлон биднийг нөмөрч байна. Эцгийгээ таалал төгсөхийн цагт би даанч байсангүйдээ харамсах юм. Чамайг ийнхүү цөлсөндөө болж чиний төлөө санаа сэтгэлийн зовлон эдэлсээр байгаад эцэг минь нас баржээ. Өнгөрсөн юмны хойноос өчнөөн гашуудаж гунихын хэрэггүй чи надаас илүү мэдэх юм чинь. Тэглээ ч гэсэн ёс төр зан заншлаа бодож эцгийнхээ гэгээн дурсгалыг хүндэтгэх ёслол үйлдэх нь зүй. Бид ч дээдийн дээдээр түүний дурсгалыг хүндэтгэлээ. Эцсийнхээ амьсгал хүртэл эцэг маань дандаа чиний тухай ярьж чамайг бодсоор байжээ. Хөөрхий тэр бүгдийг нарийвчлан бодохуйяа санаа сэтгэл минь сарниж тайван байх нөхцөл алга. Болсон бүх хилэнцэт явдалд би ер хуруу дүрээгүй юм гэдгээ өчив. Эд бүгдийн учир шалтгааныг Раамажандар сайтар ухаж мэдэв. Хөндлөнгийн юманд холбогдсондоо сэтгэл зовж хөөрхий эцгээ санан дурсаж, тарсан бутарсан бүхнийг эвлүүлэх зорилгоор санаа шуудан яваа Парадыг хараад Раамажандар үнэн учир ямар болохыг үг хэлүүлэлтгүй сайтар ухав. Парадын зүрх сэтгэлийг Раама бүрэн гүйцэд нэвт шувт мэдэж байлаа. Тэгсэн мөртөө Парад өөрийг нь Аюутяадаа буцааж аваачих гэж байгаа тухайд юу ч эс өгүүлэв. Эцгийгээ насан эцэс болсныг сонсоод дотор нь палхийж үерийн усанд унасан шиг хөл алдан, үдшийн бүрий болсон шиг нүд нь харанхуйлан хөсөр унажээ. Тэгснээ ухаа солио хүн шиг нүдний нь харц хачин гөлийж ийн өгүүлрүүн;

	— Хайртай хүндтэй аав минь та зөвхөн бидний эцэг биш бүх хүн зоны маань эцэг байж бил ээ. Та минь мөнхийн гал минь яагаад ингэж гэнэт унтарч гэрэл гэгээгээ биднээс харамлав аа? Үнэн шударга ёс төрийн тэнгэр бол та минь байлаа. Одоо үнэний тэнгэр өөр хаана байна вэ? гэв. Хоёр хаан хөвүүд, Сийдаа, Сүманд цөмөөрөө ойрх үзэсгэлэн голд очиж ариутгалын угаалга хийлээ. Ариун усыг рашаан мэт үзэж алгандаа дүүргэн тэнгэрийг түүгээрээ мялаав. Тэгснээ буяны ёслол үйлдэв. Сүүлд нь хаан хөвгүүд гар гараасаа барилцан эцгийгээ санан дурсаж уйлав. Эд бүгдийн эцэст сэтгэл нь жаахан уужирлаа.

	 

	РААМЫН ҮЛГЭРИЙН ЦОМОРЛОГ – 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк) 

Заметки

		[←1]
	 «Морин элч» гэдэг тахилгыг эртний энэтхэгийн их хаад хийдэг байжээ. Үүнийг хийхдээ морины согсоонд ялалтын сахиус зүүгээд хүчтэн баатрууд дагуулан дураар тавина. Тэр морь дуртай газраараа явна. Морины явсан газар болгон нь уг хааны эрх захиргаанд орно. Орохгүй гэж эсэргүүцсэн нэг нь эсрэг байлдана. Түүнийг морио дагаж яваа баатрууд нь хүчээр дагуулан авна. Ингэж явсаар морь нутагтаа буцаж ирэхэд тэр морийг алж өөх тосоор нь гал тахилга хийснээр уг хааны 9 хүсэл бүрддэг байжээ




	[←2]
	 Цейлоны эрт цагийн нэгэн хааны нэр




	[←3]
	 Вишнүү — бурхдын хааны нэр




	[←4]
	 Нараян гэдэг бол Вишнүү бурхныг хүндэтгэсэн алдар гуншин юм




	[←5]
	 Жаандал гэдэг бол Энэтхэгийн ёсоор нийгмийн явцуу язгууруудын хамгийн доор язгуурын нэгийг хэлж байгаа юм




	[←6]
	 Мээнакаа гэдэг бол бурхны орны нэгэн дууч эмсийн нэр буюу Галийдаасын «Шагуундлаа» гэдэг зохиолын гол баатар Шагуундлаагийн эх билээ




	[←7]
	 Жайтер гэдэг бол Энэтхэгийн оны эхний шинийн нэгний сарын нэр. Халуун оронд хамгийн сайхан улирлын эхэн байдаг




	[←8]
	 Саарий — энэтхэг эмэгтэйн орхимж адил биеэ ороодог үндэсний хувцас

